
ᒪᓕᒐᓕᐅᖅ̀ᑏᑦ ᐅᐸᒃᓯᒪᔪᑦ: 
ᐄᕙ ᐋᕆᐊᒃ, ᔭᐃᒥᓯ ᐋᕆᐊᒃ, ᔭᐃᒥᓯ ᐊᕐᕚᕐᓗᒃ, ᒨᓯᓯ ᐊᐅᐸᓗᒃᑐᖅ, ᑕᒑᖅ ᑰᓕ, ᕌᓐ ᐃᐊᓕᐊᑦ, ᐋᑕᒥ 
ᖁᒻᒧᐊᖅᑐᖅ, ᓗᐊᓐ ᑯᓱᒐᖅ, ᔮᓂ ᓂᖏᐅᖓᓐ, ᐹᓪ ᐅᑲᓕᖅ, ᐃᓄᒃ ᐸᐅᓗᓯ, ᑮᑦ ᐲᑕᓴᓐ, ᐋᓚᓐ ᕋᒻᐹᑦ, ᕗᕆᑦ 
ᓯᐊᓪ, ᑖᓂᐅᓪ ᓯᐅᑦᓴᒃ, ᓗᐃ ᑕᐹᖅᔪᒃ, ᐲᑕ ᑕᑉᑑᓇ, ᕼᐊᓐᑐ ᑐᑐ. 
 

ᑐᒃᓯᐊᕐᓂᖅ 
 
ᑎᑎᕋᖅᑎ (ᔮᓐ ᑯᐊᒃ)(ᑐᓵᔨᑎᒍᑦ): ᐅᓪᓛᒃᑯᑦ ᐃᓘᓐᓇᓯ. ᒫᓐᓇ ᓄᓇᕘᒥᑦ ᓯᕗᓕᖅᑎᐅᓗᑎᒃ ᑲᑎᒪᓂᖅ ᒪᑐᐃᖅᐸᕋ 
ᐊᒻᒪᑕᐅᖅ ᐅᓪᓗᒥ ᐱᒋᐊᓚᐅᓐᖏᓐᓂᑦᑎᓐᓂ ᑖᓐᓇ ᑐᒃᓯᐊᖁᓂᐊᖅᑕᕋ ᓇᓄᓕᒻᒧᑦ ᒪᓕᒐᓕᐅᖅᑎᐅᔪᖅ. 
 
>>ᑐᓯᒃᐊᕐᓂᒃᑯᑦ ᒪᑐᐃᖅᑕᐅᓂᖓ 
 

ᐊᖏᖅᑕᐅᓂᖓ ᑲᑎᒻᒪᔾᔪᑎᒃᓴᖅ 
 
ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᖁᕕᐊᓱᒃᑐᖓ ᐅᓪᓗᒥ ᑲᑎᒪᒋᐊᓕᕐᒪᑕ ᓄᓇᕘᒥᑦ ᓯᕗᓕᖅᑎᐅᓗᑎᒃ 
ᒪᓕᒐᓕᐅᖅᑎᑦ ᑲᑎᒪᑎᓪᓗᒋᑦ ᓂᕈᐊᖅᖠᕐᓂᐊᖅᑎᓪᓗᒋᑦ ᐅᖃᖅᑎᒥᒃ, ᓯᕗᓕᖅᑎᒥᒃ ᐊᒻᒪᓗ ᐊᐅᓚᑦᑎᔩᑦ 
ᑲᑎᒪᔨᖏᓐᓂᒃ. 
 
ᑖᒃᑯᐊ ᓵᖏᓐᓃᑦᑐᑦ ᑲᑎᒪᔨᐅᖃᑕᐅᔪᑦ ᒪᓕᒐᖏᑦ, ᑲᑎᒪᑎᓪᓗᓯ ᓂᕈᐊᖅᖠᖅᑎᓪᓗᓯ ᒪᓕᒐᕆᔭᐅᓂᐊᖅᑐᑦ 
ᐊᖏᕈᑕᐅᓚᐅᖅᓯᒪᔪᑦ ᒪᓕᒐᓕᐅᖅᑎᓕᒫᑦ ᑲᑎᒪᔨᖏᓐᓄᑦ. ᑖᒃᑯᐊ ᐊᔾᔨᖏᓐᓂᒃ ᑕᕝᕙᓃᑦᑐᖃᕐᒥᔪᖅ ᑲᑎᒪᔾᔪᑎᒃᓴᔅᓯ 
ᓵᔅᓯᓐᓃᑦᑐᑦ. ᐊᖏᖅᐱᓰ ᑖᒃᑯᐊ ᑲᑎᒪᔾᔪᑎᒃᓴᐃᑦ ᓈᒻᒪᒋᔭᐅᖁᓪᓗᒋᑦ? 
 
ᐃᓚᖏᑦ ᒪᓕᒐᓕᐅᖅᑎᑦ: ᐊᖏᖅᐳᒍᑦ. 
 

ᓂᕈᐊᕋᒃᓴᓐᖑᖅᑎᑦᓯᓂᖅ ᐅᖃᖅᑎᒧᑦ 
 
ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒫᓐᓇ ᒪᑐᐃᖅᐸᕋ ᓇᑎᖅ ᓂᕈᐊᒐᒃᓴᓐᖑᖅᑎᑦᑎᖃᑦᑕᕐᓂᕐᒧᑦ 
ᐅᖃᖅᑎᐅᓂᐊᖅᑐᒧᑦ ᐃᖅᑲᐃᑎᑦᑎᕗᖓ ᓂᕈᐊᒐᒃᓴᓐᖑᖅᑎᑕᐅᒍᕕᑦ, ᐃᕐᖐᓐᓇᖅ ᐊᖏᕐᓗᒍ ᐋᑳᕐᓗᒍᓘᓐᓃᑦ 
ᓂᕈᐊᒐᒃᓴᓐᖑᖅᑎᑕᐅᔾᔪᑎᒋᔭᐃᑦ. ᓂᕈᐊᒐᒃᓴᓐᖑᖅᑎᑦᑎᔪᖃᕐᓂᐊᖅᐹ? ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ ᐃᔅᓯᕙᐅᑖᖅ. ᐊᒃᓱᐊᓗᒃ ᐅᐱᑦᑐᖓ ᓂᕈᐊᒐᒃᓴᓐᖑᖅᑎᑦᑎᔭᕆᐊᒃᓴᖅ ᔭᐃᒥᓯ 
ᐋᕆᐊᖕᒥᑦ, ᐅᖃᖅᑎᐅᓂᐊᖅᑎᓪᓗᒍ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ.  
 
ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐋᕆᐊᒃ ᐊᖏᖅᐲᑦ ᓂᕈᐊᒐᒃᓴᓐᖑᖅᑎᑕᐅᔾᔪᑎᖕᓄᑦ? 
 
ᐋᕆᐊᒃ: ᖁᔭᓐᓇᒦᒃ ᐃᔅᓯᕙᐅᑖᖅ. ᐃᔅᓯᕙᐅᑖᖅ ᐊᖏᖅᑐᖓ. 
 
>>ᐸᑦᑕᑐᖅᑐᑦ 
 
ᑎᑎᕋᖅᑎ (ᑐᓵᔨᑎᒍᑦ): ᓂᕈᐊᒐᒃᓴᓐᖑᖅᑎᑦᑎᔪᖃᒃᑲᓐᓂᕈᒪᕚ ᐅᖃᖅᑎᒧᑦ? ᒥᔅᑕ ᑕᐹᖅᔪᒃ. 
 

ᐅᖃᖅᑎᕈᖅᑐᖃᕐᓂᖅ 
 
ᑕᐹᖅᔪᒃ: ᖁᔭᓐᓇᒦᒃ ᐃᔅᓯᕙᐅᑖᖅ. ᓂᕈᐊᒐᒃᓴᓐᖑᖅᑎᑦᑎᓂᖅ ᐅᖃᖅᑎᒧᑦ ᒪᑐᔭᐅᖁᓕᖅᐸᕋ ᐃᔅᓯᕙᐅᑖᖅ. 
ᖁᔭᓐᓇᒦ. 

ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᖏᖅᐱᓰ ᑖᒃᑯᐊ ᑲᑎᒪᔾᔪᑎᒃᓴᐃᑦ ᓈᒻᒪᒋᔭᐅᖁᓪᓗᒋᑦ? 
 
ᐃᓚᖏᑦ ᒪᓕᒐᓕᐅᖅᑎᑦ: ᐊᖏᖅᐳᒍᑦ. 
 
ᑎᑎᕋᖅᑎ (ᑐᓵᔨᑎᒍᑦ): ᒥᔅᑕ ᐋᕆᐊᒃ, ᐅᐱᒋᕙᒋᑦ. ᐊᑏ ᐃᒃᓯᕙᐅᑕᕐᒧᑦ ᐃᖏᑦᑕᖅᑐᓕᕆᑦ. 
 
>>ᐸᑦᑕᑐᖅᑐᑦ 
 

ᓂᕈᐊᕋᒃᓴᓐᖑᖅᑎᑦᓯᓂᖅ ᓯᕗᓕᐅᖅᑎᐅᓂᕐᒧᑦ 
 
ᐃᒃᓯᕙᐅᑕᖅ (ᔭᐃᒥᓯ ᐋᕆᐊᒃ): ᖁᔭᓐᓇᒦᒃ. ᖁᔭᓐᓇᒦᒃ ᑕᐃᓐᓇ ᓂᕈᐊᒐᒃᓴᓐᖑᖅᑎᑦᑎᕋᑖᖅᑐᖅ ᐅᕙᓐᓂᒃ 
ᐊᒻᒪᑦᑕᐅᖅ ᑕᕝᕗᖓ ᑐᓐᖓᓱᑦᑎᐊᕆᑦᑎ. ᑕᐃᒪ ᒫᓐᓇ, ᑕᕝᕗᖓ ᐅᖃᖅᑎᐅᓂᕐᒧᑦ ᓂᕈᐊᖅᑕᐅᕋᑖᖅᑎᓪᓗᖓ, ᒫᓐᓇ 
ᖁᕕᐊᓱᒃᐳᖓ ᑖᓐᓇ ᒪᑐᐃᕈᓐᓇᖅᓯᓪᓗᒍ ᓯᕗᓕᖅᑎᒃᓴᒥᒃ ᓂᕈᐊᒐᒃᓴᓐᖑᖅᑎᑦᑎᓂᖅ. (ᑐᓵᔨᑎᒍᑦ) 
ᐃᖅᑲᐃᑎᑦᑎᕗᖓ ᓂᕈᐊᒐᕐᒃᓴᓐᖑᖅᑎᑕᐅᒍᕕᑦ ᐃᕐᖐᓐᓇᖅ ᐊᖏᕆᐊᖃᖅᑐᑎᑦ ᐊᒃᑳᕐᓗᑎᓪᓘᓐᓃᑦ. 
ᓂᕈᐊᒐᒃᓴᓐᖑᖅᑎᑦᑎᔪᒪᔪᖃᖅᐹ ᓯᕗᓕᖅᑎᒃᓴᒧᑦ? ᒥᔅᑕ ᑕᐹᖅᔪᒃ.  
 
ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓂᕈᐊᒐᒃᓴᓐᖑᖅᑎᑦᑎᔪᒪᓪᓗᖓ ᑖᔅᓱᒥᖓ ᒥᔅᑕ ᐹᓪ ᐅᑲᓕᖅ ᓯᕗᓕᖅᑎᒃᓴᒧᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᐹᖅᔪᒃ. ᒫᓐᓇ ᐃᒃᓯᕙᐅᑕᐅᔪᖓ. ᒥᔅᑕ ᐅᑲᓕᖅ, ᑖᓐᓇ ᓂᕈᐊᒐᒃᓴᓐᖑᖅᑎᑕᐅᓃᑦ 
ᐊᖏᖅᐱᐅᒃ? ᒥᔅᑕ ᐅᑲᓕᖅ. 
 
ᐅᑲᓕᖅ: ᐄ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᑖᓐᓇ ᐊᖏᕐᒪᑦ, ᓂᕈᐊᒐᒃᓴᓐᖑᖅᑎᑦᑎᔪᒪᒃᑲᓐᓂᖅᐹ? ᖁᔭᓐᓇᒦᒃ. ᒥᔅᑕ 
ᑯᓱᒐᖅ. 
 
ᑯᓱᒐᖅ: ᒫᓐᓇ, ᐃᒃᓯᕙᐅᑖᖅ, ᓂᕈᐊᒐᒃᓴᓐᖑᖁᕙᕋ ᒥᔅᑕ ᑕᒑᖅ ᑰᓕ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑯᓱᒐᖅ. ᓂᕈᐊᒐᒃᓴᓐᖑᖅᑎᑕᐅᔪᒪᒐᕕᑦ, ᒥᔅᑕ ᑰᓕ, ᐊᖏᖅᐱ? 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᖅᖢᒍ ᑖᓐᓇ ᐅᕙᓐᓂᒃ ᓂᕈᐊᒐᒃᓴᓐᖑᖅᑎᑦᑎᔪᖅ. ᐊᖏᖅᑐᖓ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᑖᓐᓇ ᐊᖏᕐᒪᑦ, ᓂᕈᐊᒐᒃᓴᓐᖑᖅᑎᑦᑎᓂᖅ ᓱᓕ ᒪᑐᐃᖓᖕᒪᑦ. 
ᓂᕈᐊᒐᒃᓴᓐᖑᖅᑎᑦᑎᔪᒪᒃᑲᓐᓂᖅᐹ? ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄᕙ ᐋᕆᐊᒃ ᓂᕈᐊᒐᒃᓴᓐᖑᖅᑎᑦᑐᒪᔭᕋ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᓐᓇ ᓂᕈᐊᒐᒃᓴᓐᖑᖅᑎᑦᑎᒋᐊᕐᒪᑦ ᒥᔅ ᐋᕆᐊᖕᒥᒃ. ᒥᔅ ᐋᕆᐊᒃ, ᐊᖏᖅᐲ? 

ᐋᕆᐊᒃ: ᖁᔭᓐᓇᒦᒃ. ᖁᔭᓕᕗᖓ ᕌᓐᒥᒃ, ᐊᖏᖅᖢᖓᓗ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐋᕆᐊᒃ. ᑖᓐᓇ ᐊᖏᕐᒪᑦ, ᓂᕈᐊᒐᒃᓴᓐᖑᖅᑎᑦᑎᔪᒪᒃᑲᓐᓂᖅᐸ? ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᓂᕈᐊᒐᒃᓴᓐᖑᖅᑎᑦᑎᓐᓇᓱᖕᓂᖅ ᓯᕗᓕᖅᑎᒃᓴᒧᑦ ᒪᑐᖁᓪᓗᒍ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᑖᓐᓇ ᒪᑐᖁᔨᖕᒪᑦ,. ᐊᖏᖅᐹᑦ ᑲᑎᒪᔩᑦ, ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᒃᑯᐊ ᑕᑯᒋᐊᑲᐃᓐᓇᕐᓂᐊᕋᒃᑭᑦ ᒪᓕᒐᒃᓴᕆᔭᕗᑦ. ᖁᔭᓐᓇᒦᒃ. (ᑐᓵᔨᑎᒍᑦ) ᐊᑐᓂᑦ 
ᑖᒃᑯᐊ ᓂᕈᐊᒐᒃᓴᓐᖑᖅᑎᑕᐅᔪᑦ 20 ᒥᓂᑦᔅ ᐅᖃᓪᓚᒍᓐᓇᖅᑎᑕᐅᓂᐊᕐᒪᑕ. ᐊᑎᕈᓯᖏᑕ ᖃᓪᓗᓈᑎᑑᖅᑐᑦ 
ᐱᒋᐊᕐᓗᒋᑦ ᐅᖃᓪᓚᒃᑎᓐᓂᐊᖅᑕᕗᑦ. ᒥᔅ ᐋᕆᐊᒃ ᐅᖃᓪᓚᒃᑎᖅᑳᕐᓂᐊᖅᑐᑦ. ᑕᑉᐱᑯᖓ ᐊᐱᖅᓱᖅᑕᐅᕕᖕᒧᑦ 
ᐅᖃᓪᓚᒋᐊᖅᑐᕈᓐᓇᖅᓯᕗᑎᑦ, ᒥᔅ ᐋᕆᐊᒃ.  
 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. 20-ᒥᓂᑦᓯᖃᖅᑎᑉᐸᒋᑦ ᐅᖃᐅᓯᒃᓴᑎᑦ ᐅᖃᐅᓯᕆᓗᒋᑦ, ᐅᖓᑖᓅᖏᑦᑐᖅ 20-
ᒥᓂᑦᓯᑦ ᐅᖃᓪᓚᖕᓂᐊᕋᕕᑦ. ᒥᔅ ᐋᕆᐊᒃ 
 
ᐋᕆᐊᒃ: ᖁᔭᓐᓇᒦᒃ ᑕᕝᕗᓐᖓᕈᓐᓇᖅᑎᑕᐅᒐᒪ ᐊᒻᒪᓗ ᐅᓪᓛᒃᑯᑦ. ᑐᓐᖓᓱᒋᑦᑎ. ᓯᕗᓪᓕᖅᐹᒥᒃ ᖁᔭᓕᔪᒪᔪᖓ 
ᐊᒃᓱᒻᒪᕆᐊᓗᒃ ᓂᕈᐊᓚᐅᖅᑐᓂᒃ ᐅᕙᓐᓂᒃ, ᐃᖃᓗᐃᑦ ᑲᓇᖕᓇᖓᓄᑦ ᓂᕈᐊᒐᒃᓴᐅᑎᓪᓗᖓ ᓂᐊᖁᓐᖒᒥᐅᓪᓗ. 
ᐊᒃᓱᐊᓗᒃ ᐃᑲᔪᖅᓱᖅᑕᐅᓚᐅᕋᒪ ᑲᔪᖏᖅᓴᐃᓪᓗᑎᒡᓗ.  
 
ᖁᔭᓕᕗᖓ ᐊᒃᓱᒻᒪᕆᐊᓗᒃ. ᓂᕈᐊᒐᒃᓴᐅᓚᐅᖏᒃᑲᓗᐊᖅᑐᖓᓕ ᑕᒪᐅᖓ ᓯᕗᓕᖅᑎᐅᓂᕐᒧᑦ. ᑭᓯᐊᓂ ᑖᒃᑯᐊ 
ᐃᑲᔪᖅᓱᐃᔪᑦ ᐊᒥᓲᓂᖏᓐᓄᑦ ᑲᔪᖏᓕᓚᐅᕋᒪ ᑕᒪᑐᒧᖓ ᐊᖏᖅᖢᖓᓗ. 
 
ᖁᔭᓐᓇᒦᕈᒪᖕᒥᔭᒃᑲ ᐃᓚᑯᓗᒃᑲ ᕿᑐᕐᖓᒃᑲ ᐃᑲᔪᖅᑐᐃᖏᓐᓇᕐᒪᑕ ᐅᕙᓐᓂᑦ, ᐊᐱᕆᓚᐅᖅᖢᒋᑦ ᑭᓯᐊᓂ ᑕᕝᕙᓂ 
ᓇᖏᕈᓐᓇᖅᓯᔪᖓ ᓵᑦᑎᓐᓂ.  
 
ᓂᕈᐊᖅᑕᐅᓇᓱᓚᐅᓐᖏᑦᑑᔪᖓᐃᓛᒃ ᓯᕗᓕᖅᑎᒃᓴᐅᓂᕐᒧᑦ ᐊᒥᓱᒻᒪᕆᐊᓗᐃᑦ ᐃᓄᐃᑦ ᐃᑲᔪᖅᑐᐃᓚᐅᕐᓂᖏᓐᓄᑦ 
ᑕᒫᓃᓐᓇᒪ. ᐃᓕᓴᕆᔪᒪᑦᑎᐊᖅᐸᕋᓗ ᐹᓪ ᐅᑲᓕᖅ, ᓯᕗᓕᖅᑎᐅᕌᖅᑐᖅ ᑕᒪᐅᖓ ᓄᓇᕗᑦ ᒐᕙᒪᖓᑦ 
ᐱᓐᖑᖅᑎᑕᐅᑎᓪᓗᒍ. ᐊᒥᓱᒻᒪᕆᐊᓗᐃᑦ ᐱᒋᐊᖅᓯᒪᓕᖅᐳᑦ ᓄᓇᕗᑦ ᒐᕙᒪᒃᑯᖏᓐᓂ ᐃᖅᑲᓇᐃᔭᕐᕖᑦ ᐊᔾᔨᒌᖏᑦᑐᑦ 
ᐊᐅᓚᑦᑎᐊᓕᖅᖢᑎᒃ ᒐᕙᒪᐅᓪᓗᑎᑦ. 
 
ᐊᒻᒪᓗ ᐱᓗᐊᖅᑐᒥᑦ ᖁᔭᓕᔪᒪᒋᕗᖓ ᐃᓐᓇᑯᓗᑦᑎᓐᓂᑦ, ᐃᓱᒪᒋᔭᒥᖕᓂᒃ ᐅᖃᐅᔾᔨᖃᑦᑕᕐᒪᑕ ᐅᕙᓐᓂᒃ 
ᐊᔪᕆᖅᓱᐃᓪᓗᑎᒡᓗ ᐃᓄᐃᑦ ᖃᐅᔨᒪᔭᖏᓐᓂᑦ. ᐊᑐᕆᐊᖃᑦᑕᖅᑎᓐᓂᒡᓗ  



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  

ᐊᒃᓱᒻᒪᕆᐊᓗᑦ ᐊᑑᑎᖃᖅᓯᒪᕗᖅ ᐅᖃᐅᓯᖅᑎᑦ, ᐃᑲᔪᖅᑐᐃᒐᔅᓯᓗ ᐅᕙᑦᑎᓂᑦ. ᓄᓇᕗᒻᒥᐅᓕᒫᑦ ᑐᓐᖓᓂᖃᖅᐳᖅ 
ᓯᓚᑐᓂᔅᓯᓐᓂᒃ ᖃᐅᔨᒪᓂᔅᓯᓐᓂᒡᓗ. 
 
ᑕᕝᕙᓂ ᐅᖃᓪᓚᖕᓂᐊᖅᑎᓪᓗᖓ ᐃᓱᒪᒃᓴᖅᓯᐅᕕᒡᔪᐊᖅᑲᐅᒐᒪ ᐃᓄᒃᑎᑐᐃᓐᓇᕐᓘᓐᓃᑦ ᐅᕝᕙᓘᓐᓃᑦ ᖃᓪᓗᓈᑎᑐᑦ 
ᐱᓂᐊᖅᐳᖓ, ᖃᓪᓗᓈᑎᑑᕐᓂᐊᖅᑲᐅᖕᒥᒐᒪ ᐃᓱᒪᓕᖅᑲᐅᒐᒪ ᖃᓪᓗᓈᑎᑐᑦ ᐱᒋᐊᓚᐅᕐᒥᓚᖓ. 
 
(ᑐᓵᔨᑎᒍᑦ) ᐊᒻᒪᑦᑕᐅᖅ ᕌᓐ ᐃᐊᓕᐊᑦ ᖁᔭᓐᓇᒦᕈᒪᔭᕋ ᓂᕈᐊᕋᒃᓴᓐᖑᖅᑎᑦᑎᖕᒪᑦ ᐅᕙᓐᓂᑦ ᑖᓐᓇ ᐊᒃᓱᐊᓗᒃ 
ᐅᖁᒪᐃᑦᑑᓪᓗᓂ ᑎᒍᒐᒃᑯ ᐊᒃᓱᐊᓗᒃ ᐃᓱᒪᒃᓴᖅᓯᐅᕈᑎᒋᓯᒪᓪᓗᒍ ᓄᓇᕗᓪᓗ ᐃᓱᒪᒋᓯᒪᓪᓗᒍ, ᐃᓱᒪᒋᓯᒪᓪᓗᒋᑦ 
ᓯᕗᓂᒃᓴᕆᔭᕗᑦ, ᐊᒻᒪᓗ ᐊᒃᓱᕈᑦᑎᐊᖅᖢᖓ ᐃᓱᒪᒃᓴᖅᓯᐅᕈᑎᒋᓚᐅᖅᑕᕋ ᑖᒃᑯᐊ ᐊᖅᑯᑎᒋᓂᐊᖅᑕᕗᑦ 
ᓯᕗᓂᒃᓴᑦᑎᓐᓂ. 
 
ᐃᖅᑲᐃᑎᑕᐅᖃᑦᑕᖅᓯᒪᒐᒪ ᑲᒪᒋᔭᒃᓴᕆᔭᑦᑎᓐᓂ ᑕᒪᒃᑯᓂᖓ ᐃᓘᓐᓇᑕ ᐃᓄᖁᑎᑦᑎᓐᓄᑦ 
ᐃᑯᔪᖅᑐᐃᔪᒻᒪᕆᐊᓘᑎᓪᓗᒋᑦ ᐊᒃᓱᐊᓗᒃ ᐊᑐᐃᓐᓇᐅᖅᑰᔨᓕᕋᒪ ᐱᒻᒪᕆᐊᓗᖕᒥᑦ ᑎᒍᓯᔭᕆᐊᒃᓴᖅ ᐱᓕᕆᐊᒃᓴᒥᑦ.  
 
ᓂᕈᐊᖅᑕᐅᓂᖓ ᓯᕗᓕᖅᑎᐅᓂᐊᖅᑐᖅ ᓄᓇᕗᒻᒥ ᑐᓐᖓᕕᖃᕐᓂᐊᖅᑐᑦ ᐅᖃᐅᓯᑐᐃᓐᓇᕐᒥᑦ 
ᑐᓐᖓᕕᖃᕆᐊᖃᖏᑦᑐᖅ ᐅᓪᓗᒥ ᐊᒻᒪᑦᑕᐅᖅ ᑐᓐᖓᕕᖃᕐᓗᑎᒃ ᐃᓅᖃᑎᑦᑎᓐᓂᑦ ᖃᐅᔨᒪᓂᕆᔭᔅᓯᓐᓂᑦ. 
ᑐᓐᖓᕕᖃᕐᓗᑎᒡᓗ ᐱᓕᕆᔪᓐᓇᕐᓂᕆᔭᔅᓯᓐᓂᑦ ᐃᖅᑲᓇᐃᔭᖃᑎᒌᖕᓂᒃᑯᑦ ᑐᓐᖓᕕᖃᕐᓗᓂᓗ 
ᐊᖏᖅᓯᒪᓂᕆᔭᑦᑎᓐᓂᒃ ᑐᓐᖓᕕᒋᔭᖏᓐᓂᒃ ᓄᓇᕗᑦ ᒐᕙᒪᒃᑯᖏᑕ ᐱᖃᓯᐅᔾᔨᓯᒪᓗᑎᑦ ᐃᓄᐃᑦ 
ᖃᐅᔨᒪᔭᑐᖃᖏᑦ, ᑐᓐᖓᕕᖃᕐᓗᑎᒡᓗ ᐅᕙᒍᑦ ᐃᒻᒥᒧᑦ ᐊᓐᓂᕆᔭᑦᑎᓐᓄᑦ. 
 
ᐃᓱᒪᒋᒐᒃᑯ ᑕᒪᓐᓇ ᐃᓱᒪᓕᐅᕈᑎᒋᔭᖅ ᓯᕗᓪᓕᕐᒥᑦ ᐃᖅᑲᐃᖅᑳᕐᓗᑕ ᖃᓄᑎᒋ ᓯᕗᒧᐊᒃᓯᒪᖕᒪᖔᑦᑕ ᐊᕐᕌᒍᑦ 
ᐊᕙᑎᑦ ᐊᓂᒍᖅᓯᒪᓕᖅᑐᑦ ᐅᓄᖅᑐᑦ ᓄᓇᕗᒡᒍᖅ ᐱᓐᖑᔾᔮᖏᒻᒪᑦ. ᑭᓯᐊᓂᓕ ᑕᑯᓕᕆᔅᓯᓕ ᑕᒫᓃᓕᖅᑐᒍᑦ 
ᓂᑯᕕᖓᓪᓗᑕ ᒪᓕᒐᓕᐅᕐᕕᑦᑎᓐᓂ ᓇᖕᒥᓂᖅ ᑲᑎᒪᔾᔪᑎᖃᖅᖢᑕ ᑭᖑᓪᓕᕐᒥᑦ ᐱᓕᕆᔭᐅᓂᐊᕐᒪᖔᑕ ᐅᕙᒍᑦ 
ᓄᓇᕗᑦ ᒪᒃᑯᒃᑲᓗᐊᖅᑎᓪᓗᒍ ᓄᓇᕗᖁᑎᒋᔭᕗᑦ ᐊᒻᒪ ᐅᒪᑦᑎᐊᖅᑎᓪᓗᒍ ᐊᒃᓱᕉᓴᖕᓇᖅᑐᓂᑦ ᑐᓗᖅᑕᕐᓇᖅᑐᓂᑦ 
ᑕᒪᐅᖓ ᑎᑭᓯᒪᒐᑦᑕ ᐊᑐᖃᑦᑕᕋᓗᐊᖅᑎᓪᓗᑕ.  
 
ᐊᕐᕌᒍᑦ ᖁᓕᑦ ᐊᓂᒍᖅᓯᒪᓕᖅᑐᑦ ᓄᓇᓕᓕᒫᑦ ᑕᒪᒃᑯᐊ ᓂᕆᐅᖕᓂᖃᑦᑎᐊᓚᐅᕐᒪᑕ ᐸᕐᓇᐅᑎᒋᔭᐅᓕᖅᑎᓪᓗᒍ 
ᓄᓇᕗᑦ ᓇᖕᒥᓂᕆᓕᓛᕋᑦᑎᒍᑦ. ᑕᐃᔅᓱᒪᓂᐅᑎᓪᓗᒍ ᐊᕐᕌᒍᓂᑦ ᑕᐅᑐᓐᖑᐊᖃᓚᐅᖅᓯᒪᒐᑦᑕ ᐃᓐᓇᑐᖃᖅᐳᑦ 
ᓄᓇᓕᖕᒥᐅᑕᓪᓗ ᑕᐅᑐᓐᖑᐊᖅᖢᑎᒃ ᓯᕗᓂᒃᓴᑦᑎᓐᓂ ᑐᓐᖓᕕᖃᖅᖢᑎᑦ ᓂᕆᐅᖕᓂᕐᒥᑦ ᐊᒻᒪ ᕿᑐᕐᖓᑦᑎᓐᓄᑦ 
ᐊᖏᖅᓯᓯᒪᓂᕐᒥᑦ ᑲᑐᔾᔨᓪᓗᑕ ᐊᖏᖃᑎᒌᓚᐅᖅᓯᒪᒐᑦᑕ ᓯᕗᓂᒃᓴᓕᐅᕈᒪᓪᓗᑕ. 
 
ᐊᕐᕌᒍᑦ 8 ᐊᓂᒍᖅᓯᒪᓕᖅᑐᑦ ᒐᕙᒪᒃᑯᑦ ᓯᕗᓕᖅᑎᐅᑎᓪᓗᒋᑦ ᐊᒃᓱᐊᓗᒃ ᑕᖏᓕᖕᒥᑦ ᑐᓐᖓᕕᓕᐅᖅᓯᒪᖕᒪᑦ 
ᐅᕙᑦᑎᓐᓄᑦ ᐃᓕᓴᕆᔪᒪᓪᓗᒋᑦ ᐱᓕᕆᑦᑎᐊᖅᓯᒪᔭᖏᑦ ᐹᓪ ᐊᒻᒪᓗᑦ ᒪᕐᕉᒃ ᒥᓂᔅᑕᐃᑦ ᑲᑎᒪᕕᒋᓯᒪᔭᖏᑦ.  
ᐊᒃᓱᐊᓗᒃ ᐱᒋᐊᖅᑎᑦᑎᑦᑎᐊᖅᓯᒪᖕᒪᑕ ᑕᒪᓐᓇᓗ ᐱᔭᕐᓂᓐᖏᑦᑑᖏᓐᓇᐅᔭᕋᓂ.  
 
ᕿᕕᓯᕋᕋᒪ ᑕᒫᓂ ᑕᑯᓇᒃᖢᖓ ᐆᒻᒪᕆᑦᑎᐊᖅᑐᑦ ᐱᔪᒪᓂᖃᑦᑎᐊᖅᑐᑦ ᑕᒫᓃᑦᑐᑦ. ᐃᓚᒋᔭᐅᑦᑎᐊᖅᑐᑦ 
ᓄᓇᕗᓐᖑᖅᑎᑕᐅᑎᓕᖅᑎᓪᓗᒋᑦ ᐱᑕᖃᕈᓐᓃᖅᑑᔮᕐᒪ. ᐅᓄᖅᑐᑦ ᓄᓇᕗᒻᒥᐅᑦ ᒐᕙᒪᒃᑯᓐᓂᑦ ᓅᑉᐸᓪᓕᐊᓕᕐᒪᑕ 
ᐊᔭᖏᓪᓗ ᓅᑉᐸᓪᓕᐊᓕᖅᑐᑦ ᓂᕆᐅᖕᓂᕐᒥᓂᑦ ᑕᐅᑐᓐᖑᐊᖅᑕᒥᖕᓂᒡᓗ ᓅᑉᐸᓪᓕᐊᓕᕐᒪᑕ 
ᐱᓕᕆᐊᒃᓴᕆᒐᓗᐊᖅᑕᒥᖕᓂ ᕿᒪᐃᓪᓗᑎᑦ. ᑖᒃᑯᐊ ᐊᒃᑐᖃᑦᑕᐅᑎᒃᑲᓐᓂᖁᓪᓗᒋᑦ ᑕᐅᑐᓐᖑᐊᖅᑕᐅᔪᑦ ᐊᒻᒪᓗᑕᐅᖅ 
ᓂᕆᐅᓐᓂᒋᔭᐅᔪᑦ ᐃᓄᖁᑎᒋᔭᕗᑦ ᐱᖃᓯᐅᑎᓗᑎᒃ ᓄᓇᕗᑦ ᐱᕈᖅᐸᓪᓕᐊᑎᑦᑕᕆᐊᖃᓕᕋᑦᑎᒍᑦ.  
 
ᑭᓇᒃᑯᑦ ᓯᕗᓕᖅᑎᐅᒻᒪᖔᑕ ᒐᕙᒪᒃᑯᓐᓄᑦ ᐱᒻᒪᕆᐅᕗᖅ. ᑕᐃᔅᓱᒪᓂ ᓂᕈᐊᒐᔅᓴᐅᑎᓪᓗᑕ ᐅᖃᓪᓚᑲᑕᒃᑎᓪᓗᑕ 
ᓇᓗᓇᕈᓐᓃᓚᐅᖅᑐᑦ ᐅᓄᖅᑐᐋᓗᐃᑦ ᐊᓯᔾᔩᖁᔨᓕᕐᒪᑕ. ᑖᓐᓇᑕᐅᖅ ᑕᒪᐃᓐᓇᑕᐅᖅ ᐃᓱᒪᒋᔭᖏᑦ ᐱᖃᑕᐅᕗᖓ. 
ᐱᔭᕆᐊᖃᖅᑐᒍᑦ ᓴᓐᖏᔪᓂᒃ ᐊᐅᓚᑦᑎᔩᑦ ᑲᑎᒪᔨᒋᔭᖏᓐᓂᒃ ᐊᐅᓪᓗᔾᔨᔪᓐᓇᕐᓗᑎᒃ ᑲᔪᓯᑎᑦᑎᔪᓐᓇᕐᓗᑎᒃ 
ᓱᕐᕌᖏᓪᓗᑎᒃ, ᑕᐃᒪᓐᓇᓗ ᑐᓵᔪᒪᑦᑎᐊᕐᓗᑎᒃ ᓄᓇᓕᑦᑕ ᖃᓄᖅ ᐅᖃᕈᒪᒻᒪᖔᑕ ᐊᒻᒪᓗᑦᑕᐅᖅ 
ᓯᕗᓕᖅᑎᐅᑦᑎᐊᕐᓗᑎᒃ ᑎᓕᐅᖃᑎᒌᖃᑦᑕᕐᓗᑎᒃ ᖃᓄᖅ ᐱᐅᑦᑎᐊᕐᓂᖅᐹᒥᒃ ᐃᒻᒥᓐᓂᒃ ᐊᔪᓐᖏᓐᓂᕐᒥᓂᒃ 
ᐊᑐᕐᓗᑎᒃ.  

ᐅᓪᓗᒥ ᐱᓕᕆᔭᕗᑦ ᑖᒃᑯᐊ ᐃᖅᑲᐅᒪᔭᐅᖏᓐᓇᕐᓂᐊᓕᖅᑐᑦ ᕿᑐᓐᖓᑦᑎᓐᓄᑦ ᐃᕐᖑᑕᑦᑎᓐᓄᓪᓗ. ᑖᓐᓇ 
ᐊᔅᓱᕉᓴᑐᐃᓐᓇᕐᓂᕐᒥᑦ ᐃᖅᑲᓇᐃᔭᕐᓂᕐᒥᑦ ᐱᓕᕆᔭᕆᐊᖃᕐᓂᐊᓕᖅᑐᒍᑦ ᓯᓚᑐᔫᓗᑕ ᐃᖅᑲᓇᐃᔭᕆᐊᖃᕐᓂᐊᖅᑐᒍᑦ 
ᐃᖅᑲᓇᐃᔭᖃᑎᒌᓪᓗᑕᓗ. ᐅᕙᒍᑦ ᓯᕗᓕᖅᑎᖃᕆᐊᖃᕋᑦᑕ ᑐᓱᒋᔭᐅᔪᓐᓇᖅᑐᒥᒃ ᑎᓕᐅᕆᔪᓐᓇᖅᑐᒥᓪᓗ ᒐᕙᒪᒃᑯ 
ᑲᑐᔾᔨᖃᑎᒌᑦᑎᐊᕐᓗᑎᒃ. 
 
ᑕᒪᐅᓐᖓᕋᒪ ᐃᖅᑲᓇᐃᔭᖃᑦᑕᖅᓯᒪᔭᓐᓂᒃ ᑕᒫᓐᖓᑦ ᐱᔅᓇᓯᖃᕐᓂᕐᒥᓪᓗ, ᓄᓇᓕᓐᓂᓗ ᐊᑦᑐᐊᓂᖃᑦᑎᐊᕐᓂᖅ 
ᐊᒻᒪᓗᑕᐅᖅ ᐱᔭᕇᖅᓯᒪᔭᒃᑲ ᐊᔾᔨᒌᓐᖏᑦᑐᓂᒃ ᑎᒥᐅᔪᓂᑦ. ᐊᕐᕌᒍᑦ ᑕᓪᓕᒪᑦ ᐅᖓᑖᓄᑦ ᐅᖃᐅᓯᓕᕆᓂᕐᒧᑦ 
ᑲᒥᓴᓇᐅᓯᒪᓪᓗᖓ, ᓄᓇᕘᒥᑦ ᐃᓚᐅᓯᒪᓪᓗᖓ ᐅᖃᐅᓯᓕᕆᓂᕐᒧᑦ ᐱᖁᔭᔅᓴᓂᒃ ᐅᓂᒃᑳᓕᐅᖃᑦᑕᖅᖢᖓᓗ 
ᑲᑎᒪᔨᕋᓛᓄᑦ ᑕᐃᒪᓐᓇ ᐅᓄᖅᑐᐋᓗᓐᓂᑦ ᐃᓕᑉᐹᓪᓕᖅᑎᑦᑎᓯᒪᒻᒪᑦ ᒪᓕᒐᓕᐅᕐᕕᒻᒧᑦ ᒥᔅᓵᓄᑦ. 
 
ᖃᐅᔨᒪᑦᑎᐊᖅᑐᖓᑦᑕᐅᖅ ᐃᓱᒪᓕᐅᕐᓂᕐᒥᒃ ᐱᐅᔪᓂᒃ ᓈᓚᒍᓐᓇᑦᑎᐊᖅᖢᖓᓗ ᕿᒥᕈᓇᒍᓐᓇᖅᖢᖓᓗ ᑭᓱᓂᒃ 
ᐅᖃᐅᔾᔭᐅᓕᕋᓗᐊᕐᒪᖔᕐᒪ ᑎᓕᐅᕆᔪᓐᓇᖅᖢᖓᓗ. ᓴᖅᑭᑦᑎᖁᓪᓗᒋᑦ ᐃᓱᒪᒋᔭᒥᓐᓂᒃ ᐊᒻᒪ 
ᐊᑐᓕᖁᔭᓕᐊᕆᔭᒥᓐᓂᒃ ᐃᓅᖃᑎᒃᑲ. ᐊᒻᒪᓗᑕᐅᖅ ᖃᐅᔨᒪᔪᖓ ᐊᔪᕈᓐᓃᖅᓴᓂᕐᒥᒃ ᑎᓕᐅᖅᓯᓂᕐᒥᒃ ᒥᓂᔅᑕᐃᑦ 
ᑲᑎᒪᔨᖏᑦ ᐊᑐᑦᑎᐊᖁᓪᓗᒋᑦ. ᒥᓂᔅᑕᐃᑦ ᑲᑎᒪᔨᒋᔭᖏᑦ ᐊᑐᖅᓯᒪᔭᒥᓐᓂᒃ ᐊᑐᕐᓗᑎᒃ ᓴᓐᖏᔪᒥᒃ 
ᑲᑐᔾᔨᖃᑎᒌᒃᑕᐅᓂᐊᕐᒪᑕ. ᐊᒻᒪᑕᐅᖅ ᐅᐱᒍᓱᑦᑎᐊᖅᑐᖓ ᐱᓕᕆᖃᑕᐅᓂᕐᒥᒃ ᒥᓂᔅᑕᐃᑦ ᑲᑎᒪᔨᖏᓐᓂᒃ 
ᓴᖅᑭᑦᑎᓂᕐᒥᒃ, ᒪᑐᐃᖓᑦᑎᐊᕐᓗᑎᒃ ᑭᐅᔪᓐᓇᑦᑎᐊᕐᓗᑎᒃ, ᐃᓕᓐᓂᐊᕈᓐᓇᑦᑎᐊᕐᓗᑎᓪᓗ. ᒥᓂᔅᑕᐃᑦ ᑲᑎᒪᔨᖏᑦ 
ᑕᐃᒪᓐᓇ ᐱᓕᕆᔪᓐᓇᑦᑎᐊᕐᓗᑎᒃ ᖃᐅᔨᒪᑦᑎᐊᕐᓂᐊᕐᒪᑕ ᑭᓱᓕᕆᔨᐅᒻᒪᖔᕐᒥᓐᓂᒃ. 
 
ᓄᓇᓕᑦᑕ ᑭᓐᖒᒪᔭᖏᑦ ᐊᖏᔫᑎᐊᓘᒻᒪᑕ ᐃᓕᓐᓂᐊᕐᓂᓕᕆᓂᒃᑯᑦ, ᐋᓐᓂᐊᖃᕐᓇᖏᓐᓂᓕᕆᔨᒃᑯᑦ ᐊᒻᒪᓗᑕᐅᖅ 
ᒐᕙᒪᒃᑯᑦ ᐱᔨᔅᓯᕈᑎᖏᑦ ᐱᐅᑦᑎᐊᖁᓪᓗᒋᑦ. ᐃᖅᑲᓇᐃᔭᖅᑕᐅᓂᖓ ᒐᕙᒪᒃᑯᑦ ᓄᓇᕘᒥᑦ ᐱᒋᐊᓕᓵᑕᐃᓐᓇᕐᒪᑦ. 
ᐃᓚᖏᑦ ᐱᓕᕆᕝᕕᐅᔪᑦ ᑕᓪᓕᒪᓂᒃ 6-ᓂᓪᓘᓐᓃᑦ ᒥᓂᔅᑕᖃᖅᓯᒪᔪᑦ ᐊᕐᕌᒍᓂᑦ ᑕᐃᒪᓐᓇᑎᒋ ᑖᒃᑯᐊ. ᐊᒻᒪᓗᑦᑕᐅᖅ 
ᐃᖅᑲᓇᐃᔭᖅᑐᔅᓴᐃᑦ ᐃᓐᓄᔅᓯᒪᓐᖏᑦᑐᑦ ᐅᓄᖅᑐᐊᓘᒻᒪᑕ.  
 
ᐱᔭᕐᓂᓐᖏᑦᑐᐊᓘᓐᒪᑦ ᐱᓕᕆᑎᓇᓱᒋᐊᔅᓴᖅ, ᑕᐃᒪᓐᓇ ᓄᑦᑎᕇᓐᓇᐅᔭᕈᑦᑕ ᑕᐃᒪᐃᓕᐅᓐᖏᒃᑯᑦᑕ ᐱᓕᕆᔾᔪᑎᓂᒃ 
ᐃᖅᑲᓇᐃᔭᑦᑎᐊᖁᓪᓗᒋᑦ. ᒐᕙᒪᐅᓪᓗᑕ ᐱᓕᕆᔪᓐᓇᑦᑎᐊᕐᓂᖅᓴᐅᔭᕆᐊᖃᕋᑦᑕ ᓇᓗᓇᐃᖅᓯᒪᑦᑎᐊᕆᐊᕐᓗᒋᓪᓗ 
ᑕᒪᒃᑯᐊ ᑭᓱᓂᒃ ᑐᕌᒐᔅᓴᖃᕐᒪᖔᑕ ᖃᓄᐃᒻᒪᓪᓗ ᑐᕌᒐᔅᓴᕆᒻᒪᖔᑦᑎᒍᑦ. 
 
ᓯᕗᓪᓕᖅᐹᒥᑦ ᓯᕗᓕᖅᑎᐅᓕᕈᒪ, ᐊᐱᕆᒐᔭᕋᒪ ᖃᓄᖅ ᐱᑦᑎᐊᕐᓂᖃᖅᑎᑎᒋᓐᓂᕐᒪᖔᑕ ᑎᑎᕋᖁᓪᓗᒋᑦ 
ᕿᒥᕐᕈᓇᖁᓪᓗᒋᑦ ᖃᓄᐃᓕᐅᕐᒪᖔᑕ ᑭᓱᓪᓗ ᐊᓯᔾᔨᕆᐊᖃᕐᒪᖔᑕ. ᐊᐱᕆᔪᒪᒐᔭᖅᑕᒃᑲ ᒥᓂᔅᑕᐃᑦ ᑲᑎᒪᔨᖏᑦ 
ᐊᒻᒪᓗ ᓄᓇᓖᑦ ᐅᓂᒃᑳᖁᓗᒋᑦ ᖃᓄᐃᓕᖓᓕᕐᒪᖔᑕ ᒫᓐᓇ ᓇᓃᓕᕐᒪᖔᑕ, ᐅᑯᓂᖓᓗ ᐊᐱᕆᓗᖓ. 
 

1. ᑭᓱ ᐊᔪᓐᖏᑦᑎᐊᖅᖢᓂ ᑲᔪᓯᕙ? (ᐃᓕᓴᕆᔭᐅᓯᒪᕙᓗ ᐊᒻᒪ ᑖᓐᓇ ᑐᓐᖓᕕᓕᐊᕆᓗᒍ) 
 

2. ᑭᓱ ᐱᐅᓯᒋᐊᕆᐊᖃᖅᐹ? (ᕿᓂᕐᓗᑎᒍᑦ ᐱᐅᓯᒋᐊᕐᓂᐊᕋᑦᑎᒍᑦ) 
 

3. ᑭᓱ ᐊᐅᓚᓂᖃᑦᑎᐊᓐᖏᓚᖅ? (ᑕᐃᒪᐃᓛᒃ ᓄᖅᑲᕐᓂᐊᕋᑦᑎᒍᑦ ᑕᒪᓐᓇ ᐊᐅᓚᓂᖃᓐᖏᑦᑐᖅ 
ᐊᔪᖅᑐᕈᓗᐃᑦ)  

 
ᑕᐃᒪᓐᓇ ᐱᔭᕐᓂᖅᐸᓕᑦᑎᔫᒐᓗᐊᖅ ᑭᓯᐊᓂ ᐃᑲᔪᖃᑎᒌᓐᓂᒃᑯᑦ, ᐅᑉᐱᕈᓱᖃᑎᒌᓐᓂᒃᑯᑦ ᐱᔪᒪᓂᒃᑯᓪᓗ ᒐᕙᒪᒃᑯᑦ 
ᐃᓗᐊᓂᑦ ᓄᓇᓖᓐᓗ ᐃᓗᐊᓂᑦ ᐊᒻᒪᓗᑦᑕᐅᖅ ᒪᕐᕉᓕᖅᑲᖓᓗᑎᒃ ᐅᖃᖃᑎᒌᖃᑦᑕᕆᐊᖃᕐᒪᑕ ᓯᕗᓕᖅᑎ 
ᐃᓕᕋᒋᔭᐅᓐᖏᓪᓗᓂ ᐅᐸᒃᑕᐅᔪᓐᓇᕐᓗᓂ ᐅᑉᐱᕆᔭᐅᑦᑎᐊᕐᓗᓂ ᓈᓚᒃᑕᐅᑦᑎᐊᕐᓗᓂ ᐅᐱᒋᔭᐅᑦᑎᐊᕐᓗᓂᓗ.  
 
ᐅᓄᖅᑐᐋᓗᓐᓂᑦ ᑕᕝᕙᓂ ᒐᕙᒪᒃᑯᓐᓂᑦ ᑕᒻᒪᓐᖏᖦᖢᑕ ᐊᕐᕌᒍ 8 ᐃᓗᐊᓂ ᐱᓕᕆᖃᑦᑕᖅᓯᒪᓕᕋᑦᑕ. ᑭᓯᐊᓂ 
ᓯᕗᒧᐊᑦᑎᐊᕆᐊᖃᕐᒪᑕ ᐱᔾᔪᑏᑦ, ᑕᒪᒃᑯᐊ ᓲᕐᓗ:  

• ᒐᕙᒪᒃᑯᑦ ᐊᔪᕈᓐᓃᖅᓴᖁᓪᓗᒋᑦ ᐃᖅᑲᓇᐃᔭᕆᐊᒃᓴᒥᓂᒃ ᐱᓕᕆᔪᓐᓇᕐᓂᐊᕐᒪᑕ ᐃᑲᔪᕐᓗᒋᓪᓗ 
ᑭᒃᑯᑐᐃᓐᓇᐃᑦ ᓄᓇᓕᖕᒥᐅᑕᓪᓗ ᐊᔪᕈᓐᓃᖅᓴᖁᓪᓗᒋᑦ;  

• ᑮᓇᐅᔭᓕᐅᕋᓱᐊᕐᓂᖅ ᑕᒪᓐᓇ ᐋᖅᑭᒃᑕᐅᓗᒍ ᐃᒻᒥᓂᕿᓕᕈᓐᓇᕐᓂᐊᕐᒪᑕ ᐊᐅᓪᓗᔾᔨᓂᖅᓴᐅᓗᑎᒃ 
ᑕᒪᒃᑯᓂᖓ ᑭᖑᓂᑦᑎᓐᓂᑦ;  

• ᐋᓐᓂᐊᖃᖅᑕᐃᓕᒪᓂᖅ ᐃᓅᓯᓕᕆᓂᕐᒧᓪᓗ ᐱᕙᓪᓕᐊᑎᑦᓯᓂᖅ;  
• ᐋᓐᓂᐊᖃᖅᑕᐃᓕᒪᓂᕐᓗ ᓂᖀᓪᓗ ᐊᑭᑐᓗᐊᖁᓇᒋᑦ ᐃᓅᓕᓴᖅᑕᐅᔾᔪᑏᓪᓗ;  
• ᒐᕙᒪᒃᑯᓪᓗ ᑐᓴᐅᒪᑎᑦᑎᑦᑎᐊᖃᑦᑕᕐᓗᑎᒃ ᑕᖅᑲᒃᑯᓂᖓ ᐃᓕᓴᕆᔭᐅᓯᒪᔪᑦ ᐅᖃᐅᓯᑦ ᐊᑐᕐᓗᒋᑦ ᐱᔅᓂᔅ-

ᖑᔪᓪᓗ ᐱᔨᑦᑎᕈᓐᓇᖁᓪᓗᒋᑦ ᐃᓄᒃᑎᑑᕐᓗᑎᒃ;  
• ᑕᒪᒃᑯᐊ ᐃᓄᐃᑦ ᓯᕗᓪᓕᐅᔾᔭᐅᓗᑎᒃ ᐱᓕᕆᔾᔪᑎᒃᓴᐃᓪᓗ ᖃᓄᐃᖏᑦᑎᐊᕐᓗᓂ ᐃᓕᓐᓂᐊᖅᑐᓕᕆᓂᖅ 

ᐋᖅᑭᒃᓯᒪᓂᐊᕐᒪᑦ ᐊᒻᒪᓗᑦᑕᐅᖅ ᐃᓕᓐᓂᐊᖅᑎᑦᑎᖃᑦᑕᕐᓗᑎᒃ ᓂᐅᕐᕈᑎᒃᓴᖃᕐᓂᕐᒧᓪᓗ; ᐊᒻᒪᓗᑦᑕᐅᖅ  
• ᐱᔾᔪᑎᐅᔪᑦ ᑕᒪᒃᑯᐊ ᐋᓐᓂᕈᑕᐅᔪᑦ ᐅᓄᕈᓐᓃᖅᐹᓪᓕᖁᓪᓗᒋᑦ ᐊᓯᖏᓐᓄᓪᓗ ᐋᓐᓂᖅᓯᔾᔪᑎᐅᕙᒃᑐᑦ.  

 
ᐃᓚᒋᓪᓗᒋᑦ ᑕᐃᒃᑯᓄᖓ ᖁᓛᓂᑦ ᑕᐃᕋᑖᖅᑕᓐᓄᑦ ᐱᖓᓱᓂᒃ ᐊᒃᓱᕉᓴᖕᓇᖅᑐᓄᑦ ᖁᓕᓄᑦ ᐊᕐᕌᒍᓄᑦ 
ᓵᓐᖓᒃᓯᓂᐊᕋᑦᑕ:  
 

1. ᐅᑭᐅᖅᑕᖅᑐᒥᒃ, ᐅᑭᐅᖅᑕᖅᑐᖅ ᑲᓇᑕᐅᑉ ᐱᒋᖕᒪᒍ ᐃᓄᐃᓪᓗ ᓄᓇᖁᑎᒋᖕᒪᒍ ᐃᓄᐃᑦ ᐃᓗᐊᓂ. 
ᖃᓄᕐᓕ ᓄᓇᕗᑦ ᓯᕗᓕᖅᑎᐅᓂᐊᖅᐸ ᑕᒪᑐᒧᖓ ᐊᒻᒪᓗᑦᑕᐅᖅ ᐃᓄᐃᑦ ᐃᓚᐅᓗᑎᒃ ᐊᔾᔨᐅᖏᑦᑐᒥᒃ 
ᐃᓅᓯᖃᕐᒪᑕ ᐸᖅᑭᒃᖠᔨᐅᓪᓗᑎᒃ ᐅᑭᐅᖅᑕᖅᑐᒥ? 

 
2. ᑮᓇᐅᔭᓕᐅᕋᓱᐊᕐᓂᕐᒧᑦ ᓇᐅᒃᑯᓕᒫᑦᑎᐊᖅ. ᖃᓄᕐᓕ ᓄᓇᕗᒻᒥᐅᑦ ᐃᓘᓐᓇᖏᑦ ᐱᐅᔪᒥᒃ 

ᐃᓅᓯᖃᑦᑎᐊᕈᓐᓇᖅᐸᑦ ᓂᕿᒃᓴᑦᑎᐊᕙᖃᕐᓗᑎᒃ, ᐊᖏᕐᕋᒃᓴᖃᕐᓗᑎᒃ, ᑮᓇᐅᔾᔭᒃᓵᖃᕐᓗᑎᒃ, ᐃᓅᓯᖏᑦ 
ᖃᓄᐃᖏᑦᑎᐊᕐᓗᑎᒃ ᐊᒃᓱᕉᓴᑦᑎᓐᓂᐊᖏᓐᓇᑦᑎᒍᑦ ᐃᓅᓕᓴᐃᔩᑦ ᐊᒻᒪᓗ ᐋᓐᓂᐊᖃᕐᓇᖏᑦᑐᓕᕆᔩᑦ 
ᐃᓅᓯᓕᕆᔩᓪᓗ ᐱᓕᕆᔭᐅᖃᑦᑕᕐᓗᑎᒃ ᓴᓐᖏᔪᒥᒃ ᐃᓚᒌᑦᑎᐊᕐᓂᐊᕐᒪᑕ? 

 
3. ᐊᕙᑎᓕᕆᓂᕐᒧᑦ ᐃᓕᖅᑯᓯᓕᕆᓂᕐᒧᓪᓗ ᐸᖅᑭᒃᖠᔨᐅᓂᖅ. ᖃᓄᕐᓕ, ᐃᓅᓪᓗᑕ, 

ᐸᖅᑭᒃᖠᖃᑦᑕᐅᑎᖃᑦᑕᖅᐱᑕ ᓄᓇᑦᑎᓐᓂᑦ ᓂᖅᔪᑎᑦᑎᓐᓂᑦ ᐊᒻᒪ ᓇᔪᒐᕆᔭᖏᓐᓂᑦ ᑕᐃᒃᑯᐊ 
ᐊᑐᖅᑕᐅᖁᔭᕗᑦ ᓄᑲᕆᔭᑦᑎᓐᓄᑦ ᓄᖅᑲᖠᓄᑦ ᐊᒡᒋᕐᓂᐊᖅᑐᓄᑦ? 

 
ᑕᒪᒃᑯᐊ ᐊᒃᓱᕈᕐᓇᖅᑐᑦ ᐊᒃᑐᐊᖃᑎᒌᒃᑐᐃᓐᓇᐅᖕᒪᑕ. ᐱᒻᒪᕆᐅᖕᒪᑦ ᑕᒪᓐᓇ ᐃᓅᓯᓕᕆᓂᕐᒧᑦ 
ᑮᓇᐅᔭᓕᐅᕋᓱᐊᕐᓂᕐᒧᑦ ᐊᕙᑎᓕᕆᓂᕐᒧᑦ ᐃᓕᖅᑯᓯᓕᕆᓂᕐᒧᑦ ᐱᖁᑎᖅᔪᐊᓕᕆᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᑦ 
ᓯᕗᓕᖅᑎᐅᓂᐅᒧᓪᓗ. ᐊᖑᒻᒪᑦᑎᑦᑎᐊᕆᐊᖃᕋᑦᑎᒍᑦ ᑕᐅᑐᓐᖑᐊᖅᑕᕗᑦ ᓂᕆᐅᒋᔭᕗᓪᓗ ᐃᒻᒥᓄᓪᓗ 
ᐊᖏᖃᑎᒌᒃᓯᒪᓂᕗᑦ.  
 
ᑭᓱᑐᐃᓐᓇᓕᒫᑦ ᐊᒃᑐᐊᓂᖃᕆᖕᒪᑕ ᑭᓯᐊᓂ ᒐᕙᒪᐅᓪᓗᑕ ᐊᒃᑐᐊᓯᒪᖃᑎᒌᓐᖏᓐᓇᑦᑕ, 
ᐃᖅᑲᓇᐃᔭᖃᑎᒌᓗᐊᖅᓯᒪᓐᖏᓐᓇᑦᑕ ᐊᒃᑐᐊᖃᑎᒌᖕᓂᕐᒥᒃ ᐃᖅᑲᓇᐃᔭᖃᑦᑕᖅᓯᒪᒐᑦᑕ ᐃᒻᒥᒃᑰᖅᖢᑕ. ᐱᓕᕆᕝᕕᒃ 
ᐊᑕᐅᓯᖅ ᐊᕕᒃᓯᒪᓪᓗᓂ ᐊᓯᖏᓐᓂᑦ ᐱᓕᕆᕝᕕᐅᔪᒥ. ᐋᖅᑭᒋᐊᕈᑎᒃᓴᐃᑦ ᑕᒪᒃᑯᓇᓐᖓᑦ ᐊᖏᓂᖅᓴᐅᖕᒪᑕ 
ᑐᓐᖓᕕᒋᔭᐅᓪᓗᑎᒃ ᐃᓗᐃᑦᑑᓈᖅᓯᒪᓂᖅᓴᐅᓗᑕ. 
 
ᐊᒃᑐᐊᖃᑎᒋᒋᐊᖃᓕᕋᑦᑎᒍᑦ ᓄᓇᓖᑦ ᑕᐃᒪᓐᓇ ᐊᑑᑎᖃᑦᑎᐊᖅᑐᓂᒃ ᐋᖅᑭᒋᐊᕈᑎᖃᖁᓪᓗᑕ ᓄᓇᓕᖕᓂᕐᒥᐅᑦ 
ᑭᒃᑯᑐᐃᓐᓇᐃᓪᓗ ᐊᒡᒍᖅᑐᖅᓯᒪᓂᕐᒦᑦᑐᓪᓗ ᐃᓚᐅᓕᖁᓪᓗᒋᑦ ᑕᐃᒪᓐᖓᑦ. ᑕᑉᐹᓐᖓᑦ ᖁᓛᓂᑦ ᐊᖓᔪᖅᑳᓂᑦ 
ᓯᐊᓛᓂᒃ ᐃᒪᓐᓇᐅᓐᖏᖔᖅᑐᖅ ᐱᖁᓕᖅᖢᒋᑦ. .  
 
ᐃᓅᓪᓗᑕ, ᖃᓪᓗᓈᓪᓗ ᐊᒻᒪ ᓂᕆᐅᒃᑐᐃᓐᓇᐅᖕᒪᑕ. ᐊᖑᒻᒪᑎᑕᐅᔭᕆᐊᖃᖏᑦᑐᖅ ᑖᓐᓇ ᐊᖑᔭᐅᑐᐃᓐᓇᕐᓗᓂ 
ᐅᖓᑖᓅᓪᓗᑎᒃ ᑭᓯᐊᓂ. ᐱᔭᕆᐊᖃᕋᑦᑕ ᐱᐅᓂᖅᐹᒥᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ, ᐃᓕᓐᓂᐊᖅᑐᓕᕆᓂᕐᒧᑦ 
ᐅᖃᐅᓯᓕᕆᓂᕐᒧᑦ, ᐃᓕᖅᑯᓯᓕᕆᓂᕐᒧᑦ, ᑮᓇᐅᔭᓕᐅᕋᓱᐊᕐᓂᕐᒧᑦ, ᐊᕙᑎᓕᕆᓂᕐᒧᓪᓗ ᓴᐳᒻᒥᖅᖠᕐᓂᕐᒥᒃ. ᒫᓐᓇ 
ᓯᕗᓕᖅᑎᐅᒐᑦᑕ ᑮᓇᐅᔭᓕᐅᕋᓱᐊᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ ᐅᔭᕋᖕᓂᐊᕐᓂᖅ, ᐃᖃᓪᓕᐊᓂᖅ, 
ᐳᓚᕋᖅᑐᓕᕆᓂᖅ, ᐃᓕᖅᑯᓯᓕᕆᓂᖅ ᐊᒻᒪᑦᑕᐅᖅ ᓯᕗᓪᓕᐅᔭᕆᐊᖃᕐᒥᔪᒍᑦ ᐃᓅᓯᓕᕆᓂᕐᒧᑦ ᐃᓄᐃᑦ ᐃᓚᒌᓪᓗ 
ᐱᕙᓪᓕᐊᔾᔪᑎᖏᓐᓂᑦ ᐊᒻᒪ ᐱᔨᑦᑎᕈᑎᖏᓐᓂᑦ ᒐᕙᒪᒃᑯᓐᓂᑦ. 



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  

ᐊᒃᓱᐊᓗᒃ ᒫᓐᓇ ᐱᓕᕆᐊᒃᓴᖃᓕᕋᑦᑕ ᑮᓇᐅᔭᓕᐅᕈᑎᒃᓴᐃᑦ ᓯᕗᓂᒃᓴᑦᑎᓐᓂᑦ ᖃᐅᔨᒪᑎᓐᓇᒋᑦ ᒫᓐᓇ 
ᓵᓐᖓᒃᓯᖕᒥᒐᑦᑕ ᑮᓇᐅᔭᓄᑦ ᐊᔪᖅᓴᐅᑎᖃᑦᑕᕐᓂᕐᒥᒃ. ᑭᓯᐊᓂ ᐃᓗᓐᓈᓗᖏᓐᓂᑦ ᐱᓕᕆᑲᐅᑎᒋᔪᓐᓇᖏᓐᓇᑦᑕ 
ᐊᑕᐅᑦᑎᒃᑯᐊᓗ. ᑭᓯᐊᓂ ᑕᐃᒪᓐᓇᐃᓕᐅᖏᓐᓇᕈᓐᓇᖃᑦᑕᓐᖏᓐᓇᑦᑕ ᑭᖑᓐᓂᑦᑎᓐᓂᑦ ᐊᑐᖅᑕᐅᖃᑦᑕᖅᓯᒪᔪᓂᒃ. 
ᒐᕙᒪᒃᑯᑦ ᑖᒃᑯᐊ ᐅᒃᑐᕋᐅᑎᑦᑎᐊᕙᐅᓕᕋᓗᐊᕐᒪᑕ ᐊᒻᒪ ᐊᔾᔪᒥᒋᔭᐅᓗᑎᒃ ᐊᒻᒪ ᐋᖅᑭᒃᓱᖅᑕᐅᓗᑎᒃ ᑕᐃᒃᑯᐊ 
ᐃᓛᒋᑦ ᓄᓇᓖᓪᓗ ᑭᑭᑕᐅᖏᓪᓗᑎᒃ ᐱᔭᕆᐊᖃᖅᑕᖏᓐᓂᑦ ᑖᓐᓇ ᐃᓱᒪᒐᔪᒃᑑᓗᑕ ᐋᖅᑭᒃᓯᔭᕆᐊᖃᕋᑦᑕ 
ᑮᓇᐅᔭᕗᑦ ᑭᒡᓕᖃᐅᕐᓂᕆᔭᖏᓐᓂᑦ ᐊᒻᒪᑦᑕᐅᖅ ᐊᑐᕐᓗᑕ ᐃᓕᖅᑯᓯᐅᔭᒃᑐᓂᒃ ᐱᐅᓯᓂᒃ. ᑮᓇᐅᔭᓂᒃ 
ᐊᑐᕐᓂᕐᓗᖏᓪᓗᑕ ᐱᖁᑎᒋᔭᑦᑎᓐᓂᑦ ᐊᒻᒪ ᐱᕕᒃᓴᐅᔪᓂᒃ ᑕᒪᐅᖓᐃᓐᓈᖅᑎᑦᑎᖃᑦᑕᖏᓪᓗᑕ 
ᐊᑑᑎᖃᑦᑎᐊᖅᑐᓂᒃ ᐱᓕᕆᐊᖃᕐᓗᑕ. ᑮᓇᐅᔭᓂᒃ ᐊᑐᕐᓂᕐᓗᖏᓪᓗᑕ ᐱᖁᑎᒋᔭᑦᑎᓐᓂᒃ ᐊᒻᒪ ᐱᕕᔅᓴᐅᔪᓂᒃ 
ᑕᒪᐅᖓᐃᓐᓈᖅᑎᑦᑎᖃᑦᑕᓐᖏᓪᓗᑕ ᐊᑑᑎᖃᑦᑎᐊᖅᑐᓂᒃ ᐱᓕᕆᐊᖃᕐᓗᑕ ᑮᓇᐅᔭᓂᒃ ᐊᑐᖅᐸᓪᓗᑕ ᑭᓯᐊᓂ 
ᓯᕗᓪᓕᐅᔾᔭᐅᓯᒪᔪᓄᑦ.  
 
ᓇᓗᓇᐃᓚᐅᖅᑎᓪᓗᒋᑦ ᐊᔅᓱᕉᓴᓐᓇᖅᑐᑦ ᑕᐃᒃᑯᓂᖓ ᐅᖃᐃᓐᓇᖃᑦᑕᖅᑐᖃᕐᒪ ᓄᓇᕗᒡᒎᖅ ᑕᒪᒃᑯᓄᖓ 
ᑲᑕᒃᑕᐅᓯᒪᒻᒪᑦ ᓯᕘᕋᓂᕐᒧᑦ. ᑭᓯᐊᓂ ᑕᐅᑦᑐᒃᑕᐅᖔᕈᒪᕗᖓ ᐱᔭᕆᖅᓯᒪᔭᑦᑎᓐᓄᑦ ᒪᒃᑯᒃᑐᑦ ᑕᒪᒃᑯᐊ ᐊᔅᓱᐊᓗᒃ 
ᐆᒻᒪᕆᑦᑐᒥᒃ ᐃᓕᖅᑯᓯᖃᕐᒪᑕ. ᐃᓕᖅᑯᓯᕗᑦ ᑖᒃᑯᐊ ᐊᕙᑎᑦᑎᓐᓂᒃ ᐊᑦᑐᐊᓂᖃᕐᒪᑕ. ᐅᔾᔨᕆᑦᑎᐊᕆᐊᖃᖅᑕᕗᑦ 
ᐊᑲᐅᓐᖏᓕᐅᕈᑏᑦ ᑭᒡᓕᖏᓪᓗ ᐱᓕᕆᔪᓐᓇᖅᑕᑦᑕ ᐃᔨᒋᒐᔭᕐᒥᒐᑦᑕ ᓴᓐᖏᓂᐅᔪᓂᒃ ᑕᒪᒃᑯᓂᖓ ᐱᕈᖅᓴᔭᑦᑎᓐᓂᒃ. 
 
ᐱᕈᖅᓴᐃᑎᓪᓗᑕ ᓱᕈᓯᕐᒥᒃ ᐅᕝᕙᓘᓐᓃᑦ ᐊᐃᑉᐸᖃᖅᑎᓪᓗᑎᑦ ᖃᓄᐃᑦᑐᑐᐃᓐᓇᐃᑦ ᐃᓛᓐᓂᒃᑯᑦ ᐅᑉᐱᕈᓱᓐᓂᖅ 
ᐱᔪᒪᓂᕐᓗ ᑕᑎᒋᔭᐅᓂᕐᓗ ᑕᒪᒃᑯᐊ ᐊᓯᐅᖃᑦᑕᕐᒪᑕ ᐃᖅᑲᓇᐃᔭᖃᑎᒌᒍᓐᓃᕌᖓᑕ ᐊᒻᒪᓗ ᐱᐅᖏᓐᓃᓐᓇᕈᓗᓐᓂᒃ 
ᐃᓱᒪᖃᓕᕌᖓᑦᑕ. ᐃᒡᓗᒌᑦᑎᐊᕆᐊᖃᕋᓗᐊᕐᒪᑕ ᐃᓕᓴᖅᓯᔭᕆᐊᖃᕋᓗᐊᕋᑦᑕ ᓇᓛᒎᖅᑐᒃᑯᑦ ᓂᕆᐅᓐᓂᖅ 
ᓴᓐᖏᓂᒃᑯᓪᓗ ᐱᕈᔅᓴᐃᓗᑕ ᑕᒪᒃᑯᓂᖓ ᐊᔪᕐᓂᕆᖃᑦᑕᖅᑕᑦᑎᓐᓂᒃ. 
 
ᓄᓇᓕᖁᑎᕗᑦ ᓴᓐᖏᓕᖅᐸᓪᓕᐊᒻᒪᑕ ᐊᒻᒪ ᐊᑦᑐᐊᖃᑎᒌᑉᐸᓪᓕᐊᓕᖅᖢᑎᒃ ᓄᓇᕐᔪᐊᕐᒥᑦ ᖃᕆᓴᐅᔭᓂᒃ ᐊᑐᕋᑦᑕ 
ᐊᒻᒪᓗᑦᑕᐅᖅ ᐅᓄᖅᑐᐋᓗᐃᑦ ᐅᐱᒋᔭᐅᑦᑎᐊᖅᑐᑦ ᐱᔭᕇᖅᓯᓯᒪᒻᒪᑕ ᓯᕗᒧᐊᑦᑎᑕᒥᓐᓂᒃ ᐃᓚᖏᑦ ᓴᓇᓐᖑᐊᖅᑏᑦ, 
ᖁᓐᖏᐊᖅᑕᐅᓲᓪᓗ. ᓄᓇᕗᑦ ᓄᓇᕐᔪᐊᕐᒥᑦ ᑕᑯᓐᓇᖅᑕᐅᓕᕐᒪᑦ. ᑖᔅᓱᒥᖓ ᐊᔅᓱᐊᓗᒃ ᐅᐱᒍᓱᒋᐊᖃᖅᑐᒍᑦ 
ᐃᑲᔪᖅᑐᕐᓗᑎᒍᓪᓗ. 
 
ᐊᔅᓱᐊᓗᒃ ᐱᕈᖅᐸᓪᓕᐊᑎᓪᓗᒋᑦ ᐅᑭᐅᖃᑎᒌᓐᖏᑦᑐᑦ ᐃᑲᔪᑦᑎᐊᕆᐊᖃᕋᑦᑎᒍᑦ ᒪᒃᑯᒃᑐᕗᑦ. (ᑐᓵᔨᑎᒎᕈᓐᓃᖅᑐᖅ) 
ᐊᒻᒪᓗᑦᑕᐅᖅ ᐅᔾᔨᕈᓱᑦᑎᐊᕐᓗᒍ ᐅᔾᔨᕆᑦᑎᐊᕐᓗᒋᑦ ᕿᑐᓐᖓᐃ ᐱᕈᖅᓴᕙᓪᓕᐊᔭᐅᓂᖏᑦ ᐊᒻᒪᓗ ᐊᖓᔪᖅᑳᖑᓂᖅ 
ᐊᑖᑕᐅᓂᖅ ᐊᓈᓇᐅᓂᕐᓗ ᖃᓄᖅ ᐱᑦᑎᐊᕆᐊᖃᒪᖔᑦ. ᑖᒃᑯᐊ ᓯᕗᓂᔅᓴᕆᒐᑦᑎᒍ ᒪᒃᑯᒃᑐᑦ. ᓯᕗᓂᑦᑎᓐᓂᑦ 
ᐱᓕᕆᔨᐅᓪᓗᐊᑕᓛᕐᒪᑕ ᐅᕙᒍᓪᓕ ᑕᒫᓃᑦᑐᓐᓃᖅᑎᓪᓗᑕ. ᐊᒻᒪᓗ ᖁᕕᐊᓱᑉᐳᖓ ᓱᓕ ᐃᓐᓇᖃᕋᑦᑕ ᑕᒫᓂ 
ᐃᑲᔪᑦᑎᐊᕈᓐᓇᖅᑐᓂᒃ ᑕᒪᒃᑯᓂᖓ.  
 
(ᑐᓵᔨᑎᒍᑦ) ᓄᓇᕗᑦ ᑐᓱᒋᔭᐅᖃᑦᑕᖅᓯᒪᓕᕐᒪᑦ ᓯᓚᕐᔪᐊᒥᑦ ᐊᖏᓂᖅᐹᖑᔪᒥᒃ ᐊᖏᖃᑎᒌᒍᑎᖃᖅᓯᒪᔪᑦ ᑕᒪᒃᑯᐊ 
ᑲᔾᔮᓐᓇᖅᑐᒻᒪᕆᐊᓘᓪᓗᑎᒃ ᓄᓇᖏᑦ. ᒐᕙᒪᖃᕋᑦᑕ ᐃᓄᓐᓄᑦ ᓂᕈᐊᖅᑕᐅᓯᒪᔪᑦ ᐊᐅᓚᑦᑎᕙᑦᑐᑎᒃ ᐃᓄᑦᑎᑐᑦ 
ᐊᑐᖅᐸᑦᑐᑎᒃ ᐅᖃᐅᓯᖃᖅᑐᑎᒃ ᖃᓪᓗᓇᐅᔭᕋᓗᐊᖅᑎᓪᓗᖓ ᐃᓄᑦᑎᑐᑦ ᐅᖃᐅᓯᖅ ᒥᑭᓐᓂᖅᓴᐅᓐᖏᑦᑐᖅ.  
 
ᓯᓚᕐᔪᐊᕐᒥᐅᖑᔪᑦ ᐊᐱᖅᓱᕐᒪᑕ ᖃᓄᕐᖑᑯᐊ ᐃᓄᐃᑦ ᐊᐅᓚᑦᑎᒍᓐᓇᖅᓯᕙᑦ ᑐᕌᖅᑕᒥᓂᒃ? ᓄᓇᕗᑦ ᑭᓱᒥᒃ 
ᑐᑭᖃᖅᐸ? ᓇᒧᓐᖓᓕᖅᐱᑕ? ᖃᓄᐃᓕᐅᓕᖅᑭᑕ? ᓯᓚᕐᔪᐊᑉ ᑭᓐᖒᒪᔭᖏᑦ ᐃᓱᒪᒋᓪᓗᒋᑦ ᓄᓇᕗᓪᓕ ᕿᓂᖅᐳᑦ.  
 
ᐊᒻᒪᓗ ᓇᒦᓐᓂᕐᒥᓂᒃ ᓯᓚᕐᔪᐊᕐᒥᓗ ᖃᓄᐃᓕᖓᒻᒪᖔᑕ ᐊᒻᒪᓗ ᐊᒥᓲᓂᖅᓴᐅᓕᕐᒪᑕ ᑕᐃᒪᓐᖓᓂᐅᕙᓚᐅᖅᑐᖅ. 
ᑕᒪᒃᑯᐊ ᑲᑐᔾᔨᓂᐅᔪᑦ ᑕᒪᒃᑮᒃ ᐱᕕᔅᓴᐅᔪᓪᓗ ᓴᖅᑭᐸᓪᓕᐊᑎᓪᓗᒋᑦ ᐅᐸᓗᖓᐃᖅᓯᒪᔭᕆᐊᖃᖅᑐᒍᑦ 
ᓴᖅᑭᔮᖅᑎᑦᑎᓐᖏᒃᑯᑕ ᓯᕗᓕᖅᑎᑦᑎᐊᕙᐅᓂᕐᒥᒃ ᓇᒧᓐᖓᓂᐊᕐᓂᕐᒥᓪᓗ ᐊᓯᑦᑎᓐᓄᑦ  

ᐃᓱᒪᓕᐅᕈᔾᔭᐅᑐᐃᓐᓇᕆᐊᖃᕋᑕ ᑕᐃᒪᐃᑕᐅᒍᒪᓐᖏᒃᑲᑕ ᐅᕙᓂ ᐊᖏᕐᕋᑎᓂ.  
 
ᐊᒥᓱᑦ ᐃᔾᔪᐊᕋᔅᓴᐅᔪᑦ ᐃᓕᕝᕕᒋᔪᓐᓇᖅᑕᕗᑦ ᕿᒥᕐᕈᓯᒪᒻᒥᒐᒃᑭᑦ ᐊᑐᖅᑕᐅᕙᑦᑐᑦ ᓛᐳᕋᑐᐊᕆᒥᑦ, ᐊᑯᑭᑦᑐᓂᒃ, 
ᓴᔅᑳᑦᓱᐋᓐ ᐅᐊᖕᓇᖓᓂᑦ, ᐊᒡᓛᑦ ᐋᔅᑐᕋᐃᓕᐊᒥᑦ. ᑕᐃᒃᑯᐊ ᐊᔾᔨᒋᕈᔪᒃᑲᑦᑎᒍᑦ ᓯᕗᓪᓕᐅᑎᖁᔭᖏᑦ ᐊᔾᔨᐸᓗᒋᒻᒪᒋᑦ 
ᐅᕙᒍᑦ ᐃᒫᒃ ᐊᔾᔨᒋᓐᖏᑕᒍᑦ ᐊᑐᖅᑐᑎᒃ ᐃᓚᖏᑦ ᒐᕙᒪᒃᑯᓐᓂᑦ ᐊᐅᓚᑕᐅᓗᐊᕈᓐᓃᖅᑎᑕᐅᓪᓗᑎᒃ.  
 
ᑕᒪᓐᓇᓗ ᑲᑐᔾᔨᓂᐅᔪᖅ ᐃᓕᑉᐸᓪᓕᐊᓂᐅᔪᖅ ᒪᕐᕈᐃᓕᖅᑲᖓᒻᒪᑦ. ᐊᔅᓱᐊᓗᒃ ᐃᓕᑉᐹᓪᓕᕈᓐᓇᕋᑦᑕ. . .  
 
ᐃᒃᓯᕙᐅᑕᖅ: ᒥᔅ ᐋᕆᐊᒃ, ᖁᔭᓐᓇᒦᒃ. ᓯᕿᓐᖑᔭᐃᑦ ᓈᒻᒪᔅᓯᒻᒪᑦ. ᑕᐃᒪ ᓂᕈᐊᒐᔅᓴᖅ ᐃᔅᓯᕙᐅᑕᕐᓄᑦ 
ᐅᑎᕈᓐᓇᖅᓯᒐᕕᑦ. ᓂᕈᐊᒐᔅᓴᐅᑉ ᐊᓯᐅᓂᒃ ᐅᖃᓪᓚᑦᑐᖃᕐᓂᐊᓕᒻᒥᒻᒪᑦ. ᑕᐃᑯᓐᖓᕈᓐᓇᖅᓯᒻᒥᔪᖅ ᒥᔅᑕ ᑰᓕ. ᒥᔅᑕ 
ᑰᓕ. 
 
ᑰᓕ: ᖁᔭᓐᓇᒦᒃ. ᖁᔭᓐᓇᒦᒃ ᓯᕗᓪᓕᖅᐹᒥᑦ ᓂᕈᐊᒐᒃᓴᓐᖑᖅᑎᑦᑎᖅᑲᐅᔪᖅ ᓗᐊᓐ ᑯᓱᒐᖅ, ᖁᔭᓐᓇᒦᒃ ᑕᒪᐅᖓ 
ᑕᕝᕗᖓ ᐃᑎᖅᑎᒍᓐᓇᕋᑖᕕᓐᖓ ᐊᒻᒪᓗ ᓂᕈᐊᖅᑕᐅᕋᑖᖅᑐᓯ ᑕᒪᒃᓯᑦᑎᐊᖅ ᐊᒻᒪᓗ ᓄᓇᕗᒻᒥᐅᑦ 
ᑕᐅᑐᒃᑐᓕᒫᑦᑎᐊᑦ ᒫᓐᓇ, ᐅᑉᓗᒥ ᐅᖃᐅᑎᔪᒪᔭᒃᑲ ᓄᓇᕗᒻᒥᐅᑦ ᐅᓇ ᐅᑉᓗᖅ ᐅᐱᓐᓇᖅᑐᕐᔪᐊᖅ. 
ᐃᖅᑲᐅᒪᖃᑦᑕᓚᖓᔭᕗᑦ ᐊᑐᓚᐅᖅᓯᒪᓚᖓᓕᕋᑦᑎᒍᑦ ᑕᐅᕗᖓ ᐳᐃᒍᔾᔮᒍᓐᓃᖅᑕᕗᑦ ᓄᓇᕗᒻᒥ. 
 
ᐅᓐᓇ ᐅᑉᓗᖅ ᐱᕆᒋᐊᕈᑕᐅᖕᒪᑦ ᒫᓐᓇ ᐊᓯᓐᖑᕆᐊᖃᕐᓂᕐᒥᒎᖅ ᓄᓇᕗᒻᒥ ᑖᓐᓇ ᐅᖃᐅᑕᐅᖃᑦᑕᖅᑲᐅᖕᒪ 
ᓂᕈᐊᖅᖠᕋᓱᐊᖅᑎᓪᓗᓯ, ᓂᕈᐊᖅᑕᐅᒐᓱᐊᖅᑎᓪᓗᓯ ᐊᒻᒪᓗ ᓂᕈᐊᖅᑐᑦ ᐱᐊᓂᖕᒪᑕ ᓇᓗᓇᕈᓐᓃᖅᖢᓂ ᑭᓇᒃᑯᑦ 
ᐃᓕᖕᒪᖔᑕ ᓄᑖᓐᖑᕆᐊᖃᓕᕐᒪᑕ ᒐᕙᒪᒃᑯ ᐃᓄᖁᑎᕗᑦ ᐊᓯᓐᖑᖁᔨᔪᑦ ᐊᒻᒪᓗ ᐱᒋᐊᕆᐊᖃᓕᖅᑐᒍᑦ 
ᐊᓯᓐᖑᕐᓂᕐᒥᑦ. 
 
(ᑐᓵᔨᑎᒍᑦ) ᐃᒃᓯᕙᐅᑖᖅ, ᐅᓪᓗᒥ ᐅᐱᖅᑲᓪᓗᖓ ᓂᑯᕕᖓᕗᖓ ᓯᕗᓕᖅᑎᒧᑦ ᐆᑦᑐᕋᓱᑦᑎᓪᓗᖓ ᐊᒻᒪᓗ 
ᒥᑭᓪᓕᑎᖅᑐᖓ ᐃᑲᔪᖅᑐᖅᑕᐅᔪᒪᓂᐊᖅᑐᖓ ᐃᓕᒃᓯᓐᓄᓕᒫᖅ ᐃᖅᑲᓇᐃᔭᖃᑎᒌᒃᑯᑦᑕ ᓄᑖᖑᔪᒃᑯᑦ 
ᓴᖅᑮᔪᓐᓇᕋᑦᑕ ᐱᐅᔪᒻᒪᕆᐅᔪᓂᑦ ᐃᓄᖁᑎᑦᑎᓐᓄᑦ ᓄᓇᔅᓯᓐᓄᓪᓗ.  
 
ᑲᔪᓯᒋᐊᓚᐅᓐᖏᓂᓐᓂᑦ ᒫᓐᓇᐅᔪᖅ ᖁᔭᓐᓇᒦᑲᐃᓐᓇᕈᒪᔪᖓ ᑲᖏᕐᖠᓂᕐᒥᐅᒥᑦ.  (ᑐᓵᔨᑎᒎᕈᓐᓃᖅᑐᖅ) ᑕᕝᕗᖓ 
ᐅᑎᖅᑎᑕᐅᒐᒪ ᐱᖃᑖᓄᑦ ᑕᐃᒃᑯᖓ ᓂᕈᐊᓚᐅᓐᖏᑎᓪᓗᒋᑦ ᑕᕝᕗᖓ ᐃᓕᔭᐅᒃᑲᓐᓂᖅᑲᐅᒐᒪ, ᐊᒻᒪ 
ᖁᕙᓐᓇᒦᕈᒪᓪᓗᒍ ᓵᓕ ᓄᓕᐊᕋ ᑕᒫᓃᒻᒪᑦ ᐃᑲᔪᖅᑎᒐ ᑐᓐᖓᓱᑦᑎᐊᕆᑦ ᑕᕝᕙᓂ. ᑕᕝᕗᖓ ᐅᑎᖅᑎᑕᐅᑎᓪᓗᖓ 
ᐅᐱᒍᓱᖕᓂᖃᖅᑐᖓ ᐅᕙᓐᓂᑑᖏᑑᖏᑦᑐᖅ ᐃᓕᑦᓯᓐᓂᒡᓗ, ᐊᖏᔪᒥᑦ.  
 
ᐊᒻᒪ ᑲᖏᕐᖠᓂᕐᒥᐅᑦ ᓱᓕ ᑕᐃᒃᑯᐊ ᐃᓐᓇᐃᓪᓗ ᐅᖃᐅᑎᓂᐊᖅᑕᒃᑲ ᐊᒻᒧᒃᑎᔾᔮᓐᖏᑕᒃᓯ ᐃᑲᔪᖅᑐᐃᓇᕐᓂᐊᖅᑕᓯ 
ᖃᖓᓕᒫᖅ ᖁᔭᓐᓇᒦᒃ ᑲᖏᕐᖠᓂᕐᒥᐅᑦ. 

ᐊᒻᒪᓗ ᑖᒃᑯᐊ ᓂᕈᐊᖅᑕᐅᔪᓗᒃᑖᑦᑎᐊᓯᒍᑦ ᐅᐱᒋᕙᒃᓯ ᑐᓐᖓᓱᑦᑎᐊᕆᑦᑎ ᒪᒃᑯᓛᒥᑦ ᐱᒋᐊᖅᖢᒍ ᐊᖏᔪᒃᖠᖅᐹᒧᑦ 
ᑕᐃᒃᑯᐊ ᓂᕈᐊᖅᑕᐅᖅᑲᐅᔪᑦ. ᓂᕈᐊᖅᑕᐅᑎᓪᓗᑎᑦ ᓄᓇᑦᓯᓐᓂ ᐅᖃᐅᑎᔭᐅᒐᕕᑦ ᑲᒪᔨᐅᑦᑎᐊᕐᓂᐊᖅᑐᑎᑦ ᑕᕝᕙᓂ 
ᓄᓇᑦᓯ ᐱᔪᒪᔭᖏᓐᓂ. ᑖᓐᓇ ᐊᑯᓂᐅᓗᐊᓐᖏᑦᑐᖅ ᒐᕙᒪᓐᖑᒻᒪᑦ 3rd-ᑐᐃᓐᓇᐅᖕᒪᑦ, ᐱᖓᓱᐃᓕᕋᑦᑕ ᑕᒡᕙᓂ 
ᓂᕈᐊᖅᑕᐅᖃᑦᑕᖅᑐᑦ, ᖃᐅᔨᒪᒋᐊᖃᕋᑦᑕ ᓇᑭᓐᖔᕐᒪᖔᑦᑕ ᒫᓐᓇ.  
 
ᐅᑭᐅᖑᖅᑲᐅᔪᓂᑦ ᑕᐃᑲᓐᖓᑦ 1999-ᒥᑦ ᐱᒋᐊᖅᖢᒍ ᑕᕝᕗᖓ 2004. ᓄᓇᕗᑦᒥᐅᑦ ᑎᓕᓯᓚᐅᖅᓯᒪᔪᑦ ᓯᕗᓪᓕᕐᒥᑦ 
ᐊᒻᒪ ᑐᒡᓕᐊᓂᑦ ᑲᑎᒪᕝᕕᐊᓗᖕᒥ ᑕᕝᕙᓂ, ᓴᓇᖁᔨᓕᖅᖢᑎᑦ ᐅᐱᓐᓇᖅᑐᒥᒃ ᒐᕙᒪᒃᑯᓐᓂᑦ ᐃᒪᓐᓇ ᐱᓪᓗᕆᒃᑐᒥᑦ 
ᓇᒡᓕᖕᓂᖃᖅᑐᒥᑦ, ᐆᒻᒪᑎᖃᖅᑐᒥᑦ ᒐᕙᒪᓐᖑᔪᖅ ᑖᓐᓇ ᑲᑎᑎᑦᑎᔪᓐᓇᕐᓗᓂ ᐃᓄᖕᓂᑦ ᐱᔅᓇᔅ-ᖑᔪᓂᒡᓗ ᐊᒻᒪ 
ᒐᕙᒪᒃᑯᓐᓂᑦ ᐃᖅᑲᓇᐃᔭᖅᑎᓐᓂ ᓄᓇᓕᖕᓂᑦ ᐅᖓᓯᒃᑲᓗᐊᖅᐸᑕ, ᑕᐃᒫᒃ ᐃᑲᔪᖅᑎᒌᖁᔭᐅᔪᒍᑦ, ᑭᓯᐊᓂ 
ᑕᒪᕐᒥᓕᒫᖅ ᑕᐃᒪᐃᑦᑑᔮᖅᓯᒪᓐᖏᑦᑐᑦ.  
 
ᐊᑕᐅᑦᑎᒃᑯᓪᓕ ᐃᒫᒃ, ᓵᓚᒃᓴᕈᓐᓇᖅᑐᒍᑦ ᑕᒪᑐᒥᖓ ᓴᐱᓕᐅᖅᑲᓂᕐᒥᑦ, ᐊᓂᒎᑎᔪᓐᓇᖅᑐᒍᑦ, ᐆᒃᑐᒃᑲᓐᓂᓚᐅᖅᑕᐃ 
ᐊᓂᒎᑎᒋᐊᒃᑲᓐᓂᓚᐅᖅᑕ? (ᑐᓵᔨᑎᒍᑦ) ᐃᒃᓯᕙᐅᑖᖅ, ᑕᐃᒪᐃᒐᓱᑦᑐᖓ ᓯᕗᓕᖅᑎᐅᓗᖓ ᐅᖃᖃᑎᖃᖃᑦᑕᕐᓗᖓ 
ᐊᖏᖃᑎᖃᖃᑦᑕᕐᓗᖓᓗ ᓄᓇᕗᒻᒧᑦ ᐱᕚᓪᓕᕐᓂᖅᓴᐅᓂᐊᖅᑐᒍᑦ.  
 
ᐃᓕᓯᒪᓕᕋᑦᑕ ᑕᒻᒪᖅᓯᒪᓂᑯᑦᑎᓐᓂᑦ ᐊᕕᒃᓯᒪᔭᕆᐊᖃᖏᓐᓇᑦᑕ ᑲᑎᓐᖓᔭᕆᐊᖃᕋᑦᑕ ᑕᒫᓂ ᓄᓇᕗᒻᒥ. 
ᐃᓕᒌᑉᐸᓪᓕᐊᒋᐊᖃᓕᕋᑦᑕ ᑕᒪᒃᑯᐊ ᓄᓇᕗᒻᒥᐅᑕᐅᔪᓕᒫᑦ ᑭᒡᒐᑐᕐᓗᒋᑦ ᐊᕐᓇᐃᑦ ᐊᖑᑏᑦ, ᑲᑐᔾᔨᖃᑎᒌᑦ, 
ᓄᓇᓕᐅᔪᑦ ᒐᕙᒪᖏᑦ, ᐃᓄᐃᑦ ᑲᑐᔾᔨᖃᑎᒌᖏᑦ ᐊᒻᒪᓗ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑐᑦ. ᒪᓕᒐᓕᐅᖅᑎᐅᓪᓗᑕ 
ᐃᒫᒃ ᒪᓕᑦᑎᑦᑎᔪᓐᓇᕋᑦᑕ ᐆᑦᑑᑎᖃᑦᑎᐊᕐᓗᑕ.  
 
(ᑐᓵᔨᑎᒎᕈᓐᓃᖅᑐᖅ) ᓯᕗᓕᖅᑎᐅᓂᖅ ᒐᕙᒪᒃᑯᓐᓂᑦ ᐃᓛᓐᓂᒃᑯᑦ ᑐᖓᐅᑦᑎᖃᑦᑕᖅᓯᒪᔪᖅ ᐱᓕᕆᐊᕆᔪᒪᔭᒥᓂᒃ 
ᓄᓇᕗᑦᒥᐅᓂᑦ. ᑖᓐᓇ ᑐᑭᓯᐅᒪᓕᖅᑕᕗᑦ. ᑭᓯᐊᓂ ᒫᓐᓇᒥ ᐱᒋᐊᖅᖢᒍ ᒪᒃᐱᕐᒪᑦ ᓄᑖᒧᑦ. ᓯᕗᒧᑦ 
ᐃᖏᕐᕋᕆᐊᒃᑲᓐᓂᕆᐊᖃᕋᑉᑕ ᓄᓇᕗᑦᒥᐅᑦ ᐱᔪᒪᔭᖃᕐᒪᑕ ᐊᒥᓱᓂᒃ.  
 
(ᑐᓵᔨᑎᒍᑦ) ᐃᒃᓯᕙᐅᑖᖅ ᐃᓄᐃᑦ ᐅᖃᖅᓯᒪᓕᕐᖓᑕ ᓂᕈᐊᕐᓇᐅᓚᐅᖅᑎᓪᓗᒍ ᐊᓯᔾᔩᒋᐊᕈᒪᓕᕐᖓᑕ. ᐅᓪᓗᒥ 
ᓂᕈᐊᖅᑎᓪᓗᑕ, ᓂᕈᐊᖅᑕᐅᒍᒪ ᓯᕗᓕᖅᑎᐅᓗᖓ, ᐅᖃᐅᑎᒍᓐᓇᖅᑕᕗᑦ ᑐᓵᓂᕋᕐᓗᒋᑦ ᑕᐃᒃᑯᐊ ᐃᓱᒫᓘᑎᒋᔭᖏᑦ 
ᓈᓚᑦᑎᐊᕋᑦᑎᒍᑦ. ᖁᓚᕐᓂᖃᕈᒪᖏᒻᒪᑕ ᐃᓄᐃᑦ ᐱᓕᕆᖃᑎᒌᓪᓗᑎᒃ ᐊᒻᒪᓗ ᐱᔨᑦᑎᖅᑕᐅᓗᑎᒃ ᑕᒪᔅᓱᒧᖓ 
ᐊᐅᓚᑦᑎᓗᐊᑦᑕᕆᐊᖃᕐᓂᐊᖅᑐᒍᑦ ᑕᒪᒃᑯᐊ ᐱᔭᕆᐊᑭᓪᓕᑎᕐᓂᖅᓴᐅᖁᓪᓗᒍ ᐃᓅᓯᕆᔭᕗᑦ ᓄᓇᑦᑎᓐᓂᑦ ᐊᕐᕌᒍ, 
ᖁᓕᐅᖏᑦᑐᑦ.  
 
(ᑐᓵᔨᑎᒎᕈᓐᓃᖅᑐᖅ) ᓄᓇᓕᖁᑎᕗᑦ ᓂᕆᐅᖕᒪᑕ ᐱᔪᒪᔭᒥᖕᓂᑦ. ᓄᑕᖅᑲᕗᑦ ᐊᒥᓱᑦ ᓄᑖᓂᒃ ᑐᓂᔭᐅᔪᒪᔪᑦ ᓯᕗᒧᑦ 
ᐱᒋᐊᕈᑎᒃᓴᒥᖕᓂᑦ. ᐃᓐᓇᖅᐳᓪᓗ ᑲᒪᒋᔭᐅᑦᑎᐊᒃᑲᓐᓂᕆᐊᓖᑦ ᓄᓇᕗᑦ ᐱᔭᒃᓴᖏᑦ ᑲᒪᒋᔫᓪᓗᐊᖅᑕᕗᑦ. 
ᐱᐅᓂᖅᓴᒥᒃ ᐃᖏᕐᕋᓯᒃᑲᓐᓂᕆᐊᖃᕋᑦᑕ ᐊᒻᒪᓗ ᒐᕙᒪᒃᑯᓐᓂᑦ ᐱᒃᑲᓐᓂᕆᐊᖃᖅᑐᒍᑦ.  

ᐃᒫᒃ ᓲᕐᓗ ᑕᑯᖃᑦᑕᕋᑦᑕ ᐊᕙᓂᒎᑦ ᐱᖓᖕᓇᒥᐅᑦ ᑲᓇᑕᒥ ᐱᒃᑲᓐᓂᕈᒪᔪᑦ ᑭᓯᐊᓂᓕ ᐅᖃᕈᓐᓇᕐᒥᔪᒍᑦ 
ᓄᓇᕗᑦᒥᐅᑦ ᐃᓕᑕᕆᔭᐅᒃᑲᓐᓂᕆᐊᓖᑦ ᐋᑐᕚᒥ. ᑖᓐᓇ ᑲᔪᓯᒋᐊᒃᑲᓐᓂᕈᒪᔭᕋ.  
 
ᐅᑉᓗᒥ ᖃᐅᔨᒪᒐᔅᓯ ᐅᖃᓚᐅᖅᑐᒥ ᐃᑉᐸᒃᓵᓂ ᖁᓕᐅᔪᓂᑦ ᑲᔪᓯᔾᔪᑎᒋᔪᒪᔭᑦᑎᓐᓄᑦ. ᓯᕗᓪᓕᖅᐹᒥ 
ᑕᑯᖃᑦᑕᓕᖅᑐᒍᑦ ᓱᕈᓯᕐᓂᑦ ᐊᒥᓱᓂᒃ ᐃᓕᓐᓂᐊᕐᕕᖕᒨᓐᖓᐅᔪᑦ ᑳᒃᑐᑦ ᓄᓇᕗᑦᒥ. ᑕᐃᒪᐃᒋᐊᖃᓐᖏᑦᑐᖅ. 
ᐃᑲᔪᕆᐊᓚᖓᔭᕗᑦ ᑕᐃᒃᑯᐊ ᓂᕆᖃᑦᑕᕆᐊᖃᕐᒪᑕ ᐅᑉᓛᕈᕐᒥᑕᑦᑎᐊᕐᓗᑎᒃ.  
 
ᐊᒻᒪᓗ ᑕᒪᒃᑯᐊ ᐋᓐᓂᐊᖃᖅᑕᐃᓕᓂᕐᒧᑦ ᐋᖅᑭᒋᐊᒃᑲᓐᓂᕆᐊᓖᑦ. ᖃᖓᑕᔫᓪᓗ ᖃᖓᑕᓲᑦ 
ᐋᖅᑭᑦᑎᐊᒃᑲᓐᓂᕆᐊᓖᑦ. ᐊᒥᓱᑦ ᐃᒡᓗᑭᒃᓴᖅᑐᑦ ᓱᓕ ᐱᒋᐊᒃᑲᓐᓂᕆᐊᖃᖅᑕᕗᑦ ᐃᓚᖏᓪᓘᓐᓃᑦ ᐃᒡᓗᑦ 
ᑕᒪᖅᖢᑎᒃ ᓇᒧᑐᐃᓐᓈᓗᒃ ᐊᐅᓪᓚᖅᑎᑕᐅᖃᑦᑕᓕᓚᐅᖅᑐᑦ. ᐃᓕᓐᓂᐊᕐᓂᐅᑉ ᒥᒃᓵᓄᑦ ᐱᓕᕆᐊᒃᓴᓄᑦ 
ᐊᒃᓱᕈᒃᑲᓐᓂᕐᓗᑕ ᒐᕙᒪᒃᑯᓐᓄᑦ ᐋᖅᑭᒋᐊᒃᑲᓐᓂᕆᐊᖃᖅᑕᕗᑦ. 
 
ᑖᒃᑯᐊ ᐋᖅᑭᒋᐊᒃᑲᓐᓂᕈᓐᓇᕐᒥᔭᕗᑦ ᐱᔅᓯᓂᖃᖅᑐᓄᑦ ᑐᕌᖓᔪᑦ. ᑳᓐᑐᕌᖅᑎᒍᑎᒐᓚᐃᑦ ᑕᑯᖃᑦᑕᖅᑕᕗᑦ 
ᐱᔅᓂᓯᒃᑯᓐᓂᑦ ᐱᔭᕆᑐᓗᐊᓕᕐᒪᑕ ᑕᖃᓕᖅᑐᑦ. ᐃᓚᖏᓪᓘᓐᓃᑦ ᖁᔭᓈᑐᐃᓐᓇᓕᖅᑐᑦ.  
 
ᐊᖅᑯᑎᖃᖏᓐᓂᕐᒥ ᑕᑯᖃᑦᑕᖅᑐᒍᑦ ᓄᓇᕗᑦ ᒐᕙᒪᑦ ᓂᑉᓕᐊᓐᖏᓗᐊᖅᑐᑦ. ᑎᒍᓗᒍ ᑖᓐᓇ 
ᐱᓕᕆᐊᕆᒃᑲᓐᓂᕈᒪᓕᖅᑕᕗᑦ. ᐃᓚᖏᓪᓗ ᓱᓕ ᒥᕝᕕᖏᑦ ᓄᑕᐅᓐᖏᓗᐊᓕᖅᑐᑦ ᐋᖅᑭᒋᐊᓖᑦ ᐊᒻᒪᓗ ᖃᓄᖅ 
ᓂᐅᕋᐃᔾᔪᑏᑦ ᐅᒥᐊᕐᔪᐊᓪᓘᓐᓃᑦ ᑎᓂᓐᓂᕐᒧᑦ ᑕᒪᐅᖓ ᓂᐅᔭᐅᑐᐃᓐᓇᓲᑦ ᓱᓕ ᐃᓚᖏᑦ. 
ᑕᐃᒪᐃᒋᐊᖃᕈᓐᓃᖅᑐᒍᑦ ᓄᓇᕗᑦᒥ. 
 
ᐃᒃᓯᕙᐅᑖᖅ, ᐊᒥᓱᓂᒃ ᐅᖃᕈᓐᓇᕋᓗᐊᖅᑐᒍᑦ ᑭᓯᐊᓂ ᐆᒥᖓ ᐅᖃᕈᒪᔪᖓ ᐊᖏᔪᒃᑲᓐᓂᕐᒥᒃ ᐱᒋᐊᕐᓂᐊᕈᑦᑕ 
ᐃᓱᒪᒋᔭᕗᑦ ᖁᕝᕙᕆᐊᒃᑲᓐᓂᓚᐅᕐᓚᕗᑦ. ᓄᓇᕗᑦᒥᐅᓄᓪᓗ ᐅᖃᕈᒪᔪᖓ, ᐱᐅᓂᖅᓴᒥᒃ ᓱᓕ 
ᐱᒋᐊᒃᑲᓐᓂᕈᓐᓇᖅᑐᒍᑦ. ᑐᓴᖅᑲᐅᒐᑦᑕ ᓄᓇᕗᑦᒥᐅᑦ ᓄᑖᓐᖑᖁᔨᓕᖅᑐᑦ. 
 
ᑕᐃᒫᒃ ᐱᔾᔪᑎᒋᓪᓗᒍ, ᓄᓇᕗᑦᒥᐅᑦ, ᐃᓕᑕᕆᖅᑲᐅᔭᒃᑲ ᐱᖏᒐᒃᑐᑦ ᒐᕙᒪᒃᑯᑦ ᑖᒃᑯᐊ ᐅᑭᐅᑦ 8 ᐊᓂᒍᖅᑲᐅᔪᓂ, 
ᐃᓐᓇᐃᑦ ᐃᓱᒫᓗᒃᑐᑦ. ᐃᓐᓇᖅᐳᑦ ᐃᓱᒫᓗᒃᑎᓪᓗᒋᑦ, ᓄᖅᑲᖓᔭᕆᐊᒃᓴᖅ ᐊᔪᕐᓇᖅᑐᖅ. ᐆᒥᖓ 
ᓇᓗᓇᐃᑦᑎᐊᕐᓚᖓ. ᐊᒃᓱᕈᓪᓚᕆᒡᓗᖓ ᐱᓕᕆᓂᐊᖅᑐᖓ ᑕᒡᕗᖓ ᐃᓕᔭᐅᓇᔭᕐᓂᕈᒪ. ᐅᒃᑯᐊᕋᓗ 
ᐅᒃᑯᐊᖅᓯᒪᓚᖓᓐᖏᑦᑐᖅ ᐅᒃᑯᐃᓐᖔᓚᖓᔪᖅ ᐅᓪᓗᓕᒫᖅ. ᐃᓱᒫᓗᒋᔭᑎᑦ ᑐᓴᕈᒪᒐᑦᑎᒍᑦ ᓄᓇᕗᑦᒥᐅᑦ 
ᑐᓴᕈᒪᖕᒫᑎᑦ. 
 
(ᑐᓵᔨᑎᒍᑦ) ᐃᒃᓯᕙᐅᑖᖅ, ᐅᓪᓗᒥᓕ ᐊᕙᒍᑎᖃᖅᑐᖓ ᐱᖓᓱᓪᓗᐊᑕᐅᔪᓂᒃ, ᓯᕗᓕᖅᑎᐅᓂᖅ ᖃᐅᔨᒪᓂᕆᔭᕋ 
ᐊᒻᒪᓗ ᖁᓚᕐᓇᖏᓐᓂᕐᒧᑦ. ᒪᓕᒐᓕᐅᖅᑎᐅᓪᓗᑕ, ᖃᐅᔨᓴᑐᐃᓐᓇᖃᑦᑕᑐᐃᓐᓇᕆᐊᖃᕈᓐᓃᕋᑦᑕ, ᓯᕗᓕᖅᑎᐅᔪᒧᑦ 
ᐅᒃᑐᖅᓯᒪᒐᑦᑎᒍᑦ ᑕᒪᓐᓇ. 
 
ᓄᓇᕗᒻᒧᓪᓕ ᐱᐅᓂᖅᓴᒨᖅᐸᓪᓕᐊᓕᖅᑎᓪᓗᒍ, ᐊᓯᔾᔨᕆᐊᓚᐅᕐᒪᑦ. ᐃᓕᔅᓯ ᓂᕈᐊᕐᓂᕆᓂᐊᖅᑕᓯ 
ᓯᕗᓕᖅᑎᐅᓂᐊᖅᑎᓪᓗᖓ, ᖁᔭᓐᓇᒦᖅᑕᐃᓐᓇᕆᕙᔅᓯ ᐊᒻᒪᓗ ᐹᓪ ᓯᕗᓕᖅᑎᐅᓯᒪᔪᖅ ᐊᖏᖅᓯᒪᓂᖓᓄᑦ 
ᐊᕐᕌᒍᓂᑦ 8-ᖑᔪᓂᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ ᐃᒃᓯᕙᐅᑖᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᐃᒃᓯᕙᐅᑕᕐᓄᑦ ᐅᑎᕈᓐᓇᖅᓯᖕᒥᒐᕕᑦ. ᑕᐃᒪ ᑖᓐᓇ ᓂᕈᐊᒐᒃᓴᐅᖃᑕᐅᔪᖅ 
ᑲᔪᓯᒋᐊᕐᓂᐊᓕᕐᒥᖕᒪᑦ. ᒥᔅᑕ ᐅᑲᓕᖅ, ᑕᐃᑯᖓ ᐊᐱᖅᓱᖅᑕᐅᕕᖕᒧᑦ ᓇᖏᖅᓯᔪᓐᓇᖅᓯᒋᕗᑎᑦ. ᒥᔅᑕ ᐅᑲᓕᖅ. 
 
ᐅᑲᓕᖅ: ᐅᓪᓛᓴᒃᑯᑦ, ᐃᓄᑯᓗᐃᑦ, ᓂᕈᐊᖅᑕᐅᖃᑎᒋᓯᒪᔭᒃᑲ ᐊᒻᒪᓗ ᐅᖃᖅᑎᑦᑎᔨᕈᕋᑖᑦᑎᐊᖅᑐᖅ 
ᖁᕕᐊᓱᖃᑎᒋᕙᒋᑦ. ᖃᐅᔨᒪᕗᖓ ᐊᐱᕆᔭᐅᑦᑎᐊᕐᓂᐊᖅᑐᑎᑦ ᓂᕈᖅᑕᐅᖃᑎᒋᓯᒪᔭᑦᑎᓐᓄᑦ ᐊᒻᒪᓗ 
ᐃᑲᔪᖃᑎᒋᒃᑲᓐᓂᕆᐊᖃᕐᓂᐊᖅᑐᒍᑦ ᑲᑎᒪᕕᕗᑦ ᐊᐅᓚᑦᑎᐊᕆᐊᖃᕐᓂᐊᕐᖓᑦ ᓯᕗᓕᑦᑎᓐᓂᑦ.  
 
ᐊᒻᒪᓗ ᑖᓐᓇ ᖁᔭᓐᓇᒦᕕᔾᔪᐊᕈᒪᒻᒥᔭᕋ ᓂᕈᐊᖅᑕᐅᖃᑎᒋᓯᒪᔭᕋ ᐊᒥᑦᑐᕐᒧᑦ ᐅᕙᓐᓂᑦ ᐃᓇᑦᑎᓐᖑᐊᑦᑕᓯᓐᓇᕐᖓᑦ. 
ᖃᐅᔨᒪᒐᒃᑯ ᑖᓐᓇ ᓯᓚᑐᔪᒻᒪᕆᐅᔪᖅ ᐊᒻᒪᓗ ᐃᓇᑕᐅᒐᒪ ᑖᔅᓱᒧᖓ ᑖᓐᓇ ᐃᓇᑦᑎᓂᖓ ᐅᒃᐱᕆᑦᑎᐊᖅᑲᕋ. 
 ᐊᒻᒪᓗ ᓂᕈᐊᖅᑕᐅᖃᑎᒋᓯᒪᔭᒃᑲ ᐊᐱᕆᕙᒃᑲ ᐃᑲᔪᖁᓪᓗᒋᑦ ᑕᒪᒥᖓ ᐱᓇᓱᒃᑎᓪᓗᖓ.  
 
ᑲᑎᒪᔨᐅᖃᑎᒃᑲ, ᑕᒫᓂ ᐃᒃᓯᕙᕈᓐᓇᖅᑎᑕᐅᓯᒪᒐᑦᑕ ᑭᒡᒐᑐᖅᑎᓕᒫᑦᑎᓐᓄᑦ. ᓂᕈᐊᖅᑎᑯᓗᒃᐳᑦ ᐅᒃᐱᕈᓱᒃᑐᑎᒃ, 
ᐅᕙᑦᑎᓐᓂᑦ ᐃᓕᓯᓯᒪᖕᒪᑕ ᐊᒻᒪᓗ ᐅᒃᐱᕈᓱᒃᑐᑎᒃ ᐱᔪᒪᔭᖏᑦ ᐱᔭᐅᓇᓱᖁᓐᓂᐊᕐᖓᒋᑦ ᑕᒫᓂ ᑲᑎᒪᕕᑦᑎᓐᓂ. 
ᑕᒪᓐᓇᓕ ᓂᕈᐊᕋᓱᖕᓂᖅ ᐊᓂᒎᑎᓚᐅᕋᑦᑎᒍᑦ ᐃᒫᒃ ᐊᐃᕙᒐᓚᖃᑦᑕᓚᐅᖅᑐᒍᑦ ᑭᓯᐊᓂᓕ ᑕᒪᓐᓇ ᐊᓂᒍᕐᖓᑦ.  
 
ᐊᓯᐊᓄᑦ ᓵᑉᐸᓪᓕᐊᒋᐊᖃᓕᖅᑯᒍᑦ. ᑖᒃᑯᐊ ᓄᓇᕗᒻᒥᐅᑕᑯᓗᐃᑦ ᐱᔪᒪᔭᖏᑦ ᓯᕗᒃᑲᖅᑕᖅᑎᒋᒋᐊᖃᓕᕐᒥᒐᑦᑎᒍᑦ 
ᓯᕗᓕᕆᓂᐊᖅᑕᑦᑎᓐᓂᑦ. ᖃᐅᔨᒪᒐᒪ, ᐃᓛᓐᓂᒃᑯᑦ ᐊᔅᓱᕈᕕᔾᔪᐊᖃᑦᑕᓂᐊᖅᑐᒍᑦ ᐋᖅᑭᒃᓱᐃᓇᓱᒃᑎᓪᓗᑕ. 
ᐃᓛᓐᓂᒃᑯᓪᓗ ᐃᓚᖏᑦ ᐱᒡᒐᓇᖏᔾᔫᒥᖃᑦᑕᕐᓂᐊᖅᑑᒐᓗᐊᑦ. ᐃᓛᓐᓂᒃᑯᓪᓗ ᐋᖅᑭᓱᑦᑎᐊᕋᓱᒃᑕᕋᓗᐊᕗᑦ 
ᐊᑲᐅᒋᔭᐅᓐᖏᑲᐃᓐᓇᖃᑦᑕᓂᐊᖅᑐᑦ ᑭᓯᐊᓂ ᑐᓵᓇᓱᒋᐊᖃᕐᓂᐊᖅᑯᒍᑦ ᑭᒃᑯᓕᒫᑦᑎᐊᓂᒃ.  
 
ᐊᑭᕋᖅᑐᕋᓱᑐᐃᓐᓇᕐᓂᖅ ᑕᒪᓐᓇ ᑕᑯᔪᒪᓐᖏᑕᕋᓗᐊᕋ ᓯᕗᓂᑦᑎᓐᓂ. ᐃᒫᒃ ᐊᑲᐅᓐᖏᑦᑐᒥᒃ ᓴᖅᑭᕐᕕᐅᖃᑦᑕᕈᑦᑕ, 
ᑕᕝᕙᓂ ᐊᓚᒃᑲᐅᒪᑎᒐᓱᓐᖏᓪᓗᒋᑦ. ᑖᒃᑯᐊ ᓂᕈᐊᖅᑎᑯᓗᒃᐳᑦ ᐱᔪᒪᔭᖏᑦ ᐊᑐᖁᔭᖏᑦ ᒪᓕᒐᓱᒋᐊᖃᕋᑦᑎᒍᑦ. 
ᖃᐅᔨᒪᒐᒪ ᐅᓪᓗᖅ ᐊᓂᒍᕋᓗᐊᖅᑲᑦ ᓄᓇᕗᒻᒧᑦ ᑐᕌᖓᔪᐃᓐᓇᐅᒐᑦᑕ ᑖᓐᓇ 
ᓇᓗᓇᐃᒃᑯᑕᕆᓇᓱᒋᐊᖃᕐᓂᐊᖅᑕᕗᑦ.  
 
(ᑐᓵᔨᑎᒍᑦ) ᐊᖏᖃᑎᒋᓯᒪᔭᕗᑦ ᒐᕙᒪᒋᔭᕗᑦ ᑖᓐᓇ ᓯᕗᓕᖅᑎ ᒥᓂᔅᑕᐅᔪᓪᓗ ᐊᑐᓕᖅᑎᑦᑎᕙᖏᒻᒪᑕ 
ᐸᕐᓇᒍᑎᒋᓯᒪᔭᒥᓂᑦ ᑭᓯᐊᓂᓕ ᐃᓕᔅᓯ ᐱᔪᒪᖏᓐᓂᑦ ᐸᕐᓇᒍᑎᖏᓐᓂᑦ ᐊᑐᓕᖅᑎᑦᑎᕙᒃᑐᒍᑦ. ᐊᓯᔾᔨᕐᓂᐅᔪᖅ 
ᒐᕙᒪᒃᑯᓐᓂᑦ ᒪᓕᒐᓕᐅᖅᑎᓃᓐᖔᖃᑦᑕᖅᑯᑦ ᐋᖅᑭᒃᓯᔭᖏᑦ ᐱᔭᒃᓴᐅᔪᓂᑦ.  
 
ᓯᕗᓕᖅᑎᐅᓗᖓᓗ ᓯᐊᓛᖑᕗᖓ ᐃᓕᔅᓯᓐᓄᑦ. ᑐᑭᒧᐊᒃᑎᑕᐅᕗᖓ ᐃᓕᔅᓯᓐᓄᑦ. ᐅᕙᓐᓄᓪᓗ ᐃᓱᒪᖅᓱᖅᐳᖓ 
ᐃᓛᒃ ᒥᓂᔅᑕᐅᔪᓂᒃ ᓂᕈᐊᕐᓂᐊᖅᑕᑦᓯᓐᓂᑦ ᐱᔨᑦᑎᓂᐊᕐᖓᑕ ᐃᓕᑦᓯᓐᓂᑦ ᐱᔨᑦᑎᕐᓂᐊᕐᒪᑕ. ᐃᓛᓐᓂᒃᑯᑦ 
ᐊᑐᓕᖅᑎᑦᑎᒋᐊᖃᖃᑦᑕᖅᑐᒍᑦ ᖁᕕᐊᒋᔭᐅᓗᐊᖏᑦᑑᒐᓗᐊᓂ ᐃᓱᒪᓕᐅᕈᑎᒃᓴᐅᔪᓂᒃ ᑕᖅᑲᓐᖓᓪᓗ 
ᖃᕿᐊᖅᑕᐅᖃᑦᑕᕋᓗᐊᖅᑎᓪᓗᑕ ᓄᓇᕗᑦᒥᐅᑦ ᐊᒻᒪᓗ ᒪᓕᒐᓕᐅᖅᑎᐅᔪᑦ ᑭᒡᒐᖅᑐᖅᑎᖃᑦᑎᐊᕆᐊᖃᕐᖓᑕ 
ᐱᔭᒃᓴᕗᑦ ᐱᓕᕆᐊᕆᓂᐊᕈᑦᑎᒍᑦ ᑕᒪᒃᑯᐊᓗ ᓴᐳᑎᓯᒪᓗᒋᑦ ᐱᔪᒪᔭᕗᑦ ᓄᓇᑦᑎᓐᓂᑦ, ᑲᓇᑕᒥ, ᓯᓚᕐᔪᐊᒥᓗ. 
 
ᑕᐃᒪ ᑭᒡᒐᖅᑐᖃᑦᑕᖅᓯᒪᒐᒪ ᒐᕙᒪᒃᑯᓐᓂᑦ ᑕᒫᓂ ᓄᓇᓕᓕᒫᓂ ᐊᒻᒪᓗ ᑕᒫᓂ ᓄᓇᕗᒻᒥ ᓯᓚᕐᔪᐊᒥᓗ . 
ᐃᓛᓐᓂᒃᑯᑦ ᑐᓐᖓᓇᑦᑎᐊᓲᑦ, ᐃᓚᖓᒍᓪᓗ ᐊᒃᓱᕈᒻᒪᕆᒃᑐᓂ ᑭᓯᐊᓂ ᓴᓐᖏᔪᒥ ᐅᖃᐅᓯᖃᕐᕕᒋᓇᓱᒋᐊᖃᓲᕗᑦ. 
ᐃᓕᔅᓯᓕ  



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  

ᓂᕈᐊᖅᑕᐅᖃᑦᑕᖅᓯᒪᔫᔪᓯ, ᖃᐅᔨᓴᒐᔅᓯ ᖃᓄᖅ ᐊᓱᕐᓇᖅᓯᓲᖑᖕᒪᖔᑦ ᐊᒻᒪᓗ ᐃᓛᓯᒍᑦ ᖃᐅᔨᓂᐊᕆᕗᓯᑦᑕᐅᖅ 
ᖃᓄᐃᖃᑦᑕᕐᓂᖓᓂᑦ ᖃᓄᐃᒍᓐᓇᕐᓂᖓᓄᑦ ᓲᕐᓗ ᐃᓛᒃ, ᐱᔭᕆᐊᑭᑦᑑᔪᓐᓇᖏᒻᒪᑦ ᐊᒻᒪᓗ 
ᑕᒻᒪᖅᑕᐃᓕᒪᔭᕆᐊᖃᖅᑐᓂ.  
 
ᑖᓐᓇ ᓯᕗᓕᖅᑎᐅᔪᖅ ᒪᓕᔅᓴᐃᓐᓇᕆᐊᖃᖅᑯᖅ ᐅᐱᒋᔭᐅᓗᓂᓗ ᓂᕆᐅᒋᔭᐅᔪᓪᓗ ᓄᓇᕗᒻᒥᐅᓄᑦ. ᑕᐃᒪ 
ᐃᓕᓐᖓᓕᓕᕋᒪ ᑕᕝᕙᓐᖓᑦ ᓂᕆᐅᒋᔭᐅᔪᓂᑦ ᖃᓄᐃᒋᐊᖃᕐᓂᑎᓐᓂ ᐅᓪᓗᓕᒫᖅ ᖃᐅᑕᒫᑦ 
ᐱᓐᖏᔾᔪᑎᔅᓴᖃᓐᖏᓪᓗᓂ. ᐅᑉᐱᕈᓱᒃᑲᒪᓗ ᐊᖏᖅᓯᒪᔭᕆᐊᖃᖅᑐᒍᑦ ᐱᔭᔅᓴᕆᔭᑦᑎᓐᓂ ᑖᓐᓇ ᓯᕗᓕᖅᑎᐅᑉ 
ᐃᖅᑲᓇᐃᔮᖓᑕ ᐃᓚᒋᒻᒪᒍ. ᑭᓯᐊᓂᓕ ᐃᓕᓯᒪᒻᒥᔪᖓᑦᑕᐅᖅ ᓈᓚᒋᐊᖃᕋᑦᑕ ᑕᒪᒃᑯᐊ ᓯᕗᒧᐊᑉᐸᓐᓂᐅᔪᑦ 
ᐱᖃᓯᐅᑎᓯᒪᑦᑎᐊᕋᓗᐊᕐᒪᖔᖅ. ᓇᓕᖅᑎᒍᑦ ᖃᐅᔨᒪᓛᖑᕗᒍᑦ.  
 
(ᑐᓵᔨᑎᒎᕈᓐᓃᖅᑐᖅ) ᑕᐃᒃᑯᐊ ᓯᕗᓕᕆᓚᐅᖅᑕᑯᓗᑉᐳᑦ ᖃᐅᔨᒪᑦᑎᐊᓚᐅᕐᖓᑕ ᐃᑲᔪᖃᑎᒌᓪᓗᓂ ᑭᓯᐊᓂ 
ᓇᓕᐊᓐᓄᑐᐃᓐᓇᖅ ᐅᐸᒍᒪᔭᖏᑦ ᐅᐸᒍᓐᓇᕐᖓᒋᑦ. ᑕᐃᒪᐃᒻᒪᑦ ᐅᒃᐱᕈᓱᑦᑎᐊᖅᑯᖓ ᑲᑎᒪᔨᐅᖃᑎᒌᑦᑐᑕ 
ᑲᑎᓐᖓᑎᐊᕐᓗᑕ ᓯᕗᓂᔅᓴᑦᑎᐊᕙᒻᒥ ᐋᖅᑭᓱᐃᔪᓐᓇᕋᑦᑕ ᓄᓇᕗᓕᒫᒧᑦ. ᖃᐅᔨᒪᓪᓗᖓᓗ ᑲᑎᒪᔨᐅᓪᓗᑕ 
ᐃᓕᑉᐸᓪᓕᐊᖏᓐᓇᓂᐊᖅᑐᒍᑦ ᖃᓄᖅ ᐱᐅᓯᖃᕆᐊᖃᕐᓂᐊᕐᒪᖔᑦᑕ.  
 
ᐃᖅᑲᐅᒪᒐᒪ ᓯᕗᓪᓕᖅᐹᒥ ᓂᕈᐊᖅᑕᐅᕋᑖᖅᑐᑕ ᐃᒫᒃ, ᐱᔪᒥᓇᖅᑐᐊᓗᓐᓂ ᐃᓱᒪᔅᓴᖅᓯᐅᖃᑦᑕᓚᐅᖅᓯᒪᔪᒍᑦ. 
ᑭᓯᐊᓂᑦᑕᐅᖅ ᖃᐅᔨᒪᓐᖏᓗᐊᕐᓂᑯᑦᑎᓐᓄᑦ ᐃᓛᓐᓂᒃᑯᑦ ᑲᔪᓯᓐᖏᓐᓇᕈᓐᓇᖅᐸᓚᐅᕋᑦᑕ ᐊᑐᕈᒪᔭᕋᓗᐊᑦᑎᓐᓂ. 
ᖃᐅᔨᒪᓪᓗᖓᓗ ᑕᐃᒫᒃ ᓯᕗᓪᓕᖅᐹᒥ ᑲᑎᒪᔨᐅᓕᕋᑖᖅᑐᑕ ᐊᒃᓱᕈᕐᓇᖅᑐᖅᓯᐅᑲᐃᓐᓇᖅᐸᓚᐅᖅᑐᒍᑦ ᑭᓯᐊᓂ 
ᐃᓕᖅᐹᓕᒃᑲᒪ ᖃᓄᖅ ᒐᕙᒪᒋᔭᕗᑦ ᐃᓕᖅᑯᓯᖃᒃᑲᓐᓂᕈᓐᓇᕐᒪᖔᖅ ᓴᖅᑮᑎᑦᑎᒋᐊᒃᑲᓐᓂᕈᓐᓇᖅᓯᓚᐅᖅᑐᒍᑦ.  
 
ᑕᐃᒫᒃ ᑕᑯᓐᓈᓐᖑᐊᕈᓐᓇᖅᓯᔭᓯ ᑖᓐᓇ ᑭᖑᓪᓕᖅᐹᒥ ᒐᕙᒪᒋᓚᐅᖅᑕᑎᓐᓂ ᑖᒃᑯᐊ ᐊᓚᒃᑲᐸᓪᓕᐊᓯᒪᓕᖅᑐᑦ 
ᐊᑯᓂᐊᓗᒃ ᓯᓐᓇᑦᑐᐊᕆᔭᐅᖃᑦᑕᖅᓯᒪᓚᐅᖅᑐᑦ ᓄᓇᕗᒻᒥᐅᑕᓄᑦ. ᑕᑯᓐᓈᖅᑐᑎᒍ ᒐᕙᒪᒋᓚᐅᖅᑕᕗᑦ ᑖᓐᓇ 
ᑭᖑᓪᓕᖅᐹᖅ ᐊᓚᒃᑲᐃᕙᓪᓕᐊᓯᒪᓕᖅᑐᖅ ᑕᒫᓂ ᐊᑐᐃᓐᓇᐅᕙᓚᐅᖅᓯᒪᓐᖏᑦᑐᓂᑦ ᓄᑖᓂᑦ ᐃᓕᓐᓂᐊᕕᓐᓂ, 
ᐋᓐᓂᐊᕕᓐᓂ ᐊᒻᒪ ᐊᖏᕐᕋᕆᔭᐅᔪᑦ ᐊᒻᒪᓗ ᐃᓄᐃᑦ ᐅᖃᐅᓯᑯᓗᐊ ᐃᓕᖅᑯᓯᑯᓗᐊ ᐃᓕᓴᕆᔭᐅᕙᓪᓕᐊᓯᒪᓕᖅᑐᓂ 
ᒪᓕᒐᕐᓄᑦ.  
 
ᐋᓐᓂᑎᖅᑕᐃᓕᑎᔅᓴᓂᑦ ᐃᓕᒌᑯᓗᓐᓂᑦ ᐊᒻᒪᓗ ᐃᓄᐃᑦ ᐅᖃᐅᓯᖓ ᓴᐳᒻᒥᔭᐅᔾᔪᑎᔅᓴᖓᓂ.  
ᐃᓕᓴᕆᔭᐅᕙᓪᓕᐊᓯᒪᓕᖅᑐᑕᓗ ᓯᓚᑎᑦᑎᓐᓂ ᐊᒻᒪᓗ ᓯᓚᕐᔪᐊᓕᒫᒥ ᑖᒃᑯᐊ ᓴᓇᓐᖑᐊᖅᑎᑯᓗᐃᑦ ᐊᒻᒪᓗ 
ᑕᕐᕆᔮᔅᓴᓕᐅᖅᑕᐃᑦ ᐊᓚᒃᑲᐅᒪᑎᑦᑎᖃᑦᑕᖅᓯᒪᒻᒪᑕ ᐃᓄᐃᑦ ᓄᓇᕗᒻᒥᐅᑕᐃᑦ ᐃᓕᖅᑯᓯᖏᓐᓂ 
ᐃᓕᓐᓂᐊᑎᑦᑎᕙᓪᓕᐊᓯᒪᓕᖅᑐᑦ ᓯᓚᑎᑦᑎᓐᓂ.  
 
ᐊᒻᒪᓗ ᒐᕙᒪᒋᕋᑖᓚᐅᖅᑕᕗᑦ ᐱᕙᓪᓕᐊᔪᓕᕆᓂᕐᒥᑦ ᓵᓐᖓᒋᐊᒃᑲᓐᓂᓚᐅᕐᖓᑦ. ᑖᒃᑯᐊ ᑕᕝᕙ ᐋᖅᑭᔅᓱᓚᐅᖅᑕᕗᑦ 
ᐃᑲᔫᑎᓂᑦ ᐊᓚᒃᑲᐅᒪᓕᖅᑯᑦ ᐅᓄᕐᓂᓴᒻᒪᕇᑦ ᐃᖅᑲᓇᐃᔭᖅᐸᓪᓕᐊᓕᖅᑯᑦ ᓄᓇᕗᑦ ᐃᓗᐊᓂ ᐊᒻᒪᓗ 
ᐊᓚᒃᑲᐃᕙᓪᓕᐊᓪᓗᑕ ᓄᑖᖑᓂᖅᓴᓂᑦ ᐱᔪᒥᓇᖅᑐᓂᑦ ᑭᒡᒐᑐᖅᑕᑎᓐᓄᑦ. ᑖᒃᑯᐊ ᑕᕝᕙ ᑕᑯᔅᓴᐅᕗᑦ 
ᓅᑉᐸᓪᓕᐊᓂᕆᓚᐅᖅᑕᕗᑦ ᑭᒃᑯᑐᐃᓐᓇᕐᓄᑦ ᐊᑑᑎᖃᕈᓐᓇᑎᐊᖅᑐᑦ ᓄᓇᕗᓕᒫᒥ ᑭᓯᐊᓂᑦᑕᐅᖅ ᐱᔭᔅᓴᕗᑦ 
ᐅᓄᓗᐊᖅᑯᑦ ᓱᓕ. ᓱᓕ ᓄᓇᕗᒻᒥᐅᑕᐃᑦ ᐅᓄᓐᖏᓗᐊᖅᑐᑦ ᐱᔭᕇᕈᓐᓇᐸᑦᑐᑦ ᐃᓕᓐᓂᐊᕋᓱᑦᑐᑦ ᐊᒻᒪ ᓱᓕ 
ᓱᒃᑯᐊᕿᕙᑦᑐᑯᓗᐃᑦ ᐅᓄᓗᐊᖅᑑᒐᓗᐊᑦ.  
 
(ᑐᓵᔨᑎᒍᑦ) ᑭᓯᐊᓂᓕ ᓂᕈᐊᖅᑕᐅᓇᓱᑦᑎᓪᓗᑕ ᑲᑎᔅᓯᒍᓐᓇᖃᑦᑕᓚᐅᕋᒪ ᐃᖅᑲᓇᐃᔭᖅᑎᓂᑦ ᐅᕕᒃᑲᐅᔪᓂᑦ 
ᐃᓚᒋᔭᖏᓐᓂᓪᓗ ᐊᒃᓱᕈᖅᑐᓂᑦ ᒪᑭᒪᓇᓱᓐᓂᕐᒧᑦ  

ᕿᑐᕐᖓᖏᓐᓂᓪᓗ ᐃᖅᑲᓇᐃᔭᖅᑐᑎᑦ. ᒐᕙᒪᒃᑯᓪᓕ ᑕᒪᒃᑯᓂᖓ ᒪᓕᖁᒐᓗᐊᕋᒃᑭᑦ ᑲᔪᖏᓐᓂᖃᑦᑎᐊᖅᑐᓂᑦ 
ᐃᓕᖅᑯᓯᕆᔭᑎᓐᓂᓗ ᑕᐃᒃᑯᐊ ᐊᔾᔭᖅᓯᔪᑦ.  
 
ᑖᒃᑯᐊ ᒐᕙᒪᒃᑯᑦ ᓴᖅᑮᔭᕆᐊᖃᕐᖓᑕ ᐃᓅᖃᑎᒌᓐᓂᕐᒥᑦ ᐃᑲᔪᖃᑎᒌᒍᓐᓇᓂᐊᖅᑐᓂᑦ ᓄᓇᖅᑲᑎᒥᓐᓂᑦ 
ᐱᐅᓯᕚᓪᓕᑎᔅᓯᒪᔪᑦ. ᓯᕗᕙᕆᐊᖅᓯᒪᓕᕋᓗᐊᖅᑐᒍᑦ ᑭᓯᐊᓂᓕ ᐊᖑᒻᒪᑎᓐᖏᓇᑦᑕ ᓱᓕ ᒪᓕᑦᑕᐅᔭᕆᐊᖃᖅᑐᓂᑦ 
ᓂᕆᐅᒋᔭᐅᔪᓂᑦ. ᑕᒪᓐᓇ ᐊᓯᔾᔨᕆᐊᖃᓕᖅᑕᕗᑦ ᑕᒪᒃᑯᐊ ᑮᓇᐅᔭᑎᒍᑦ ᐱᕙᓪᓕᐊᓂᖅ ᒐᕙᒪᒃᑯᑦ ᐱᔨᑦᑎᕐᓂᖏᓪᓗ 
ᐃᒃᐱᒋᔭᐅᓂᖅᓴᐅᓗᑎᑦ ᒥᑭᓂᖅᓴᐅᔪᓂᑦ ᓄᓇᓕᓐᓂᑦ ᐊᑐᓕᖅᑎᑦᑎᕙᓪᓕᐊᓂᖅ ᐸᕐᓇᒍᑎᒋᔭᑦᑎᓐᓂᒃ 
ᐋᓐᓂᖅᓯᕆᖃᑦᑕᕐᓂᕐᒧᑦ ᐊᒻᒪᓗ ᑕᒪᓐᓇ ᑲᒪᒋᔭᕆᐊᖃᕐᒥᔭᕗᑦ ᐃᒻᒥᓃᕐᓂᐅᖃᑦᑕᖅᑐᐊᓗᒃ 
ᓯᕗᓪᓕᐅᔾᔭᐅᔭᕆᐊᖃᕐᒪᑦ.  
 
ᓇᓕᑦᑎᒍᑦ ᓂᕈᐊᖅᑕᐅᓚᐅᓐᖏᓐᓇᑦᑕ ᑕᐃᒪᓕᖓᑐᐃᓐᓇᖁᔭᐅᓪᓗᑕ. ᓂᕈᐊᖅᑕᐅᓯᒪᔪᒍᓪᓕ ᐊᓯᔾᔩᒋᐊᖁᔭᐅᓪᓗᑕ 
ᐊᒻᒪᓗ ᐊᓯᔾᔩᒍᓐᓇᖅᑐᒍᑦ ᐃᖅᑲᓇᐃᔭᖃᑎᒌᑦᑎᐊᕈᑦᑕ. ᑕᐃᒪᓕ ᖁᕕᐊᓱᑦᑎᐊᖅᑯᖓ ᑖᒃᑯᐊ ᐱᖓᓲᔪᑦ 
ᐃᓱᒪᒋᓂᐊᖅᑕᓯ ᓄᑖᖑᔪᑦ ᐱᖓᔪᖓᓐᓄᑦ ᒪᓕᒐᓕᐅᖅᑎᓄᑦ ᓯᕗᓕᖅᑎᐅᑉ ᐃᖅᑲᓇᐃᔮᕆᒻᒪᒍ ᒥᓂᔅᑕᐅᔪᖅ 
ᐊᑐᓕᖅᑎᑦᑎᒐᓱᐊᕐᓂᕐᒥᑦ ᐊᓯᔾᔨᕈᑎᒋᔭᐅᔪᒪᔪᓂᒃ ᐊᒻᒪᓗ ᑕᐅᑐᓐᖑᐊᖅᑕᑦᑎᓐᓂᒃ. 
 
ᓇᖏᓐᖏᑦᑐᖓ ᓵᔅᓯᓐᓂᒃ ᐅᖃᐅᔾᔨᓇᓱᓐᖏᑦᑐᖓ ᐅᕙᖓ ᐱᔪᒪᔭᖏᓐᓂᒃ, ᑭᓯᐊᓂᓕ ᐃᓕᔅᓯᓐᓂᑦ 
ᓈᓚᒋᐊᖅᓯᒪᔪᖓ ᐱᔪᒪᔭᔅᓯᓐᓂᒃ. ᐃᑉᐱᒍᓱᑦᑎᐊᖃᑦᑕᖅᓯᒪᔪᖓ ᑐᓴᖃᑦᑕᖅᓯᒪᔪᖓ ᐃᓱᒪᒋᔭᐅᔪᓂᒃ 
ᓂᕈᐊᖅᑕᐅᓇᓱᑦᑎᓪᓗᑕ ᐊᒻᒪ ᐅᖃᐅᓯᕆᓯᒪᔭᕗᑦ ᐅᓪᓗᓂ ᖁᓕᓂ ᖄᖏᖅᑐᓂᑦ. ᐃᖃᓗᑦᑑᑦᑎᐊᕐᒥᓪᓗ 
ᒪᓕᒐᓕᐅᖅᑎᒥᑦ ᒐᕙᒪᐅᓚᐅᖅᑐᒥᒃ ᐊᑕᖐᔪᒥᒃ ᐸᕐᓇᒍᑎᖃᑦᑎᐊᕈᒪᓪᓗᓂ ᑕᒪᔅᓱᒥᖓ ᐊᔪᖅᓴᓂᖅᓴᐅᔪᓄᑦ. 
ᑖᓐᓇᑦᑕᐅᖅ ᐃᑲᔪᖅᑐᑦᑎᐊᕐᒥᔭᕋ ᑕᒪᒃᑯᐊ ᐊᔪᖅᓴᓗᐊᕐᓂᐅᖃᑦᑕᖅᑐᑦ.  
 
ᐊᖏᖅᓯᒪᑦᑎᐊᖅᑐᖓᓗ ᑮᓇᐅᔭᓕᐅᕈᑎᔅᓴᐅᔪᓂᒃ ᑕᒪᒃᑯᐊ ᐊᔪᓐᖏᑦᑐᖁᑎᕗᑦ ᐱᔪᓐᓇᖅᑐᐋᓗᐃᑦ. ᑭᒡᒐᖅᑐᖅᑕᕗᑦ 
ᐊᔪᕈᓐᓃᑦᑎᐊᕈᓐᓇᕐᖓᑕ, ᐃᒻᒥᓂᒃ ᒪᑭᒪᒍᓐᓇᖅᓯᓗᑎᒃ. ᐊᒻᒪᓗ ᑕᒪᒃᑯᐊ ᐃᓄᖁᑎᒋᔭᕗᑦ ᓯᕗᒧᐊᑉᐸᓪᓕᐊᖁᒐᒃᑭᑦ 
ᐱᔪᓐᓇᕐᓂᕐᒥᓂᒃ ᐊᑐᒃᓗᑎᒃ ᓱᒃᑯᐊᕿᓂᒃᑯᑐᐃᓐᓇᐅᓐᖏᑦᑐᖅ ᑕᐃᓐᓇᑦᑕᐅᖅ ᑲᖏᖅᖠᓂᐅᑉ ᐅᐊᖕᓇᖓᓐᓂᑦ 
ᒪᓕᒐᓕᐅᖅᑎᐅᔪᖅ ᐊᖏᖃᑎᒋᔭᕋ, ᑎᓕᐅᒃᑲᓐᓂᕆᐊᖃᕋᑦᑎᒍᑦ ᐃᓄᐃᑦ ᐃᓕᓐᓂᐊᒃᑲᓐᓂᖁᓪᓗᒋᑦ ᐊᒻᒪᓗ 
ᐃᖅᑲᓇᐃᔮᖅᑖᒃᑲᓐᓂᖁᓪᓗᒋᑦ. 
 
(ᑐᓵᔨᑎᒎᕈᓐᓃᖅᑐᖅ): ᐊᒻᒪᓗ ᑕᒪᒃᑯᐊ ᓱᕈᓯᑯᓗᐃᑦ ᓯᕗᒃᑲᖅᑕᖅᑎᒋᐊᖃᑦᑎᐊᖅᑲᕗᑦ. ᑖᓐᓇ ᐊᖏᖃᑎᒋᑦᑎᐊᖅᑐᒍ 
ᓂᕈᐊᖅᑕᐅᖃᑎᒋᓯᒪᔭᕋ ᐊᒥᑦᑐᕐᒧᑦ. ᑕᒪᓐᓇ ᐃᓕᖅᑯᓯᑯᓗᑉᐳᑦ ᐃᓅᓪᓗᑕ ᐊᑐᓕᒃᑲᓐᓂᕆᐊᖃᕐᒪᑦ ᒪᓕᒐᕐᓂᑦ 
ᐋᖅᑭᔅᓯᒋᐊᕐᓗᑕ ᓱᕈᓯᕐᓄᑦ ᓴᐳᒻᒥᓂᖏᓐᓄᑦ ᐊᑕᔪᒥᒃ. ᐅᑎᖅᑎᑦᑎᒋᐊᕐᔫᒥᓗᑕ ᐃᓄᐃᑦ ᐃᓕᖅᑯᓯᖏᓐᓂᒃ. 
 
(ᑐᓵᔨᑎᒍᑦ) ᖁᑦᑎᒃᑐᒦᒃᑲᓗᐊᖅᐸᑕ, ᐅᕝᕙᓘᓐᓃᑦ ᓴᓂᑭᓗᐊᑉ ᕿᑭᖅᑕᖓᓃᒃᑲᓗᐊᖅᐸᑦ ᐊᒻᒪ ᕼᐊᑦᓴᓐ 
ᐸᐃᒦᒃᑲᓗᐊᖅᐸᑦ, ᒪᑐᐃᖓᑦᑎᐊᕆᐊᖃᖅᑐᑦ ᒐᕙᒪᒃᑯᑦ ᑭᐅᔪᓐᓇᕐᓗᑎᒃ ᓈᓚᒍᓐᓇᕐᓗᑎᓪᓗ ᓄᓇᓖᑦ 
ᐃᓱᒫᓘᑎᒋᔭᖏᓐᓂᒃ. ᒐᕙᒪᒃᑯᑦ ᐊᖅᑭᔅᓱᕈᒪᓪᓗᒋᑦ ᐃᒻᒥᒃᑰᑐᐃᓐᓇᖏᓪᓗᒋᑦ ᐃᓱᒪᓕᐅᖃᑦᑕᕐᓂᐊᕐᒪᑕ. ᑕᐃᒪᐃᒻᒪᑦ 
ᑐᓴᕈᒪᔪᖓ ᖁᕐᓗᖅᑐᕐᒥᑦ ᓂᕈᐊᖅᑕᐅᕋᑖᖅᓯᒪᔪᒥᒃ, ᖃᓄᖅ ᓯᕗᒧᐊᒍᓐᓇᕐᒪᖔᑕ ᑕᐅᑐᓐᖑᐊᖅᑕᕗᑦ 
ᓯᕗᒧᐊᒃᑎᑕᐅᔪᓐᓇᕐᓂᐊᕐᒪᑦ ᑲᑐᔾᔨᓗᑕ ᓄᓇᕘᑦ.  
 
ᒪᓕᒐᓕᐅᖅᑎ ᓇᑦᑎᓕᒻᒧᑦ ᐅᖃᓚᐅᕐᒪᑦ ᐱᕈᖅᐸᓪᓕᐊᓂᖏᑦ ᓄᓇᓖᑦ ᐃᑲᔪᖅᑕᐅᔭᕆᐊᖃᕐᒪᑕ ᒐᕙᒪᒃᑯᑦ 
ᐃᒡᓗᑖᖅᑎᑦᑎᔪᑎᖃᕐᓂᖅᓴᐅᖁᓪᓗᒋᑦ. ᓴᓐᖏᔪᓂᒃ ᐊᕐᓇᖃᕋᑦᑕ ᓄᓇᕘᒥᑦ ᐊᒻᒪᓗᑕᐅᖅ ᐅᐱᒋᑦᑎᐊᕆᐊᖃᖅᑕᕗᑦ. 
ᒫᓐᓇ ᑎᒃᑯᐊᖅᑕᐅᕋᑖᕐᓂᖓ ᒪᓕᒐᓕᐅᖅᑎᐅᖃᑕᐅᓚᐅᖅᑐᖅ ᐊᒻᒪᓗ ᒥᓂᔅᑕᐅᓕᖅᑐᖅ ᓕᐅᓇ ᐊᒡᓘᒃᑲᖅ, ᑲᓇᑕᐅᑉ 
ᒐᕙᒪᒃᑯᖏᓐᓂᑦ. ᐊᒻᒪᓗᑕᐅᖅ ᐅᐱᒍᓱᑦᑎᐊᕈᒪᔪᖓ ᐃᑲᔪᖅᑐᖅᑕᐅᓯᒪᒐᑦᑕ ᐃᖃᓗᐃᑦ ᑲᓇᓐᓇᖓᓐᓄᑦ 
ᓂᕈᐊᑕᐅᓯᒪᓚᐅᖅᑐᓄᑦ.  



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  
 

 

14 

ᐊᒻᒪᓗᑕᐅᖅ ᐱᒻᒪᕆᐅᔪᒥᒃ ᓂᐱᖃᖅᓯᒪᒐᑦᑕ ᓂᕈᐊᖅᑕᐅᓯᒪᓕᖅᑎᓪᓗᒍ ᒪᒃᑯᓐᓂᖅᐹᖅ ᒪᓕᒐᓕᐅᕐᕕᑦᑕ ᐃᓗᐊᓂᑦ, 
ᖃᒪᓂᑦᑐᐊᕐᒦᓐᖔᖅᓯᒪᔪᖅ. ᑖᓐᓇ ᖃᒪᓂᑦᑐᐊᕐᒦᓐᖓᖅᓯᒪᔪᖅ ᖃᐅᔨᒪᑦᑎᐊᖅᖢᓂ ᐱᕙᓪᓕᐊᔪᓕᕆᓂᕐᒥᑦ ᐊᒻᒪᓗ 
ᓂᕈᐅᓐᓂᒻᒥᒃ ᐱᔪᒪᔭᐅᔪᓂᒃ ᓄᑖᓂᒃ ᒪᒃᑯᓐᓂᖅᓴᐃᑦ ᐃᓕᓐᓂᐊᖅᓯᒪᑦᑎᐊᖁᓪᓗᒋᑦ ᐊᒻᒪ 
ᐅᖃᓪᓚᒍᓐᓇᑦᑎᐊᖁᓪᓗᒋᑦ. ᖃᐅᔨᒪᔪᖓ ᒪᓕᒐᓕᐅᖅᑎ ᖁᑦᑎᒃᑐᒧᑦ, ᐃᖅᑲᓇᐃᔭᖃᑎᖃᖅᓯᒪᒻᒪᑦ ᒪᒃᑯᒃᑐᓂᒃ 
ᐊᒻᒪᓗᑕᐅᖅ ᖃᐅᔨᒪᓂᕆᓯᒪᔭᖏᑦ ᐊᑐᖅᓯᒪᔭᖏᓪᓗ ᐊᑑᑎᖃᑦᑎᐊᖁᕙᒃᑲ.  
 
ᐊᒻᒪᓗᑦᑕᐅᖅ ᐃᓘᓐᓇᔅᓯᓐᓂᑦ ᑐᓴᕈᒪᔪᖓ ᖃᓄᖅ ᒐᕙᒪᒃᑯᑦ ᑮᓇᐅᔭᖏᑦ ᐊᑐᖅᓯᒪᔭᖏᑦ ᐃᓕᓐᓂᐊᖅᑎᑦᑎᑎᓪᓗᒋᑦ 
ᓄᓇᓕᓐᓂᓪᓗ ᐱᖁᑎᕐᔪᐊᓕᐊᖅᑎᓪᓗᒋᑦ ᐸᕐᓇᐃᔪᓐᓇᕐᒪᑕ ᓯᕗᓂᔅᓴᕆᓂᐊᖅᑕᖏᓐᓂᒃ ᓂᕈᐊᖅᑎᑦᑕ. 
ᒪᓕᒐᓕᐅᕐᕕᒃ ᑖᓐᓇ ᓄᓇᕘᒥᑦ ᐊᓯᔾᔩᓯᒪᓕᖅᑐᖅ ᐊᔅᓱᕉᓴᓕᕋᑦᑕ ᑖᒃᑯᐊ ᑎᒍᓗᒋᑦ ᐃᓱᒪᒋᔭᐅᔪᑦ ᓄᑖᑦ, 
ᓴᓐᖏᓂᕗᑦ ᐊᑐᕐᓗᑎᒍᑦ ᓄᓇᕘᒥᐅᓂᒃ ᐱᔨᔅᓯᕈᓐᓇᖁᓪᓗᑕ. ᐊᒻᒪᓗᑦᑕᐅᖅ ᑖᒃᑯᐊ ᐊᑐᖅᓯᒪᔭᒃᑲ ᐃᓕᔅᓯᓐᓄᑦ 
ᓵᑎᑉᐸᒃᑲ ᐱᔭᕇᖅᓯᒪᔭᒃᑲᓗ ᐋᖅᑭᔅᓯᒪᔭᖏᑦ ᓇᓗᓇᐃᕐᓗᒋᑦ ᑭᖑᓂᑦᑎᓐᓂᑦ ᒪᓕᒐᓕᐅᕐᕕᒻᒥᑦ 
ᐱᓕᕆᔭᐅᖃᑦᑕᖅᓯᒪᔪᑦ. 
 
ᓵᔅᓯᓐᓃᑉᐳᖓ ᑎᓕᔭᐅᓯᔾᔪᑎᖃᖅᖢᖓ ᓂᕈᐊᖅᑎᓐᓄᑦ, ᐃᖃᓗᐃᑦ ᐱᖓᓐᓇᖓᓃᓐᖔᖅᑐᓄᑦ ᐅᖃᐅᔾᔨᓚᐅᖅᓯᒪᒐᒪ 
ᓂᕈᐊᖅᑕᐅᓇᓱᒃᖢᖓ ᒪᓕᒐᓕᐅᖅᑎᑐᐃᓐᓇᕐᒨᖏᑦᑐᖅ, ᑭᓯᐊᓂ ᓯᕗᓕᖅᑎᔅᓴᐅᔪᒪᓂᕐᒧᑦᑕᐅᖅ. ᑭᖑᓂᑦᑎᓐᓂᑦ  
ᐊᑐᖅᖢᒋᑦ ᓂᕈᐊᖅᑎᒋᓯᒪᔭᒃᑲ ᐃᓐᓇᑐᖃᓪᓗ ᐅᕙᓐᓂᑦ ᐃᑲᔪᖃᑦᑕᖅᓯᒪᖕᒪᑕ ᐃᑲᔪᖅᑏᑦ, ᓂᕈᐊᖅᑎᒋᔭᒃᑲ 
ᐃᑲᔪᖅᑎᒋᔭᒃᑲᓗ ᖃᐅᔨᒪᓚᐅᕐᒪᑕ ᓂᕈᐊᕐᓂᖏᓐᓂᑦ ᐱᔾᔪᑎᖃᖅᑐᓂᒃ ᐊᓯᖏᓐᓂᑦ ᖃᐅᔨᒪᓚᐅᕐᒪᑕ 
ᓂᕈᐊᖅᖠᓕᕋᒥᒃ ᓄᓇᕗᒻᒥᐅᓕᒫᑦᑎᐊᓄᑦ ᐊᐅᓚᑦᑎᖁᓪᓗᒋᑦ ᓄᓇᕗᒻᒥ.  
 
ᐊᕐᕌᒍᓄᑦ 9-ᓂᑦ ᐱᖓᓱᐊᖅᑎ ᓂᕈᐊᕋᒃᓴᐅᖃᑦᑕᖅᓯᒪᓕᖅᐳᖓ ᐃᓕᓯᒪᓪᓗᖓᓗ ᐅᓄᖅᑐᐊᓗᖕᓂᑦ. ᓯᕗᓪᓕᖅᐹᒥᑦ 
ᐃᓕᓚᐅᖅᑕᕋ ᓄᓇᕗᕐᒥᐅᖃᑎᒋᓯᒪᔭᒃᑲ ᓄᓇᕗᒻᒥᐅᓪᓗ ᒥᓯᐊᕐᕕᒋᖏᓪᓗᒋᑦ ᓇᓗᓇᐃᖅᓯᕕᒋᑦᑎᐊᖃᑦᑕᕐᓗᒋᑦ. 
ᐃᑲᔪᖅᑎᒋᔭᒃᑲᓗ, ᑖᒃᑯᐊ ᓄᓇᕗᒻᒥᓪᓗ ᓯᕗᓪᓕᐅᑎᓯᒪᖁᓪᓗᒋᑦ ᐱᔪᒪᔭᖏᓪᓗ ᐊᒃᓱᕉᓴᐅᑎᒋᓯᒪᒐᑦᑎᒍᑦ 
ᒪᓕᒐᓕᐅᕐᕕᖕᒥ ᒐᕙᒪᒃᑯᑦ ᐊᐅᓚᔾᔭᖕᓂᐊᕐᒪᒋ ᓯᕗᓕᖅᑎᐅᑎᓪᓗᖓ, ᓲᕐᓗ ᓇᓗᖅᑯᑎᓂᖅ ᓈᓚᖕᓂᕐᓗ ᑕᒪᒃᑯᐊ 
ᐊᒃᓱᐊᓗᑦ ᐊᑐᖅᑕᐅᔭᕆᐊᖃᕐᒪᑕ 
 
(ᑐᓵᔨᑎᒎᕈᓐᓃᖅᑐᖅ) ᑕᐃᒪ ᐱᔭᕇᖅᐸᓪᓕᐊᔪᒪᔪᖓ ᓇᒻᒥᓂᖅ ᐊᑐᖅᓯᒪᔭᒃᑯᑦ. ᐃᒫᒃ ᐱᐅᓕᐊᖑᓯᒪᑦᑎᐊᕋᒪ 
ᐃᓚᑯᓗᓐᓄᑦ, ᖁᔭᓕᕕᔾᔪᐊᖅᑐᒋᑦ, ᐊᒻᒪᓗ ᐅᐱᒍᓱᕕᔾᔪᐊᖅᑐᖓ ᐱᕈᖅᐸᓕᐊᓪᓗᖓ.  
 
ᒪᒃᑯᑦᑐᖓ, ᕿᓰᔭᐃᖃᑦᑕᖅᑐᖓ, ᑮᓇᐅᔭᓕᐅᖅᐸᓪᓕᐊᓕᓚᐅᖅᓯᒪᒐᒪ ᒪᑭᒪᕙᓪᓕᐊᓪᓗᖓ ᓇᒻᒥᓂᖅ. ᑭᓯᐊᓂᓕ 
ᖃᐅᔨᒪᓪᓗᖓ ᓯᓚᕐᔪᐊᖅ ᐊᓯᔾᔨᑉᐸᓪᓕᐊᖏᓐᓇᕐᖓᑦ ᐊᑐᖅᐸᓚᐅᖅᑕᕗᓪᓗ ᐃᓚᖏᑦ ᐊᑐᕈᓐᓃᐸᓪᓕᐊᒐᑦᑎᒍ. 
ᑕᐃᒪᐃᒻᒪᑦ ᕿᓂᖅᐸᓪᓕᐊᒋᐊᖃᓚᐅᖅᐳᖓ ᖃᓄᕐᓕ ᒪᑭᒪᒋᐊᒃᑲᓂᕐᓂᐊᖅᑯᖓ ᐊᑐᓕᖅᑕᑎᓐᓂ.  
 
ᓇᒻᒥᓂᖅ ᐃᓕᓐᓂᐊᖅᑎᒋᐊᒃᑲᓐᓂᓚᐅᖅᓯᒪᕗᖓ ᐊᒻᒪᓗ ᖃᐅᔨᒪᓪᓗᖓ ᐊᑑᑎᒋᒃᑲᓐᓂᕈᓐᓇᕋᒃᑭᑦ 
ᐃᓕᓐᓂᐊᕇᕐᓗᖓ ᐃᑲᔫᑎᒋᒃᑲᓂᕐᓗᒋᑦ ᐃᓅᖃᑎᓐᓄᑦ. ᐃᓐᓇᐅᓕᕋᓗᐊᖅᑐᖓ ᓇᒻᒥᓂᖅ 
ᐃᓕᓐᓂᐊᕕᒻᒨᓚᐅᖅᓯᒪᒐᒪ ᐊᔅᓱᕈᓐᓇᕕᔾᔪᐊᓚᐅᖅᓯᒪᔪᖅ ᑭᓯᐊᓂᑦᑕᐅᖅ ᐅᑉᐱᕈᓱᑦᑎᐊᕋᒪ ᐃᓐᓇᐅᒐᓗᐊᕐᓗᓂ 
ᐃᓕᑉᐸᓪᓕᐊᓇᕐᖓᑦ ᓄᑖᓂᑦ ᖃᐅᑕᒫᑦ. ᑕᒪᒃᑯᐊ ᐊᑐᖅᐸᓚᐅᖅᑕᒃᑲ ᐱᕈᖅᐸᓕᐊᓪᓗᖓ ᐃᓛᓐᓂᒃᑯᑦ 
ᐊᑲᐅᕙᓚᐅᖅᑐᑦ.  
 
ᐊᒻᒪᓗ ᐃᓛᓐᓂᒃᑯᑦ ᑕᒻᒪᖅᐸᓚᐅᕐᒥᔪᖓ ᐅᓪᓗᒥᒧᑦ ᑖᒃᑯᐊ ᐊᑐᖅᓯᒪᕙᒃᑲ ᐃᑲᔫᑎᒋᓇᓱᑦᑐᒋᑦ ᓯᕗᓕᖅᑎᐅᓪᓗᖓ 
ᒐᕙᒪᒧᑦ. ᖁᔭᓖᓐᓇᑎᐊᖅᑐᖓ ᖃᐅᑕᒫᑦ ᑕᒪᐅᖓ ᐃᓕᔭᐅᓯᒪᒐᒪ ᖁᔭᕕᒋᔾᔪᐊᖅᑐᒋᓪᓗ ᖃᑕᕐᖑᑎᑯᓗᒃᑲ ᐊᒻᒪ  



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  

ᐱᖃᓐᓇᕆᔭᒃᑲ ᓇᓪᓕᒍᓱᓐᖑᐊᑕᖅᓯᓐᓇᖅᐸᒻᒪᑕ ᐅᕙᓐᓂᕈᓗᒃ. ᖃᐅᔨᒪᓪᓗᖓ ᐃᓛᓐᓂᒃᑯᑦ 
ᐊᔅᓱᕈᕐᓇᖅᑐᒦᑲᐃᓐᓇᐸᑦᑐᒍᑦ ᐅᕙᒍᓕᒫᑦᑎᐊᖅ ᑭᓯᐊᓂ ᐊᓂᒎᔾᔭᐅᕙᒻᒥᒐᑦᑕ. 
 
ᐃᓅᓪᓗᖓᓗ ᐃᒫᒃ ᖁᔭᓕᕕᔾᔪᐊᖏᓐᓇᐸᑦᑐᖓ ᐃᓐᓇᑯᓗᓐᓄᑦ ᐅᕙᓐᓂᑦ ᐅᖃᐅᔾᔪᐃᒋᐊᖅᑕᖅᓯᓐᓇᐸᒻᒪᑕ ᐊᒻᒪᓗ 
ᒪᑭᒪᑎᑦᑎᒋᐊᒃᑲᓂᖅᐸᓕᖅᑐᑎᑦ ᐅᕙᓐᓂᑦ. ᑖᒃᑯᐊ ᐅᐱᒋᕕᔾᔪᐊᐸᒃᑲ ᐊᒻᒪᓗ ᒪᓕᑦᑎᐊᕋᓱᒋᐊᖃᖅᑲᕗᑦ 
ᖁᓅᒻᒥᑎᓐᖏᑎᐊᕐᓗᒋᑦ ᓯᕗᓂᑦᑎᓐᓂ.  
 
ᓂᕈᐊᖅᑕᐅᓯᒪᖃᑎᒋᔭᒃᑲ ᐃᑲᔪᖅᑕᐅᔪᒪᒐᓗᐊᖅᐳᖓ ᐃᓕᔅᓯᓐᓄᑦ, ᐃᓕᔅᓯᓐᓄᑦ ᐃᖅᑲᓇᐃᔭᖅᑎᐅᓂᐊᕋᒪ ᐊᒻᒪᓗ 
ᐋᖅᑭᓱᖅᑕᕗᑦ ᐊᑐᓕᑦᑎᐊᖁᓂᐊᕆᕙᒃᑲ ᓯᕗᓂᑦᑎᓐᓂᓕᒫᖅ. ᖁᔭᓐᓇᒦᒃ. Merci. 
 
ᐃᒃᓯᕙᐅᑕᖅ: ᖁᔭᓐᓇᒦᖅ, ᒥᔅᑕ ᐅᑲᓕᖅ. ᑕᐃᒪ ᐊᐱᖅᓱᕐᓂᕐᒥᑦ ᐱᒋᐊᖅᑎᑦᑎᓚᐅᖏᓐᓂᓐᓂᑦ 
ᓄᖅᑲᖓᑲᐃᓐᓇᕐᓂᐊᕋᑦᑕ 15-ᒥᓂᑦᓯᑦ, ᑖᒃᑯᐊ ᓂᕈᐊᖅᑕᐅᓯᒪᔪᖁᑎᒃᑲ ᑕᐃᑯᖓ ᓯᐊᓕᒑᕐᕕᖕᒧᑦ ᑐᓐᖓᓱᑦᑎᐊᖅᐳᑦ 
ᐊᒻᒪᑦᑕᐅᖅ ᖃᐃᖁᔭᐅᓯᒪᔪᑦ ᐳᓛᖅᑐᓪᓗ ᐊᕙᓂ ᓱᓪᓗᑯᑖᕐᒥᑦ ᓂᐅᖅᑲᐃᓐᓇᕈᓐᓇᕐᓂᐊᖅᐳᑦ ᒫᓐᓇ. 
ᓄᖅᑲᖓᑲᐃᓐᓇᖅᑕ 15-ᒥᓂᑦᓯᑦ. 
 
>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 11:03ᒥ ᐊᒻᒪ ᐱᒋᐊᒃᑲᓐᓂᖅᑐᓂ 11:21ᒥ 
 

ᐊᐱᖅᓱᕐᓂᖅ ᓯᕗᓕᖅᑎᒃᓴᓂᒃ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐱᑦᑎᐊᓚᐅᕐᒥᒋᑦᑎ. ᖁᔭᓐᓇᒦᒃ, ᑲᑎᒪᔩᑦ. ᓄᓇᕗᒻᒥ ᓯᕗᓕᖅᑎᐅᓂᕐᒧᑦ ᑲᑎᒪᓂᖅ 
ᐱᒋᐊᒃᑲᓐᓂᕐᒪᑦ. ᕿᒥᕐᕈᓇᕐᓂᐊᓕᖅᐸᒃᑲ ᒪᓕᒐᖏᑦ ᐊᐱᖅᓱᓂᕐᒨᖃᑦᑕᓂᐊᖅᑐᓄᑦ ᓂᕈᐊᕋᔅᓴᐅᔪᓄᑦ 
ᓯᕗᓕᖅᑎᐅᓂᕐᒧᑦ.  
 
ᐊᑐᓂ ᑲᑎᒪᔨᐅᖃᑕᐅᔪᑦ ᓯᕗᓕᖅᑎᓐᖑᕋᓱᓐᖏᑦᑐᑦ ᐊᐱᖅᓱᕈᓐᓇᓂᐊᖅᑐᓄᑦ ᐱᖓᓱᓂᑦ ᐊᐱᖅᑯᑎᔅᓴᓂᑦ ᐊᑐᓂᓗ 
ᓂᕈᐊᕋᔅᓴᐅᔪᑦ ᑭᐅᖃᑦᑕᕐᓗᑎᑦ ᐊᐱᖅᑯᑎᐅᔪᒧᑦ. ᐊᐱᖅᑯᑎᐅᔪᑦ ᑕᒪᒃᑯᐊ ᑭᖑᓕᕇᑦᑕᕆᐊᑐᓐᖏᑦᑐᑦ. 
 
ᐃᒃᓯᕙᐅᑕᐅᑎᓪᓗᖓ ᐊᑐᕐᓂᐊᑕᒃᑲ ᐱᔪᓐᓇᕐᓂᕆᔭᒃᑲ ᐊᓯᔾᔨᑲᑕᑦᑎᓪᓗᒋᑦ ᐋᖅᑭᓱᖅᓯᒪᓂᕆᔭᖏᑦ ᓂᕈᐊᕋᔅᓴᐅᔪᑦ 
ᑭᐅᖁᔭᐅᑎᓪᓗᒋᑦ ᐊᐱᖅᑯᑎᓂᑦ. ᒫᓐᓇ ᐅᑯᐊ ᐊᑐᕐᓂᐊᑕᒃᑲ ᑭᒡᓕᓕᐅᕆᓂᖅ ᖃᓄᖅ ᐊᑯᓂᐅᑎᒋᔪᖅ 
ᐊᐱᖅᓱᕈᓐᓇᓂᐊᕐᒪᖔᑕ ᑭᐅᓂᐊᕐᒪᖔᑕᓗ. ᐊᐱᖅᑯᑎᔅᓴᖅᑕᖃᖅᐸᑦ ᓂᕈᐊᕋᔅᓴᐅᔪᓄᑦ? ᐊᐱᖅᑯᑎᔅᓴᐃᑦ. ᒥᔅᑕ 
ᐊᐅᐸᓗᒃᑐᖅ.  
 
ᐊᐅᐸᓗᒃᑐᖅ: ᐃᒃᓯᕙᐅᑖᖅ, ᒪ’ᓇᐅᔪᑎᑦ. ᑖᒃᑯᐊ ᓯᕗᓕᖅᑎᒥᑦ ᓂᕈᐊᔅᓴᓄᑦᑕᐅᖅ ᒪ’ᓈᖃᑕᐅᕗᖓᑦᑕᐅᖅ. 
ᒪ’ᓇᕈᐊᖅᑐᖓᑦᑕᐅᖅ ᐃᓄᑐᖃᕐᓂᑦ ᑕᒫᓃᑦᑐᓂᑦ ᐅᖃᐅᓯᖏᓐᓂᑦᑕᐅᖅ ᐅᖃᐅᔾᔨᔭᐅᕙᓐᓂᐊᕋᑦᑕᑦᑕᐅᖅ 
ᐃᓕᓐᓂᐊᖅᑎᑕᐅᒻᒫᕐᓗᑕᓗ ᑖᓐᓇ ᐃᓄᐃᑦ ᐱᖅᑯᓯᕆᒻᒪᒍ ᐊᒻᒪᓗ ᑕᒫᓃᑦᑎᓪᓗᑕ ᐃᓄᐃᓪᓗ ᐃᓅᓐᖏᑐᓪᓗ 
ᑕᒫᓃᓐᓇᑉᑕ ᑲᑎᒪᓪᓗᑕ ᑕᒫᓂ ᐃᓗᐊᓂ ᖁᕕᐊᓱᒃᐳᖓ.  
 
ᐃᒃᓯᕙᐅᑖᖅ, ᑖᑉᓱᒪᓐᖓᑦ ᓯᕗᓕᖅᑎᒥᑦ ᓂᕈᐊᕋᒃᓴᓄᑦ ᑖᓐᓇ ᓯᕗᓪᓕᖅ ᐊᐱᕆᓂᐊᖅᑕᕋ. ᑖᓐᓇ ᒐᕙᒪᒃᑯᓐᓂ 
ᐱᓕᕆᔩᑦ ᒪᓕᒐᖓ ᑖᓐᓇ ᓯᕗᓕᐅᖅᑎᐅᓂᐊᕐᓂᕈᕕᑦ ᐃᓕᓐᓂᐊᑎᒃᑲᓐᓂᕋᔭᖅᐱᐅᒃ ᐊᓪᓚᖑᖅᑎᒐᔭᖅᐱᑦ ᖃᓄᖅ 
ᐃᓚᓕᐅᑎᒃᑲᓐᓂᕋᔭᖅᐱᑦ ᑖᓐᓇ ᐆᒃᑑᑎᒋᓗᒍᑦ ᑖᒃᑯᓄᖓ ᐱᓕᕆᔪᓄᑦ ᐊᐅᔭᖅᑎᖏᑦ ᐃᑲᔪᖅᑎᖏᑦ ᓄᓇᕗᑦ 
Employees Union ᐃᓕᒐᔭᕐᒪᖔᑕ ᐅᕝᕙᓘᓐᓃᑦᑕᐅᖅ ᑖᒃᑯᐊ ᓄᓇᕗᒻᒥᐅᑕᕐᓂᑦ ᐊᐱᕆᑦᑕᕋᔭᖅᐱᓯ ᐊᒻᒪᓗ ᑖᓐᓇ 
ᐱᖁᔭᖅ ᒪᓕᒐᓚᒃ ᑖᓐᓇ ᒪᓕᒐᖅ, ᑐᑭᓯᔭᐅᑦᑎᐊᖅᑰᓕᕋᒥ. ᖃᓄᕐᓕ ᐃᓱᒪᒐᔭᖅᐱᑦ ᑖᔅᓱᒥᖓ ᒐᕙᒪᒃᑯᓐᓂ 
ᐱᓕᕆᔩᑦ ᒐᕙᒪᒃᑯᑦ ᒪᓕᒐᖓ ᐋᖅᑭᒐᔭᖅᐱᐅᒃ ᐅᕝᕙᓘᓐᓃᑦ ᐅᓇ ᓄᑖᓐᖑᖅᑎᒐᔭᖅᐱᐅᒃ ᑕᐃᒪ? ᖁᔭᓐᓇᒦᒃ, 
ᐃᒃᓯᕙᐅᑖᖅ.  

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᐅᐸᓗᒃᑐᖅ. ᑖᒃᑯᐊ ᓂᕈᐊᕋᔅᓴᐅᔪᑦ ᐊᑐᓂ ᑭᐅᑎᖃᑦᑕᕐᓂᐊᕋᒃᑭᑦ ᑖᓐᓇ 
ᓯᕗᓪᓕᖅᐸᐅᑎᓪᓗᒍ ᒫᓐᓇ ᒥᔅᑕ ᐅᑲᓕᖅ.  
 
ᐅᑲᓕᖅ: ᒪᒥᐊᓇᖅ, ᐅᖃᖅᑎᑦᑎᔩ, ᑖᓐᓇ ᓱᖅᑯᐃᑎᐊᓐᖏᓇᒃᑯ ᖃᓄᖅ NEU-ᑯᑦ ᐃᓚᒋᔭᐅᒃᑲᓐᓂᕈᓐᓇᕐᒪᖔᑕ 
ᓇᓗᓇᐃᑦᑎᐊᑲᓐᓂᖅᑲᒍᖃᐃ ᐊᐱᖅᑯᑎᖓ. ᒪᒥᐊᓇᐅᒐᓗᐊᖅ ᓱᖅᑯᐃᑎᐊᓐᖏᓇᒃᑯ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᔅᑕ ᐊᐅᐸᓗᒃᑐᖅ.  
 
ᐊᐅᐸᓗᒃᑐᖅ: ᒪ’ᓇ ᐃᒃᓯᕙᐅᑖᖅ. ᐊᐱᕆᓚᐅᕋᒃᑯ ᐊᐱᕆᔪᒪᔭᕋ ᑖᓐᓇ ᑖᒃᑯᓄᖓ ᐃᓄᖕᓄᑦ ᓄᓇᕗᒻᒥᐅᑕᓄᑦ 
ᐊᒻᒪᓗ ᑖᒃᑯᐊ ᐃᓚᖏᑦ ᐱᓕᕆᔨᕗᑦᑕᐅᖅ ᒐᕙᒪᑦ ᐃᓗᐊᓃᑦᑐᑦ ᐅᒃᑑᑎᒋᒥᐊᖅᖢᒍ ᑖᓐᓇ ᓄᓇᕗᑦ ᐃᑦᑲᓇᐃᔭᖅᑎᑦ 
ᑲᑐᔾᔨᕋᑎᒌᖏᑦ ᐊᒻᒪᓗ ᓄᓇᕗᒻᒥᐅᑕᐃᑦ ᑖᒃᑯᓂᖓᑦᑕ ᐃᓚᓕᐅᑎᒐᔭᖅᐹᑦ ᑖᒃᑯᓂᖓ ᐊᐱᕆᓗᑎᑦ? ᑖᓐᓇ 
ᓈᒻᒪᖕᒪᖔᑦ ᐅᓇ ᓄᑖᓐᖑᕆᐊᖃᕐᒪᖔᑦ ᐅᕝᕙᓘᓐᓃᑦ ᕼᐅᓇ ᐊᓪᓚᓐᖑᕆᐊᖃᕐᒪᖔᑦ ᕼᐅᓇ ᐋᖅᑭᒋᐊᖃᖅᐸ, 
ᑖᑉᓱᒥᖓ ᒪᓕᒐᕐᔪᐊᖑᔪᒥᒃ? ᒪᑦᓇ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐊᐅᐸᓗᒃᑐᖅ, ᒥᔅᑕ ᐅᑲᓕᖅ. 
 
ᒥᔅᑕ ᐅᑲᓕᖅ: ᐄ, ᖁᔭᓐᓇᒦᒃ ᐅᖃᖅᑎᑦᑎᔩ. ᐄ, ᑖᓐᓇ ᖁᔭᓇᒦᖅᑲᕋ ᐊᐱᕆᓐᖑᐊᑕᖅᓯᓐᓇᖅᑐᖅ. ᑖᒃᑯᐊ 
ᓇᒻᒥᓂᖅ ᐊᐅᓚᑦᑐᑦ ᑭᓯᐊᓂ ᐃᖅᑲᓇᐃᔭᖃᑎᒋᕙᒃᑕᕗᑦ ᐊᒻᒪᓗ ᖃᐅᔨᒪᑎᑦᑎᐊᖅᑕᕗᑦ ᐃᓄᓐᓂᒃ ᐅᓄᕐᓂᖅᓴᓂᒃ 
ᐃᖅᑲᓇᐃᔭᖅᑎᑖᕋᓱᒋᐊᖃᕋᑦᑕ ᒐᕙᒪᐅᓗᑕ. ᑖᓐᓇ ᓯᕗᒃᑲᖅᑕᖅᑎᒌᓐᓇᖅᑕᕗᑦ ᐊᒻᒪᓗ ᑕᐃᒪ 
ᐊᐅᓚᑎᒍᓱᐃᓐᓇᓂᐊᖅᑕᕗᑦ.  
 
ᑭᓯᐊᓂᑦᑕᐅᖅ ᑖᓐᓇ ᒪᓕᒐᖅ ᐋᖅᑭᒋᐊᕆᐊᖃᕐᓂᖓ ᖃᐅᔨᒪᔭᕗᑦ. ᖃᐅᔨᓴᖅᑕᐅᑎᓚᐅᖅᑐᑎᒍᑦ ᒐᕙᒪᐅᓚᐅᖅᑐᒥᑦ 
ᐊᒻᒪᓗ ᑖᒃᑯᐊ ᐊᑐᐃᓐᓇᕈᖅᑎᑕᐅᓂᐊᖅᑐᑦ ᑲᑎᒪᕕᒋᓛᖅᑕᑎᓐᓂᑦ. ᖃᐅᔨᒪᔭᕋ ᐋᖅᑭᒋᐊᕆᐊᓕᒃ. ᐃᒫᒃ 
ᑕᑯᓐᓇᓐᖑᐊᖅᑐᒍ ᐃᓄᐃᑦ ᐅᖃᐅᓯᖓᑦ ᐃᓕᔭᕆᐊᖃᕐᖓᑦ ᐊᓪᓚᕕᓕᒫᒥ ᓄᓇᕗᓕᒫᑦᑎᐊᒥ ᐃᓄᐃᑦ ᐅᖃᐅᓯᑯᓗᐊ 
ᐃᓚᒋᔭᐅᑦᑎᐊᕆᐊᖃᕐᖓᑦ ᐃᖅᑲᓇᐃᔭᖅᑎᓕᒫᓄᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᑕᐃᒪ ᑭᐅᑎᓐᓂᐊᓕᕐᒥᔭᕋ, ᒥᔅᑕ ᑰᓕ. 
 
ᒥᔅᑕ ᑰᓕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᑖᓐᓇ ᐊᐱᖅᑯᑎᑦᑎᐊᕙᓪᓕᐊᕆᐊᓗᒃ. ᑕᐃᖏᒃᑯᐊ ᐅᖃᐅᓯᕆᖅᑲᐅᔭᕐᒪ 
ᐃᓚᖓᓃᖃᑕᐅᓪᓗᑎᒃ. ᑐᓐᖓᓱᑦᑎᐊᕆᐊᖃᕐᒪᑕ ᐃᖅᑲᓇᐃᔭᖅᑎᒋᒐᑦᑎᒍᑦ. ᐃᖅᑲᓇᐃᔭᖅᑎᓪᓚᕆᐊᓘᓪᓗᑎᒡᓗ 
ᐊᒻᒪᓗ ᐃᓱᒫᓗᒋᐊᖃᖏᒃᑲᓗᐊᕐᒪᑕ ᑕᐃᒃᑯᐊ ᐃᖅᑲᓇᐃᔭᖅᑎᕗᑦ ᒐᕙᒪᐅᑎᓪᓗᑕ.  
 
ᐆᒥᖓᓕ ᐅᖃᕈᓐᓇᖅᑐᖓ ᑖᑦᓱᒧᖓ ᐊᐱᕆᔪᒧᑦ ᖃᒪᓂᑦᑐᐊᕐᒥᐅᑕᕐᒧᑦ. ᑖᒃᑯᐊ ᓲᕐᓗ ᑕᐅᑐᖅᑲᐅᒐᑦᑎᒍᑦ 
ᐃᓱᓕᓯᒪᓕᖅᑲᐅᖕᒪᑦ ᐅᑭᐅᓂᒃ ᒪᕐᕉᖕᓂᑦ ᑳᓐᑐᕌᖃᖏᒻᒪᕆᓚᐅᕐᒪᑕ.  
 
ᑖᓐᓇ ᐊᑯᓂᐅᓗᐊᖅᑐᐊᓘᖕᒪᑦ ᐋᖅᑭᒋᐊᕆᐊᖃᖅᑕᕋᓕ ᖃᐅᔨᒪᓪᓚᕆᒃᑕᕋ. ᐊᖏᕈᑎᓂᒃ ᐋᔩᖃᑎᒋᓂᐊᖅᐸᑕ 
ᐊᖏᖃᑎᒌᒃᑐᑦ ᐅᑭᐅᑉ ᐅᖓᑖᓅᓗᐊᖏᑦᑐᖅ ᐊᔪᕐᓇᖏᑉᐸᑦ ᑖᓐᓇ ᐱᐊᓚᓂᖅᓴᒥᒃ ᐋᖅᑭᒍᒪᒐᔭᖅᑕᕋ ᑕᐃᓐᓇ 
ᑕᐅᑐᖅᑲᐅᓪᓗᖑ ᓯᑎᑉᐱᕆᒥᒃ ᐊᖏᕈᑕᐅᓚᐅᖅᑐᖅ. ᒪᕐᕉᒃ ᐅᑭᐅᑦ ᐅᖓᑖᓄᑦ ᑕᐃᒃᑯᐊ ᐊᖏᖃᑎᒌᒐᓱᐊᓚᐅᕐᒪᑕ  
 
ᐊᒻᒪ ᐃᓚᖏᑦ ᐋᖅᑭᒋᐊᖃᕈᒪᒐᔭᖅᑕᕋ ᑕᑯᒋᐊᕈᒪᒐᔭᖅᑕᕋᓕ ᐃᓚᖏᑦ ᑕᐃᑲᓂ ᐃᖅᑲᓇᐃᔭᖅᑎᑦ ᐃᓗᓕᖏᑦ 
ᐋᖅᑭᒋᐊᒃᑲᓐᓂᕆᐊᖃᖅᑑᔮᕆᔭᒃᑲ ᓗᒃᑖᓄᓪᓗ ᑕᒪᒃᑯᓄᖓᓗ ᐊᒻᒪᓗ ᐋᓐᓂᐊᕐᓂᕐᒧᑦ ᑲᒪᔨᐅᖃᑦᑕᖅᑐᓄᑦ. ᑕᐃᒃᑯᐊ 
ᐃᓚᖏᑦ ᐃᓱᒫᓗᑦᓴᐃᓐᓇᖃᑦᑕᕐᒪᑕ ᐃᒡᓗᖏᓪᓗ ᓈᒻᒪᖏᖦᖢᑎᒃ. ᑕᒪᓐᓇᓕ ᑕᑯᒋᐊᒃᑲᓐᓂᕈᒪᒐᔭᖅᑕᕋ 
ᐅᖃᖃᑎᒋᓗᒋᓪᓗ ᑖᒃᑯᐊ ᓂᕈᐊᖅᑕᐅᓯᒪᔪᑦ ᖃᓄᕐᓕ ᐃᓱᒪᒋᕕᓯᐅᒃ ᒐᕙᒪᒃᑯ ᐊᖏᑦᑎᒃᑎᒋᐊᕐᓂᐊᕐᓂᖅᐸᑕ 
ᓄᑖᖑᔪᒥᒃ ᐊᖏᕈᒻᒥᒃ. 
 
ᐅᒃᑯᐃᖓᑎᒃᑲᔭᖅᑕᕋ ᐋᔩᖅᑎᖑᔪᑦ ᑭᓯᐊᓂ ᐊᒡᕕᐊᖅᑯᑕᐅᒍᒪᒐᔭᖏᓐᓇᑦᑕ ᑭᓯᐊᓂ ᓯᕗᓂᐊᓂ ᓲᕐᓗ 
ᐳᕇᒥᐊᓐᖑᕐᓂᕈᒪᓕ ᖃᓄᕐᓕ ᐃᖢᐊᕐᓂᖅᓴᒥᒃ ᑐᓂᒍᑦᑎᒍᑦ ᐃᓱᓕᖏᓐᓂᖓᓂ ᑖᓐᓇ ᐱᓕᕆᐊᕆᒋᐊᖃᕋᔭᖅᑕᕗᑦ. 
ᐋᔩᖃᑎᒌᓕᖅᐸᑕᓕ ᐅᕙᒍᑦ ᐊᔪᓕᖃᑦᑕᕋᑦᑕ ᑕᐃᑯᖓ ᐊᒡᕕᐊᖅᑯᑕᐅᓂᖅ. ᖁᔭᓐᓇᒦᒃ 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᑕᐃᒪ ᐊᐱᕆᓂᐊᓕᕐᒥᔭᕋ ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑕᖅ. ᑕᒪᓐᓇ ᐃᖅᑲᓇᐃᔭᖅᑐᓕᕆᓂᖅ ᐊᒻᒪᓗ ᑕᐃᒃᑯᐊ ᐊᐃᑉᐸᖏᑦ 
ᐃᖅᑲᓇᐃᔭᖅᑐᓄᑦ ᑲᒪᔨᒋᔭᐅᖃᑦᑕᖅᑐᑦ. ᑖᒃᑯᐊ ᑲᑎᒪᔩᑦ ᑐᑭᓯᐅᒪᖃᑦᑕᐅᑎᑦᑎᐊᕐᓂᕐᒥᒃ ᐱᒋᐊᕆᐊᓖᑦ ᐊᒻᒪᑦᑕᐅᖅ 
ᐅᕙᒍᑦ ᒐᕙᒪᐅᔪᒍᑦ ᑐᑭᓯᐅᒪᑦᑎᐊᕐᓗᑕ ᓇᒦᒻᒪᖔᑕ ᖃᓄᐃᓕᐅᕈᒪᖕᒪᖔᑕ.  
ᐊᒻᒪᑦᑕᐅᖅ ᑖᒃᑯᐊ ᓄᓇᕗᑦ ᒐᕙᒪᒃᑯᖏᑦ ᖃᓄᐃᓕᐅᕈᒪᖕᒥᖕᒪᖔᑕ. ᑐᑭᓯᐅᒪᑦᑎᐊᖃᑦᑕᐅᑎᓂᕐᒥᒃ ᑕᒪᓐᓇ 
ᐱᒻᒪᕆᐅᖑᔾᔪᑎᒋᔭᕋ ᑕᐃᒪᓐᖓᓕᒫᖅ ᐱᓕᕆᑎᓪᓗᒋᑦ. 
 
ᑖᒃᑯᐊᓗ ᐅᖃᐅᓯᐅᕋᑖᖅᑐᓂᓛᒃ ᐊᖏᖃᑎᒋᓪᓗᒋᑦ. ᑐᑭᓯᐅᒪᖃᑦᑕᐅᑎᑦᑎᐊᕐᓂᕐᒥᒃ ᓇᒧᑦ ᐃᖏᕐᕋᔪᒪᖕᒪᖔᕐᒥᒃ 
ᖃᐅᔨᒪᖃᑦᑕᐅᑎᑦᑎᐊᖅᑐᐃᓐᓇᐅᓂᐊᕐᒪᑕ. ᑕᒪᓐᓇ ᐱᒻᒪᕆᐅᔪᖁᑎᒋᓕᖅᑕᕋ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐊᐅᐸᓗᒃᑐᖅ, ᐊᐱᕆᒃᑲᓐᓂᕐᓂᐊᖅᐲᑦ? ᒥᔅᑕ ᐊᐅᐸᓗᒃᑐᖅ.  
 
ᒥᔅᑕ ᐊᐅᐸᓗᒃᑐᖅ: ᒪᑦᓇᐅᔪᑎᑦ ᐃᒃᓯᕙᐅᑕᖅ. ᐄ ᑖᑉᓱᒥᖓ ᐱᕙᓪᓕᐊᔪᓕᕆᓂᕐᒧᑦ ᒥᒃᓵᓄᑦ ᐊᐱᕆᒐᒪ. ᑖᑉᑯᓂᖓ 
ᐱᖁᔭᖏᑦ ᑖᒃᑯᐊ ᐃᓄᖕᓂᒃ ᖃᐅᔨᒪᔭᐅᓕᕋᓗᐊᕐᒪᑦ ᓄᓇᕗᑦ ᐊᖏᓕᖅᐸᓪᓕᐊᓕᕋᒥᒃᑕᐅᖅ 
ᐱᕙᓪᓕᐊᔪᓕᕆᓂᕐᒥᒃᑕᐅᖅ ᑖᒃᑯᐊ ᐃᓄᐃᑦ ᐃᑲᔪᕆᐊᖃᕐᒪᑎᒃᑕᐅᖅ ᐃᓚᓕᐅᑎᓯᒪᓗᑎᒡᓗ.  
 
ᓄᓇᕗᑦ ᐃᓗᐊᓂ, ᑖᒻᓇ ᐃᓄᖕᓂᒃ ᖃᐅᔨᒪᔭᐅᔪᖅ ᑕᐅᑐᒐᐅᖅᑕᖅᖢᓂ ᐃᓱᒪᒋᔭᐅᑦᑕᖅᖢᓂ ᓂᑉᓕᕐᕕᒋᔭᐅᑦᑕᕋᒥ 
ᑖᒻᓇ ᐃᓄᐃᓐᖒᖅ ᑖᑉᑯᓂᖓ ᐱᕙᓪᓕᐊᔪᓕᕆᓂᕐᒥᓐᖒᖅ.  
 
ᐃᓛᓐᓂᒃᑯᑦ ᕿᒪᒃᑕᐅᔫᔭᕐᒪᑎᓐᖒᖅ ᑖᒃᑯᓂᖓ ᐃᓅᓐᖏᑦᑐᓂᑦ ᑕᐃᒃᑯᐊ ᑳᓐᑐᕌᓂᑦ ᑐᓂᔭᐅᔫᔭᕈᒻᒪᑎᒃᑕᐅᖅ 
ᑖᑉᓱᒥᖓ ᒥᒃᓵᓄᑦ ᖃᓄᖅ ᐃᓱᒪᕕᑦ ᐊᒻᒪᓗ ᑖᓐᓇ ᓄᑖᓐᖑᖅᑎᒐᔭᖅᐱᐅᒃ ᐅᕝᕙᓘᓐᓃᑦ ᓱᓇ ᐋᖅᑭᒐᔭᖅᐱᐅᒃ? 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᓯᕗᓪᓕᖅᐹᒥ ᑖᔅᓱᒥᖓ ᑭᐅᖁᓕᕐᒥᔭᕋ ᒥᔅᑕ ᑰᓕ.  
 
ᑰᓕ: ᖁᔭᓐᓇᒦᒃ. ᑖᓐᓇ ᐊᐱᖅᑯᑎᑦᑎᐊᕙᓪᓚᕆᐊᓗᒃ, ᐃᒃᓯᕙᐅᑖᖅ ᖃᒪᓂᑦᑐᐊᕐᒥᐅᑕᐅᑉ ᐊᐱᖅᑯᑎᒋᔭᖓ ᑖᓐᓇᓗ 
ᑕᐃᑲᓂ 10-ᓄᑦ ᑎᑎᖅᑕᐅᑎᓄᑦ ᐃᓚᖓᓃᖃᑕᐅᖅᑲᐅᓪᓗᓂ.  
 
ᑕᐃᒃᑯᐊ ᒫᓐᓇ ᑕᒫᓂ ᐱᕙᓪᓕᐊᔪᓕᕆᓂᕐᒧᑦ ᐊᑐᐃᓐᓇᕈᖅᑎᒋᐊᖃᓪᓚᕆᖕᒪᑕ ᐱᔅᓂᓯᒋᔭᕗᑦ ᐊᒻᒪᓗ 
ᑳᓐᑐᕌᖅᑖᕋᓱᐊᕐᓂᕐᒧᑦ ᒐᕙᒪᒃᑯᓐᓂᑐᐃᓐᓇᐅᓐᖏᑦᑐᖅ ᐊᒻᒪᓗ ᐅᒃᑯᐃᒃᑲᓐᓂᕆᐊᖃᖅᖢᓂ ᑕᒪᒃᑯᓄᖓ 
ᕿᓂᖅᑎᖑᔪᓄᓪᓗ ᐅᔭᕋᑦᑕᕆᐊᓂᑦ ᐱᓕᕆᔪᓄᑦ.  
 
ᐊᖏᔪᐊᓘᓕᕐᓂᐅᔭᕐᒪᑦ ᑕᒪᒃᑯᐊ ᑮᓇᐅᔭᑦ ᓲᕐᓗ ᓯᓚᕐᔪᐊᕐᒥ ᕿᑲᖅᓯᔫᒥᒃᐸᑕ ᐅᔭᕋᒃᑕᕆᐊᕐᓂᖅ ᒐᕙᒪᒃᑯᓂᓪᓘᓐᓃᑦ 
ᑳᓐᑐᕌᖅᑖᕋᓱᖕᓂᕐᒥᑦᒧ ᐊᖏᓂᖅᓴᐅᓕᕐᓂᐅᔭᕐᒪᑦ. ᕿᑭᖅᑖᓗᖕᒥ ᑐᓴᓚᐅᕋᑦᑕ ᐃᒃᑯᐊᓕᒎᖅ 
ᓂᕆᐅᒋᓐᖏᑕᒻᒪᕆᐊᓗᖕᒥᓄᑦ ᐅᖓᑎᒻᒪᕆᐊᓗᐊᓄᑦ ᑮᓇᐅᔭᓂᑦ ᐱᕙᓪᓕᐊᖃᑦᑕᓕᖅᑐᑦ ᑕᑯᕙᓪᓕᐊᔪᓂᑦ ᑕᐃᒪ 
ᐱᔅᓂᓯᒥᑦ ᒐᕙᒪᒃᑯᓐᓂᑐᐃᓐᓇᐅᖏᑦᑐᐊᓘᓕᕐᒪᑦ.  
 
ᑖᒃᑯᐊ ᒐᕙᒪᒃᑯᓐᓂ ᒪᓕᒐᕆᔭᕗᑦ ᑭᖑᕙᓯᓗᐊᖅᑐᑦ ᖃᐅᔨᒪᔭᒃᑲ. ᐊᑐᐊᒐᖅ 24-ᒧᐃᓐᓇᓗᐊᖅ ᑕᐃᑯᖓ 
ᐋᖅᑭᐅᒪᓪᓗᑎᑦ ᐃᓚᖏᑦ ᐱᒡᒍᓴᐅᔾᔪᐊᑐᐃᓐᓇᖃᑦᑕᓕᕐᒪᑕ ᑭᓇ ᖁᑦᑎᓛᖑᓂᐊᕐᒪᖔᑦ ᐃᓄᐃᑦ ᐃᓚᐅᓂᖏᑦ. 
ᒪᓕᒃᖢᒍ ᐊᑐᕐᓂᖓ ᐊᒻᒪᓗ ᐱᔪᓐᓇᕐᓂᖏᑦ ᐃᓚᖓᓂ ᐊᑐᖅᑕᐅᓗᐊᕈᓐᓃᖅᖢᓂ ᐱᖃᑦᑕᓕᕐᒪᑕ. ᐅᖄᓂᒃᓯᒪᔪᖓᓕ 
ᓄᓇᕗᒻᒥᐅᑦ ᐱᔅᓂᓯᖃᖅᑐᑦ ᓄᓇᓕᖕᓂ ᐱᒡᒍᓴᐅᔾᔪᐅᑦᑎᐊᕐᓂᐊᖅᐸᑕ ᐃᑲᔪᖅᑎᒋᓂᐊᕈᑦᑎᒍ ᑖᓐᓇ ᑳᓐᑐᕌᒃᒧᑦ 
ᒪᓕᒐᕆᔭᕗᑦ ᐋᖅᑭᒋᐊᕆᐊᓕᒃ.  
 
ᑖᓐᓇᓕ ᑲᔪᓯᒋᐊᕐᓂᐊᖅᑕᕋ ᑕᑯᓇᒃᑕᐅᖁᓪᓚᑦᑖᕐᓂᐊᖅᑕᕋ ᓯᕗᓕᖅᑎᓐᖑᕈᒪ ᐊᖏᕈᑎᒥᒃ 24 -ᑐᐃᓐᓇᒨᓐᖏᑦᑐᖅ 
ᐋᖅᑭᒋᐊᕐᓗᒍᓘᒐᓗᐊᖅ ᑭᓯᐊᓂ ᐱᕙᓪᓕᐊᔪᑦ ᐊᒥᓱᓪᓚᕆᐅᓕᕐᒪᑕ ᑕᕝᕗᖓ ᐸᕐᓇᒍᒪᓪᓚᕆᖕᓂᐊᖅᑐᖓ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᒫᓐᓇ ᑭᐅᔪᓐᓇᖅᑎᓕᕐᒥᔭᕋ ᒥᔅ ᐋᕆᐊᒃ.  
 
ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇᐃᓪᓛᒃ ᑕᐃᒪ ᐅᖃᓪᓚᒃᖢᖓ ᓯᕗᓪᓕᕐᒥ ᐃᖅᑲᖅᑲᐅᒐᒃᑯ 
ᑮᓇᐅᔭᓕᐅᕋᓱᖕᓂᖅ ᓄᓇᕗᒻᒥ ᐱᒻᒪᕆᐅᓕᖅᐸᓪᓕᐊᑐᐃᓐᓇᕐᓂᐊᕐᒪᑦ ᓯᕗᓂᑦᑎᓐᓂ.  
 
ᑕᒪᓐᓇᓗ ᑳᓐᑐᕌᖅᓯᖃᑦᑕᕐᓂᖅ ᑐᓴᖃᑦᑕᖅᖢᒍ ᐃᓚᖓᒍᑦ ᐊᑲᕆᔭᐅᑦᑎᐊᖏᑦᑐᖅ ᐊᐅᓚᓂᖓ. ᐱᒻᒪᕆᐅᒋᔭᕋ 
ᑐᓴᕋᓱᖕᓂᖅ ᖃᓄᐃᒋᔭᐅᖕᒪᖔᑦ. ᑕᕝᕙᓐᖓᑦ ᑖᒃᑯᐊ ᑲᑎᑎᕐᓗᒋᑦ ᐊᑲᐅᓐᖏᓕᐅᕈᑎᒋᖃᑦᑕᖅᑐᑦ ᐊᒻᒪᓗ 
ᑕᕝᕙᓐᖓᑦ ᖃᓄᖅᑑᕆᐊᕈᑎᒋᓕᕐᓗᒍ ᑲᑐᑎᓗᑕ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑕᐃᒪ ᑭᐅᒍᓐᓇᖅᓯᒋᕗᖅ ᒥᔅᑕ ᐅᑲᓕᖅ.  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐱᒻᒪᕆᒋᓚᐅᖅᑕᕗᑦ ᒐᕙᒪᐅᓚᐅᖅᑐᑕ ᐊᒻᒪᓗ ᐃᑲᔫᑎᓂᑦ 
ᐊᓚᒃᑲᐃᔪᓐᓇᖃᑕᐅᓚᐅᕋᒪ. ᑕᒪᓐᓇ ᖁᕕᐊᒋᑦᑎᐊᖅᓯᒪᔭᕋ ᖃᒪᓂᑦᑐᐊᕐᒥ ᑕᑯᓐᓈᖑᐊᖅᑐᒍᑦ.  
 
ᐃᒫ ᐱᕕᖃᓐᖏᒃᑲᓗᐊᖅᑎᓪᓗᑕ ᐅᕙᒍᑦ ᑖᒃᔅᓕᕆᔨᒃᑯᑦ ᒪᑐᐃᖅᓯᓚᐅᖅᓯᒪᒐᑦᑕ ᐅᕙᑦᑎᓐᓂ ᐃᑲᔪᕐᓂᐊᖅᑲᑕ 
ᐃᑲᔪᕈᓐᓇᕋᑦᑎᒍ. ᑕᐃᒫᒃ ᑖᓐᓇ ᐃᑲᔫᑎᖃᕕᔾᔪᐊᖅᓯᒪᔪᖅ ᐃᓄᓐᓄᑦ ᐃᓚᖏᓐᓄᑦ ᖃᒪᓂᑦᑐᐊᕐᒥ.  
 
ᑭᓯᐊᓂᑦᑕᐅᖅ ᓱᓕ ᐱᓇᓱᒃᑲᓐᓂᕆᐊᖃᖅᑐᒍᑦ ᐃᒫᒃ ᐃᓕᓐᓂᐊᕐᕕᒻᒥ ᒪᑐᐃᖅᓯᕙᓪᓕᐊᓂᐊᖅᑐᑕ ᓯᕗᓂᑦᑎᓐᓂ 
ᐃᓄᐃᑦ ᐃᓕᓐᓂᐊᑎᒃᑲᓂᕐᓂᐊᕋᑦᑎᒍ ᐃᒫᒃ ᐃᓕᒋᔭᐅᒃᑲᓐᓂᖁᓪᓗᑎᒍ ᐅᔭᕋᓐᓂᐊᖅᑐᖅᑐᖃᒃᑲᓐᓂᓕᖅᑲᑦ 
ᓇᒥᑐᐃᓐᓇᖅ ᓄᓇᕗᑦ ᐃᓗᐊᓂ.  
 
ᑖᓐᓇ ᖁᕕᐊᒋᑦᑎᐊᖅᑕᕋ ᒪᐃᔭᐅᓚᐅᖅᑐᖅ ᑲᖏᖅᓯᓂᕐᒥᑦ ᐃᑲᔪᑦᑎᐊᓚᐅᕐᖓᑦ ᒪᑐᐃᖅᓯᕙᓪᓕᐊᓂᐊᕈᒪᑎᓪᓗᑕ 
ᐊᒻᒪᓗ ᑕᒪᒃᑯᐊ ᖁᕕᐊᒋᓚᐅᕐᒥᔭᒃᑲ ᐃᑲᔪᒃᑲᓐᓂᕈᓐᓇᓚᐅᕋᑦᑎᒍ ᐃᓕᓐᓂᐊᑲᓐᓂᕈᒪᔪᑯᓗᐃᑦ ᐃᓄᐃᑦ ᐊᒻᒪᓗ 
ᐃᓅᓐᖏᑦᑑᒐᓗᐊᑦ.  
 
ᑕᒪᓐᓇ ᐊᔭᐅᓐᖏᓐᓇᓂᐊᖅᑕᕋᓕ ᖁᕕᐊᒋᑦᑎᐊᖅᑐᒍ ᐃᒫᒃ ᐃᑲᔫᑎᓂᑦ ᐊᓚᒃᑲᐃᕙᒻᒪᑦ ᑭᒃᑯᑐᐃᓐᓇᑦᑎᐊᓄᑦ 
ᐱᓗᐊᖅᑐᒥ ᐃᓄᑯᓗᓐᓄᑦ ᐃᖅᑲᓇᐃᔭᕈᒪᔪᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᔅᑕ ᐊᐅᐸᓗᒃᑐᖅ ᑭᖑᓪᓕᖅᐹᒥ ᐊᐱᕆᔪᒪᕕᑦ? ᒥᔅᑕ ᐊᐅᐸᓗᒃᑐᖅ.  
 
ᐊᐅᐸᓗᒃᑐᖅ: ᒪᑦᓇᐅᔪᑎᑦ ᐃᔅᓯᕙᐅᑖᖅ. (ᑐᓵᔨᑎᒍᑦ): ᓄᓇᕗᑦ ᓯᕗᒧᐊᒃᓯᒪᓕᕐᒪᑦ ᐊᕐᕌᒍᑦ ᖁᓕᑦ ᐃᓗᐊᓂ 
ᐊᑐᓕᖅᑎᑦᑎᓇᓱᒃᖢᑎᒃ ᐃᓄᖕᓂᒃ ᐃᖅᑲᓇᐃᔭᖅᑎᑦᑎᓂᕐᒧᑦ. ᑖᓐᓇ ᓄᓇᕗᒻᒥᑦ ᓄᓇᑖᕈᑎ 24 ᓈᓴᐅᑎᖓ 
ᐊᑐᖅᑕᐅᓪᓗᓂ. ᑖᒃᑯᐊ ᖃᓄᐃᑦᑐᓂᒃ ᐋᖅᑭᒋᐊᕈᑎᓂᒃ ᐱᒐᔭᖅᐱᑦ ᑖᔅᓱᒧᖓ ᓂᕈᐊᖅᑕᐅᒍᕕᑦ ᓯᕗᓕᖅᑎᐅᓂᕐᒧᑦ? 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᓐᓇ ᓯᕗᓪᓕᖅᐹᖑᑎᓪᓗᒍ ᑭᐅᑎᑦᑐᓐᓇᖅᓯᖕᒥᔭᕋ, ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ. ᑖᓐᓇ ᐱᒻᒪᕆᐊᓗᒃ ᒪᓕᒐᖅ 23, ᑕᐃᒪᓐᖓᑦ ᐱᒻᒪᕆᓐᖑᖅᐸᓪᓕᐊᔪᕐᓘᓐᓃᑦ. 
ᐅᓄᖅᑐᑦ ᒪᒃᑯᒃᑐᕗᑦ ᐃᓕᓐᓂᐊᖅᐸᓪᓕᐊᔭᕆᐊᖃᕐᓂᖏᑦ ᐃᖅᑲᓇᐃᔮᓄᑦ ᑐᕌᖓᔪᓂᒃ ᑖᓐᓇᐅᖦᖤᖅᐳᖅ. ᒫᓐᓇᐅᔪᖅ 
ᒐᕙᒪᒃᑯᕗᑦ ᐃᖅᑲᓇᐃᔭᖅᑎᖏᑦ ᐅᓄᓐᖏᓗᐊᕐᒪᑕ ᓲᖃᐃᒻᒪ ᐱᕝᕕᒃᓴᕗᑦ ᐃᖅᑲᓇᐃᔮᒃᓴᓂᒃ ᐅᓄᓐᖏᓗᐊᕐᒪᑕ. 
 
ᒪᒃᑯᒃᑐᕗᑦ ᐃᓕᓐᓂᐊᕐᓂᕐᒥᒃ ᐊᒃᓱᕉᑎᖃᕆᐊᓖᑦ, ᐊᒃᓱᕉᑎᒋᒋᐊᓕᕗᑦ ᑕᕝᕙᓂ ᓯᕗᓕᖅᑎᐅᓂᐊᖅᑎᓪᓗᑕ. ᑕᒪᓐᓇ 
ᐃᓕᓐᓂᐊᕐᓂᕐᒧᑦ ᑐᕌᖓᔪᖅ. ᐃᑲᔪᖅᑐᑦᑎᐊᒃᑲᓐᓂᕐᓗᑎᒍ ᑕᒪᒃᑯᐊ ᐃᖅᑲᓇᐃᔭᖅᓯᓐᓇᖅᖢᓂ ᐃᓕᓐᓂᐊᖅᑐᑦ, 
ᐊᒻᒪᓗ ᓄᓇᕗᑦ ᐃᓗᐊᓂ ᓄᓇᕗᒃᑯᓐᓄᑦ, ᓄᓇᕘᑉ ᒐᕙᒪᒃᑯᖏᓐᓄᑦ ᐃᖅᑲᓇᐃᔭᖅᑏᑦ 
ᐃᑲᔪᖅᓱᖅᑕᐅᒃᑲᓐᓂᕆᐊᖃᖃᑦᑕᕋᓗᐊᕐᒥᖕᒪᑕ ᐃᓕᓐᓂᐊᕐᓂᒃᑯᑦ. 

ᐃᓛᓐᓂᑦ ᐊᓯᐅᔨᓕᖃᑦᑕᕋᑦᑎᒍᑦ ᐊᔾᔨᒌᓐᖏᑦᑐᑦ ᐱᔾᔪᑎᒋᓪᓗᒋᑦ ᐃᓚᖏᑦ ᓴᐱᓕᖅᑐᑦ, ᐃᓚᖏᑦ 
ᐃᑲᔪᖅᓱᖅᑕᐅᓐᖏᓗᐊᖅᑐᑦ, ᐃᓚᖏᑦ ᐊᓯᖔᖏᓐᓂᒃ ᐊᑭᑐᓂᖅᓴᓄᓪᓘᓐᓃᑦ ᓇᒧᑦ ᓄᓇᕗᑦ ᒐᕙᒪᒃᑯᖏᓐᓄᑦ 
ᐊᓯᐊᓄᐊᖔᖅᖢᑎᒃ. ᐃᓛᒃ ᐊᓯᖔᖏᓐᓄᐊᖅᐸᓪᓕᐊᓕᖃᑦᑕᕐᒪᑕ.  
 
ᑕᒪᓐᓇ ᖃᓄᒃᑲᓐᓂᖅ ᐃᖅᑲᓇᐃᔭᖅᑎᕗᑦ ᒐᕙᒪᒃᑯᓐᓂ ᖃᓄᒃᑲᓐᓂᖅ ᐃᓕᓐᓂᐊᕐᓂᐊᖅᑐᑦ ᓯᕗᓂᒃᓴᕗᑦ ᒪᒃᑯᒃᑐᕗᑦ. 
ᖃᓄᒃᑲᓐᓂᖅ ᐃᓕᓐᓂᐊᕆᐊᖅᑎᒃᑲᓐᓂᕈᓐᓇᖅᐱᑎᒍᑦ ᑲᔪᓯᑦᑎᐊᒃᑲᓐᓂᕈᓇᖅᐱᑎᒍᑦ ᐃᓕᓐᓂᐊᕐᓂᖏᑎᒍᑦ. ᑕᒪᒃᑯᐊ 
ᐅᓄᕐᒪᑕ ᑕᑯᓇᒋᐊᖃᖅᑐᑦ ᑖᔅᓱᒧᖓ ᐃᖅᑲᓇᐃᔭᕐᓂᐅᑉ ᒥᔅᓵᓅᖓᔪᑦ ᐅᓄᖅᑐᐊᓘᒐᓗᐊᑦ 
ᑕᐅᕗᓐᖓᐅᔨᓗᐊᕈᒪᓐᖏᓐᓇᒪ ᑖᒃᑯᐊᑕᕝᕙ ᐱᒻᒪᕆᐅᒐᔭᖅᑐᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑕᐃᒪ ᑭᐅᔪᓐᓇᖅᓯᒻᒥᔪᖅ ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔩ. (ᑐᓵᔨᑎᒍᑦ): ᓯᕗᒧᐊᒃᑎᑦᑎᓯᒪᑦᑎᐊᕋᓗᐊᖅᑎᓪᓗᑕ ᓄᓇᕗᑦ 
ᓴᖅᑭᑕᐅᓚᐅᖅᑎᓪᓗᒍ ᑕᐃᒪᓐᖓᑦ, ᓱᓕ ᐊᔅᓱᐊᓗᒃ ᐱᓕᕆᐊᒃᓴᖃᕋᑦᑕ ᑕᒪᑐᒧᖓ. ᐊᒃᓱᐊᓗᒃ 
ᐊᐅᓚᔾᔭᐃᖃᑦᑕᖅᓯᒪᔪᖓ ᑲᔪᖏᖅᓴᐃᖃᑦᑕᖅᑐᖓ ᐃᓄᖕᓂᒃ ᐃᖅᑲᓇᐃᔭᖅᑎᑦᑎᓇᓱᒃᖢᖓ 
ᑕᐃᒪᐃᓕᐅᖏᓐᓇᕐᓂᐊᖅᑐᖓ. 
 
ᒫᓐᓇ ᑲᓇᑕᐅᑉ ᒐᕙᒪᒃᑯᖏᓐᓂᒃ ᐱᓕᕆᖃᑎᖃᖅᓯᒪᓕᕋᒪ ᐃᑲᔪᖅᑕᐅᔪᒪᓪᓗᑕ ᓄᓇᕗᑦ ᐃᓗᐊᓂᑦ ᐃᓄᐃᑦ 
ᐃᖅᑲᓇᐃᔭᖅᑎᑕᐅᓂᖅᓴᐅᖁᓪᓗᒋᑦ ᓄᓇᕗᑦ ᐃᓗᐊᓂᑦ. ᖁᕕᐊᓱᒃᑐᐊᓘᔪᖓ ᐅᖃᕆᐊᒃᓴᖅ ᑕᐃᒃᑯᐊ ᐱᔪᓐᓇᕐᓂᕋ 
ᐅᖃᓚᐅᖅᓯᒪᒐᒪ ᒪᑐᐃᖅᓯᑎᓪᓗᖓ ᒥᓂᔅᑕᐃᑦ ᑲᑎᒪᔨᖏᓐᓄᑦ. ᒪᑐᐃᖅᓯᖁᓪᓗᒍ ᑕᒪᑐᒧᖓᓕᕆᓂᕐᒧᑦ ᑖᓐᓇ 
ᐱᓕᕆᖃᑎᒋᓯᒪᔭᒃᑲᒃ ᐊᒡᒍᖅᑐᖅᓯᒪᓂᖏᓐᓂᒃ ᒐᕙᒪᒃᑯᑦ ᑲᓇᑕᒥᑦ. 
 
ᑖᒃᑯᐊ ᑲᑎᒪᔾᔪᑕᐅᖁᓪᓗᒋᑦ ᐃᑲᔪᖅᑕᐅᓂᐊᕋᑦᑕ ᐃᓄᐃᑦ ᐃᓕᓐᓂᐊᖅᑎᑕᐅᓂᖅᓴᐅᖁᓪᓗᒋᑦ ᓄᓇᕗᒻᒥᑦ. 
ᐊᒻᒪᓗᑕᐅᖅ ᑲᓇᑕᐅᑉ ᐃᓗᐊᓂᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐅᑲᓕᖅ. ᑕᐃᒪ ᑭᐅᔪᓐᓇᖅᓯᖕᒥᔪᖅ ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ ᐃᒃᓯᕙᐅᑖᖅ. (ᑐᓵᔨᑎᒍᑦ): ᐊᐱᕆᖅᑲᐅᖕᒪᑦ ᖃᓪᓗᓈᖅᑎᑐᑦ ᑭᐅᓂᐊᖅᑐᖓ ᖃᓪᓗᓈᑎᑐᑦ. 
ᐊᕐᕌᒍᑦ 15 ᐊᓂᒍᖅᓯᒪᓕᕐᒪᑕ ᐊᖏᖃᑎᒌᒍᑎ ᐊᑎᓕᐅᖅᑕᐅᓚᐅᖅᑎᓪᓗᒍ ᑲᓇᑕᐅᑉ ᒐᕙᒪᒃᑯᖏᓐᓄᑦ ᐃᓄᖕᓄᓪᓗ. 
ᓈᓴᐅᑎᖓ 23 ᐱᖃᓯᐅᔾᔭᐅᓯᒪᓪᓗᓂ ᓄᓇᑖᕈᑎᓂ. ᑖᒃᑯᐊ ᑲᓇᑕᐅᑉ ᐱᖁᔭᕐᔪᐊᖏᓐᓂᑦ ᓴᐳᒻᒥᔭᐅᓯᒪᖕᒪᑦ ᑖᓐᓇ. 
 
ᐊᒻᒪᓗᑕᐅᖅ ᑐᕌᒐᒃᓴᖃᖅᖢᓂ ᓇᓗᓇᐃᖅᓯᒪᔪᓂᒃ ᐃᓄᐃᒡᒎᖅ ᐃᖅᑲᓇᐃᔭᖅᑐᑦ ᐅᓄᖅᓯᒋᐊᕐᓗᒋᑦ 85%-ᒋᓕᕐᓗᒋᑦ 
ᐃᓄᒋᐊᖕᓂᖏᑕ ᐊᔾᔨᖏᓐᓂᒃ. ᐊᕐᕌᒍᑦ 15 ᐃᓗᐊᓂᑦ ᑕᐃᒪᓐᓇ ᐱᓕᕆᔭᕆᐊᖃᖅᑕᑦᑎᓐᓂᒃ 
ᐱᓕᕆᖃᑦᑕᖅᓯᒪᓐᖏᓐᓇᑦᑕ. 
 
ᖃᓄᐃᑦᑐᓂᒃ ᐱᓕᕆᐊᖃᕐᓂᐊᖅᐳᖔ? ᓯᕗᒧᐊᒃᑎᒃᑲᔭᖅᑕᒃᑲ ᑕᐃᒃᑯᐊ 85%-ᖏᑦ ᐃᓄᐃᑦ 
ᐃᖅᑲᓇᐃᔭᖅᑎᓐᓇᓱᖁᓪᓗᒋᑦ ᐃᓄᐃᑦ. ᐊᕐᕌᒍᑕᒫᑦᑎᐊᖅ ᐃᓄᐃᑦ ᐅᓄᖅᓯᒋᐊᖅᑕᐅᖃᑦᑕᕐᓗᑎᒃ 10%-ᖑᖏᑦᑐᒥᒃ. 
ᑭᓯᐊᓂ ᐊᕐᕌᒍᑕᒫᖅ 10%-ᒥᒃ ᐅᓄᖅᓯᒋᐊᕐᓂᖏᑦ ᐃᓄᐃᑦ ᐃᖅᑲᓇᐃᔭᖅᑐᑦ ᒐᕙᒪᒃᑯᓐᓂᑦ ᐊᔪᕐᓇᓐᖏᑦᑑᒐᓗᐊᖅ, 
ᑭᓯᐊᓂᓕ ᖃᓄᐃᑦᑐᓂᑦ ᓱᓕᕆᔨᐅᒐᔭᕐᒪᖔᑕ ᓂᐅᕐᕈᑎᖃᕋᓱᐊᕐᓂᒃᑯᑦ ᑭᓯᐊᓂ ᐱᒋᐊᓕᓵᖅᑎᓪᓗᖓ 
ᓴᖅᑭᑎᒐᔭᖅᑐᖓ ᓯᓚᑦᑐᖅᓴᕐᕕᒃ ᐱᓕᕆᖃᑕᐅᓪᓚᕆᒡᓗᓂ.  
 
ᐊᑐᓂ ᐊᒡᒍᑐᖅᓯᒪᓂᕐᒥᑦ ᐱᓕᕆᐊᖃᖁᓪᓗᒋᑦ ᐋᓐᓂᐊᓯᐅᑎᑖᑲᓐᓂᖁᓪᓗᒋᑦ ᓄᓇᕐᔪᐊᒧᑦ ᓯᓚᖅᑲᑎᑦᑎᓐᓄᑦ 
ᓄᓇᖅᑲᑎᒋᖏᑕᑦᑎᓐᓂ ᕿᓂᖃᑦᑕᕆᐊᖃᕐᓂᐊᖏᓐᓇᑦᑕ ᐋᓐᓂᐊᓯᐅᓂᑦ ᑮᓇᐅᔭᕐᓂᑦ ᐱᖁᑎᐅᒐᓗᐊᓂ ᑕᕆᐅᑉ 
ᐊᑭᐊᓅᖅᑕᕐᓗᒍ.  
 
ᑕᐃᒪᓐᓇ ᐱᔾᔮᖏᓐᓇᒃᑯ ᑖᓐᓇ. ᐋᖅᑭᒋᐊᕈᑎᒃᓴᓂᒡᓕ ᓴᖅᑮᒐᔭᖅᑐᖓ ᐋᓐᓂᐊᓯᓗᑕᐅᖏᑦᑐᓄᑦ 
ᑮᓇᐅᔭᓕᕆᕝᕕᖕᓄᑦ ᐊᒻᒪᓗᑦᑕᐅᖅ ᐊᖏᔪᖅᑲᐅᑎᓄᑦ ᐊᑐᖅᑕᐅᓂᐊᖅᑐᓂᑦ ᒐᕙᒪᒃᑯᓐᓂᑦ ᐃᓕᓐᓂᐊᖃᑦᑕᖁᓪᓗᒋᑦ 
ᐊᒡᒍᑐᖅᓯᒪᓂᕐᒥᑦ ᐱᖓᓱᓂᑦ ᓄᓇᕗᑦ ᐃᓗᐊᓂ. ᑕᐃᒪᓐᓇᐃᖃᑦᑕᖅᓯᒪᖏᒻᒪᑦ ᑕᒫᓂ ᐊᑕᐅᓯᕐᒥᑦ 
ᐃᓕᓐᓂᐊᕐᕕᐅᖃᑦᑕᕐᒪᑕ ᒪᒃᑯᑦᑐᕗᑦ ᑕᐃᒃᑯᐊ ᐃᓕᓐᓂᐊᕋᓱᓕᕋᓗᐊᖅᑎᓪᓗᒋᑦ ᐃᓃᕈᔾᔭᐅᖃᑦᑕᕐᒪᑕ. 

ᑕᐃᒪᓕ ᐋᖅᑭᒃᓯᔪᒪᕗᖓ ᐱᐅᓂᖅᓴᒥᑦ ᐃᓄᖕᓂᑦ ᐃᖅᑲᓇᐃᔭᖅᑎᑦᑎᖃᑦᑕᕐᓂᕐᒥᑦ ᐊᒻᒪᓗᑦᑕᐅᖅ 
ᖃᐅᔨᒪᑦᑎᐊᖅᖢᖓᓗ ᑕᒪᑐᒥᖓ ᓄᓇᓕᕆᔾᔪᑕᐅᖃᑦᑕᖅᑐᓂᑦ ᓄᓇᑖᕈᑎᐅᖃᑦᑕᖅᑐᓂᑦ ᐱᓕᕆᖃᑕᐅᓯᒪᒐᒪ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᑕᐃᒪ ᐊᐱᕆᔪᓐᓇᖅᓯᖕᒥᔪᖅ ᒥᔅᑕ ᑯᓱᒐᖅ. ᒥᔅᑕ ᑯᓱᒐᖅ. 
 
ᑯᓱᒐᖅ: ᖁᔭᓐᓇᒦᒃ ᐃᒃᓯᕙᐅᑖᖅ. ᓴᕆᒪᕕᕙᑉᓯ ᑕᕝᕗᖓ ᐃᓂᒧᑦ ᐃᓕᔪᒪᔪᓯᒍᑦ ᐊᔪᖏᑦᑐᐃᓐᓇᐅᕗᓯ. ᒐᕙᒃᑯᑦ 
ᐅᖃᓪᓚᒋᐊᕌᖓᑕ ᑕᐃᒪᓐᖓᓂᑦ ᒐᕙᒪᑖᓚᐅᖅᓯᒪᑎᓪᓗᑕ ᐃᓄᐃᑦ ᖃᐅᔨᒪᔭᑐᖃᖓ ᑐᓵᓚᐅᖦᖤᖅᐸᕗᑦ. 
ᓱᓇᓗᒃᑖᒥᑦ ᐅᖃᐅᓯᖃᕆᐊᕌᖓᑕ ᐃᓄᐃᑦ ᖃᐅᔨᒪᔭᑐᖃᖓᒎᖅ ᒪᓕᒃᑕᐅᓂᐊᕐᒪᑦ, ᐃᓄᐃᑦ ᖃᐅᔨᒪᔭᑐᖃᖓᒎᖅ 
ᐱᓪᓚᑦᑖᖑᒻᒫᓛᖅᑐᓂᑦ ᑐᓵᖏᓐᓇᓲᖑᒐᑉᑕ. 
 
ᑭᓯᐊᓂ ᐅᓪᓗᒥᒧᑦ ᑎᑭᒃᖢᒍ ᑖᓐᓇ ᐅᖃᖅᑕᐅᕌᓂᓚᐅᖅᑎᓪᓗᒍ ᒪᓕᒃᑕᐅᒋᐊᖅᑑᔭᕈᓐᓇᖏᑦᑎᐊᕐᒪᑦ. ᑕᒪᒃᑯᐊ 
ᐆᒃᑑᑎᒋᓗᒍ ᓇᓐᓄᒍᑎᒃᓴᐃᑦ ᐊᖑᓇᓱᒐᒃᓴᖏᓪᓗ ᐃᓄᐃᑦ, ᐃᓄᐃᑦ ᖃᐅᔨᒪᔭᑐᖃᖓ 
ᒪᓕᒃᑕᐅᔭᓚᐅᖅᓯᒪᔫᔭᓐᖏᒻᒪᑦ ᐃᓅᓴᒃᓯᒋᐊᖅᑕᐅᕙᑦᑐᑎᑦ ᑕᒪᒃᑯᐊ ᐊᖑᑦᑐᓐᓇᓚᐅᖅᓯᒪᔭᕗᑦ 
ᒪᓕᒐᖅᑕᖃᓐᖏᑎᓪᓗᒍ. 
 
ᓂᕈᐊᖅᑕᐅᒍᑉᓯᓕ ᓯᕗᓕᖅᑎᓐᖑᕈᑉᓯ ᖃᓄᕐᓕ ᑕᒪᓐᓇ ᐅᖃᐅᓯᐅᑐᐃᓐᓇᕈᓐᓃᖅᑎᓐᓇᓱᓐᓂᐊᖅᐱᓯᐅᒃ ᐃᓄᐃᑦ 
ᖃᐅᔨᒪᔭᑐᖃᖓ ᑭᓯᐊᓂ ᐊᑐᖅᑕᐅᓕᕈᓐᓇᖁᓗᒍ ᒐᕙᒪᐅᑉ ᐃᓗᐊᓂ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑯᓱᒐᖅ. ᓯᕗᓪᓕᖅᐹᖑᓗᓂ ᑭᐅᔪᓐᓇᖅᓯᖕᒥᔪᖅ ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᑖᓐᓇ ᐊᐱᖅᑯᑎᑦᑎᐊᕙᒃ ᐊᒻᒪᓗ ᐃᒫᒃ ᑕᑯᒃᓴᐅᒋᐊᒃᑲᓐᓂᕈᒪᔪᖓᓕ. ᑕᒪᒃᑯᐊ 
ᒪᓕᒐᑦ ᐋᖅᑭᓱᖅᐸᓪᓕᐊᓚᐅᖅᑕᕗᑦ ᓵᓐᖓᒋᐊᒃᑲᓂᓪᓚᕆᒪᐅᕐᖓᑕ ᐃᓄᐃᑦ ᐃᓕᖅᑯᓯᑐᖃᑯᓗᖏᓐᓄᑦ ᐅᒻᒪ 
ᐅᖃᐅᓯᑐᖃᑯᓗᖏᓐᓄᑦ.  
 
ᑖᓐᓇ ᑕᑯᒃᓴᐅᑎᒍᓐᓇᑎᐊᖅᑕᕋ ᒐᕙᒪᐅᓪᓗᑕ ᐊᐅᓚᔪᓐᓇᖅᑕᕗᑦ ᑲᒪᒋᒋᐊᖅᓯᒪᔭᕗᑦ. ᓱᓕ ᐱᔭᕇᓐᖏᓇᑦᑕ. ᓱᓕ 
ᐱᔭᒃᓴᕗᑦ ᑲᒪᒋᒋᐊᒃᑲᓐᓂᕆᐊᖃᖅᑕᕗᑦ ᖃᐅᔨᒪᑦᑎᐊᖅᑐᖓ. ᓱᕈᓯᓕᕆᓂᖅ ᑕᑯᓐᓈᖑᐊᖅᑐᒍ ᐃᓄᐃᑦ 
ᖃᐅᔨᒪᔭᑐᖃᖏᑦ ᐊᑐᒃᑲᓐᓂᕆᐊᖃᓂᐊᖅᑕᕗᑦ ᐊᒻᒪᓗ ᐆᒪᔪᓕᕆᓂᖅ ᓵᕝᕕᒋᒋᐊᖅᓯᒪᔭᕋᓗᐊᕗᑦ ᒪᓕᒐᒃᑯᑦ ᓱᓖᓛᒃ 
ᐱᔭᒃᓴᕗᑦ ᓄᖑᖏᒻᒪᑕ ᑖᔅᓱᒧᖓ. 
 
ᑭᓯᐊᓂᑦᑕᐅᖅ ᖃᐅᔨᒋᐊᖅᑎᑦᑎᔪᒪᔪᖓ ᑖᒃᑯᐊ ᐃᓄᐃᑦ ᐃᓚᒋᔭᐅᑦᑎᐊᓚᐅᕋᓗᐊᕐᖓᑕ ᐋᖅᑭᒃᓱᐃᑎᓪᓗᒋᑦ, ᑖᒃᑯᐊ 
ᑲᑎᒪᔨᕐᒧᐊᖏᑦ ᐆᒪᔪᓕᕆᓂᕐᒧᑦ ᐋᖅᑭᒃᓱᐃᔨᐅᒻᒪᑕ. ᐊᕝᕙᓗᐊᖏᑦ ᑲᑐᔾᔨᖃᑎᒌᓄᑦ ᐃᓄᓐᓄᑦ ᑎᒃᑯᐊᖅᑕᐅᕙᑦᑐᑎᑦ 
ᒐᕙᒪᐅᖏᑦᑐᓄᑦ. ᐊᑕᐅᓯᑯᓗᑐᐃᓐᓇᕐᒥᑦ ᑎᒃᑯᐊᖅᓯᑎᑕᐅᕙᑦᑐᒍᑦ ᑕᕝᕗᖓ ᑎᒥᐅᔪᒧᑦ ᐋᖅᑭᒃᓱᐃᔨᐅᕙᑦᑐᓂ 
ᖃᑦᑎᓂᑦ ᐆᒪᔪᕈᓐᓇᓂᐊᕐᒪᖔᑕ ᐋᖅᑭᒃᓱᐃᔨᐅᕙᑦᑐᓄᑦ.  
 
ᑖᒃᑯᐊ ᒪᓕᒐᒃᑯᑦ ᒪᓕᒋᐊᖃᖅᐸᑦᑐᑎᒍᑦ ᐃᓛᓐᓂᒃᑯᑦ ᐊᖏᕈᑎᒃᑯᑦ ᑖᒃᑯᐊ ᖃᐅᔨᓴᒃᑲᓐᓂᕆᐊᖃᖅᑳᑦ? ᐄᖑᔮᖅᑐᖅ 
ᐊᒻᒪᓗ ᒐᕙᒪᒋᔭᕗᑦ ᓇᓗᓇᓐᖏᑦᑐᖅ ᑕᒪᑐᒥᖓ ᑲᒪᒃᑲᓐᓂᕆᐊᖃᕐᓂᐊᖅᑐᖅ. ᐃᓄᐃᑦ, ᐃᓅᖃᑎᕗᑦ ᑭᓐᖒᒪᒻᒪᑕ 
ᐊᑐᓕᒃᑲᓐᓂᖁᔨᓪᓗᑎᑦ ᐃᓕᖅᑯᓯᑦᑎᓐᓂ ᓇᒥᓕᒫᖅ. ᑖᓐᓇ ᐃᓱᓕᒋᐊᖃᔾᔮᖏᑦᑐᖅ, ᐃᓅᖃᑎᕗᑦ ᒐᕙᒪᒥᓂᑦ 
ᐅᑉᐱᕈᓱᑦᑎᐊᕆᐊᖃᕐᖓᑕ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑭᐅᔪᓐᓇᖅᑎᓕᕆᕙᕗᑦ, ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ ᐃᒃᓯᕙᐅᑖᖅ. ᑖᓐᓇ ᐊᐱᖅᑯᑎᒋᔭᖓ ᑕᐃᔅᓱᒪ ᑲᖏᕐᖠᓂᕐᒥᐅᑕᐅᖃᑎᖕᒪ ᑖᓐᓇ 
ᐅᕿᑦᑐᑯᓘᖏᑦᑐᐊᓗᑦ ᐱᓪᓚᕆᐊᓘᖕᒪᑦ. ᐃᓚᖓᓂᑦ ᑐᑭᓯᓇᒐᓚᓕᕐᒪᓂᓛᒃ ᐃᓄᐃᑦ ᖃᐅᔨᒪᓂᑐᖃᖓ ᐃᓛᓐᓂ 
ᑲᓐᖑᓇᒐᓚᓕᓲᖑᖕᒪᑦ ᒐᕙᒪᒃᑯᑦ ᑕᐅᑐᒃᑐᒋᑦ ᑕᒪᓐᓇ ᐃᓄᐃᑦ ᖃᐅᔨᒪᓂᑐᖃᖓᓂᑦ ᐱᓕᕆᔪᑦ. 

ᐃᓄᐃᑦ ᐅᐱᒋᓂᐊᕈᑦᑎᒍᑦ, ᐃᓄᓪᓚᕆᐊᓗᐃᑦ ᐅᕙᓂᑦᑕᐅᖅ ᐊᖏᖃᑎᒌᖏᓐᓇᖅᑐᐊᓘᖃᑦᑕᓐᖏᒻᒥᖕᒪᑕ ᐃᓐᓇᐃᑦ 
ᖃᐅᔨᒪᓂᐊᖅᑕᕋᓗᐊᕗᑦ. ᐅᕙᑦᑎᓐᓂᓪᓗ ᐊᒥᓱᑦ ᓈᒻᒪᒍᓱᓐᖏᒃᑭᓪᓗᑎᒃ ᓯᓚᒥᒃ ᐊᖑᓇᓱᖕᓂᕐᒥᓪᓗ ᐃᓚᐃᑎᒍᑦ 
ᖃᐅᔨᒪᔪᕈᓘᒐᓗᐊᕐᒥᑎᓪᓗᑕ. ᑭᓯᐊᓂ ᐊᖑᑎᑕᖃᖅᑐᖅ ᐃᓄᒃᑕᖃᖅᑐᖅ, ᐊᕐᓇᖅᑕᖃᖅᑐᖅ ᐃᓐᓇᕐᓂᑦ, ᓂᖏᐅᑦ, 
ᐃᑦᑐᕗᓪᓗ. ᐊᒥᓱᑦ ᐅᐱᓐᓇᖅᑐᓪᓚᕆᐊᓗᐃᑦ ᓂᕐᔪᑎᑦ ᒥᔅᓵᓄᑦ. 
 
ᖃᐅᔨᒪᔭᖃᓲᖑᖕᒪᑕ ᐱᔪᓐᓇᓐᖏᑕᖏᓐᓂᒃ ᐊᖑᑎᑦ ᐃᓚᖏᑦᑕ. ᑕᒪᓐᓇ ᐱᔾᔪᑎᒋᓪᓗᒍ ᐊᑐᒃᑲᓐᓂᕆᐊᖃᖅᑰᖅᑕᕗᑦ 
ᐃᓱᒪᒋᔭᕋᓕ, ᐃᓱᒪᒋᓪᓗᐊᕕᒃᑕᕋᓕ ᑕᐃᑲᓂ ᓯᕗᓕᖅᑎᓐᖑᕋᔭᕈᒪ ᐊᑕᐅᓯᐅᓐᖏᑦᑐᒥᒃ ᓯᕗᓕᖅᑎ 
ᑲᑎᖃᑎᖃᐃᓐᓇᖃᑦᑕᕆᐊᖃᕋᔭᖅᑐᖅ. ᑕᐃᒃᑯᐊ ᑭᓇᒃᑰᓂᐊᕐᒪᖔᑕ ᐅᕙᖓ ᓂᕈᐊᕈᒪᒐᔭᓐᖏᑕᒃᑲ ᑭᓯᐊᓂ 
ᐱᖓᓲᖕᒪᑕ ᐊᒡᒍᖅᓯᒪᔪᑦ. ᐃᓛᓐᓂᒃᑯᑦ ᑎᑭᑎᑕᐅᑲᐃᓐᓇᖃᑦᑕᕐᓂᐊᖅᑐᓂᒃ ᐃᒪᓐᓇ ᐅᓪᓗᓕᒫᖑᒐᓗᐊᖅᐸᑦ 
ᑮᓇᐅᔭᖅᑐᓗᐊᕐᓂᐊᕐᒥᖕᒪᑦ.  
 
ᑭᓯᐊᓂ ᖃᑯᑎᒃᑯᑦ ᖃᔅᓯᑦ ᑕᖅᑭᑦ ᓈᒑᖓᑕ ᑕᐃᒃᑯᐊ ᑎᑭᑎᑕᐅᑲᐃᓐᓇᖃᑦᑕᕐᓗᑎᒃ. ᒥᓂᔅᑕᓄᓪᓗ 
ᐊᑐᐃᓐᓇᐅᒐᔭᕐᓗᑎᒃ ᐊᒃᓱᕈᕐᓇᓗᐊᖅᑐᒥᒃ ᐱᑕᖃᖅᑎᓪᓗᒍ. ᑖᓐᓇᓕ ᐱᒋᐊᓪᓚᕆᒐᔭᖅᑕᕋ ᐅᔾᔨᕆᒐᒃᑯᑦᑕᐅᖅ 
ᐃᓄᐃᑦ ᖃᐅᔨᒪᓂᑐᖃᖓ ᖃᓪᓗᓈᑎᑐᓪᓘᓐᓃᑦ ᐅᖃᐅᓯᖓᒍᑦ ᑐᓴᕐᓂᕐᓂᖅᓴᐅᒻᒪᕆᓲᖑᓕᕐᒪᑦ. IQ-ᒍᖅ. 
ᐃᓄᒃᑎᒍᓪᓕ ᖃᐅᔨᒪᓐᖏᑕᕗᑦ.  
 
ᑖᓐᓇ “IQ”, ᖃᓄᕐᓗ ᑐᑭᖃᕐᒪᖔᑦ. ᑭᓯᓂᐊᓕ ᐃᓅᑉ ᐃᓕᖅᑯᓯᖓ ᖃᐅᔨᒪᔭᕗᑦ. ᑖᓐᓇ 
ᓴᓐᖏᒃᑎᒋᐊᒃᑲᓐᓂᓪᓚᕆᒍᒪᓂᐊᖅᑕᕋ ᐅᖃᖃᑎᒋᖃᑦᑕᕐᓗᒋᑦ ᒪᓕᒐᓕᐅᖅᑎᐅᔪᑦ, ᑭᓇ ᑕᐅᕙᓂ ᓄᓇᔅᓯᓐᓂᑦ 
ᐃᓐᓇᕐᓂᑦ ᐅᖃᖃᑎᒋᒋᐊᖃᖅᐸᕋ? ᐃᒪᐃᓕᖃᑦᑕᕋᔭᖅᑐᖓᓕ ᐃᓕᔅᓯᓐᓄᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑰᓕ. ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ ᐊᒻᒪᑦᑕᐅᖅ ᖁᔭᓐᓇᒦᒃ ᓗᐊᓐ ᑖᔅᓱᒥᖓ ᐊᐱᕆᒐᕕᑦ. ᑖᓐᓇ 
ᐱᒻᒪᕆᐅᖏᓐᓇᕐᒪᑦ. ᑕᐃᒪᓐᖓᑦ ᓄᓇᕗᑦ ᐱᒋᐊᓕᖅᑎᓪᓗᒍ, ᑖᓐᓇ ᐅᖃᐅᓯᖅ IQ, ᐃᓄᐃᑦ ᖃᐅᔨᒪᔭᑐᖃᖓ 
ᓴᖅᑭᓚᐅᖅᓯᒪᖕᒪᑦ.  
 
ᐃᓄᐃᑦ ᐅᓄᖅᑐᒻᒪᕇᑦ ᐊᐱᖅᓱᓕᓚᐅᖅᓯᒪᖕᒪᑕ ᑭᓲᖕᒪᑦ IQ? ᐊᒻᒪᓗ ᑎᑎᕋᖅᓯᒪᔪᓂᒃ ᐃᒪᓐᓇ ᐸᐃᑉᐹᒦᑦᑐᓂᒃ 
ᑐᑭᓯᔪᒪᓕᖅᖢᑎᒃ ᐅᑯᐊ ᑕᕝᕙ IQ; ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑎᑎᕋᖅᓯᒪᔪᑦ. ᐃᒪᐃᑦᑐᒥᒃ ᖃᐅᔨᔪᒪᓕᖅᖢᑎᒃ. 
ᐃᓐᓇᖅᐳᑦ ᐅᖃᓪᓚᒃᑳᖓᑕ ᐃᓄᐃᑦ ᖃᐅᔨᒪᔭᖏᓐᓂᒃ, ᐅᖃᓲᖑᖕᒪᑕ ᑐᑭᖃᖃᑦᑕᕋᓗᐊᕐᒥᖕᒪᑦ ᐃᓄᐃᑦ 
ᐃᓕᖅᑯᓯᖏᓐᓂᒃ. 
 
ᑖᓐᓇ ᐃᓄᐃᑦ ᐃᓕᖅᑯᓯᖓ ᐊᒻᒪ ᐃᓄᐃᑦ ᖃᐅᔨᒪᔭᑐᖃᖓ ᐃᓚᒌᑦᑎᐊᕋᓗᐊᕐᒪᑦ, ᐊᑐᓃᓕᖅᑎᖃᑦᑕᕋᑦᑎᒍᑦ 
ᐃᓛᑎᒍᑦ. ᐊᑐᓃᖏᑦᑎᐊᖅᑎᓪᓗᒋᑦ, ᐃᓄᐃᑦ ᖃᐅᔨᒪᔭᑐᖃᖓ ᐊᒻᒪ ᐃᓄᐃᑦ ᐃᓕᖅᑯᓯᖓ ᑲᑎᓐᖓᒻᒪᑎᒃ. ᑕᒪᓐᓇ 
ᑐᑭᓯᔭᐅᑦᑎᐊᕆᐊᖃᖃᑦᑕᖅᑐᖅ. ᐊᒻᒪᓗ ᒐᕙᒪᒃᑯᑦ ᐊᐅᓚᖕᒪᑕ ᐊᑐᐊᒐᐃᑦ ᒪᓕᒃᖢᒋᑦ, departmental policies- 
ᒪᑯᐊ. ᖃᓪᓗᓈᑎᑐᑦ ᐅᖃᕈᒃᑯᑦ. 
 
ᑕᒪᒃᑯᐊ ᐊᕕᒃᑐᖅᓯᒪᔪᓂᒃ ᐃᖅᑲᓇᐃᔭᕐᕕᖕᓂᑦ ᐊᑐᐊᒐᐃᑦ ᐋᖅᑭᒃᓱᖅᑕᐅᓕᕌᖓᑕ ᐃᓄᐃᑦ ᐃᓕᖅᑯᓯᖓ ᑕᐅᑐᒡᓗᒍ 
ᐃᓄᐃᑦ ᖃᐅᔨᒪᔭᖏᑦ ᑕᐅᑐᒡᓗᒋᑦ ᐊᑐᐊᒐᓕᐅᕆᐊᖃᖃᑦᑕᕋᓗᐊᕋᑦᑕ. ᑕᒪᓐᓇ ᓱᓕ ᐊᐅᓚᔾᔭᒋᐊᖅᓯᒪᓐᖏᒻᒪᑦ 
ᑕᒪᓐᓇ ᐱᒋᐊᕆᐊᖃᓪᓚᕆᒃᑐᖅ.  
 
ᒫᓐᓇ ᐱᒋᐊᕐᓗᒍ ᐊᒻᒪᓗ ᒫᓐᓇᒥᑦ ᐱᒋᐊᕐᓗᒍ ᓗᐊᓐ ᐊᐱᖅᑯᑎᒋᔭᖓ ᑕᒪᐃᓐᖓᓕᒫᖅ ᑕᕝᕙᓂ ᒐᕙᒪᒃᑯᓐᓂᑦ 
ᐃᓕᓯᒪᓂᓐᓂᑦ ᑕᒪᓐᓇ ᐱᒻᒪᕆᐅᑎᓐᓂᐊᖅᑕᕋ ᓯᕗᓂᑦᑎᓐᓂᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅ ᐋᕆᐊᒃ. ᒥᔅᑐ ᑯᓱᒐᖅ ᐊᐱᕆᒃᑲᓐᓂᕐᓂᐊᖅᐲᑦ? ᒥᔅᑕ ᑯᓱᒐᖅ. 
 
ᑯᓱᒐᖅ: ᖁᔭᓐᓇᒦᒃ ᐃᒃᓯᕙᐅᑖᖅ. ᐱᖃᑖ ᐊᐱᖅᑯᑎᒋᔪᒪᔭᕐᒪ ᐅᖃᐅᓯᖃᖅᑐᕐᓕ ᑕᒪᒃᑯᐊ ᓄᓇᓖᑦ ᐊᒥᓱᑦ ᓄᓇᕗᑦ 
ᐃᓗᐊᓂᑦ ᐃᓄᒋᐊᓗᐊᓐᖏᒻᒪᑕ. ᓄᓇᓕᐊᓛᖑᓂᕋᖅᑕᐅᓲᖑᖕᒪᑕ. ᑐᓵᕙᒃᖢᑕᓗ ᐅᖃᖅᑐᓂᒃ 
ᐳᐃᒍᖅᑕᐅᖦᓚᓵᕋᒥᒎᖅ ᑖᓐᓇ ᓄᓇᓕᐊᓛᖅ ᓇᑲᑦᓯᔭᕆᐊᖃᓕᕌᖓᑕᒎᖅ ᐃᖅᑲᖅᑕᐅᑲᐅᑎᒋᕙᒃᖢᑎᒃ.  

ᖃᓄᕐᓕ ᓯᕗᓕᖅᑎᓐᖑᕈᕕᑦ ᓇᓕᖅᓯᒥᐊᖅ, ᑖᒃᑯᐊ ᓄᓇᓕᐊᓛᒃ ᐱᓕᕆᖃᑎᒋᒃᑲᓐᓂᕈᓐᓇᕐᓂᐊᖅᐱᑎᒍᑦ? 
ᓯᕗᖕᒧᐊᒃᐸᓪᓕᐊᔪᓐᓇᖁᓗᒋᑦ ᑕᒡᕙᓂ ᓄᓇᕗᑦ ᐃᓗᐊᓂᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑯᓱᒐᖅ. ᒥᔅᑕ ᑰᓕ. 
 
ᑰᓕ: ᑎᓪᓕᕐᓇᐃᑯᓂ. ᓯᕗᓪᓕᖅᐸᐅᑦᑕᒻᒪᕆᖕᒥᔪᖓ. ᖁᔭᓐᓇᒦᒃ. ᑖᓐᓇ ᓄᓇᓕᕋᓛᑦ ᐊᒥᓱᑦ ᑐᓵᔪᑦ ᑕᐅᑐᒃᑐᑦ 
ᐊᐱᖅᑯᑕᐅᑎᓪᓗᒍ ᖁᔭᓐᓇᒦᖅᑐᓪᓗ ᖃᐅᔨᒪᔭᒃᑲ. ᐄᓚᒃ, ᐊᐱᖅᑯᑎᒋᔭᖓ ᐅᖃᕈᓐᓇᖅᑐᖓ ᓲᕐᓗ ᒐᕙᒪᒃᑯᑦ 
ᐃᖅᑲᓇᐃᔮᒃᓴᖏᓐᓂᑦ ᐱᑎᓪᓗᒋᓪᓕ ᑕᐃᒃᑯᐊ ᐃᓱᒪᒋᔭᐅᖃᑦᑕᖏᒻᒪᑕ ᖃᓄᖅ ᐊᑭᑐᓗᐊᕋᔭᕐᒫᖅᓯᒪᖃᑦᑕᕐᒪᑕ 
ᒐᕙᒪᒃᑯᑦ ᖃᓂᕐᕋᖅᑎᐅᔪᑦ. 
 
ᐆᒥᖓᓕ ᐃᓱᒪᔪᖓ ᑕᐃᑯᖓ ᐳᕇᒥᐊᖑᒐᔭᕈᒪ ᑕᐃᒃᑯᐊ ᐊᕕᒃᑐᖅᓯᒪᔪᓕᒫᑦ ᐃᖅᑲᓇᐃᔭᒐᑐᐃᓐᓇᐅᓐᖏᑦᑐᖅ 
ᒐᕙᒪᒃᑯᑦ. ᖃᓄᕐᒪᑯᐊ ᓄᓇᓕᕋᓛᑦ ᓱᓇᒥᑭᐊᖅ ᒪᑯᐊ ᐱᔨᑦᑎᕋᕈᓐᓇᖅᑐᑦ ᓄᓇᕗᑦᒥᐅᑦ. ᐅᕝᕙᓘᓐᓃᑦ 
ᐃᖃᓗᒐᓱᖕᓂᕐᒧᖅᑲᐃ, ᓂᕐᔪᑎᓂᒃ ᓂᐅᕕᐊᒃᓴᓕᐅᕐᓂᒧᖅᑲᐃ ᐅᕝᕙᓘᕝᕙ ᖃᓂᑦᑑᒃᐸᑕ ᒐᕙᒪᒃᑯᖅᑲᐃ ᐊᕗᖓ 
ᐅᑭᐅᓄᑦ ᐊᒥᓱᓅᒐᓗᐊᖅ ᑮᓇᐅᔭᓂᒃ ᐸᕐᓇᓚᐅᖅᑕ ᐊᑐᕆᐊᖏᑦ ᑕᐃᑯᖓ ᐊᒃᑐᖅᑎᒻᒪᕆᒃᓗᒋᑦ?  
 
ᑕᐃᒪᓐᓇᓕ ᕿᑭᖅᑕᒦᖏᑉᐸ, ᐃᓱᒪᒋᔭᕋᓗᐊᒃᑲ ᒐᕙᒪᒃᑯᑎᒍᑦ ᑕᐅᕗᖓᒧᑦ ᐸᕐᓇᒋᐊᖃᓕᖅᑰᖅᑐᒍ. 
ᑕᑯᔭᐅᔭᕆᐊᖃᖏᒻᒪᑕ ᐅᔭᕋᒃᑕᕆᐊᓄᓪᓗ ᐃᓚᖏᑦ ᖃᓂᑦᑑᕙᒃᖢᑎᒃ ᐃᒡᓗᓕᒑᕐᔪᒃ ᑕᐃᒪᐃᒃᑭᓪᓗᓂ ᐊᒻᒪ 
ᑎᑭᕋᕐᔪᐊᖅ ᖃᐅᔨᒪᔭᕋ ᐊᒃᓱᕉᓴᓪᓚᕆᖃᑦᑕᖅᑐᖅ ᐃᓅᓇᓱᒡᓗᓂ ᐊᑭᑐᔪᒻᒪᕆᐊᓗᒃ. ᓲᖅ ᐊᑭᑐᕙ ᑲᖏᖅᖠᓂᕐᒥ 
ᓂᒋᐊᓃᒃᑲᓗᐊᕐᒪᑦ. ᒪᒃᑯᐊ ᖃᐅᒻᒪᖅᑯᑎᓂᒃ ᑕᐅᑐᒐᔭᕈᓐᓄᒃ ᑎᑭᕋᕐᔪᐊᖅ ᑐᒡᓕᕆᔭᐅᔪᖅ ᐊᐅᓱᐃᑦᑐᒧᑦ 
ᐊᑭᑐᓛᖑᖃᑕᐅᔪᖅ ᑕᐅᓇᓂ ᐅᖅᑯᐊᓃᑦᑑᒐᓗᐊᖅ ᑲᖏᖅᖠᓂᖅ.  
 
ᑖᓐᓇ ᓈᒻᒪᖏᑦᑐᖅ. ᑕᒪᒃᑯᐊᓕ ᐊᓯᓐᖑᕆᐊᕋᔭᖅᑕᒃᑲ. ᒥᑭᓐᓂᖅᓴᐃᑦ ᐊᖏᓂᖅᓴᒥᒃ ᐊᑭᓖᖃᑦᑕᕆᐊᖃᖏᒻᒥᔪᑦ 
ᒪᑯᐊ ᖃᐅᒻᒪᖅᑯᑎᓅᖅᐸᑕ ᐅᖅᓱᐊᓗᖕᒧᓪᓗ. ᑖᓐᓇ ᐃᓱᒪᒋᒋᐊᖃᖅᑕᕗᑦ ᐸᕐᓇᒃᑎᓪᓗᑕ ᑕᒪᓐᓇ ᓈᒻᒪᖕᒪᖔᓪᓕ 
ᐅᕙᖓ ᐃᓕᔅᓯᓐᓂᑦ ᐊᐱᖅᓱᕈᒪᒐᔭᖅᑐᖓ ᐃᓱᒪᒋᔭᑎᑦ ᐃᓚᐅᖁᓇᔭᕋᒃᑭᑦ ᑕᐃᑯᖓ ᐳᕇᒥᐊᓐᖑᕋᔭᕈᒪ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑰᓕ. ᑭᐅᔪᓐᓇᖅᓯᖕᒥᔪᖅ ᒥᔅ ᐋᕆᐊᒃ.  
 
ᒥᔅ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ. ᑖᒃᑯᐊ ᐊᕕᒃᑐᖅᓯᒪᔪᑦ decentralized-ᖑᓂᕋᖅᑕᐅᔪᑦ ᑕᐃᒃᑯᐊ ᐃᓛᓐᓂᑦ 
ᐃᓱᒪᒋᔭᐅᖃᑦᑕᕐᒪᑕ ᐅᑯᐊᓕ ᐱᔪᑐᐊᓗᐊᖑᖕᒪᑕ ᑖᒃᑯᐊ ᓄᓇᓕᕋᓛᑦ ᐱᖏᓐᓂᖅᓴᐅᖕᒪᑕ. ᑕᐃᒪᓐᓇᐃᑉᐸᒃᖢᓂᓗ 
ᓲᖃᐃᒻᒪ ᑕᐃᒃᑯᐊ ᒐᕙᒪᒃᑯᓐᓄᑦ ᑐᕌᖓᓂᖅᓴᐅᖃᑦᑕᕐᒪᑕ ᐱᓕᕆᕝᕕᖏᑦ.  
 
ᑭᓯᐊᓂᑦᑕᐅᖅ ᐅᐊᑦᑎᐊᖅ ᐅᖃᖅᑲᐅᒐᒪ ᐅᖃᓪᓚᒃᖢᖓ, ᓈᓚᖕᓂᖅ ᐱᒻᒪᕆᐅᓂᕋᖅᑲᐅᒐᒃᑯ ᑕᐅᕗᖓᓕᒫᖅ 
ᓈᓚᖕᓂᖅ ᑕᖅᑳᖓᑦ ᓄᓇᑦᑎᓐᓂᑦ ᐊᑐᐃᓐᓇᕈᒪᒐᒃᑯ. ᑕᕝᕙᓃᑦᑐᓕᒫᖑᔪᒍᑦ ᑕᕝᕙ ᓄᓇᓕᖕᓄᑦ ᓂᕈᐊᖅᑕᐅᓯᒪᒐᑦᑕ. 
ᐃᓕᔅᓯ ᐅᕙᒍᑦ ᑕᕝᕙᓂ ᑲᑎᒪᔨᐅᓕᖅᑐᑎᒍᑦ ᐊᑕᒐᑦᑕ ᓄᓇᓕᖕᓄᑦ.  
 
ᑐᓴᕈᒪᓪᓚᕆᖃᑦᑕᕋᔭᖅᐳᖓ ᐊᑐᓂᑦ ᐃᓕᔅᓯᓐᓃᓐᖔᖅᑐᓂᒃ ᐱᓗᐊᖅᑐᒥᒃᑕᐅᖅ ᓄᓇᓕᕋᓛᖑᓂᖅᓴᓃᓐᖔᖅᑐᓂᒃ 
ᑭᓱᓂᒡᓕ ᐃᖅᑲᐅᒪᔭᖃᖅᐸᑦ ᑭᓱᓂᒃ ᐱᔪᒪᕙᑦ.? ᓈᓚᖕᓂᖅᓴᕆᔭᕆᐊᖃᕐᓂᐊᖅᑕᕗᑦ ᐃᓕᔅᓯᒍᑦ ᐱᓗᐊᖅᑐᒥᒃ. 
ᑲᑎᒪᔭᖅᑐᖃᑦᑕᕋᑦᑕ ᓲᕐᓗ ᐃᐱᐅᑕᕆᔭᐅᒐᔅᓯ ᑕᒃᑯᓄᖓ ᒥᑭᓐᓂᖅᓴᓄᑦ ᓄᓇᓕᖕᓄᑦ.  
 
ᐊᒻᒪᑦᑕᐅᖅ ᑖᒃᑯᐊ ᐊᖏᔫᑕᐅᓂᖅᓴᐃᑦ ᐃᓱᒪᒋᒐᓗᐊᕐᒥᓗᒋᑦ ᑭᓯᐊᓂ ᓈᓚᐅᑎᒃᑯᓪᓗ ᑐᓴᐅᒪᖃᑦᑕᐅᑎᓂᒃᑯᑦ 
ᑐᓴᕐᓂᖅᓴᐅᕙᓕᕋᒪ ᑖᒃᑯᐊ ᐃᓚᐅᓐᖏᓗᐊᕆᓕᖅᑐᑦ ᒥᑭᓐᓂᖅᓴᐃᑦ ᓄᓇᓕᕋᓛᑦ. ᐃᓕᔅᓯᓗ ᐱᓗᐊᖅᑐᒥᒃ ᒪᓕᒡᓗᒍ 
ᑐᓴᕈᒪᓂᖅᓴᐅᒐᔭᖅᐳᖓ ᖃᓄᐃᑦᑐᓂᒃ ᑭᓐᖒᒪᔭᖃᕐᒪᖔᑕ ᖃᓄᐃᑦᑐᒪᖕᒪᖔᑕ. ᖁᔭᓐᓇᒦᒃ.  
 
ᐃᒃᓯᕙᐅᑕᖅC: ᖁᔭᓐᓇᒦᒃ, ᒥᔅᑕ ᐅᑲᓕᖅ. 

ᒥᔅᑕ ᐅᑲᓕᖅ: ᐄ, ᖁᔭᓐᓇᒦᒃ ᐅᖃᖅᑎᑦᑎᔩ. ᑕᒪᓐᓇᐃᓛᒃ ᓄᑖᖑᖏᑦᑎᐊᖅᑐᖅ ᐊᒻᒪᓗ ᑲᒪᒋᕙᓪᓕᐊᓯᒪᔭᕗᑦ. 
ᐃᒫᒃ ᐳᐃᒍᖅᓯᒪᓐᖏᑦᑎᐊᖅᑕᕗᑦ ᑕᒪᒃᑯᐊ ᓄᓇᓕᕋᓛᑯᓗᐃᑦ ᐊᒻᒪ ᓴᓐᖏᓂᖅᐹᖑᖃᑕᐅᖕᒪᑕ ᐃᓕᖅᑯᓯᕗᑦ 
ᑕᑯᓐᓈᖅᑐᒍᑦ.  
 
ᐃᒫᒃ ᑭᓇᐃᔭᓂᑦ ᓴᓂᕐᕙᐃᓚᐅᖅᑐᒍᑦ ᒐᕙᒪᐅᓪᓗᑕ ᑕᒪᒃᑯᓄᖓᐃᓐᓇᑯᓗᒃ ᑐᕌᖓᔪᓂᑦ 
ᒪᑭᒪᔾᔪᑕᐅᒃᑲᓐᓂᕈᓐᓇᓂᐊᖅᑐᓂᒃ. ᑭᓯᐊᓂ ᓱᓕ ᐊᓐᖑᑎᖏᑦᑐᒍᑦ. ᖁᕕᐊᓇᖃᑦᑕᖅᓯᒪᔪᑦ ᐃᓚᖏᑦ ᐃᒫᒃ 
ᐅᔭᕋᖕᓂᐊᖅᑐᑦ ᑕᒪᒃᑯᓄᖓ ᓵᑉᐸᓪᓕᐊᔪᑦ. ᐃᑲᔪᕆᐊᒃᑲᓐᓂᕆᐊᖃᕐᓂᐊᖅᑕᕗᑦ ᐃᖅᑲᓇᐃᔮᓂᒃ 
ᐊᓚᒃᑲᐃᒃᑲᓐᓂᕈᓐᓇᕐᖓᑕ .ᐊᑐᐃᓐᓇᐅᒐᐃᒻᒪᑕ ᑕᒫᓂ ᖃᓂᒋᔭᓃᑦᑐᑦ ᐅᔭᕋᖕᓂᐊᕋᓱᒃᑐᑦ, ᑕᒪᔾᔭ ᐃᖅᑲᓇᐃᔮᑦ. 
ᐊᑲᐅᓈᕈᓐᓇᑐᐃᓐᓇᕐᖓᑕ. 
 
ᐊᒻᒪᓗ ᑕᒪᓐᓇ ᐃᖃᓗᓕᕆᓂᖅ ᑕᑯᓐᓇᑦᑎᐊᕈᓐᓇᖅᑕᕗᑦ ᑕᒫᓂ ᕿᑭᖅᑕᒥᐅᑕᐅᓪᓗᑕ ᐊᔭᐅᒃᑲᓂᕐᓗᑎᒍᑦ. 
ᖁᔭᓐᓇᒦᓚᐅᖅᑕᕋ ᐊᖏᔪᖅᑳᕗᑦ ᑲᓇᑕᒥ ᓄᑖᒥᒃ ᐃᖃᓗᓕᕆᓂᕐᒥᒃ ᒥᓂᔅᑕᑖᕐᖓᑦ ᓵᖓᔪᒥᖁᓪᓗᒍ ᐅᕙᑦᑎᓐᓄᑦ, 
ᓄᓇᓕᕋᓛᑦ ᐱᓗᐊᖅᑐᒥᒃ ᐊᓐᓇᐃᑎᑕᐅᕙᖕᒪᑕ. ᐅᖃᖅᑎᑦᑎᔩ ᑭᒡᒐᖅᑐᖅᑕᑯᓗᑦᑎᒃ ᑕᐃᒪ ᑕᑯᓐᓈᓐᖑᐊᖅᑐᑎᒍᑦ 
ᑭᖑᒃᐸᖕᓂᑦ $50-ᒥᓕᐊᓐᓂᑦ ᑎᒍᓯᕙᑦᑎᑐᑦ ᓯᓚᑎᑦᑎᓃᖔᖅᑐᑦ, ᐃᓕᔅᓯ ᓄᓇᓕᖓᑕ ᑭᓪᓕᖅᐸᓯᐊᓂ.  
 
ᑖᒃᑯᐊ ᓄᓇᕗᒻᒨᖅᑕᐅᔪᓐᓇᖅᑲᑦ ᑖᒃᑯᐊ ᓄᓇᓕᑯᓗᐃᑦ ᒪᑭᒪᒋᐊᒃᑲᓐᓂᕈᓐᓇᖅᑐᑦ ᓄᓇᓕᕋᓛᑦ. ᑕᐃᒫᒃ ᑕᒪᓐᓇ 
ᐃᓱᓕᔾᔮᖏᑦᑎᐊᖅᑐᖅ ᐊᔭᐅᕕᔾᔪᐊᖏᓐᓇᓂᐊᖅᑕᕋ ᓇᓕᐊᑐᐃᓐᓇᖅ ᓄᓇᓕᕋᓛᖅ ᐊᑐᐃᓐᓇᖃᕋᓛᑐᐊᕋᐃᑉᐸᑦ 
ᐃᑲᔪᕋᓱᒋᐊᖃᕋᑦᑎᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᔅᑕ ᑯᓱᒐᖅ, ᑕᐃᒫ? ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐊᐱᖅᑯᑎᒋᖅᑲᐅᔭᖓᑕ ᓗᐊᓐ ᐊᔾᔨᑲᓴᑦᑎᐊᕋᓗᐊᖓ ᑭᓯᐊᓂ 
ᐱᖁᑎᕐᔪᐊᓄᑦ. ᑕᐃᒃᑯᐊ ᑮᓇᐅᔭᐃᑦ 25-ᖑᒻᒪᑕ ᓄᓇᕗᒻᒥ ᐃᓚᖏᓪᓗ ᓯᐊᒻᒪᑦᑎᕆᕝᕕᐅᓯᒪᓪᓗᑎᑦ ᐱᓕᕆᐊᒃᓴᖓ 
ᐃᓚᖏᓪᓗ ᓄᓇᓖᑦ ᓯᐊᒻᒪᑦᑎᕆᕝᕕᐅᓯᒪᓐᖏᑦᑐᑎᑦ. ᓄᓇᓖᑦ ᐃᓚᖏᑦ ᓯᐊᒻᒪᒃᑎᕆᕝᕕᐅᓯᒪᓪᓗᑎᑦ 
ᑮᓇᐅᔭᕐᔪᐊᓂᓪᓗ ᑐᓂᔭᐅᕙᑦᑐᑎᑦ.  
 
ᖃᐅᔨᔪᒪᔪᖓ ᖃᓄᖅ ᑕᐃᒃᑯᐊ ᐃᒡᓗᒌᓕᖅᑎᑦᑎᓂᖅᓴᕆᓂᐊᖅᐸᓯ ᑖᒃᑯᐊ 25-ᖑᔪᑦ ᓄᓇᓖᑦ ᑮᓇᐅᔭᓂᑦ 
ᐊᔾᔨᒌᔾᔫᒥᔪᓂᑦ ᐱᖃᑦᑕᖁᓪᓗᒋᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓪᓕᖅᐹᖑᑎᓪᓗᒍ ᑭᐅᑎᓐᓂᐊᓕᕐᒥᔭᕋ, ᒥᔅ ᐋᕆᐊᒃ. 
 
ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᐃᒪᓐᓇ ᐅᖃᕈᓐᓇᑲᐅᑎᒋᖅᑰᖅᑐᖓ ᐱᔭᕐᓂᔾᔮᓐᖏᑦᑐᖅ. 
ᑕᒪᓐᓇ ᐱᒻᒪᕆᐊᓘᖕᒪᑦ ᐅᖃᐅᓯᕆᔭᐅᑦᑎᐊᕆᐊᓕᒃ ᐅᕙᑦᑎᑎᒍᑦ ᐱᓗᐊᖅᑐᒥ ᒥᓂᔅᑕᐃᑦ ᑲᑎᒪᔨᒋᔭᖏᓐᓄᑦ 
ᐃᓱᒪᓕᐅᕐᓂᐊᕈᑦᑕ ᐅᐊᑦᑎᐊᕈ. ᑕᒪᓐᓇ ᐱᒻᒪᕆᐊᓘᒻᒪᑦ ᕿᒥᕐᕈᓇᒋᐊᖃᕐᓂᐊᖅᑕᕗᑦ ᐃᓱᒪᒐᔪᒃᑑᓗᑕ 
ᑐᓂᓯᐅᖅᑲᐃᓂᖅ ᑮᓇᐅᔭᓂᑦ ᐃᑯᖓ ᑐᓂᓯᓗᓂ ᐊᒻᒪᓗᑦᑕᐅᖅ ᐊᐃᑉᐸᖔᖓᓂᑦ ᐃᒪᐃᑦᑐᒥᑦ ᑐᓂᓗᒋᑦ.  
 
ᐃᓱᒪᔪᖓᓕ ᐅᖃᖃᑎᒌᕈᓘᔭᖃᑦᑕᕐᓗᑎᑦ ᓴᖅᑭᑦᑎᓇᓱᒡᓗᑎᑦ ᐱᐅᓂᖅᐹᒥᑦ ᐋᖅᑭᒋᐊᕈᑕᐅᔪᓐᓇᕐᓂᐊᖅᑐᒥ 
ᑖᔅᓱᒧᖓ ᒪᓕᒐᓕᐅᕐᕕᐅᑉ ᐃᓗᐊᓂ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᑕᒪᓐᓇ ᑲᔪᓰᓐᓇᖅᖢᓂ ᐊᒃᓱᕉᓴᐅᑕᐅᖃᑦᑕᖅᑐᖅ 
ᒐᕙᒪᖏᓐᓄᑦ. ᐃᓱᒪᒐᔪᒃᑑᓗᓂ ᑭᓯᐊᓂ ᐱᓕᕆᔪᓐᓇᖃᑦᑕᕋᑦᑕ ᑮᓇᐅᔭᐃᑦ ᑕᓯᔾᔫᒥᓗᑎᑦ ᓱᕐᓗ ᐊᑐᕐᔫᒥᓂᐊᕋᑦᑎᒍ 
ᐊᒻᒪ ᕿᑐᕐᖓᐅᑎᐅᓇᓱᒡᓗᑎᒍᑦ ᓯᓚᑐᔫᓗᑕ ᓄᓇᓖᓪᓗ ᑕᒪᒃᑯᐊ ᐱᖁᑎᕐᔪᐊᓂᑦ ᐊᑐᓪᓚᕆᒃᑐᓂᑦ ᐱᔭᕆᐊᖃᕐᒪᑕ 
ᓯᕗᓪᓕᐅᔾᔭᐅᔭᕆᐊᓖᓪᓗ ᐋᖅᑭᒃᓱᖅᑕᐅᔭᕆᐊᖃᓕᖅᐸᒃᖢᑎᑦ. ᑕᐃᒪᓐᓇᐃᑦᑑᖃᑦᑕᕐᒪᑦ ᓱᕐᓗ ᑭᓈᓘᓐᖏᒃᑯᕕᑦ 
ᓴᓗᒻᒪᖅᓴᖅᑕᐅᓂᖓ ᐃᓕᓐᓂᐊᕐᕖᓪᓗ.  

ᑖᒃᑯᐊ ᓱᕐᓗ ᐊᑭᑦᑐᕋᐅᑎᖃᖃᑎᖃᑦᑕᕐᒪᑎᒃ ᑮᓇᐅᔭᑎᒍᑦ ᑕᐃᒪᓐᓇ ᐃᓱᒪᓕᐅᖃᑦᑕᕆᐊᖃᕋᑦᑕ ᐊᓯᑦᑎᓐᓄᑦ 
ᓄᓇᖅᑲᑎᒋᓐᖏᑕᑦᑎᓐᓄᑦ ᐃᓱᒪᓕᐅᕈᑕᐅᓚᐅᖅᓯᒪᓐᖏᑦᑐᓂᑦ ᐊᒃᓱᕉᓴᖅᖢᑕ ᑖᓐᓇ ᐱᓕᕆᖃᑦᑕᖅᓯᒪᔭᕗᑦ ᐊᒻᒪ 
ᑮᓇᐅᔭᒃᑲᓐᓂᕐᓂᑦ ᐱᓯᒪᓕᖅᑐᒍᑦ ᑲᓇᑕᐅᑉ ᒐᕙᒪᒃᑯᖏᓐᓂ ᑲᓇᑕᒥ ᐱᖁᑎᕐᔪᐊᖅᑖᕈᑎᒃᓴᓄᑦ ᑕᒪᓐᓇ 
ᐃᑲᔪᕐᓂᐊᕐᒥᔪᖅ ᑮᓇᐅᔭᓂᑦ ᐊᑐᕋᓱᑦᑎᓪᓗᑕ. 
 
ᑭᓯᐊᓂᓕ, ᐅᖃᐅᓯᕆᔭᐅᓐᖐᓐᓇᕐᓂᐊᖅᑐᖅ ᒪᓕᒐᓕᐅᖅᑎᓕᒫᓄᑦ ᖃᖓᑐᐃᓐᓇᖅ ᐃᓱᒪᓕᐅᕆᐊᖃᓕᕌᖓᑕ 
ᐊᑭᑐᔪᖅᑐᕈᑎᒃᓴᓄᑦ ᒪᓕᒐᓕᐅᕐᕕᒻᒥ ᐱᓕᕆᔭᐅᓲᖑᒻᒪᑦ ᑲᑎᒪᔾᔪᑕᐅᓪᓗᑎᓪᓗ. ᑕᐃᒪᓐᖓᓕᒫᑦ ᑭᒃᑯᓕᒫᑦᑎᐊ 
ᓄᓇᓕᖁᑎᒋᔭᖏᓐᓄᑦ ᐊᔾᔨᒌᑎᑦᑎᓇᓱᓲᖑᔪᖓ ᒪᑐᐃᖓᓂᖏᖃᑦᑕᖅᑕᕋᓕ ᐃᓱᒪᒐ ᐊᒻᒪ ᓄᓇᓖᑦ ᐊᔪᖅᓴᖁᓇᒋᑦ 
ᐊᑐᓪᓚᕆᑦᑐᓂᑦ ᐊᑐᖅᑕᐅᔭᕆᐊᓕᓐᓂᑦ.  
 
ᑕᐃᒪᓐᓇ ᑐᑭᒧᐊᑦᑕᐃᓐᓇᕐᓗᒋᑦ ᖁᔭᓕᑦᑎᐊᖅᐳᖓ ᑕᐃᒪᓐᓇ ᐅᖃᖃᑎᖃᖃᑦᑕᑦᑎᐊᕆᐊᔅᓴᖅ 
ᒪᓕᒐᓕᐅᖅᑎᐅᖃᑕᐅᔪᓂᑦ ᓂᕈᐊᖅᑕᐅᕋᑖᖅᑐᓂᑦ ᖃᓄᐃᑦᑐᓂᑦ ᓂᕆᐅᒻᒪᖔᔅᓯ ᓄᓇᔅᓯᓐᓂ ᐊᔾᔨᐅᖏᑦᑑᓪᓗᑎᑦ 
ᑕᒪᒃᑯᐊ ᐅᓄᖅᑐᑦ ᐊᒻᒪ ᓂᕆᐅᑦᑎᐊᖅᑐᖓ ᑕᒪᑐᒧᖓ ᐅᖃᖃᑎᖃᕆᐊᔅᓴᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐊᐱᖅᑯᑎᒋᔭᖓ ᐱᒻᒪᕆᐅᖃᑕᐅᔪᖅ 
ᑭᒡᒐᖅᑐᖅᑕᔅᓯᓐᓄᑐᐃᓐᓇᐅᖏᒻᒪᑦ ᓄᓇᖁᑎᔅᓯᓐᓄᑦ ᑭᓯᐊᓂ ᐊᒃᑐᐃᓂᖃᕐᒥᖕᒪᑦ ᓄᓇᕗᓕᒫᒧᑦ. 
 
ᒐᕙᒪᑐᖃᒃᑯᑦ ᐱᒋᐊᖅᑎᑦᑎᓚᐅᖅᓯᒪᖕᒪᑕ ᐱᐅᔪᒻᒪᕆᐅᔪᒥᑦ ᑖᒃᓰᔭᐃᓂᕐᒧᑦ ᐅᑎᖅᑎᑦᑎᓂᕐᒧᑦ ᒑᓯᒧᑦ ᐃᓚᖓ $25-
ᒥᓕᐊᓐᖏᓐᓂᖃᑦᑕᖅᑐ. ᑕᐃᒃᑯᐊᓕ ᓇᒧᓐᖓᕋᔭᖅᑲᑦ ᑮᓇᐅᔭᑦ? ᑕᐃᒃᑯᐊᖃᐃ ᓇᒧᓐᖓᖅᑕᐅᓂᐊᕐᓂᖏᓐᓄᑦ 
ᐊᑐᐊᒐᖅᑕᖃᕆᐊᖃᖅᑲ?  
 
ᓯᕗᓕᖅᑎᐅᓗᖓᓕ ᑕᐃᒪᐃᖁᔨᒐᔭᖅᑐᖓ ᐊᔾᔨᒌᖏᔾᔫᒥᔪᓂᒃ ᑐᓂᐅᖃᖅᑕᐅᖃᑦᑕᓂᐊᕐᖓᑕ ᑕᐃᒃᑯᐊ ᑮᓇᐅᔭᑦ 
ᑕᐃᒃᑯᐊ ᐃᖅᑲᓇᐃᔭᖅᑎᐅᔪᑦ ᓄᓇᓕᐅᔪᑦ ᑖᒃᓯᔭᕐᒥᒻᒪᑕᑦᑕᐅᖅ ᑕᒪᒃᑯᓂᖓ ᑕᑯᖃᑦᑕᕆᐊᖃᕐᒥᒻᒪᑕ. ᑖᒃᑯᐊ 
ᖄᖓᒎᕋᔭᕐᖓᑕ ᖁᕕᐊᒋᖏᑕᕋ ᒫᓐᓇᐅᔪᖅ ᑭᒃᑯᓕᒫᓅᖓᖏᒻᒪᑦ ᑕᒪᒃᑯᓄᖓ ᐊᓪᓛᑦ ᐱᓕᕆᐊᖑᔪᓄᑦ 
ᖃᖓᑕᓲᒃᑯᕕᐅᔪᓪᓘᓐᓃᑦ ᒐᕙᒪᑐᖃᒃᑯᓐᓄᑦ ᐊᑭᓕᖅᑕᐅᓂᐊᖅᑐᓄᑦ ᐃᓚᖏᓐᓄᑦ. 
 
ᑕᐃᒪᓕ ᓂᕈᐊᖅᑕᐅᒍᒪ ᓴᖅᑮᒍᒪᒐᔭᖅᑐᖓ ᑕᒪᒃᑯᓄᖓ ᐱᖁᑎᕐᔪᐊᓅᖓᒐᔭᖅᑐᓂᒃ ᐊᑐᐊᒐᖃᕐᓗᑕ ᓈᒻᒪᑦᑐᒥ 
ᐊᔾᔨᒌᖏᑦᑎᑦᑎᔪᒥᒃ ᑖᒃᑯᐊ ᒐᕙᒪᒃᑯᑦ ᐱᙳᐊᖅᑐᓕᕆᓂᕐᒧᑦ ᐊᑐᐊᒐᖅᑕᖃᖏᑦᑐᖅ ᐱᑕᖃᖏᑉᐸᓪᓕ ᑕᐃᒃᑯᐊ 
ᑭᙳᒪᔭᐅᕙᑦᑑᒐᓗᐊᑦ ᐊᖑᒻᒪᑎᒍᓐᓇᔮᓐᖏᑕᕗᑦ ᑕᐃᒫᒃ ᐱᑕᖃᕐᓗᓂ ᓄᓇᓕᓐᓄᑦ ᐊᖏᓂᖅᓴᓄᐃᓐᓇᐅᖏᑦᑐᓄᑦ 
ᑭᓯᐊᓂ ᒥᑭᓂᖅᓴᐅᔪᓄᑦ ᑕᐃᒪᐃᒐᓱᐊᕈᒪᒐᔭᖅᑐᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑰᓕ. ᐊᐱᕆᒃᑲᓐᓂᕈᒪᕖᑦ ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑕᖅ, ᐋᓐᓂᐊᓯᐅᖅᑎᓕᕆᓂᕐᒧᑦ ᓄᓇᕗᒻᒥ ᖃᐅᔨᒪᓪᓗᖓᓗ 
ᐸᕐᓇᒃᓯᒪᒐᓗᐊᕋᔅᓯ ᐃᓕᓐᓂᐊᑎᑦᑎᒍᒫᕐᓂᐊᖅᑐᑦ ᑕᐃᒪᓕ ᒫᓐᓇᐅᔪᖅ ᖃᓄᑭᐊᖓᐃᑦ ᑕᒪᓐᓇ 
ᐋᖅᑭᑲᐅᖅᑐᕈᓐᓇᖅᑲ ᐊᒥᒐᖅᓯᓂᐅᕙᑦᑐᖅ? 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑭᐅᔪᓐᓇᖅᓯᖕᒥᔪᖅ ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔩ (ᑐᓵᔨᑎᒍᑦ) ᐊᔪᕐᓇᖏᑉᐸᑦ ᐃᖅᑲᓇᐃᔭᖅᑎᑖᕋᓱᑉᐸᑦᑐᒍᑦ ᐋᓐᓂᐊᓯᐅᖅᑎᓂᒃ 
ᓄᓇᓕᓐᓂᒃ ᐃᓕᓐᓂᐊᑎᑦᑎᕙᑦᑐᑕᓗ ᑕᒫᓂᕐᒥᐅᓂᒃ ᓄᓇᕗᑦ ᐱᒋᐊᓚᐅᖅᓯᒪᖕᒪᑦ ᐊᔅᓱᐊᓗᒃ ᐱᕚᓪᓕᕈᑎᐅᓯᒪᔪᖅ 
ᑕᐃᒪᖓᓂᐅᕙᓚᐅᕐᖓᑦ ᐃᓕᓐᓂᐊᖅᑎᓪᓗᑕ.  
 
ᐋᓐᓂᐊᓯᐅᖅᑎᑕᖃᖅᐸᓕᖅᑐᖅ ᐃᓄᒃᑎᑑᕈᓐᓇᖅᑐᓂᒃ ᐊᒥᓱᒃᑲᓐᓂᕐᓂᒃ ᑕᑯᔪᒪᑦᑎᐊᕋᓗᐊᖅᑐᒍᑦ ᖁᕕᐊᓱᑦᑐᖓᓗ 
ᑖᓐᓇ ᓯᐊᒻᒪᑦᑕᐅᕙᓪᓕᐊᓂᐊᕐᖓᑦ ᓄᓇᓕᓐᓄᑦ ᐃᓕᓐᓂᐊᑎᑦᑎᓂᐅᕙᑦᑐᑦ ᑕᒫᓂ ᓄᓇᕗᒻᒥ ᐊᒻᒪᓗ 

ᖃᐅᔨᒪᑦᑎᐊᕆᐊᖃᖅᑐᒍᑦ ᑕᒪᒃᑯᐊ ᑭᓐᖒᒪᔭᐅᔪᑦ ᓄᓇᕗᒻᒥ ᐱᔨᑦᑎᖅᑕᐅᔭᕆᐊᖃᖅᑐᑦ ᒪᑐᐃᖓᑦᑎᐊᖅᑐᖓᓗ 
ᐃᖅᑲᓇᐃᔭᖅᑎᑦᑎᒃᑲᓐᓂᕆᐊᕈᑦᑕ ᑕᐃᒃᑯᓇᙵᑦ ᑭᖑᕝᕕᐅᑎᕙᑦᑐᓂᒃ ᑕᒪᓐᓇ ᒪᑐᐃᖓᑎᓪᓗᒍ. 
 
ᓄᓇᕗᒥᐅᓕᒫᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑎᒍᑦ ᐱᔨᑦᑎᑕᐅᑦᑎᐊᕆᐊᖃᕐᖓᑕ ᑕᐃᒪ ᓂᕈᐊᖅᑕᐅᒍᒪ ᑕᒪᓐᓇ 
ᑕᐃᒪᐃᓕᖓᒐᔭᖅᑕᕋ. ᖁᔭᓐᓇᒦᒃ. (ᑐᓵᔨᑎᒎᕈᓐᓃᖅᑐᖅ) 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑭᐅᔪᓐᓇᓕᕐᒥᔪᖅ ᒥᔅᑕ ᑰᓕ. 
 
ᑰᓕ: (ᑐᓵᔨᑎᒍᑦ) ᐃᒃᓯᕙᐅᑕᖅ. ᐊᐱᖅᑯᑎᑦᑎᐊᕚᓗᒃ ᑐᓴᖃᑦᑕᖅᓯᒪᒐᑦᑕ ᒪᓕᒐᓕᐅᖅᑎᐅᓪᓗᖓ ᓄᓇᓕᓐᓂ 
ᐊᖏᓂᖅᐹᖑᖃᑕᐅᔪᒥ ᑖᒃᑯᓇᖓᑦ ᐋᓐᓂᐊᓯᐅᖅᑎᐅᔪᑦ ᐊᑯᓂᐊᓗᒃ ᑲᒪᓇᓱᓲᖑᒻᒪᑕ ᑭᖑᕝᕕᖅᑎᐅᓂᐊᖅᑐᓂᒃ 
ᑲᒪᒐᔭᓐᖑᐊᕋᓗᐊᖅᑐᑎᒃ ᐋᓐᓂᐅᔪᓂᒃ.  
 
ᑕᒪᒃᑯᐊ ᑎᑭᑎᑕᐅᖃᑦᑕᕆᐊᖃᕐᓂᖏᓐᓄᑦ ᐊᒻᒪᓗ ᑐᓴᖃᑦᑕᖅᓯᒪᓪᓗᖓ ᑕᒪᔅᓱᒥᖓ ᐃᒪᐃᓕᖓᒍᓐᓇᖅᑐᒍᖃᐃ 
ᐊᑐᐊᒐᐅᔪᒥᒃ ᐋᓐᓂᐅᓯᐅᖅᑎᓄᑦ ᐱᓯᒪᑦᑎᓂᕐᒧᑦ ᑕᒫᙵᑦ ᓄᓇᕗᒻᒥᖔᖅᓯᒪᔪᓂᑦ ᐅᖃᐅᓯᕆᖃᐅᔭᒃᑲᓗ ᑕᐃᒃᑯᐊ 
ᑕᒪᒃᑯᓄᖓ ᓄᓇᕗᒻᒦᓐᖔᖅᓯᒪᔪᓂᑦ ᖁᕕᐊᒋᓗᐊᖏᓐᓇᒃᑯ ᑖᓐᓇ ᐊᑐᐊᒐᐅᔪᖅ.  
 
ᐊᖏᖃᑎᒌᒍᓐᓇᐸᓪᓚᐃᔪᒍᑦ ᑖᓐᓇ ᐃᓱᓕᕝᕕᖃᖅᑎᓪᓗᒍ ᐊᕐᕌᒍᑦ ᐱᖓᓱᓪᓘᓐᓃᑦ ᐊᓂᒍᖅᐸᑕ ᐲᕐᓗᒍ 
ᑕᐃᒪᐃᓕᖅᑎᓪᓗᒍ ᓴᖅᑮᒐᔭᕋᑦᑕ ᐋᓐᓂᐅᓯᐅᖅᑎᖃᕈᓐᓇᓂᕐᒧᑦ ᑕᒫᓂ ᓄᓇᕗᒻᒦᖏᓐᓇᕈᓐᓇᖃᑦᑕᓂᐊᕐᖓᑕ. ᐊᒻᒪ 
ᐊᑭᓕᖅᓱᑕᐅᔾᔪᑎᖏᑦ ᑕᒪᒃᑯᐊ ᑲᔪᖏᖅᓴᖅᑕᐅᒋᐊᒃᑲᓂᕐᓗᑎᒃ ᖃᓪᓗᓈᓃᑦᑐᓂᓪᓕ ᐱᐅᓂᖅᓴᐅᕙᓪᓚᐃᔫᒐᓗᐊᖅ 
ᑭᓯᐊᓂ ᐱᐅᓯᒃᑲᓐᓂᕆᐊᖃᒻᒪᕆᑦᑐᖅ. ᐊᑯᓂᐅᔫᒥᔪᖅ ᑕᒫᓃᖃᑦᑕᕈᓐᓇᓂᐊᕐᖓᑕ ᓄᓇᕗᒻᒥ, ᐃᒫᒃ 
ᐊᑭᓖᒍᓐᓇᖃᑦᑕᕐᓗᑎᒃ ᐊᑭᓕᕆᐊᓕᓐᓂᒃ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᑕᐃᒪ ᐱᓇᓱᐊᕈᓯᕆᕋᑖᖅᑕᑦᑎᓐᓂᑦ ᖃᐃᔪᖃᓚᐅᕐᒪᑦ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᓃᓐᖔᖅᑐᓂᒃ ᐅᓂᒃᑳᖅᖢᑎᒃ ᖃᓄᒃᑲᓐᓂᖅ ᐅᓄᖅᑐᓂᒃ ᐃᓕᓐᓂᐊᕐᓂᐊᖅᑐᓂᒃ 
ᓴᖅᑭᑦᑎᓯᒪᓕᕐᓂᕋᖅᖢᑎᒃ ᑕᕝᕙᓂ ᐋᓐᓂᐊᓯᐅᖅᑎᒃᓴᓂᒃ. ᑖᓐᓇ ᑐᓴᕈᒥᓇᑦᑎᐊᓚᐅᕐᒪᑦ 14 
ᐅᖓᑖᓃᒻᒪᕆᓕᖅᑰᓚᐅᕐᒪᑕ ᐃᓕᓐᓂᐊᕐᓂᐊᖅᑐᑦ ᐋᓐᓂᐊᓯᐅᖅᑎᒃᓴᒧᑦ, ᑐᓴᕈᒥᓇᖅᑐᓂ ᑕᒪᓐᓇ. 
 
ᑕᒪᓐᓇ ᐋᓐᓂᐊᓯᐅᖅᑎᑭᒃᓴᕐᓂᖅ ᑲᓇᑕᓕᒫᒧᑦ ᑕᐃᒪᐃᒻᒪᑦ, ᐅᕙᒍᑑᓐᖏᓇᑦᑕ. ᖃᓄᖅᑑᕈᑎᖃᕆᐊᖃᕐᓂᐊᖅᑐᒍᑦ 
ᖃᓄᒃᑲᓐᓂᖅ ᑕᒫᓂ ᓄᓇᓕᖕᓃᑦᑎᒃᑲᓐᓂᕈᓐᓇᖅᐸᕗᑦ ᖃᓄᐃᓕᐅᕐᓗᑕ?  
 
ᖃᓄᒃᑲᓐᓂᖅ ᐋᓐᓂᐊᓯᐅᖅᑎᓐᖑᕌᖓᑕ ᑕᒫᓂᕐᒥᐅᑦ ᐱᓯᒪᐃᓐᓇᕈᓐᓇᖅᐱᑎᒍᑦ? ᑕᒪᒃᑯᐊ ᐊᔾᔨᒌᓐᖏᑦᑐᑎᒍᑦ 
ᖃᓄᖅᑑᕈᑎᒋᖃᑦᑕᕆᐊᖃᕐᓂᐊᕋᑦᑎᒍ ᐊᒻᒪᓗ ᑕᕝᕙᓂ ᓂᕈᐊᖅᑕᐅᓯᒪᔪᑎᒍᑦ, ᑲᑎᒪᔨᐅᔪᑎᒍᑦ ᓂᕆᐅᒃᐳᖓ ᑕᒪᓐᓇ 
ᐱᒻᒪᕆᐅᓗᖕᓂ ᐋᔩᖃᑎᒌᒍᑎᒋᔭᕆᐊᖃᖃᑦᑕᕐᓂᐊᖅᑕᕗᑦ ᒫᓐᓇᑲᐅᑎᒋ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᐱᖅᑯᑎᖃᒃᑲᓐᓂᖅᐲᑦ ᒥᔅᑕ ᓯᐊᓪ. ᑕᐃᒪ. ᒫᓐᓇ ᐊᐱᖅᓱᕐᓂᕐᒧᑦ 
ᑲᔪᓯᒋᐊᓚᐅᖏᓐᓂᑦᑎᓐᓂᑦ ᐅᓪᓗᕈᒥᓴᕐᒥᑦ ᓄᖅᑲᖓᑲᐃᓐᓇᕐᓂᐊᖅᑐᒍᑦ ᐱᒋᐊᒃᑲᓐᓂᕐᓂᐊᖅᑐᒍᑦ 1:30. 
ᐅᑎᕐᓂᐊᖅᐳᓯ 1:30. 
 
>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 12:07ᒥ ᐊᒻᒪ ᐱᒋᐊᒃᑲᓐᓂᖅᑐᓂ 13:38ᒥ 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᐅᑎᕐᒥᒐᔅᓯ. 
 
ᑖᓐᓇ ᐅᓪᓛᖅ ᐱᓕᕆᐊᕆᖅᑲᐅᔭᕗᑦ ᑲᔪᓯᑐᐃᓐᓇᕐᓗᓂ. ᒫᓐᓇ ᐊᐱᖅᓱᖃᑦᑕᕋᔅᓯ ᑖᒃᑯᓄᖓ ᓯᕗᓕᖅᑎᒃᓴᒧᑦ 
ᓂᕈᐊᕋᒃᓴᐅᔪᓂᑦ. ᓱᓕ ᐊᑎᖁᑎᖃᕋᒪ ᐅᑯᓂᖓ, ᒥᔅᑕ ᑐᑐ, ᒥᔅᑕ ᓂᖏᐅᖓᓐ, ᒥᔅᑕ ᕋᒻᐳᓪᑦ, ᒥᔅᑕ ᓯᓯᐊᒃ, ᒥᔅᑕ 
ᐊᕐᕚᕐᓗᒃ, ᒥᔅᑕ ᖁᒻᒧᐊᑦᑐᖅ, ᐊᒻᒪᓗ ᒥᔅᑕ ᑕᑉᑑᓇ. ᐊᑎᓕᐅᖅᓯᒪᔪᖁᑎᒃᑲ ᑖᒃᑯᐊᖑᖕᒪᑕ.  

ᒫᓐᓇ ᓯᕗᓪᓕᖅᐸᐅᓂᐊᖅᑐᖅ ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᒋᓂᐊᖅᑕᕋ, ᓇᓗᓇᓐᖏᑦᑐᖅ ᓂᕈᐊᖅᑕᐅᓚᐅᖅᑎᓪᓗᒋᑦ 
ᑖᒃᑯᐊ ᐊᖏᓂᖅᐹᖑᔪᖅ ᐃᓛᒃ, ᒪᕐᕉᒃ, ᐱᔾᔪᑎᐅᔫᒃ ᑐᓴᖃᑦᑕᖅᓯᒪᒐᑦᑎᒍ ᓂᕈᐊᕋᔅᓴᐅᑎᓪᓗᑕ ᐊᓯᔾᔨᖅᓯᖁᔨᓕᕐᒪᑕ 
ᑕᖅᑲᒃᑯᐊ. ᐊᖏᓂᖅᐹᖑᓚᐅᖅᑐᖅ ᐱᔾᔪᑕᐅᓪᓗᓂ ᑕᖅᑲᒃᑯᓄᖓ ᐊᒻᒪᓗᑦᑕᐅᖅ ᐱᖃᑖ ᓯᕘᕋᑦᑎᑦᑎᓂᖅ 
ᑲᑉᐱᐊᓱᓐᓂᕐᓗ ᓱᕐᓗ ᓱᒋᐊᑦᑕᐅᓂᕐᒧᑦ ᐱᑕᖃᖁᔭᐅᓐᖏᖦᖢᓂ ᒐᕙᒪᒃᑯᓐᓂ.  
 
ᐊᐱᖅᑯᑎᒐ ᑕᐃᒃᑯᓄᖓ ᓂᕈᐊᕋᒃᓴᐅᔪᓂᑦ ᓯᕗᓕᖅᑎᒧᑦ. ᖃᓄᕐᓕ ᐱᓕᕆᒐᔭᖅᐱᐅᒃ ᑕᐃᒃᑯᐊ ᐊᓯᔾᔩᖁᔨᓕᕐᒪᑕ 
ᑕᖅᑲᒃᑯᐊ ᐊᒻᒪᓗ ᑕᐃᒃᑯᐊ ᓯᕘᕋᖃᑦᑕᖁᔭᐅᔪᓐᓃᕐᒪᑕ ᑕᐃᒃᑯᐊ ᐅᖃᖅᑐᕕᓃᑦ ᓱᒋᐊᖅᑕᐅᓂᐊᖅᑐᒋᓪᓗᑎᑦ 
ᒐᕙᒪᒃᑯᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᓐᓇ ᓯᕗᓪᓕᖅᐸᐅᓪᓗᓂ ᒫᓐᓇ ᑭᐅᖁᔭᕋ ᒥᔅᑕ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ ᐊᐱᕆᒐᕕᑦ. ᐱᔭᕐᓂᓐᖏᑦᑐᓂᒃ ᑕᒪᓐᓇ ᐱᕐᔪᐊᕌᓘᓪᓗᓂᓗ ᐃᓘᓐᓇᑕ ᑐᓴᖅᓯᒪᒐᑦᑕ 
ᑕᐃᒪᓐᓇ ᒐᕙᒪᒃᑯᓐᓂᒃ ᓴᖅᑭᔮᑦᑎᐊᕐᓂᖅᓴᐅᓗᑎᒃ, ᑭᐅᔪᓐᓇᑦᑎᐊᕐᓂᖅᓴᐅᓗᑎᒡᓗ ᒐᕙᒪᖃᕈᒪᒐᑦᑕ. ᑐᒡᓕᐊᓂ 
ᓂᕈᐊᖅᑕᐅᓯᒪᔪᑦ ᑕᐃᒃᑯᐊ ᒪᓕᒐᓕᐅᖅᑎᑐᐃᓐᓇᐃᑦ ᓴᖅᑭᔮᑦᑎᐊᖁᔨᓚᐅᖅᓯᒪᖕᒪᑕ ᒐᕙᒪᒃᑯᓐᓂᒃ 
ᐱᓕᕆᐊᕆᖃᑦᑕᖅᑕᖏᓐᓂᑦ ᒐᕙᒪᒃᑯᑦ ᐊᐅᓚᓂᖏᑕ. 
 
ᑭᓯᐊᓂ ᐃᓕᓚᐅᕐᒥᒐᑦᑕ, ᐃᓛᒃ, ᐱᓪᓚᑦᑖᖅᑕᖃᐅᕐᒪᑦ ᓵᓐᖓᔭᐅᔪᓂᒃ ᐃᒪᓐᓇᓕ ᐃᓱᒪᒋᔭᒃᑯᑦ ᐋᖅᑭᖁᒐᔭᖅᑕᕋ 
ᑐᖏᓕᖓᑦ ᒥᓂᔅᑕᐃᑦ ᐃᓕᔭᐅᑉᐸᑕ ᐅᕝᕙᓘᓐᓃᑦ ᓯᕗᓕᖅᑎᐅᓪᓘᓐᓃᑦ ᑐᖏᓕᖓ, ᐊᖏᖅᑕᐅᔪᒪᓇᔭᖅᑐᖓ 
ᒥᓂᔅᑕᒧᑦ ᑎᒃᑯᐊᖅᑕᐅᔪᖓ ᐱᓕᕆᕝᕕᖕᒧᑦ ᓂᓪᓕᕐᕕᖃᖁᓗᒍ ᐊᑐᓕᖁᔭᓕᐊᒃᑲ ᑐᖏᓕᖓᓄᑦ ᒥᓂᔅᑕᐅᑉ 
ᓈᒻᒪᒋᔭᐅᒃᐸᑕ, ᐃᓱᒪᒋᔭᐅᔪᒪᒍᓐᓃᖅᑐᖓ ᓯᕗᓕᖅᑎᐅᑎᓪᓗᖓ. 
 
ᒥᓂᔅᑕ ᑕᐃᓐᓇ ᑲᒪᔪᖅ ᓴᓇᖁᓪᓗᒍ ᐊᑲᐅᓂᖅᐹᒥᒃ ᐊᒃᓱᕉᓴᐅᑎᒋᔭᖓᓂᑦ ᐱᓕᕆᕕᖏᑕ ᐃᓗᐊᓂ. ᐅᒃᐱᕈᓱᒃᑲᒪ 
ᑕᐃᒪᓐᓇ ᓯᕗᓕᖅᑎ ᑖᓐᓇ ᑎᑎᕋᕐᕕᖓ ᐊᐅᓚᑦᑎᔪᓐᓃᕋᔭᕐᒪᑦ ᑕᒪᑐᒥᖓ. 
 
ᐱᓕᕆᐊᕆᒍᒪᒐᔭᖅᑕᑐᐊᒃᑲ ᒥᓂᔅᑕ ᐱᓕᕆᖃᑎᒋᓗᒍ ᑐᖏᓕᕆᔭᖓᓄᑦ ᐱᓕᕆᖃᑕᐅᓐᖏᓪᓗᖓ 
ᐊᐅᓚᑦᑎᓇᓱᓐᖏᓪᓗᖓᓘᓐᓃᓐ, ᑕᐃᒪᓐᓇ ᓯᕘᕋᓇᖅ ᐱᑕᖃᕈᓐᓃᕋᔭᖅᑰᖅᑐᖅ ᐱᔾᔪᑎᒋᓪᓗᒍ ᒫᓐᓇ 
ᐃᒃᐱᒍᓱᖅᑰᔨᖅᑰᕐᒪᑕ ᐊᐅᓚᑦᑎᔩᑦ ᑲᑎᒪᔨᖏᑦ ᐅᕝᕙᓘᓐᓃᑦ ᑕᐃᒃᑯᐊ ᐊᐅᓚᑦᑎᔨᖑᖃᑕᐅᔪᑦ ᖃᐅᔨᒪᑦᑎᐊᓐᖏᒻᒪᑕ 
ᑭᓇᒧᑦ ᐊᖓᔪᖅᑳᖃᕆᐊᖃᕐᒪᖔᑕ, ᑖᓐᓇ ᐋᖅᑭᒃᑕᐅᑦᑎᐊᕆᐊᖃᕐᓂᐊᖅᑐᖅ. 
 
ᐱᐅᓯᒋᐊᖅᑎᖁᓪᓗᒋᑦ ᓯᕘᕋᖃᑦᑕᖁᓇᒋᑦ ᑕᖅᑲᒃᑯᐊ, ᒥᓂᔅᑕ ᑖᓐᓇ ᑲᒪᔪᖅ ᐱᓕᕆᖃᑎᖃᕐᓗᑎᒃ ᑕᐃᒃᑯᓂᖓ 
ᐱᓕᕆᕝᕕᖓᑕ ᐃᓗᐊᓂ. ᑕᐃᒪᓐᓇᐃᓕᖓᑎᓪᓗᒍ ᑕᐃᒪᓐᓇ ᒥᓂᔅᑕ ᑲᒪᔪᖅ ᐊᐱᖅᓱᕋᔭᖅᑕᕋ 
ᖃᓄᐃᓕᐅᕋᔭᕐᒪᖔᖅ. 
 
ᑕᕝᕙ ᑕᐃᒪᓐᓇ ᓴᒃᑯᐃᓯᒪᓂᖅᓴᐅᒍᓐᓇᕋᔭᖅᑐᖅ ᑕᐃᒪᓐᓇᐃᑦᑐᒥᑦ ᑐᓴᕋᓱᐊᖏᓐᓇᕐᓗᑕ ᒪᓕᒐᓕᐅᖅᑎᓄᑦ ᖃᓄᖅ 
ᐃᒃᐱᒍᓱᖕᒪᖔᑕ ᒥᓂᔅᑕᐃᓪᓗ ᑐᓴᕋᓱᐊᖏᓐᓇᐅᔭᖃᑦᑕᖁᓪᓗᒋᑦ ᒪᓕᒐᓕᐅᖅᑎᑐᐃᓐᓇᕐᓂᒃ, 
ᒥᓂᔅᑕᐅᒐᓗᐊᖅᑎᓪᓗᒋᓪᓘᓐᓃᑦ ᒪᓕᒐᓕᐅᖅᑎᐅᔪᓂᒃ ᑐᓴᕋᓱᐊᖃᑦᑕᕐᓗᑎᒃ ᐊᒡᒍᖅᑐᖅᓯᒪᓂᐅᔪᓂᓪᓗ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᑭᐅᔪᓐᓇᖅᐱᓪᓘ, ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐱᒻᒪᕆᐅᓂᖅᐹᖑᖃᑕᐅᖕᒥᔪᖅ ᐅᖃᐅᑕᐅᖃᑦᑕᓚᐅᖅᑐᖅ 
ᓂᕈᐊᒐᒃᓴᐅᑎᓪᓗᖓ ᑕᕝᕙᓂ ᐃᖃᓗᖕᓂ, ᑲᓇᓐᓇᖓᓂ. ᓈᓚᒋᐊᖃᕐᓂᖅ, ᐃᓚᐅᑎᑦᑎᒃᑲᓐᓂᕆᐊᖃᕐᓂᖅ 
ᐃᖅᑲᓇᐃᔭᕐᕕᐅᔪᓂᑦ, ᓲᕐᓗᖃᐃ ᖃᓪᓗᓈᑎᑐᑦ ᐅᖃᕐᓗᒍ, ᐃᓄᒃᑎᑑᒐᓗᐊᖅ ᒪᑐᕗᑦ ᒪᑐᐃᖓᐃᓐᓇᕐᓗᓂ. ᐊᒻᒪᓗ 
ᐅᖃᓪᓚᒡᕕᐅᔪᓐᓇᕐᓗᖓ ᐊᒻᒪᑦᑕᐅᖅ ᐅᕙᖓ ᐅᖃᕈᓐᓇᕐᒥᓗᖓ (two-way communication) ᖃᓪᓗᓈᑎᑐᑦ 
ᐅᖃᕈᒃᑯ. 

ᐃᖅᑲᓇᐃᔭᖃᑎᒌᓕᒻᒪᒃᓴᕐᓂᐅᓗᓂᖅ (team work)-ᖑᓗᓂᓗ. ᐱᓕᕆᐊᕆᔭᖏᑦ ᓲᕐᓗ, ᓯᕗᓕᖅᑎᐅᓂᐊᕈᒪ 
ᖃᓄᖅ ᐱᓕᕆᐊᕆᔭᒃᑲ ᑲᑉᐱᐊᒋᔭᐅᑦᑕᐃᓕᒪᓗᖓ, ᑲᑉᐱᐊᓇᖏᓪᓗᓂ ᐱᓕᕆᔭᕆᐊᖃᕐᓗᖓ ᐃᓕᕋᒋᔭᐅᖏᓪᓗᖓ, 
ᐃᒫᖔᖅ ᐅᖃᕋᓱᒃᐳᖓ, ᐃᓕᕋᒋᔭᐅᖏᓪᓗᖓ.  
 
ᐊᒻᒪᓗ ᑕᖅᑲᒃᑯᐊ ᐃᖅᑲᓇᐃᔭᖅᑏᓪᓘᓐᓃᑦ ᐃᓄᑐᐃᓐᓇᐃᓪᓘᓐᓃᑦ ᐃᓕᕋᓱᖏᓪᓗᑎᒃ ᓂᓪᓕᕆᐊᒃᓴᖅ ᒐᕙᒪᐃᑦ 
ᒥᒃᓵᓄᑦ ᐊᑲᕆᓐᖏᑕᖏᓐᓂᑦ ᖃᓄᐃᓕᐅᕋᓱᒋᑦᑎᓕᕐᓂᖅᐸᑕ ᐃᓕᕋᓱᖏᓪᓗᑎᒃ ᐅᕙᑦᑎᓐᓄᑦ ᐅᖃᕈᓐᓇᕐᓗᑎᒃ 
ᐊᑲᕆᓐᖏᑕᒥᖕᓂᒃ. ᐊᑲᐅᖏᑦᑐᒥᒡᓗ ᖃᓄᐃᓕᐅᖅᑕᐅᔪᓂᑦ ᑕᐅᑐᓕᕐᓂᕈᑎᑦ ᒐᕙᒪᒃᑯᓐᓂ ᑲᑉᐱᐊᓱᒃᑕᐃᓕᓗᑎᑦ 
ᑕᒪᑐᒥᖓ ᓇᓗᓇᐃᖅᓯᔭᕆᐊᒃᓴᖅ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
 
(ᑐᓵᔨᑎᒍᑦ) ᐅᖃᖅᑰᖅᑲᐅᒐᒪ ᐊᑐᖅᓯᒪᔭᓐᓂᒃ ᐅᖃᖅᑲᐅᒐᒪᐃᓛᒃ ᐊᓯᔾᔨᓂᐊᕐᒪᑦ ᓄᑖᓂᑦ 
ᓂᕈᐊᖅᑕᐅᓯᒪᔪᖅᑕᖃᓕᕐᒪᑦ ᐊᒻᒪᓗᑦᑕᐅᖅ ᒐᕙᒪᒃᑯᑦ ᑐᑭᒧᐊᒍᑎᖏᑦ ᐊᓯᔾᔨᓂᐊᕐᒥᒻᒪᑕ. ᐅᖃᐅᔾᔭᐅᓚᐅᕋᒪ ᑕᐃᒪ 
ᓂᕈᐊᖅᑕᐅᒐᒪ ᑕᖅᑲᒃᑯᐊ ᓯᕗᓕᖅᑎᐅᖁᔭᐅᓐᖏᓐᓇᕋᒪ ᐊᒻᒪᓗᑦᑕᐅᖅ ᐊᑕᐅᑦᑎᒃᑯᑦ ᒪᑐᐃᖓᑦᑎᐊᕈᒪᔪᖓ 
ᐃᓘᓐᓇᖏᓐᓄᑦ ᐊᓯᔾᔨᑦᑎᐊᖁᓪᓗᒋᑦ ᐱᐅᓯᒋᐊᖁᓪᓗᒋᓪᓗ ᐃᓘᓐᓇᑦᑎᐊᖏᑦ ᓂᕈᐊᖅᑕᐅᕕᒋᔭᑦᑎᓐᓂ 
ᑭᖑᓂᑦᑎᓐᓂ ᑕᐃᒪᐃᓯᒪᒐᒪ.  
 
ᐅᖃᖅᑲᐅᒐᒪᐃᓛᒃ ᐃᖅᑲᓇᐃᔮᕗᑦ ᓱᓕ ᐱᔭᕇᖅᓯᒪᓐᖏᒻᒪᑦ ᑲᔪᓯᒋᐊᕈᒪᒐᒃᑭᑦ ᐊᒃᓱᕈᓪᓗᖓ ᐱᓕᕆᓇᓱᓪᓗᖓ 
ᐱᐅᓯᒋᐊᖁᓪᓗᒋᑦ ᓄᓇᕗᑦ ᐃᓗᓕᕆᔭᖏᑦ ᐊᒻᒪ ᓄᓇᕗᒻᒥᐅᑕᐅᔪᑦ.  
 
ᐃᓕᖅᑯᓯᕆᔭᐅᖃᑦᑕᖅᑐᑦ ᓯᕘᕋᓂᖅ ᒐᕙᒪᒃᑯᓐᓂ ᖃᓄᐃᒻᒪᒃᑭᐊᕐᖓᐃ ᑕᐃᒪᓐᓇ ᓯᕘᕋᔪᖃᕐᒪᖔᑦ 
ᖃᐅᔨᒪᓐᖏᑦᑐᖓ ᐊᕐᕌᒍᓄᑦ 9-ᓄᑦ ᑕᒫᓃᓕᕋᒪ ᒪᑐᐃᖓᐃᓐᓇᐅᔭᖅᑐᖓ ᐃᖅᑲᓇᐃᔭᖃᑎᖃᕋᓱᓲᖑᔪᖓ 
ᐃᓘᓐᓇᖏᓐᓂ ᐱᓕᕆᖃᑎᒋᔪᓐᓇᑕᓐᓂᒃ. ᐊᒻᒪ ᐃᖅᑲᓇᐃᔮᕋ ᐊᒃᓱᐊᓗᒃ ᖁᕕᐊᒋᓪᓗᒍ.  
 
ᐃᖅᑲᓇᐃᔭᖃᑎᖃᖃᑦᑕᖅᑐᖓᓗ ᐊᔾᔨᒌᓐᖏᑦᑐᓂᑦ ᐅᓄᖅᑐᐊᓘᓐᓂᑦ ᐃᓚᖓᑕ ᐅᐱᒋᑦᑎᐊᖅᑕᕋ ᐅᕙᓐᓄᑦ 
ᐊᔾᔨᒌᑎᑦᑎᖃᑦᑕᕋᒪ ᐃᓚᐃᓐᓈᖅᓯᖃᑦᑕᖏᑦᑐᖓ ᒪᓕᒐᓕᐅᖅᑎᐅᖃᑎᒋᔭᓐᓂ ᒪᑐᐃᖓᐃᓐᓇᐅᔭᖅᑐᖓᓗ ᓄᑖᓄᑦ 
ᐃᓱᒪᒋᔭᐅᔪᓂᑦ ᓴᖅᑭᑕᐅᔪᓄᑦ ᐊᒻᒪᓗᑦᑕᐅᖅ ᓂᕆᐅᑦᑐᖓ ᓄᑖᓂᑦ ᐊᒃᓱᕉᔅᓴᓐᓇᐅᑕᐅᓂᐊᖅᑐᓂᑦ ᑕᕝᕙᓂ 
ᒪᓕᒐᓕᐅᕐᕕᒻᒥ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᓐᓇ ᐊᐱᕆᔪᓐᓇᖅᓯᖕᒥᔪᖅ ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒫᓐᓇᓵᖑᓚᐅᖅᑐᖅ ᐊᖏᔪᖅᑳᑉ ᑲᓇᑕᒥ ᕼᐋᐳ ᒐᕙᒪᒋᔭᖓ 
ᐅᑎᖅᑎᑕᐅᒃᑲᓐᓂᕋᑖᕐᓂᑰᑎᓪᓗᒍ ᑖᒃᑯᐊ ᓯᕗᓕᖅᑎᐅᓂᕐᒧᑦ ᓂᕈᐊᕋᔅᓴᐅᔪᑦ ᐊᐱᕆᔪᒪᔭᒃᑲ ᒐᕙᒪᑐᖃᒃᑯᑦ ᑖᒃᑯᐊ 
ᐱᐅᓯᕙᓪᓕᐊᓂᕐᒧᑦ ᑕᒪᐅᖓ ᓄᓇᕗᒻᒧᑦ ᐊᐅᓚᑦᑎᓂᕐᒥᑦ ᐅᕝᕙᓘᓐᓃᑦ ᐅᑭᐅᖅᑕᖅᑐᒥ ᓴᐳᔾᔨᓯᒪᓂᕐᒧᑦ ᐊᒻᒪ 
ᐱᓗᐊᓐᖑᐊᖅᑐᒥ ᖁᑭᐅᑏᑦ ᓇᓗᓇᐃᖅᑕᐅᓯᒪᖃᑦᑕᕆᐊᖃᓲᖑᓂᖏᑕ ᒥᔅᓵᓄᑦ.  
 
ᑖᓐᓇ ᐊᑯᓂ ᐅᑭᐅᖅᑕᖅᑐᒥᐅᑕᓄᑦ ᖁᕕᐊᒋᔭᐅᖃᑦᑕᖅᓯᒪᓐᖏᒻᒪᑦ. ᑕᕝᕗᖓ ᓂᕈᐊᖅᑕᐅᑳᓪᓚᑯᔅᓯ ᖃᓄᕐᓕ 
ᑕᒪᒃᑯᐊ ᐱᓕᕆᐊᕆᒋᐊᕋᔭᖅᐱᓯᐅᒃ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓪᓕᖅᐹᖓᓂ ᑭᐅᓂᐊᖅᑐᖅ ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪᓐᖓᑦ ᑕᐃᒃᑯᐊᖏᓛᒃ ᐅᑎᓚᐅᕐᒪᑕ ᑲᓐᓲᕙᑎᕝ-ᖑᔪᑦ ᒐᕙᒪᒃᑯᑦ 
ᐊᑐᕚᒥ ᒐᕙᒪᒋᔭᐅᔅᓲᔭᓚᐅᖅᖢᑎᑦ. ᓯᕗᓂᑦᑎᐊᒃᑲᓐᓂᖔᖓᓂᑦ ᐅᑭᐅᖅᑕᖅᑐᒥ ᐃᒃᐱᒍᓱᓗᐊᖅᑰᔨᓚᐅᓐᖏᒻᒪᑕ 
ᓂᕈᐊᖅᑕᐅᕕᒃᑲᓐᓂᕐᕕᒃᓴᖓ ᖃᓂᒡᓕᕙᓪᓕᐊᓕᖅᑎᓪᓗᒍ ᐅᔾᔨᕐᓇᓚᐅᕐᒪᑦ ᖃᐅᔨᓇᓱᖕᓂᖅᓴᐅᓕᖅᑐᑦ 
ᐅᑭᐅᖅᑕᖅᑐᒥ ᖃᓄᐃᓕᐅᕐᒪᖔᑕ ᑭᒃᑰᖕᒪᖔᑕ ᒪᑐᐃᖓᓂᕆᔭᖏᑦ ᐋᔩᖃᑎᒌᖕᓂᕐᒧᑦ 
ᐱᔭᕐᓂᕐᓂᖅᓴᐅᕚᓪᓕᖂᔨᓪᓗᑎᑦ.  

ᑕᒪᓐᓇ ᐊᒃᓱᕉᑎᒋᒐᔭᖅᑕᕋ ᒐᕙᒪᑐᖃᒃᑯᓐᓂ ᐱᓕᕆᖃᑎᖃᒃᑲᓐᓂᕆᐊᒃᓴᖅ ᖃᓂᒡᓕᒃᑲᓐᓂᕆᐊᒃᓴᖅ 
ᒐᕙᒪᑐᖃᒃᑯᓐᓄᑦ ᐊᒻᒪᓗᑦᑕᐅᖅ ᑖᓐᓇ ᒐᕙᒪᒋᔭᖓᓂ ᐃᓯᖅᓯᒪᓕᖅᑐᖅ ᑕᐃᓐᓇ ᐅᕙᓂ ᑲᑎᒪᔨᐅᖃᑕᐅᓚᐅᖅᑐᖅ 
ᓕᐅᓇ ᐊᒡᓘᒃᑲᖅ ᑕᑲᓇᓂ ᒐᕙᒪᒋᔭᖏᓐᓃᓪᓚᕆᒃᖢᓂ ᐃᓕᓯᒪᓕᕐᒪᑦ ᓂᕆᐅᓇᖅᑐᖅ ᑕᐃᓐᓇ 
ᑐᑭᓯᑎᑦᑎᕚᓪᓕᕈᓐᓇᖃᑦᑕᕐᓂᐊᖅᑐᖅ ᐋᑐᕚᒦᓐᓂᕐᒥᓂᒃ ᐊᒻᒪᓗᑦᑕᐅᖅ ᑕᒪᐅᖓ ᐅᕙᑦᑎᓐᓂ ᑭᒡᒐᖅᑐᐃᓯᓐᓈᑦ 
ᐅᖃᓪᓚᖃᑎᒋᔪᓐᓇᕐᓂᖅᓴᕆᓂᐊᖅᑕᕗᑦ ᑕᐃᑰᓇ ᐊᖅᑯᑎᒋᓗᒍ.  
 
ᐅᖃᕋᓱᒃᐳᖓᖃᐃ ᑕᒪᒃᑯᐊ ᐊᑲᐅᓐᖏᓕᐅᕈᑎᒋᖃᑦᑕᖅᑕᕗᑦ ᑕᒫᓂ ᐅᑭᐅᖅᑕᖅᑐᒥ ᑐᑭᓯᔾᔪᑎᒃᓴᒃᑲᓐᓂᕐᓂᒃ ᓱᓕ 
ᐱᓕᕆᒃᑲᓐᓂᕆᐊᖃᖅᑐᒍᑦ ᒐᕙᒪᑐᖃᒃᑯᓐᓄᑦ ᑐᑭᓯᐅᒪᔭᐅᓐᖏᓗᐊᖃᑦᑕᕋᑦᑕ ᐱᓕᕆᖃᑎᒌᖕᓂᖅᓴᐅᓂᒃᑯᑦ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔨ, ᐃᒫᒃ ᑲᓇᑕᓕᒫᒥ ᐊᑯᓂᐅᓂᖅᐹᖅ ᓯᕗᓕᖅᑎᐅᓯᒪᓕᕋᒪ ᑖᓐᓇ ᐊᑐᖅᐸᑦᑐᒍ 
ᓴᙱᔾᔪᑎᒋᕙᑦᑐᒍ ᐃᒫᒃ ᖃᐅᔨᒪᔭᐃᓐᓇᕆᓕᖅᑐᒋᑦ ᑭᒃᑰᒻᒪᖔᑕ ᑖᒃᑯᐊ ᓯᕗᓕᖅᑎᐅᖃᑎᒃᑲ 
ᐅᖃᖃᑎᒋᔪᓐᓇᐸᑦᑐᒋᑦ ᖃᓄᑐᐃᓐᓇᖅ ᖃᐅᔨᒪᖃᑎᒋᓪᓗᒋᑦ ᐃᑲᔪᖃᑎᒋᕙᑦᑐᒋᑦ. ᑖᓐᓇ ᐊᑐᖅᑐᒍ 
ᓵᖓᓅᖅᓯᓚᐅᕋᒪ ᑲᓇᑕᒥ ᐊᖏᔪᖅᑳᑦᑎᓐᓄᑦ ᑕᒪᒃᑯᐊ ᓄᓇᖅᑳᖅᓯᒪᔪᑦ ᐃᓕᓐᓂᐊᑎᒃᑲᓐᓂᕆᐊᖃᕋᑦᑎᒍᑦ 
ᑲᓇᑕᓕᒫᒥ. 
 
ᐃᑲᔪᖅᑕᐅᓪᓗᖓᓗ ᓯᓚᑎᑦᑎᓐᓂᖔᑐᓕᕆᔨᑯᓐᓂ ᑖᓐᓇ ᐃᓕᔪᓐᓇᓚᐅᕐᒥᔪᖅ. ᑖᒃᑯᐊ ᑕᕝᕙ 
ᐃᖅᑲᓇᐃᔭᖃᑎᒋᑦᑎᐊᕈᒪᔭᒃᑲ ᒐᕙᒪᑐᖃᒃᑯᑦ ᐅᕙᒍᑦ ᐃᓱᒫᓗᒋᔭᖏᓐᓂᑦ ᑲᒪᒋᐊᒃᑲᓐᓂᖁᓪᓗᒋᑦ. ᐄ, ᑖᓐᓇᓗ 
ᑐᓴᖅᓯᒪᔭᖓᑦ ᖁᑭᐅᑎᓕᕆᓂᖅ ᑕᒫᓂ ᐊᑲᐅᒋᔭᐅᖏᑦᑎᐊᕐᖓᑦ. ᑭᓯᐊᓂᑦᑕᐅᖅ ᐃᓛᓐᓂᒃᑯᑦ 
ᑲᔪᓯᑎᑦᑎᔪᓐᓇᖅᐸᖏᒻᒪᑕ ᐅᓄᓐᖏᓗᐊᕐᓂᖏᓐᓄᑦ ᑲᑎᒪᕕᖏᑎᒍᑦ ᑕᐃᒫᒃ ᖃᐅᔨᒪᑎᑦᑎᓯᒪᔪᑦ. 
 
ᑭᓯᐊᓂ ᐃᑲᔪᖅᑐᖅᑑᒐᓗᐊᑦ ᐅᕙᑦᑎᓐᓂ ᑕᒪᑐᒥᖓ ᐊᑲᐅᔅᓴᑎᓐᓇᑕ ᖁᑭᐅᓯᓕᕆᓂᕐᒥ ᑖᒃᑯᐊ 
ᐊᔭᐅᖏᓐᓇᓂᐊᖅᑕᕗᑦ ᖁᔭᒋᑦᑎᐊᓚᐅᖅᑐᒍᓗ ᑲᓇᑕᒥ ᐊᖏᔪᖅᑳᖅ ᐅᖃᖃᑎᒋᒐᒃᑯ ᓄᓇᕗᒻᒥᖔᖅᑐᑯᓗᒻᒥᑦ 
ᐃᓚᓕᐅᔾᔨᓚᐅᕐᖓᑦ ᐊᐅᓚᑦᑎᕕᖓᓄᑦ. ᑖᓐᓇ ᐅᐱᒋᕕᔾᔪᐊᓚᐅᖅᑕᕋ ᐊᒻᒪᓗ ᐃᖅᑲᓇᐃᔭᖃᑎᒋᒃᑲᓐᓂᕈᒪᓂᐊᖅᑐᒍ 
ᓯᕗᓂᑦᑎᓐᓂ. 
 
ᐅᓄᖅᑐᐃᑦ ᓱᓕ ᐱᔭᕇᓐᖏᒻᒪᑕ. ᑎᒍᓯᕙᓪᓕᐊᓂᖅ ᐱᔪᓐᓇᐅᑎᓂᒃ ᑖᓐᓇ ᐃᖅᑯᓪᓕᐅᑕᐅᖅᑲᐅᒻᒥᔪᖅ ᑖᒃᑯᐊ 
ᒐᕙᒪᑐᖃᐅᓕᖅᑐᑦ ᐊᖏᖅᓯᒪᔫᔮᖅᑐᑦ ᑲᔪᓯᒋᐊᒃᑲᓐᓂᕈᒪᓪᓗᑎᒃ ᐅᕙᑦᑎᓐᓄᑦ ᑐᓂᓯᕙᓪᓕᐊᓗᑎᒃ ᑖᓐᓇ 
ᑲᒪᒋᓯᒪᓪᓗᒍ ᓇᒻᒥᓂᖅ ᐊᑯᓂ ᑲᒪᒋᒃᑲᓐᓂᕈᒪᕕᔾᔪᐊᓂᐊᖅᑕᕋ ᐱᐅᓂᖅᐹᒥᒃ ᓄᓇᕗᑦᒧᑦ ᑕᑯᔪᒪᓂᐊᕋᒪ. ᖁᔭᓐᓇᒦᒃ 
ᐅᖃᖅᑎᑦᓯᔨ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ. ᑖᓐᓇ ᐊᐱᖅᑯᑎᖓ ᔭᓂ ᓂᖏᐅᖓᑦ ᐱᒻᒪᕆᐊᓗᒃ ᐅᐱᒋᓪᓚᕆᒃᖢᒍᓗ ᐊᒻᒪ ᑕᐃᓐᓇ 
ᓯᕗᓪᓕᖅᐹᒥ ᑎᑎᕋᕐᕕᒋᓚᐅᖅᑕᕋᓗᐊᕋ ᑕᐃᓐᓇ MP-ᖑᕋᑖᖅᑐᖅ ᖁᕕᐊᒋᓪᓗᑎᒍᑦ ᑲᖏᖅᖠᓂᕐᒥᐅᑎᒍᑦ ᑕᐃᑲᓂ 
ᐃᑲᔪᖅᑐᓚᐅᕋᑦᑎᒍᑦ ᐊᖏᔪᒥ. 
 
ᐊᒻᒪ ᑖᓐᓇ ᑲᓇᑕᒥ ᐊᖏᔪᖅᑳᕆᓕᖅᑕᕗᑦ ᐃᒪᓐᓇ ᐅᐱᒋᒐᒃᑯ ᓯᕗᓪᓕᖅᐹᖑᓪᓗᓂ ᓲᕐᓗ ᐃᓴᒃᓯᒪᖕᒪᑦ 
ᓄᓇᖃᖅᑳᕐᓂᑯᓄᑦ. ᐃᒫᒃ ᐊᑐᐊᒐᖓ ᖃᓄᐃᑦᑑᖕᒪᖔᑦ ᐱᔾᔪᑎᒋᑐᐃᓐᓇᖏᖦᖢᓂᐅᒃ ᐊᒻᒪᓗ ᓯᕗᓪᓕᖅᐸᐅᓪᓗᓂ 
ᐅᒃᑯᐃᕆᐊᖅᓯᒪᓪᓗᓂ ᐅᒡᒍᐊᕐᓂᖃᖅᓗᓂ ᑕᐃᒃᑯᐊ ᐃᓕᓐᓂᐊᕐᓂᕐᒧᑦ ᐃᓕᖅᑯᓯᐅᕙᓚᐅᖅᑐᑦ ᓈᒻᒪᖏᓐᓂᖏᑦᑕ 
ᒥᒃᓵᓄᑦ ᑲᓇᑕᒥᐅᓕᒫᑦ ᐱᔾᔪᑎᒋᓪᓗᒋᑦ. 
 
ᑖᓐᓇ ᐱᔾᔪᑎᒋᓪᓗᒍ ᐅᐱᒋᔭᕋ ᐊᖏᔪᐊᓗᖕᒥ ᐅᖃᕈᒪᔪᖓ ᓲᕐᓗ ᑕᐃᑦᓱᒪᓂ ᑲᓇᑕᒥ ᐊᖏᔪᖅᑳᖑᓐᖏᑎᓪᓗᒍ ᓱᓕ 
ᐊᓪᓚᒡᕕᒋᓚᐅᖅᓯᒪᖕᒥᒐᒃᑯ ᑲᓇᑕᒥ ᐊᖏᔪᖅᑳᖑᔪᒪᓂᐊᕈᓂ ᐊᑭᕋᖅᑐᖅᑎᖑᑎᓪᓗᒍ ᐊᒡᒐᓂ ᐃᓵᒋᐊᖃᖅᑕᖓ 

ᓄᓇᖃᖅᑳᕐᓂᑯᕕᓂᕐᓄᑦ. ᐊᑐᐊᒐᑐᐃᓐᓇᐅᖏᑦᑐᒥᒃ ᐃᓴᖓᔮᖏᓐᓇᕆᐊᓕᒃ ᑕᐃᒪᓐᓇᐃᖏᑉᐸᑦ 
ᐳᕋᐃᒻᒥᓂᔅᑕᖑᖏᑐᐃᓐᓇᕆᐊᖃᕐᒫᓚᓚᐅᖅᓯᒪᔭᕋ ᐅᕙᓂ ᒪᓕᒐᓕᐅᖅᑎᐅᑎᓪᓗᖓ. 
 
ᐅᓇ ᐱᔾᔪᑎᒋᓪᓗᒍ ᓄᓇᖃᖅᑳᕐᓂᑯᑦ ᒫᓂ ᐃᓄᐃᓪᓗ ᐊᓪᓚᐃᓪᓗ ᑕᐃᒃᑯᐊᓗ ᒪᐃᑏ ᓲᕐᓗ host-ᖑᒐᑦᑕ ᐅᕙᓂ 
ᑎᑭᕌᓄᑦ ᓇᑭᓐᖔᖅᑐᓄᑦ ᑲᓇᑕ ᓄᑖᕈᓘᖕᒪᑦ. ᐅᑯᐊ ᒪᑯᐊ ᑎᑭᓯᒪᔪᑦ ᐃᓅᖏᑦᑐᑦ ᐳᓛᖅᑎᒋᒐᑦᑎᒍᑦ 
ᑕᐃᒪᓐᓇᐃᒻᒪᑦ ᐃᓵᖓᔮᖏᓐᓇᕆᐊᓕᒃ ᐳᕋᐃᒻᒥᓂᔅᑐ. 
 
ᑭᐅᑦᑎᐊᖅᑐᐊᓘᓚᐅᖅᓯᒪᔪᖅ ᑎᑎᕋᖅᖢᓂ ᖁᔭᓐᓇᒦᖅᖢᓂᖓ ᐊᒻᒪᓗ ᑕᐅᓄᓐᖓᕐᓂᕈᒪᒎᖅ ᑕᑯᒋᐊᓛᖅᐸᕋ. 
ᑕᐅᓄᓐᖓᓚᐅᖏᓐᓇᒪ ᓱᓕ ᑕᑯᓐᖏᑕᕋ 2 ᐊᕐᕌᒎᒃ, ᑭᓯᐊᓂ ᒫᓐᓇ ᐊᒡᓚᒡᕕᒋᓚᐅᕐᒥᔭᕋ ᒪᒥᐊᒻᒪᑦ ᐅᓇ 
ᐱᔾᔪᑎᒋᓪᓗᒍ, ᖃᓄᐃᓕᔭᕆᐊᖃᖅᐱᑕᓕ ᒪᒥᐊᕝᕕᐅᒑᖓᑦᑕ. 
 
ᐅᖃᕆᐊᖃᖅᑐᒍᑦ ᐃ, ᐊᖏᖅᐱᑕᓗᕝᕙ ᐋᒃᑳᖅᐱᑕᓘᕝᕙ. ᐊᖏᖅᖢᒍ ᐅᖃᐅᑎᓚᐅᕐᒥᒐᒃᑯ ᒪᒥᐊᒻᒪᑦ ᑭᐅᓚᐅᖅᑐᖅ 
ᖁᔭᓕᓪᓗᓂ ᑕᐃᒪ, ᑕᐃᒪ ᐳᕇᒥᐊᖑᕐᓂᕈᒪ ᑕᒪᐅᖓ ᖃᐃᖁᓇᔭᖅᑕᕋ ᐅᕙᓂ ᐃᒻᒪᖄ ᓄᓇᕗᑦᒥᐅᓄᑦ 
ᐅᖃᓪᓚᖁᓪᓗᒍ ᐃᑎᕐᓂᖅᐸᑦ. 
 
ᑭᓯᐊᓂ ᑕᐃᒃᑯᐊ ᖁᑭᐅᑎᓕᕆᓂᑉ ᒥᒃᓵ ᐋᖅᑭᒋᐊᕐᕕᖃᕋᓱᒋᖃᑦᑕᖅᑕᕋ. ᑕᐃᒃᑯᐊᓕ ᓱᓕ ᑲᓐᓲᕕᑎᕝᑯᑦ majority-
ᖃᖏᒻᒪᑕ ᑕᐃᓐᓇ ᐋᖅᑭᒃᑕᐅᓪᓚᑦᑖᕐᓂᖅ ᐊᔪᕐᓂᐊᖅᑰᖅᑑᒐᓗᐊᖅ ᐃᖢᐊᖅᓯᒋᐊᕈᓐᓇᖅᑰᖅᑐᖅ ᑭᓯᐊᓂ ᓄᓇᕗᑦᒥ 
ᑕᐃᒃᑯᐊ ᒐᕙᒪᑐᖃᒃᑯᑦ ᖁᑭᐅᓯᓕᕆᔩᑦ ᐃᓚᖏᑦ ᓄᓇᕗᒻᒥ ᐊᑐᓪᓚᕆᒃᑲᑦᑎᒍ ᖁᑭᐅᑎᑦ 
ᐃᓅᓇᓱᐊᕈᑎᓪᓚᕆᐊᓘᒋᒐᑦᑎᒍ ᖁᕕᐊᒋᑐᐃᓐᓇᕐᓗᒍ ᐆᒪᔪᕋᓱᖃᑦᑕᖏᓐᓇᑦᑕ.  
 
ᑖᓐᓇ ᐱᔾᔪᑎᒋᓪᓗᒍ ᒫᓂ ᑎᑎᕋᕐᕕᖕᒥ ᐃᑲᔪᕆᐊᖅᓯᒪᔪᒧᑦ ᒐᕙᒪᑐᖃᒃᑯᓐᓃᖔᖅᑐᒥᑦ ᒫᓃᑦᑐᖃᕆᐊᓕᒃ 
ᐃᖃᓗᖕᓃᑦᑐᖃᖅᐸᓪᓘᓐᓃᑦ ᐱᕚᓪᓕᕋᔭᖅᑐᖅ ᑖᓐᓇ ᐅᒃᑯᐃᕈᓐᓇᕋᓱᒋᖃᑦᑕᖅᑕᕋ ᑕᕝᕘᓇ ᐱᓇᓱᐊᖅᑐᑦ ᐃᓄᐃᑦ 
ᐃᑲᔪᖅᑕᐅᔪᓐᓇᕐᓂᖅᓴᐅᖃᑦᑕᕐᒪᑕ ᑕᒪᒃᑯᓂᖓᓕᕆᖃᑦᑕᓕᓚᐅᕐᒥᒐᑦᑕᓘᓐᓃᑦ ᑕᐃᑲᓂ ᑲᖏᖅᖠᓂᕐᒥᑦ 
ᐃᑲᔪᖅᑎᒐᓗ ᐱᓇᓱᐊᖅᑐᓂ.  
 
ᐃᒃᓯᕙᐅᑖᖅ, ᐅᖃᕈᒪᔪᖓ ᐋᖅᑭᒋᐊᕈᓐᓇᖅᑰᖅᑕᕗᑦ ᑕᕝᕗᖓᕐᓂᕈᒪ ᐆᒃᑐᕈᒫᖅᑕᕋ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒋᒃᑲᓐᓂᕈᒪᔭᕋᐅᓇ. ᐊᕐᕌᒍ ᖃᑦᑎᕋᓛᖑᓕᖅᑐᐃᑦ ᐊᑕᐅᑦᑎᒃᑯᑦ 
ᐃᖏᕐᕋᖃᑎᖃᖅᓯᒪᓂᑰᒻᒪᑕ ᒐᕙᒪᒋᔭᖅᐳᑦ ᓄᓇᕗᒻᒥ ᒪᑯᐊ ᐃᓄᐃᑦ ᑎᒥᖁᑎᒋᔭᖏᑦ ᑐᓐᖓᕕᒃᑯᑦ ᐆᑦᑑᑎᒋᓗᒍ, 
ᐱᓕᕆᖃᑎᒌᑦᑎᐊᕐᓂᕋᖅᑕᐅᔪᓂᓪᓗ ᑐᓵᓇᖅᐸᒃᑲᓗᐊᖅᑎᓪᓗᒋᑦ ᐃᓚᖓᒍᑦ ᐊᖏᖃᑎᒌᖏᓐᓂᖃᓕᖃᑦᑕᓲᖑᒻᒪᑦ 
ᒪᓕᒐᐃᑦ ᐱᔾᔪᑕᐅᓗᐊᖅᑐᑎᑦ ᐃᓄᐃᑦ ᖃᐅᔨᒪᔭᑐᖃᖏᓪᓗ ᑐᓐᖓᕕᐅᒋᐊᕋᓗᐊᖅᑎᓪᓗᒋᑦ, ᓱᕐᓗ ᓗᐊᓐ ᑯᓱᒐᖅ 
ᐅᖃᐅᓯᕆᖅᑲᐅᔭᖓᑕ ᐃᓚᒋᕐᓚᒃᑕᖓ ᑖᓐᓇ.  
 
ᖃᓄᕐᓕ ᐱᓕᕆᖃᑎᒌᑦᑎᐊᑲᓐᓂᓂᕐᒧᑦ ᑐᑭᓯᐅᖃᑦᑕᐅᑎᖃᑎᒌᑦᑎᐊᓂᕐᒧᓪᓗ ᖃᓄᐃᓕᐅᕐᓗᓯ 
ᓯᕗᓂᕆᓂᐊᖅᑕᑎᓐᓂ ᐋᖅᑭᐅᒪᖃᑎᒌᖅᐹᓪᓕᓂᕐᒧᑦ ᐃᓱᒪᖃᕐᓂᐊᖅᑑᔮᖅᐱᓯ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᓯᕗᓕᖅᑕᕗᑦ ᑭᐅᑎᓐᓂᐊᓕᕐᒥᔭᕋ, ᒥᔅᑕ ᐅᑲᓕᖅ.  
 
ᐅᑲᓕᖅ: ᑖᓐᓇ ᖁᕕᐊᒋᑦᑎᐊᐸᑦᑕᕋᐃᓛᒃ ᐃᖅᑲᓇᐃᔭᖃᑎᒋᒋᐊᖓ ᑖᒃᑯᐊ ᐊᒡᒍᖅᓯᒪᔪᑦ. ᖃᐅᔨᒪᔪᒍᑦ ᓱᓕ 
ᐊᓐᖑᑎᓐᖏᓗᐊᕋᑦᑕ ᐃᒫᒃ ᖃᓄᖅ ᑕᐅᕗᖓ ᐅᐸᒍᒪᔭᑦᑎᓐᓄᑦ ᐊᔾᔨᒌᒃᑲᓗᐊᖅᑐᓂ ᑭᓯᐊᓂ ᖃᓄᕐᓕ 
ᑕᐃᑯᓐᖓᓂᐊᕐᒪᖔᑦᑕ ᐃᓛᓐᓂᒃᑯᑦ ᐊᖏᖃᑎᒌᓐᖏᑲᐃᓐᓇᐸᒃᑲᑦᑕ.  
 
ᑖᓐᓇ ᑕᑯᓐᓈᖑᐊᖅᑐᒍᖃᐃ ᐃᓕᓐᓂᐊᖅᑐᓕᕆᓂᖅ ᑭᒃᑯᓕᒫᑦᑎᐊᑦ ᓱᕈᓯᑯᓗᐃᑦ ᐃᓕᓐᓂᐊᖅᑐᑦ 
ᐱᔭᕇᑦᑎᐊᖁᒐᑦᑎᒍ ᐊᒻᒪᓗ ᓇᒧᓕᒫᖅ ᐱᒋᐊᒃᑲᓐᓂᕈᒪᑉᐸᑕ ᖃᓪᓗᓈᓄᑦ ᒪᑐᐃᖓᕕᒋᑎᒍᒪᓪᓗᑎᒍ.  

ᑕᐃᒫᒃ, ᐃᓕᓐᓂᐊᕈᑎᓂᑦ ᐊᖑᒻᒪᑎᒋᐊᖃᕐᖓᑕ ᓯᓚᑎᑦᑎᓐᓄᑦ ᐊᓯᔾᔨᑐᐃᓐᓇᕈᓐᓇᓐᖏᓐᓇᑦᑎᒍᑦ. 
ᖁᕕᐊᒋᑦᑎᐊᖅᑕᕋᓗᐊᕗᑦ ᓯᕗᓂᑦᑎᓐᓂ ᐃᓄᑦᑎᑑᕈᓐᓇᓯᑦᑎᐊᓛᖅᑐᑦ. ᑕᐃᑯᖓ ᑕᕝᕙ ᐅᐸᒐᓱᑦᑐᒍᑦ. ᑭᓯᐊᓂ, 
ᐃᓛᓐᓂᒃᑯᑦ ᓱᒃᑲᐃᓗᐊᕆᔭᐅᕙᒃᑲᑦᑕ ᐃᓚᑯᓗᑦᑎᓐᓄ ᖃᐅᔨᒪᑦᑎᐊᖅᑐᒍᑦ ᐊᒻᒪᓗ ᐊᖏᖃᑎᒋᓯᒪᑦᑎᐊᖅᑕᕗᑦ 
ᐅᐸᓵᕈᒪᔭᕗᑦ.  
 
ᑭᓯᐊᓂ ᑲᑕᑦᑎᑦᑎᔪᒪᓐᖏᑦᑎᐊᕋᑦᑕ ᐃᓕᓐᓂᐊᖅᑐᑯᓗᓐᓂᒃ ᑖᓐᓇ ᑕᕝᕙ ᐊᐳᕈᑎᒋᑲᐃᓐᓇᕈᑎᒋᓚᐅᖅᑕᕗᑦ 
ᐃᓕᓐᓂᐊᖅᑐᓕᕆᓂᕐᒧᑦ ᑐᕌᖓᔪᖅ ᒪᓕᒐᖅ. ᖃᐅᔨᒪᑦᑎᐊᖅᑐᖓ ᓯᕗᓂᑦᑎᓐᓂ ᐊᓐᖑᑎᑦᑎᐊᓛᖅᑐᒍᑦ 
ᑕᐃᑯᖓᔅᓴᐃᓐᓇᖅ ᐅᐸᒐᓱᑦᑕᑎᓐᓂ.  
 
ᑕᐃᒪ, ᐄ, ᐊᖏᖃᑎᒌᓐᖏᑲᐃᓐᓇᖃᑦᑕᓂᐊᖅᑐᒍᑦ ᓇᓗᓇᓐᖏᑦᑐᖅ ᑭᓯᐊᓂ ᐅᓄᕐᓂᓴᒻᒪᕆᐊᓗᓐᓂ 
ᐊᖏᖃᑎᒌᔅᓯᒪᔪᒍᑦ. ᑖᒃᑯᐊ ᑕᑯᓐᓈᖔᕋᓱᑦᑐᒋᑦ ᖃᓄᕐᓕ ᓯᕗᓂᑦᑎᓐᓂ ᐃᑲᔪᖃᑎᒌᒃᑲᓂᕐᓗᑕ 
ᑲᒪᒋᐊᒃᑲᓐᓂᕈᓐᓇᓂᐊᖅᑭᑕ. 
 
ᑖᒃᑯᐊ ᐊᕐᕌᒍᑕᒫᑦ ᑲᑎᖃᑎᒋᔭᒃᑲᑦᑎᒍ ᒥᓂᔅᑕᖏᓪᓗ ᑕᒪᓐᓇ ᐊᑐᐃᓐᓇᓂᐊᖅᑕᕗᑦ ᓯᕗᓕᖅᑎᐅᓂᓐᓂ ᐊᒻᒪᓗ 
ᐃᑲᔪᖃᑎᒋᑦᑎᐊᕈᒪᓂᐊᖅᑕᒃᑲ ᑭᒃᑯᓕᒫᑦ ᑕᐃᒃᑯᐊᑑᖏᑦᑐᑦ ᓄᓇᕗᒻᒥᐅᑕᓕᒫᑦ ᐋᖅᑭᓲᔾᔪᑎᒋᐊᖃᕋᑦᑎᒍ. ᖁᔭᓐᓇᒦ, 
ᐅᖃᖅᑎᑦᑎᔩ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ. ᐃᒃᓯᕙᐅᑖᖅ, ᑖᓐᓇ ᒐᕙᒪᒃᑯᑦ ᑖᒃᑯᐊ ᐆᒃᑐᖃᑦᑕᖅᓯᒪᓪᓚᕆᒃᑐᑦ ᒐᕙᒪᒃᑯᑦ ᑕᐃᒃᑯᐊ ᑐᓐᖓᕕᒃᑯᑦ 
ᑖᒃᑯᐊ ᓄᓇᖃᖅᑳᕐᓂᑯᑦ ᑎᒥᓂᑦ ᑲᑎᖃᑦᑕᕈᒪᓪᓗᑎᑦ. ᑭᓯᐊᓂ ᒫᓐᓇ ᑖᓐᓇ ᐱᖓᓱᐊᓂ ᐅᕙᓂ 
ᑲᑎᒪᔨᐅᓕᖅᑎᓪᓗᓯ ᐅᕙᒍᑦᑕᐅᖅ ᓄᑖᒥᑦ ᐋᖅᑮᒋᐊᖃᖅᐸᓪᓚᐃᔪᒍᑦ.  
 
ᑕᐃᒃᑯᐊ ᐆᒃᑐᕋᓚᐅᕐᒪᑕ ᐅᑭᐅᓂᑦ 8-ᓂᑦ ᑎᑭᖦᖢᒍ ᑕᕝᕗᖓ ᐊᒻᒪᓗ ᑕᑯᓯᒪᓪᓗᑕ ᑕᐃᒃᑯᐊ ᐃᓛᒃᑰᖅᑐᑦ ᐅᓂᒃᑳᑦ 
ᐱᓕᕆᐊᖏᑦ ᓱᕐᓗ ᑖᒪᔅ ᐴᔾᔪ ᐃᓕᓐᓂᐊᕐᓂᐊᓘᑉ ᐊᑐᐊᒐᖅ 23 ᒥᒃᓵᓄᑦ. ᓲᕐᓗ ᑕᐃᒃᑯᐊ ᖁᓕᕈᐊᕐᒧᑦ ᐃᓕᔭᐅᒐᒥᒃ 
ᑕᑯᔭᐅᒃᑲᓐᓂᓚᐅᖅᓯᒪᒍᓐᓃᕐᒪᑕ.  
 
ᑕᐃᒃᑯᐊ ᓴᖅᑭᑲᓐᓂᕆᐊᓖᑦ ᐃᓚᖏᑦ ᐃᑲᔪᖅᑐᓪᓚᕆᐊᓘᖕᒪᑕ ᒐᕙᒪᑐᖃᒃᑯᓪᓗ ᐃᑲᔪᕆᐊᖁᔭᐅᓪᓗᑎᒃ, 
ᐱᒋᐊᒃᑲᓐᓂᕆᐊᖃᖅᖢᑎᒃ ᒪᓕᓐᖏᓗᐊᕐᒪᑕᒎᖅ ᑕᐃᒃᑯᐊ ᓄᓇᖃᖅᑳᕐᓂᐅᑉ ᐊᖏᕈᑕᐅᓯᒪᔪᑦ ᐱᓪᓗᒋᑦ. ᑖᓐᓇ 
ᑕᑯᒋᐊᒃᑲᓐᓂᕆᐊᖃᖅᑕᕗᑦ ᑕᒪᑦᑕ. 
 
ᐊᒻᒪ ᐃᓱᒪᖃᑦᑕᖅᑐᖓᑦᑕᐅᖅ, ᐅᕙᒍᑦ, ᓲᕐᓗ ᐃᑉᐸᒃᓵᓂ ᐊᐱᖅᑯᑕᐅᓚᐅᕐᒪᑦ ᑕᒪᓐᓇᖃᐃ ᐃᓕᓐᓂᐊᕈᔫᔭᖅᑎᓪᓗᒋᑦ 
ᒐᕙᒪᒃᑯᓪᓗ ᑕᒪᒃᑯᐊ ᓄᓇᖃᖅᑳᕐᓂᒃᑯᑦ ᓇᓗᓇᐃᑦᑎᐊᒃᑲᓐᓂᕈᓐᓇᖅᐹᑦ ᖃᓄᖅ ᐱᓕᕆᐊᖃᕐᒪᖔᕐᒥᒃ, ᓱᓇᒥᒃ. 
ᐅᕙᓂ ᓲᕐᓗ ᐃᓄᖕᓄᑦ ᒐᕙᒪᐅᒐᑦᑕ, ᐃᓄᐃᓐᓇᕐᓄᑦ ᒐᕙᒪᐅᓐᖏᓇᑦᑕ, ᑭᓇᒃᑯᓕᒫᑦᑎᐊᓄᑦ ᐃᓅᓱᒃᑑᒐᓗᐊᓄᑦ 
ᒐᕙᒪᐅᒐᑦᑕ. ᑖᓐᓇ ᐱᔾᔪᑎᒋᓪᓗᒍ ᐊᖏᖃᑎᒌᒐᓱᓐᓂᕐᒥᑦ ᐱᓇᓱᐃᓐᓇᕆᐊᖃᖅᑰᖅᑐᒍᑦ ᑲᑐᔾᔨᖃᑎᒌᓄᑦ. 
 
ᓲᕐᓗ ᐃᓚᖏᑦ ᐊᖏᖃᑎᒌᒐᓱᐊᖅᑎᓪᓗᒋᑦ ᐃᑲᔫᑎᒥᑦ ᐋᖅᑭᒃᑐᖃᓚᐅᖅᓯᒪᖕᒪᑦ ᐊᖑᓇᓱᓐᓂᐅᑉ ᒥᒃᓵᓄᑦ 
ᐃᑲᔫᑎᒃᓴᓂᒃ ᑕᐃᓐᓇ ᐱᔪᓐᓇᐅᑕᐅᓚᐅᓐᖏᑦᑐᖅ, ᑭᓯᐊᓂ ᐱᔭᒃᓴᑐᐃᓐᓇᐅᓚᐅᖅᑐᖅ. ᑕᐃᒪᓐᓇᐃᑦᑐᓂᒃ ᑕᐃᒃᑯᐊ 
ᐃᒡᓘᓪᓗ ᒥᒃᓵᓄᑦ ᓱᓇᓂᑭᐊᖅ.  
 
ᐊᒻᒪᓗ ᐃᓚᒌᓄᑦ ᐃᒃᐱᒋᑦᑎᐊᕐᓂᖅ ᐱᓕᕆᖃᑦᑕᕐᒪᑕ ᑎᒥᐅᔪᑦ ᓄᓇᓕᖕᓂᑦ ᒪᒃᑯᑦᑐᓂᒃ ᐃᓕᓐᓂᐊᖅᑎᑦᑎᓪᓗᑎᒃ 
ᑕᒪᒃᑯᐊ ᐃᑲᔪᑦᑐᒃᑲᓐᓂᕆᐊᖃᖅᑕᕗᓪᓕ ᐃᓱᒪᒋᔭᒃᑲ ᑮᓇᐅᔭᓪᓗ ᑲᑎᔾᔫᒥᓗᒋᑦ. ᑕᐃᒪᐃᑦᑐᓂᒃ ᐱᓇᓱᓕᕈᑦᑕ 
ᑕᐃᒃᑯᐊ ᓄᓇᖃᖅᑳᕐᓂᑯᐃᓐᓇᕐᒧᑦ ᐊᖏᕈᑎᑐᐃᓐᓈᓗᒃ ᐃᓗᐊᓃᑦᑐᓂᒃ ᐱᓕᕆᒍᓐᓃᕐᒪᑕ ᒫᓐᓇ 
ᐃᓯᕕᒃᑲᓐᓂᕆᐊᖃᖅᑐᒍᑦ.  
 
ᐅᕙᒍᑦ ᐃᓕᔅᓯᓗ ᓯᕗᓕᖅᑎᓐᖑᕐᓂᕈᒪ ᒪᓕᒐᓕᐅᖅᑎᐅᔪᑦ ᖃᓄᒃᑲᓐᓂᖅ ᐱᒋᐊᒃᑲᓐᓂᐅᑎᒃᓴᓂᒃ 
ᐆᒃᑐᕋᖃᑎᒋᓪᓚᑦᑖᓚᐅᕐᓚᕗᑦ ᑮᓇᐅᔭᓂᓪᓗ ᐊᑐᓂ ᐊᑐᐃᓐᓇᖃᓕᖅᑑᖕᒪᑕ. ᑖᓐᓇᓕ ᐱᒋᐊᕈᒪᒐᔭᖅᑕᕋ ᑕᐃᒫᒃ. 
ᖁᔭᓐᓇᒦᒃ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᐊᒻᒪ ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇᐃᓛᒃ ᐊᐱᖅᑯᑎᑦᑎᐊᕙᒻᒪᕆᒃ, ᖁᔭᓐᓇᒦᒃ. ᑖᒃᑯᐊ ᑐᓐᖓᕕᒃᑯᑦ 
ᐊᒻᒪᓗᑦᑕᐅᖅ ᓄᓇᕗᑦ ᒐᕙᒪᒃᑯᖏᑦ ᑲᑐᔾᔨᖃᑎᒌᖕᓂᕐᒥᒃ ᐱᓕᕆᒃᑲᓐᓂᕐᓗᑎᒃ. ᑖᓐᓇ ᑕᒑᑉ ᐅᖃᐅᓯᕆᕋᑖᖅᑕᖓ 
ᓱᓕᖕᒪᑦ, ᒪᕐᕉᓕᖅᑲᖓᔪᒥᒃ ᐱᒐᑦᑕ, ᐱᓕᕆᒐᑦᑕ ᓄᓇᕗᑦ ᒐᕙᒪᒃᑯᖏᑦ ᑭᒃᑯᓕᒫᓄᓪᓕ ᓄᓇᕗᒻᒥᐅᓕᒫᓄᑦ 
ᑐᕌᖓᔪᓂᒃ ᒐᕙᒪᐅᒻᒪᑕ.  
 
ᐊᒻᒪ ᑐᓐᖓᕕᒃᑯᑦ ᐃᓄᖕᓂᒃ, ᐃᓄᐃᑦ ᐱᔭᕆᐊᖃᖅᑕᖏᓐᓂᒃ ᑖᒃᑯᓄᖓᓪᓗᐊᑕᖅ ᐱᓕᕆᓪᓗᑎᒃ. ᖃᓄᒃᑲᓐᓂᖅ 
ᐃᓄᐃᓐᓇᕐᓄᑦ ᑐᕌᖓᒐᓗᐊᖅᑎᓪᓗᒋᑦ ᑖᒃᑯᐊ ᒐᕙᒪᒃᑯᑦ ᐊᒻᒪ ᑐᓐᖓᕕᒃᑯᑦ ᖃᓄᒃᑲᓐᓂᖅ ᐱᓕᕆᖃᑎᒌᒍᓐᓇᖅᐸᑦ 
ᑖᒃᑯᐊ ᑲᑎᖃᑦᑕᒃᑲᓐᓂᕐᓗᑎᒃ ᐋᔩᖃᑎᒌᒃᑲᓐᓂᕐᓗᑎᒃ ᐊᑲᐅᒋᒐᔭᖅᑕᕋ. 
 
ᐊᒻᒪᓗ ᐱᕕᒡᔪᐊᖅᑎᒍᑦ ᑲᑎᒪᓂᒃᑯᑐᐃᓐᓇᐅᓐᖏᑦᑑᒐᓗᐊᖅ ᐋᔩᖃᑎᒋᕙᓪᓗᒋᑦ ᑲᑎᖃᑎᖃᒃᑲᓐᓂᖃᑦᑕᕐᓗᑎᒃ 
ᑐᑭᓯᐅᒪᖃᑦᑕᐅᑎᓂᖅᓴᐅᓂᐊᕐᒪᑕ. ᑕᕝᕘᓇ ᐱᕕᖃᓪᓚᕆᒃᑐᖅ ᑐᑭᓯᐅᒪᖃᑦᑕᐅᑎᑦᑎᐊᕆᐊᖃᕐᓂᒃᑯᑦ ᑭᓱ ᐱᓪᓗᖑ 
ᐅᓇ ᐃᒪᓐᓇᐃᓕᐅᖅᐸᑦ ᓄᓇᕗᑦ ᒐᕙᒪᒃᑯᖏᑦ ᐊᒻᒪ ᑭᓱ ᐱᓪᓗᒍ ᐅᑯᐊ ᑐᓐᖓᕕᒃᑯᑦ ᐃᒪᓐᓇᐃᓯᒪᕙ. ᑕᒪᒃᑯᓄᖓ 
ᑐᑭᓯᐅᒪᖃᑦᑕᐅᑎᓂᕐᒥᑦ ᓴᖅᑭᔮᒃᑲᓐᓂᖅᐸᑕᖃᐃ ᐱᓕᕆᖃᑎᖐᒃᑲᓐᓂᕐᓗᑎᒃ ᐊᑲᐅᓂᖅᓴᐅᒐᔭᖅᑐᖅ.  
 
ᑐᕌᒐᕗᑦ ᐊᔾᔨᒋᓪᓚᕆᖏᒃᑲᓗᐊᖅᑐᑎᒃ, ᓲᕐᓗ ᑭᒡᒐᖅᑐᖅᑕᕗᑦ ᒪᓕᒃᖢᒍ ᑭᓯᐊᓂᑦᑕᐅᖅ ᐃᓄᓕᒫᑦ ᑐᕌᖅᑕᖓᑦ 
ᑕᐃᓐᓇ ᐊᑲᐅᓂᖅᐹᒧᑦ ᐋᖅᑭᒃᓯᓇᓱᒃᑐᐃᓐᓇᐅᖕᒪᑎᒃ ᑕᒪᕐᒥᒃ, ᖃᓄᒃᑲᓐᓂᖅ ᑕᐃᑰᓇ ᑲᑎᑦᑐᓐᓇᖅᐱᑕ ᐃᓱᐊᒍᑦ? 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐋᕆᐊᒃ. ᑭᖑᓪᓕᖅᐹᒥᒃ, ᒥᔅᑕ ᓂᖏᐅᖓᓐ. ᑕᐃᒪ ᐊᐱᕆᔪᓐᓇᖅᓯᖕᒥᔪᖅ 
ᐅᖃᕈᓐᓇᖅᓯᖕᒥᔪᖅ ᒥᔅᑕ ᕋᒻᐹᑦ. 
 
ᕋᒻᐹᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᒪᔪᐃᓐᓇᐅᒐᑦᑕ ᐃᓪᓗᑭᖅᓱᐃᓐᓇᕋᑦᑕ, ᐃᓛᒃ ᐃᓪᓗᑭᖅᓱᕐᓂᖅ 
ᐊᑲᐅᓐᖏᓕᐅᕈᑕᐅᔪᖅ $200 ᒥᓕᐊᖑᔪᑦ ᐊᑐᖅᑕᐅᒌᓕᖅᑐᑎᒃ ᑕᐃᒪᓕ ᓯᕗᓕᖅᑎᐅᓗᑎᒃ 
ᖃᓄᐃᓕᐅᕆᐊᖃᖅᑐᒋᒐᔭᖅᐱᒋᑦ ᑕᒪᒃᑯᐊ ᐃᓄᐃᑦ ᐃᓪᓗᓕᐅᖅᑕᐅᖃᑦᑕᕆᐊᖃᕐᓂᖏᓐᓂ ᓄᓇᕗᒻᒥ? ᖁᔭᓐᓇᒦᒃ. 
(ᑐᓵᔨᑎᒎᕈᓐᓃᖅᑐᖅ) 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑭᐅᓂᐊᓕᕐᒥᔪᖅ ᒥᔅᑕ ᑰᓕ. 
 
ᑰᓕ: (ᑐᓵᔨᑎᒍᑦ) ᖁᔭᓐᓇᒦᒃ ᑖᓐᓇ ᐱᒻᒪᕆᐊᓘᔪᖅ ᐊᐱᖅᑯᑎᒋᔭᐃᑦ ᐊᒻᒪᓗ ᓄᓇᕗᒻᒥᐅᓕᒫᑦ ᖁᕕᐊᑉᐸᓪᓚᐃᔪᑦ 
ᑖᓐᓇ ᓴᖅᑭᕋᕕᐅᒃ. ᖃᐅᔨᒪᓇᖅᑐᖅ ᐅᕙᖓᑦᑕᐅᖅ ᐅᖃᐅᓯᕆᖃᐅᔭᓐᓂ ᐊᑐᕚᒥ ᐋᔩᖃᑎᖃᕆᐊᖃᕋᑦᑕ 
ᐊᔪᐃᓐᓇᕐᓗᑕ ᑕᐃᒃᑯᓂᖓ ᒐᕙᒪᐅᓚᐅᖅᑐᓂ ᓄᓇᕗᑦ ᑐᙵᕕᒃᑯᓪᓗ ᒐᕙᒪᒃᑯᑦ ᐊᓯᒋᑎᓪᓗᓂᒋᑦ ᑖᒃᑯᐊ 
ᐋᔩᖃᑎᒌᓚᐅᖅᓯᒪᒻᒪᑕ.  
 
ᐱᕕᖃᖅᐸᓪᓚᐃᔪᒍᑦ ᐋᔩᖃᑎᖃᕐᓂᐊᕐᓗᑕ ᓄᑖᖑᔪᒥ ᐋᖅᑭᔅᓯᓯᒪᓗᑕ ᖃᐅᔨᒪᓂᐊᕋᑦᑕ ᓄᓇᕗᒻᒥᐅᓕᒫᑦ 
ᓴᖅᑭᑎᓪᓗᒍᓗ. ᖃᐅᔨᒪᓇᕐᒪᑦ ᐱᔭᕆᐊᑐᔫᖃᑦᑕᕐᒪᓂᓛᒃ ᓇᒻᒥᓂᖅ ᐃᓪᓗᑖᖅᐸᓪᓕᐊᓂᕐᒧᑦ ᑭᓯᐊᓂᑦᑕᐅᖅ ᐅᕙᒍᑦ 
ᑮᓇᐅᔭᖁᑎᒋᔭᕗᑦ ᕿᒥᕐᕈᔭᕆᐊᖃᕐᒥᔭᕗᑦ ᐊᒥᓱᕈᕆᐊᖅᑎᑦᑎᒍᓐᓇᕐᒪᖔᑕ, ᐃᒫᖃᐃ ᐊᑐᕐᓗᑎᒃ 
ᐱᓕᕆᕕᖃᖅᑐᓂᓪᓗ ᑲᑐᔾᔨᓪᓗᑎᒃ ᐱᔭᐅᔪᓐᓇᖅᐸᓪᓚᐃᒐᓗᐊᕐᖓᑦ.  
 
ᑮᓇᐅᔭᓂᓪᓗ ᓴᓂᕐᕙᖅᓯᔪᓐᓇᐸᓪᓚᐃᒐᓗᐊᕋᑦᑕ ᑕᖅᑲᒃᑯᐊ ᓇᒻᒥᓂᖅ ᐱᓕᕆᕕᖃᖅᑐᑦ ᐃᓚᐅᖃᑕᐅᒍᓐᓇᖁᓪᓗᒋᑦ 
ᐅᕙᒎᓪᓗᑕᓕ ᑕᐃᒪᐃᒃᑲᑦᑕ. ᐃᒫᒃ, ᐊᑭᓖᒍᓐᓇᖏᒃᑯᑦᑕ ᐃᓪᓗᒥᑦ ᓇᒻᒥᓂᖅ ᐃᓪᓗᕆᓂᐊᖅᑕᕐᓂᒃ ᑮᓇᐅᔭᒃᑯᕕᑦᑎᒍᑦ 
ᐊᖏᖃᑎᖃᖅᐸᑦᑐᒍᑦ ᑕᐃᒪᐃᒍᓐᓇᕋᔭᖅᑐᒍᑦ ᐊᑕᖏᖅᑖᓗᒋᖏᓪᓗᒍ 30%-ᖃᐃ, ᐊᒻᒪᓗ ᖁᔭᒋᔭᕋ ᓯᕗᓕᖅᑎ 
ᐊᒻᒪᓗ ᒥᓂᔅᑕᐅᔪᑦ ᑕᒪᔅᓱᒥᖓ ᐋᖅᑭᒃᓯᒪᓂᕐᒥ ᐊᑐᓚᐅᕐᒪᑕ ᐅᑉᐱᕆᓪᓗᒍᓗ ᑕᒪᓐᓇ ᑕᒪᒃᑯᓂᖓ 
ᐊᒥᒐᖅᓯᓂᐊᓘᔪᒥᖃᐃ ᐃᑲᔪᖅᐹᓪᓕᐅᑎᒐᔭᖅᑐᖅ. ᖁᔭᓐᓇᒦᒃ. (ᑐᓵᔨᑎᒎᕈᓐᓃᖅᑐᖅ) 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᒻᒪ ᒥᔅ ᐋᕆᐊᒃ. 



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  
 

 

32 

 
ᒥᔅ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ, ᑖᓐᓇ ᓄᑖᖑᖏᒻᒪᑦ ᓇᓗᓇᖏᑦᑐᖅ ᐊᕐᕌᒍᒐᓴᒻᒪᕆᖕᓂᒃ 
ᐅᖃᐅᑎᒋᖃᑦᑕᓕᕋᑦᑎᒍ ᐅᖃᐅᓯᐅᖃᑦᑕᓕᕐᒪᑦ ᒐᕙᒪᓂ ᐊᔾᔨᒌᖏᑦᑐᓂᒃ. ᑕᕝᕙᖓᑦ ᐱᒋᐊᖅᖢᒍ ᕼᒻᓚᑯᓐᓂᑦ 
ᑕᑉᐸᐅᖓ ᐃᒡᓗᓕᕆᔨᒃᑯᓐᓄᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪᓗ ᑕᐅᕗᖓ ᒐᕙᒪᑐᖃᒃᑯᓐᓄᑦ.  
 
ᐱᔭᕆᕐᓂᖏᑦᑑᓂᖓᓄᑦ ᑮᓇᐅᔭᖃᖅᑐᖅᑐᒻᒪᕆᐊᓘᖕᒪᑦ ᑖᓐᓇ ᐃᒡᓗᑖᖅᐸᓪᓕᐊᓇᓱᖕᓂᖅ ᓇᓗᓇᖏᑦᑐᖅ. 
ᑮᓇᐅᔭᐃᓪᓗ ᐊᒥᒐᐃᓐᓇᖅᖢᑎᒃ ᑕᐃᒪᖓᑦ.  
 
ᑭᓯᐊᓂ ᑕᒪᓐᓇ ᐊᒃᓱᕈᐊᕇᓐᓇᕐᓗᒍ ᐱᓇᓱᐊᖏᓐᓇᕐᓗᒍ ᐋᔩᖃᑎᒌᖕᓂᒃᑯᑦ ᒐᕙᒪᑐᖃᒃᑯᓐᓂ ᑮᓇᐅᔭᓂᒃ 
ᐱᔪᒪᓇᓱᒃᑲᓐᓃᓐᓇᕐᓗᓂ, ᒪᑯᐊ ᐊᓯᕗᑦ ᐃᓚᒋᓗᒋᑦ ᐊᒃᓱᕉᑎᖃᕐᒥᔪᑦᑕᐅᖅ ᑕᐱᕇᒃᓴᒃᑯᑦ ᐊᔾᔨᒌᖏᑦᑐᓪᓗ 
ᑲᑐᔾᔨᖃᑎᒌᑦ. ᑭᒃᑯᑐᐃᓐᓇᐃᑦ ᑲᑐᔾᔨᓕᕌᖓᒥᒃ ᑕᐅᕗᖓ ᓯᕗᕙᖅᐸᓪᓕᐊᓂᖅᓴᐅᔪᓐᓇᖃᑦᑕᕐᒪᑕ ᑕᒪᓐᓇ 
ᐊᒃᓱᕉᑎᒃᑲᓐᓂᕐᓗᒍ ᐊᓯᑦᑎᓐᓂᒃ ᑕᐃᒪᓐᓇᑦᑕᐅᖅ ᐃᓱᒫᓘᑎᖃᖅᑐᓂᒃ ᐱᓕᕆᖃᑎᖃᕐᓗᓂ ᓈᒻᒪᖕᓂᖅᐹᖑᖅᑰᕐᒪᑦ.  
 
ᐱᓕᕆᖃᑎᒌᖕᓂᖅ ᐱᓇᓱᐊᖃᑎᒌᖕᓂᖅ ᑖᓐᓇ ᑖᔅᓱᒧᖓ ᐱᒻᒪᕆᐅᔪᖅ ᐊᒻᒪᓗ ᑐᓴᖃᑦᑕᖅᓯᒪᕋᑖᕐᒥᒐᒪ 
ᓂᕈᐊᒐᒃᓴᐅᑎᓪᓗᖓ ᐃᓐᓇᑐᖃᐃᑦ ᐃᒡᓗᖏᑦ ᓇᖕᒥᓂᖃᖅᑑᒐᓗᐊᖅ, ᑭᓯᐊᓂᑦᑕᐅᖅ ᐃᓐᓇᐅᓕᕋᒥᒃ ᑕᐅᕗᖓᓕᒫᖅ 
ᐃᒡᓗᒥᖕᓃᑦᑐᓐᓇᔾᔮᖏᓐᓇᒥᒃ ᖃᓄᖅᑑᕈᑎᖃᕋᓱᓕᖅᑑᒃ ᐃᓐᓇᐅᓕᕋᒥᒃ. 
 
ᐃᓐᓇᒃᑯᕕᖕᓄᑦ ᓅᑦᑕᕆᐊᖃᕐᒪᖔᕐᒥᒃ ᐃᓱᒪᒃᓴᖅᓯᐅᖅᖢᑎᒡᓘᓐᓃᑦ ᓯᕗᓂᒃᓴᒥᖕᓄᑦ ᐸᕐᓇᒃᑐᑦ. ᑕᒪᓐᓇᑦᑕᐅᖅ 
ᐃᓐᓇᓐᖑᖅᐸᓪᓕᐊᔪᑦ ᓇᖕᒥᓂᖃᖅᑐᑦ ᐃᓱᒪᒋᔭᕆᐊᖃᕐᓂᐊᕐᒥᒐᑦᑎᒍᑦ ᖃᓄᖅ ᑮᓐᓇᐅᔾᔭᒃᓴᕈᓐᓃᖅᑎᓪᓗᒋᑦ 
ᓇᖕᒥᓂᖃᖅᖢᑎᒃ ᐃᒡᓗᒥᖕᓂ ᐃᒡᓗᖃᐃᓐᓇᕈᓐᓇᖅᐸᑦ?  
 
ᐊᔾᔨᒌᖏᑦᑐᒻᒪᕆᐅᖕᒪᑕ ᐃᓱᒪᒃᓴᖅᓯᐅᕈᑎᒋᔭᕆᐊᓖᑦ ᐱᓗᐊᖅᑐᒥᒃ ᑕᒪᓐᓇ ᖃᓄᖅᑑᕋᕐᓂᖅ ᑮᓇᐅᔭᓂᒃ ᑮᓇᐅᔭᖅ 
ᐱᓪᓗᒍ ᐊᔾᔨᒌᖏᑦᑐᓄᑦ ᑲᑐᔾᔨᖃᑎᒌᓄᑦ ᐱᓗᐊᖅᑐᒥᒃ ᒐᕙᒪᑐᖃᒃᑯᓐᓂᑦ ᖃᓄᖅᑑᒃᑲᓐᓂᕐᓂᖅ ᐱᒻᒪᕆᐊᓘᑎᒋᔭᕋ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᒻᒪ ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔩ. (ᑐᓵᔨᑎᒍᑦ) ᖁᕕᐊᓱᑦᑎᐊᖅᑐᖓ $200 ᒥᓕᐊᓂᒃ ᑮᓇᐅᔭᓂᒃ 
ᐱᑕᖃᓚᐅᖅᓯᒪᒻᒪᑦ ᐃᓪᓗᓕᐅᕈᑎᔅᓴᐅᔪᓂ ᐊᖏᓂᖅᐹᖑᑦᑎᐊᓚᐅᖅᓯᒪᔪᖅ ᒐᕙᒪᒃᑯᓐᓂ ᐱᔭᐅᔪᓂ ᑲᓇᑕᓕᒫᒥ 
ᐅᖃᖃᑦᑕᖅᓯᒪᒐᒪ ᒥᓂᔅᑕᒋᔭᓂᓪᓗ ᓱᓕ ᐊᒥᒐᕐᖓᑕ ᐱᒃᑲᓐᓂᕆᐊᖃᕐᓂᐊᖅᑐᒍᑦ. 
 
ᐃ, ᑕᐃᓐᓇ ᓂᕆᐅᒋᔭᕗᑦ ᖁᓚᕆᓐᖏᑕᕗᑦ ᐊᒻᒪᑦᑕᐅᖅ ᑕᒪᓐᓇ ᐊᔅᓱᕈᐊᕇᓐᓇᓂᐊᖅᑕᕋ. ᒥᓂᔅᑕᐅᔪᓄᓪᓗ 
ᑲᑎᒪᑎᓪᓗᒋᑦ ᐃᑲᔪᖅᑐᖅᑕᐅᑦᑎᐊᓚᐅᖅᑐᖅ ᖃᓪᓗᓈᑦ ᓄᓇᖓᓐᓂᕐᒥᐅᓂᑦ. ᐱᕚᓪᓕᕋᔭᕐᒥᒻᒪᑕᑦᑕᐅᖅ 
ᐃᓪᓗᓕᐅᖅᑐᖃᒃᑲᓐᓂᖃᑦ ᑕᒫᓂ ᓄᓇᕗᒻᒥ.  
 
ᑮᓇᐅᔭᓂᒃ ᐊᑐᕋᑦᑕ ᑕᐅᓇᓐᖓᑦ ᕿᔪᓐᓂ ᓂᐅᕕᕋᔭᕋᑦᑕ ᑕᒪᒃᑯᐊ ᐊᔅᓱᕈᖃᑦᑕᒥᒻᒪᑕ ᑕᒪᒃᑯᓄᖓ 
ᕿᔪᓕᕆᔨᐅᖃᑦᑕᖅᑐᑦ ᒥᓂᔅᑕᐅᔪᓂᑦᑕᐅᖅ ᐃᑲᔪᖅᑐᖅᑕᐅᓚᐅᕐᒥᔪᒍᑦ ᑕᒪᔅᓱᒧᖓ. ᑕᒪᒃᑯᐊ ᑭᒡᒐᖅᑐᖅᑕᕗᑦ 
ᓇᒻᒥᓂᖅ ᐃᓪᓗᖃᕈᓐᓇᖅᓯᖁᒐᑦᑎᒍ ᑕᐃᒪᐃᒍᓐᓇᕈᑦᑕ ᒪᑐᐃᒃᑲᓐᓂᕋᔭᕋᑦᑎᒍᑦ ᐃᓪᓗᓕᕆᔨᒃᑯᓐᓂ 
ᐃᓪᓗᖃᖅᑎᑕᐅᕙᑦᑐᑦ.  
 
ᑕᐃᒪᓕ ᑲᒪᒋᓇᓱᒍᓐᓇᖅᑕᕗᖃᐃ ᐅᕙᒍᑦ ᐱᓕᕆᓗᑕ ᐱᕙᓪᓕᐊᑎᓪᓗᒋᑦ ᐃᓪᓗᖃᖅᑎᑕᐅᓂᕐᒥᑦ ᓇᒻᒥᓂᕐᓘᓐᓃᑦ 
ᐃᓪᓗᖃᕈᓐᓇᕐᓗᑎᒃ ᓱᒃᑯᐊᕿᑐᐃᓐᓇᕈᓐᓃᕐᓗᑎᒃ ᐅᕙᒍᑦ ᑕᐃᒪᐃᓕᐅᕈᓐᓇᕋᑦᑕ ᑭᓯᐊᓂ. 
 
ᑲᒪᒌᓐᓇᕆᐊᖃᕐᓂᐊᖅᑕᕗᑦ ᒐᕙᒪᐅᓗᑕ ᓄᓇᕗᑦ-ᖑᓗᑕᓗ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᕋᒻᐳᓪ 

ᕋᒻᐅᓪ: (ᑐᓵᔨᑎᒍᑦ) ᖁᔭᓐᓇᒦᒃ ᐃᒃᓯᕙᐅᑕᖅ. ᑕᒪᒃᑯᓄᖓ ᐅᕕᒃᑲᐅᓂᖅᓴᐅᔪᓄᑦ ᐃᖅᑲᓇᐃᔮᖅᑕᕐᕕᐅᓯᒪᖏᑦᑐᓂ 
ᐅᖓᓯᑦᑐᓂ ᐅᖓᓯᑦᑎᓪᓗᒋᑦ ᐃᖃᓗᓐᓂ ᑲᖏᖅᓯᓂᕐᒥᓗ ᑕᒪᒃᑯᐊ ᐃᓚᐅᓗᐊᖃᑦᑕᖏᒻᒪᑕ ᐱᙳᐊᕐᓂᐅᔫᒐᓗᐊᓂ. 
 
ᑕᐃᒪᓕ ᓯᕗᓕᖅᑎᐅᓗᑎᒃ ᑕᒪᒃᑯᐊ ᐱᙳᐊᖅᑎᓕᒫᑦᑎᐊᑦ ᐱᖃᑕᐅᖃᑦᑕᕈᓐᓇᓂᐊᕐᖓᑕ ᓇᑭᓐᖔᖅᓯᒪᒐᓗᐊᖅᑲᑕ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᑭᐅᓂᐊᓕᕐᒥᔪᖅ ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑕᖅ, ᐊᒻᒪᑦᑕᐅᖅ ᑖᓐᓇ ᖁᔭᓐᓇᒦᒃ ᐊᐱᖅᑯᑎᒋᒐᕕᐅᒃ. 
 
ᖃᐅᔨᒪᒐᑦᑕ ᑕᕝᕙᓂ ᓄᓇᕗᒥ ᒪᒃᑯᒃᑐᑦ ᐅᓄᕐᓂᖅᐹᖑᖕᒪᑕ, ᒪᒃᑯᒃᑐᑦ ᐅᓄᕐᓂᖅᓴᐅᖕᒪᑕ ᐃᓐᓇᐅᔪᓂᑦ 
ᑭᐱᓐᖑᐃᔭᕐᓂᕐᓗ ᑕᒪᓐᓇ ᓄᓇᓕᖕᓂ ᐱᒻᒪᕆᐅᓂᖅᐹᖑᓪᓗᓂ ᒪᒃᑯᒃᑐᓄᑦ. 
 
ᑖᓐᓇᓕ ᓱᓕ ᐃᓕᓵᓗᐊᒧᑦ ᑕᑯᓇᒍᓐᓇᖅᓯᓚᐅᖏᓐᓇᒃᑭᑦ ᐱᙳᐊᖅᑐᓕᕆᔨᒃᑯᑦ ᐸᕐᓇᒃᓯᒪᔭᖏᑦ ᑕᕝᕙᓂ ᓄᓇᕗᑦ 
ᒐᕙᒪᒃᑯᓐᓂ ᖃᓄᐃᓕᖓᓪᓚᑦᑖᕐᒪᖔᑕ. ᓯᕗᓪᓕᖅᐹᒥᒃ ᑕᑯᓇᓱᖕᓂᐊᖅᐸᕋ ᖃᓄᖅ ᐋᖅᑭᒃᓱᐃᓯᒪᖕᒪᖔᑕ ᐅᓪᓗᒥᒧᑦ.  
 
ᑕᐃᒃᑯᐊ ᐱᙳᐊᖅᑐᓕᕆᓂᕐᒧᑦ ᑲᒪᔨᐅᖃᑦᑕᖅᑐᑦ ᐊᒻᒪᓗᑦᑕᐅᖅ ᖃᐅᔨᒃᑲᓐᓂᕈᒪᒐᔭᖅᐳᖓ ᒪᒃᑯᒃᑐᑦ ᓄᓇᓕᖕᓂ 
ᑭᓱᓂᒃ ᑕᑯᔪᒪᕙᑦ? 
 
ᐃᓐᓇᐃᑦ ᖃᐅᔨᓴᕐᕕᐅᒐᔪᖕᓂᖅᓴᐅᖅᑯᐃᔨᖕᒪᑕ ᓄᓇᓕᖕᓂ, ᒪᒃᑯᒃᑐᕗᑦᑕᐅᖅ ᓂᐱᖏᑦ ᑐᓴᒃᑲᓐᓂᓚᐅᕐᓚᕗᑦ ᑭᓱᓂᒃ 
ᕿᓂᕐᒪᖔᑕ. ᑕᕝᕘᓇ ᖃᐅᔨᕚᓪᓕᕈᒪᒐᔭᖅᑕᕋ ᑕᕝᕙᓂ ᐃᒃᓯᕚᔅᓲᔭᒃᑲᓐᓂᓕᕈᒪ. ᑕᒪᓐᓇᓗ 
ᐃᖅᑲᐅᒪᐃᓐᓇᕐᓂᐊᖅᐸᕋ, ᖁᔭᓐᓇᒦᒃ ᐊᐱᖅᑯᑎᒋᒐᕕᐅᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑕᐃᒪ ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔨ. (ᑐᓵᔨᑎᒍᑦ) ᓇᓗᓇᐃᖅᓯᖅᑲᐅᔪᖓ ᑭᒃᑯᓕᒫᑦᑎᐊᓂᒃ ᐱᖃᑎᑕᐅᖁᔨᓪᓗᖓ 
ᒐᕙᒪᖃᕈᒪᓪᓗᖓ ᐊᒻᒪ ᐊᖏᖅᓯᒪᓂᐅᖅᑯᖓ ᒪᓕᒐᓕᐅᖅᑎᐅᖃᑎᓐᓄᑦ. 
 
ᓄᓇᕗᒻᒥᐅᑕᓕᒫᑦᑎᐊᑦ ᐅᕕᒃᑲᐅᔪᑦ ᐃᓚᐅᖃᑦᑕᕈᓐᓇᕆᐊᖃᕐᖓᑕ ᐅᑭᐅᖅᑕᖅᑐᒥ ᐱᙳᐊᕕᔾᔪᐊᑎᖃᖅᑎᓪᓗᒍ 
ᒪᓕᓪᓗᒋᑦ ᓇᑭᓐᖔᖅᓯᒪᒐᓗᐊᖅᑲᑕ, ᑕᐃᒪᓕ ᐊᖏᕈᓐᓇᖅᐳᖓ ᑕᐃᒃᑯᐊ ᑕᒪᑦᓱᒥᖓ ᑲᒪᖃᑦᑕᖅᑐᑦ 
ᐋᖅᑭᒋᐊᖅᑕᐅᖁᓪᓗᒍ. ᐱᐅᓂᖅᓴᒥᒃ ᑲᒪᔪᓐᓇᕋᓗᐊᕋᑦᑕ ᑕᐱᕇᖁᑎᒋᔭᕗᑦ ᐃᓕᒌᖁᑎᒋᔭᕗᑦ ᓇᑭᓐᖔᖅᓯᒪᔫᓗᑎᒃ. 
ᐊᖃᕐᕆᔮᖅᑐᑐᐃᓐᓇᓃᓐᖔᖏᓪᓗᑎᒃ ᓂᕈᐊᖃᑦᑕᕐᓗᒋᑦ ᑕᒪᒃᑯᐊ ᖁᕕᐊᒋᕙᕋ ᑖᓐᓇ ᐊᐱᖅᑯᑎᒋᒻᒪᒍ 
ᐊᖅᑭᒋᐊᖃᓪᓚᕆᒻᒪᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. 
 
ᑰᓕ: (ᑐᓵᔨᑎᒍᑦ) ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᐊᐱᖅᑯᑎᒋᔭᖓ ᖁᕕᐊᒋᔭᕋ ᐅᖃᐅᓯᕆᕋᑖᖅᑕᐃᑦ ᓱᓕᒻᒪᑦ. ᐃᕝᕕᑦ 
ᑭᒡᒐᑐᖅᑕᖓᓂᑑᖏᑦᑐᖅ ᑭᓯᐊᓂ ᓄᓇᕗᓕᒫᒥ ᐆᑦᑑᑎᖃᕈᓐᓇᕐᒥᔪᖓ. ᐅᑭᐅᒃᑯᑦ ᐱᓐᖑᐊᖅᑐᓄᑦ ᐆᑦᑐᓕᖅᑎᓪᓗᒋᑦ 
ᑕᒪᒃᑯᐊ ᐊᖏᓂᖅᓲᑕᐅᓂᖅᓴᐅᔫᒐᓗᐊᑦ ᓄᓇᓕᐅᔪᑦ ᐱᓐᖑᐊᖅᑎᖃᑦᑎᐊᕋᓗᐊᖅᑐᑎᒃ ᐱᖃᑕᐅᕙᖏᒻᒥᒻᒪᑕ.  
 
ᐃᒫᒃ ᐃᓕᔭᐅᒍᓐᓇᖏᒻᒪᑕ ᑕᐃᒃᑯᓄᖓ ᐱᖃᑎᖃᖏᑉᐸᑕ. ᑕᐃᒪᓕ ᐃᒪᐃᓕᖓᖁᔨᒐᔭᖅᑐᖓ ᓯᕗᓕᖅᑎᐅᒍᒪ 
ᑕᐃᓐᓇ ᒥᓂᔅᑕᐅᔪᑦ ᐱᓐᖑᐊᖅᑐᓕᕆᓂᕐᒧᑦ ᕿᒥᕐᕈᓇᒃᑲᓐᓂᖁᓗᒍ ᑖᒃᑯᓂᖓ ᐱᕕᖃᑦᑎᑕᐅᖏᓐᓇᕈᓐᓇᕐᓗᑎᑦᑕᐅᖅ 
ᑕᒪᒃᑯᐊ ᓄᓇᓕᓐᓃᖔᖅᓯᒪᔪᑦ ᒥᑭᔫᑕᐅᓂᖅᓴᐅᔫᒐᓗᐊᓂᒃ.  
 
ᑕᒪᒃᑯᐊ ᐃᖅᑲᓇᐃᔭᖃᑦᑕᖅᑐᑦ ᐃᓛᒃ ᐋᖅᑮᓯᒪᔭᕆᐊᖃᕐᖓᑕ ᐱᐅᓂᖅᐹᖑᔪᒥᒃ ᑭᓯᐊᓂ ᐊᖏᕈᓐᓇᖅᑐᖓ 
ᓯᕗᓕᖅᑎᕈᕈᒪ ᑕᐃᒪᐃᓕᐅᕋᓱᒃᑲᔭᕋᒪ. ᒥᓂᔅᑕᐅᔪᖅ ᑕᐃᓐᓇ ᐋᖅᑭᒃᓱᐃᒋᐊᒃᑲᓐᓂᖁᓗᒍ ᐃᓂᓪᓚᒃᓴᐃᒋᐊᖁᓗᒍ 
ᑖᒃᑯᓂᖓ ᐱᓐᖑᐊᖅᑐᓕᕆᓂᐅᔪᒥᒃ. ᓄᓇᓕᐅᔪᑦ ᐃᓚᐅᖃᑕᐅᔪᓐᓇᑦᑎᐊᕋᔭᕐᖓᑕ. ᖁᔭᓐᓇᒦᒃ. 

ᐃᒃᓯᕙᐅᑕᖅ: ᖁᔭᓐᓇᒦᒃ. ᓱᓕ ᑭᖑᓪᓕᖅᐹᒥᒃ ᒥᔅᑕ ᕋᒻᐳᑦ. 
 
ᕋᒻᐳᑦ: (ᑐᓵᔨᑎᒍᑦ) ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᖑᓪᓕᖅᐹᖅ ᐊᐱᖅᑯᑎᒐ ᐅᖄᓚᕕᐅᖃᑦᑕᓲᖑᒐᒪ ᓄᓇᓕᓐᓂ, 
ᐃᓛᒃ ᐱᓇᓱᐊᕈᓯᕐᒦᓛᒃ. ᖁᕕᐊᓱᓐᖏᒻᒪᑕ ᓄᓇᕗᑦ ᐊᐅᓚᓂᕆᔭᖓᓂᒃ ᒐᕙᒪᒃᑯᑦ. ᑕᐃᒪᓕ ᓯᕗᓕᖅᑎᐅᓗᓯ 
ᖃᓄᐃᒋᐊᖃᖅᑐᒋᕕᓯ ᐅᑉᐱᕆᔭᐅᓕᑦᑎᐊᕐᓂᐊᕋᑦᓯ ᑕᖅᑲᒃᑯᓄᖓ. 
 
ᐃᒃᓯᕙᐅᑕᖅ: ᑭᐅᓂᐊᖅᑐᖅ ᒥᔅᑕ ᐅᑲᓕᖅ. 
 
ᐅᑲᓕᖅ: ᐄ, ᖁᔭᓐᓇᒦᒃ. (ᑐᓵᔨᑎᒍᑦ); ᐅᖃᕈᓐᓇᖅᑐᖓ ᑲᔪᓯᔪᒍᑦ ᑕᒪᒃᑯᐊ ᐱᔭᕆᐊᑐᔪᐊᓗᐃᑦ ᑲᒪᒋᓇᓱᒃᑕᕗᑦ ᓱᓕ 
ᐱᔭᕆᐊᑭᑦᑐᑯᓘᓯᒪᓐᖏᑦᑐᑦ, ᑭᓯᐊᓂ ᐅᖃᕈᓐᓇᖅᑐᖓ ᐱᕙᓪᓕᐊᓂᖃᖅᓯᒪᒻᒪᕆᒃᑲᑦᑕ ᑕᒫᓂ ᓄᓇᕗᒻᒥ. 
ᐊᕐᒃᓱᕈᓐᓇᖅᑐᕈᓘᒻᒪᓪᓗ ᐊᐅᓚᓇᓱᒃᑐᒍ ᑖᓐᓇ ᓄᓇᕗᑦ.  
 
ᐊᒃᓱᕈᐃᓐᓇᕈᑦᑕ ᐃᑉᐱᓇᑦᑎᐊᕐᓂᖃᕈᓐᓇᖅᑐᖅ. ᑕᐃᒪᓕ ᑭᖑᓪᓕᐅᓚᐅᖅᑐᒥᒃ ᐋᖅᑭᒃᓯᒪᑦᑎᐊᓚᐅᕋᑦᑕ 
ᖃᓄᐃᓕᐅᕈᒪᒻᒪᖔᑦᑕ ᒐᕙᒪᐅᓪᓗᑕ. ᐊᒻᒪᓗ ᕿᓚᓈᒻᒪᕆᑉᐳᖓ ᑐᓴᕇᐊᓛᕐᓂᐊᕐᓂᕐᓂᒃ ᐃᓕᔅᓯᓐᓂᒃ 
ᐃᓱᒪᒋᔭᑦᓯᓐᓂᒃ ᓄᑖᖑᔪᓂᒃ ᐊᒻᒪᓗ ᑕᐃᒃᑯᐊ ᐃᓱᒪᒋᔭᓯ ᐊᑐᓕᖅᑎᑕᐅᕙᓪᓕᐊᓗᒋᑦ.  
 
ᑕᐃᒪᐃᓕᐅᖃᑦᑕᖅᓯᒪᒐᒪ ᑕᐃᒪᐃᒍᒪᓂᐊᖅᑐᖓᓗ ᓱᓕ. ᒪᓕᓪᓗᒋᑦ ᑕᖅᑲᒃᑯᐊ ᐃᓄᖁᑦᑎᑕ ᐱᔪᒪᔭᖏᑦ ᐊᒻᒪᓗ 
ᓱᓕᔪᕆᔭᐅᓕᒃᑲᓂᕐᓗᑕ ᐃᓄᖁᑎᒋᔭᑦᑎᓐᓄᑦ ᒐᕙᒪᐅᓗᑕ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᐊᒻᒪ ᒥᔅᑕ ᑰᓕ. 
 
ᑰᓕ: (ᑐᓵᔨᑎᒍᑦ) ᐄ, ᖁᔭᓐᓇᒦᒃ. ᐄ, ᑖᓐᓇ ᐊᐱᖅᑯᑎᑦᑎᐊᕙᒻᒪᕆᐊᓗᐃᑦ. ᐊᐱᕆᔪᖃᖃᐅᒥᒻᒪᑦ ᐃᒫᒃ 
ᐃᓕᕋᓱᖃᑦᑕᓂᕐᒧᑦ, ᓯᕗᕋᖃᑦᑕᓂᕐᒧᓪᓗ ᒐᕙᒪᒃᑯᓐᓂᒃ ᑕᐃᒪᐃᑦᑐᖃᕆᐊᖃᖏᒃᑲᓗᐊᕐᖓ ᒐᕙᒪᐅᔪᓂ.  
 
ᑕᐃᒪ ᐊᐱᕆᕋᑖᕋᕕᑦ, ᓱᒐᔭᖅᑯᖓᓕ ᐃᓕᔅᓯᓕᑭᐊᖅ ᐊᐱᕆᖔᕐᓗᓯ. ᑕᐃᒫᒃ ᑎᓕᔭᐅᓯᒪᓕᕋᔅᓯ ᓂᕈᐊᖅᑕᐅᓯᒪᓪᓗᓯ 
ᐊᓯᔾᔩᒋᐊᖃᓕᕋᑦᑕ ᓂᕈᐊᖅᑕᐅᒍᒪ ᑖᒃᑯᐊ ᐊᓯᔾᔨᕆᐊᕋᔭᖅᑕᒃᑲ, ᖃᓄᐃᓐᓂᖓᓗ ᑖᓐᓇ ᒥᓂᔅᑕᐅᔪᖅ 
ᐱᓕᕆᖃᑦᑕᕐᓗᑎᒃ ᓄᓇᕗᒻᒥᐅᓄᑦ.  
 
ᓯᕗᓕᖅᑎ ᐃᑲᔪᖅᑐᐃᒋᐊᖃᕐᖓᑦ ᒥᓂᔅᑕᐅᔪᓕᒫᖑᔪᓂᒃ ᐱᓕᕆᐊᖏᓐᓄᑦ ᐊᒻᒪᓗ ᒐᕙᒪᒃᑯᓐᓂᒃ 
ᐃᖅᑲᓇᐃᔭᖅᑎᖃᕆᐊᖃᕋᑦᑕ ᐱᐅᓂᖅᐹᓂᒃ. ᑕᒪᒃᑯᐊᓕ ᐅᖃᐅᑎᒐᔭᖅᑕᒃᑲ ᒥᓂᔅᑕᐅ ᑐᖏᓕᖓᓄᑦ ᐃᒫᒃ 
ᐅᖃᖃᑎᖃᖏᓪᓗᑎᒃ ᑖᒃᑯᐊ ᒥᓂᔅᑕᐅᔪᑦ, ᓯᕗᓕᖅᑎᓗ ᑲᒪᒋᒻᒪᔾᔪᒃ.  
 
ᓱᓕᔪᕆᔭᐅᓂᐊᕈᑦᑕ, ᐅᑉᐱᕆᔭᐅᓂᐊᕈᑦᑕ ᑲᑐᔾᔨᖃᑎᒌᓐᓂᐊᕈᑦᑕ ᓯᕗᓕᖅᑎᐅᑉ ᐊᓪᓚᒡᕕᖓ ᐃᓚᐅᖏᓪᓗᓂ, ᐃᒫᒃ 
ᓯᕘᕋᒋᔭᐅᑐᐃᓐᓇᕆᐊᖃᕐᓂᖓᓄᑦ ᐊᑐᐊᒐᐅᔪᑦ ᓇᓗᓇᐃᖅᓯᒪᑦᑎᐊᕆᐊᖃᖅᑐᑦ ᑕᒪᒃᑯᐊ ᐃᖅᑲᓇᐃᔭᖅᑎᒋᔭᖏᑦ 
ᓯᕗᓕᖅᑎᐅᑉ ᐊᓪᓚᕝᕕᖓᓂ. ᑕᐃᒃᑯᑑᓗᑎᒃ ᒐᕙᒪᐅᖃᑎᒌᑦᑐᓕᕆᔨᒃᑯᑦ ᐊᐅᓚᑦᑎᓂᖃᖃᑦᑕᖅᑐᑦ ᑕᖅᑲᒃᑯᓄᖓ 
ᐱᓕᕆᔨᐅᔪᓄᑦ. ᐄ, ᓂᕈᐊᕈᔅᓯᓐᖓ ᐅᕙᓐᖓᐅᖏᑦᑐᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᒻᒪ ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒍᑦ); ᑕᐃᒪ ᐅᖃᐅᓯᖃᖅᑲᐅᒻᒥᒐᒪ ᐅᓪᓛᖅ ᐅᖃᐅᓯᖃᖅᑎᓪᓗᖓ 
ᐅᑉᐱᕈᓱᒃᑲᒪ ᑖᒃᑯᐊ ᖃᓄᖅ ᐱᐅᓯᕚᓪᓕᖅᑎᕆᐊᖃᕋᑦᑎᒍ ᒐᕙᒪᐅᔪᑦ ᓄᓇᕗᒻᒥ ᓄᓇᕗᒻᒦᒍᒪᓂᐊᕐᖓᑕ 
ᒐᕙᒪᒃᑯᓐᓂᓗ ᐊᓯᖏᓐᓄᖔᖅ ᕿᓂᓐᖏᓪᓗᑎᒃ.  
 
ᑕᐃᒃᑯᐊ ᕼᐊᓐᑐ ᐅᖃᐅᓯᕆᕙᓚᐅᖅᑕᖏᑦ, ᓯᕘᕋᓂᒃ ᐊᒻᒪᓗ ᐃᓕᕋᓱᓐᓂᕐᖏᓛᒃ ᑖᓐᓇ ᐅᖃᐅᓯᕆᖃᑦᑕᓚᐅᕐᒥᔭᕋ 
ᓂᕈᐊᖅᑕᐅᓇᓱᒃᑎᓪᓗᖓ. ᑖᓐᓇ ᐃᑉᐱᒋᑦᑎᐊᕋᓱᒃᑲᔭᖅᑕᕋ ᐱᓕᕆᖃᑎᒋᓗᒋᑦ ᒪᓕᒐᓕᐅᖅᑏᑦ ᐊᒻᒪᓗ ᒥᓂᔅᑕᐃᑦ 
ᑐᖏᓕᖏᑦ, ᒥᓂᔅᑕᐅᔪᓪᓗ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᒻᒪ ᐊᐱᕆᔪᓐᓇᖅᓯᖕᒥᔪᖅ ᒫᓐᓇ ᒥᔅᑕ ᓯᐅᑦᓴᒃ. 

ᓯᐅᑦᓴᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᑦᔪᑎᒋᓪᓗᒍ ᐊᕙᑎᓕᕆᓂᖅ. ᓄᓇᕗᑦ ᐊᒃᓱᐊᓗᒃ 
ᓄᓇᒥᐅᑕᖁᑎᖃᕐᒪᑦ, ᐃᒪᖓᓂᒃ, ᓄᓇᖓᓂᓗ ᓂᕐᔪᑎᖃᐅᑦᑎᐊᖅᖢᓂ ᐃᓕᖅᑯᓯᓄᓪᓗ ᑐᓐᖓᕕᐅᓪᓗᑎᒃ ᑕᐃᒃᑯᐊ.  
 
ᐊᐱᖅᑯᑎᒐ, ᓄᓇᐃᑦ ᐊᑐᖅᑕᐅᕙᓪᓕᐊᓕᖅᑎᓪᓗᒋᑦ ᐱᕙᓪᓕᐊᑎᑦᑎᕙᓪᓕᐊᑎᓪᓗᒋᓪᓗ, ᖃᓄᐃᑦᑐᓂᒃ ᓄᓇᓂᒃ 
ᐱᒻᒪᕆᐊᓘᔪᓂᒃ ᓴᐳᒻᒥᒃᖠᕈᑎᖃᕐᓂᐊᖅᐱᓯ?  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᓯᕗᓪᓕᖅᐸᐅᓗᓂ ᑭᐅᓂᐊᖅᑐᖅ, ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ, ᑎᓪᓕᓇᐃᑯᓂ. ᐄᒪ, ᑖᓐᓇ ᐃᓄᒃᑎᑐᑦ ᑭᐅᔪᒪᓪᓗᒍ ᓯᕗᓪᓕᖅᐹᒥᒃ. ᑕᐃᒃᑯᐊ ᑖᓐᓇ ᒥᔅᑕ ᓯᐅᑦᓴᒃ 
ᐅᑦᔨᕈᓱᒃᑐᒃᓴᐅᔪᖅ ᐅᖃᐅᓯᕆᖃᑦᑕᖅᑕᒃᑲ ᑕᒪᒃᑯᐊ ᐃᓄᐃᑦ ᓄᓇᖃᖅᑳᕐᓂᑯᕕᓃᑦ ᓄᓇᒦᖃᑦᑕᖅᖢᑎᒃ 
ᐃᓕᓯᒪᔪᓪᓚᕆᐅᖕᒪᑕ ᓯᓚᒥᒃ.  
 
ᓯᓚᒥᒃ, ᓄᓇᒥᒃ ᐊᒻᒪ ᑕᕆᐅᕐᒥᒃ. ᐊᑐᖅᑕᐃᓐᓈᓗᒋᒐᑦᑎᒍ ᐊᒻᒪᓗ ᐃᓅᓯᓕᒫᖅ ᒫᓐᓇᒧᑦ ᑎᑭᖦᖢᒋᑦ 
ᓄᓇᖃᖅᑳᕐᓂᑯᕕᓃᑦ ᑕᒪᒃᑯᐊ ᐊᑐᖅᑎᓪᓚᕇᑦ ᓄᓇᒥᒃ ᑕᕆᐅᕐᒥᒡᓗ, ᐃᒪᕐᒥᒡᓗ ᔭᒐᑦᑎᓚᐅᖅᓯᒪᒐᑎᒃ, 
ᐊᓂᕐᓂᒥᒡᓘᓐᓃᑦ. ᐸᐃᕆᔨᑦᑎᐊᕙᐅᓂᖅᐹᖑᒧᑦ ᐃᓄᐃᑦ ᑕᒪᒃᑯᓂᖓ.  
 
ᑕᐃᒪ ᐅᖃᓲᖑᕗᖓ ᖃᓄᐃᓕᒋᐊᕋᔭᖅᐳᖓᓕ. ᐃᒪᐃᓕᒐᔭᖅᑐᖓ ᑕᒪᒃᑯᓄᖓ ᐱᕙᓪᓕᐊᔪᑦ ᑎᑭᑉᐸᓪᓕᐊᖕᒪᑕ. 
ᐃᓄᐃᑦ ᓄᓇᓕᖕᒥᐅᑦ ᐃᓕᓯᒪᔪᑦ ᐊᖑᑎᑦ ᖃᐅᔨᒪᔭᐅᑦᑎᐊᓚᐅᕐᓕᑦ. ᐃᓚᖓᓂᒃ ᖃᐅᔨᓴᖅᑎᑦ ᐅᓇᑕᖃᑦᑕᓕᕐᒪᑎᒃ, 
ᖃᐅᔨᓴᖅᑎᓪᓗ ᐃᓄᐃᓪᓗ.  
 
ᖃᐅᔨᓴᒐᐅᓂᕋᖅᑕᐅᖃᑦᑕᖅᑐᑦ ᐅᖃᕈᓐᓇᖅᑐᖓᓕ ᐅᖃᓕᒫᖃᑦᑕᖅᑕᒃᑲ ᑕᐃᒪᐃᑦᑑᖃᑦᑕᖏᑦᑐᑦ. ᑭᓯᐊᓂ 
ᖃᐅᔨᓴᒐᐅᖑᔾᔪᑎᑐᐊᕆᓲᖓ ᐊᑎᐊᓄᑦ ᑕᐃᒃᓱᒧᖓ ᑎᑎᕋᖅᑐᕕᓂᕐᒧᑦ. ᐃᓚᖓᓂᒃ ᐅᖃᖅᓯᒪᔪᖅᑕᖃᓲᖅ 
ᐸᐃᐋᓚᔾᔨ. ᑕᐃᒪ Scientific-ᖑᓂᑐᐊᑦᑎᐊᖅ.  
 
ᑕᐃᒃᑯᐊᓕ ᖃᐅᔨᒪᓂᕆᔭᖏᑦ ᐃᓄᐃᑦ ᐃᓄᖕᓄᑦ ᓱᓕᓐᖏᑦᑐᓪᓚᕆᐅᖃᑦᑕᕐᒪᑕ. ᑖᒃᑯᐊ 
ᐊᖏᖃᑎᒌᒍᓐᓇᖅᓯᑦᑎᑦᑎᐊᕆᐊᕐᓂᐊᖅᑕᒃᑲᓕ ᐳᕇᒥᐅᖑᑎᓪᓗᖓ ᐅᒃᐱᕐᓇᓪᓚᑦᑖᖅᑐᓂᒃ ᐊᖏᖃᑎᒌᓚᐅᖅᑕ 
ᐃᓅᖃᑎᒌᖏᓪᓗ ᐃᓄᐃᓪᓗ, ᖃᐅᔨᓴᖅᑎᓪᓗ ᐋᖅᑭᒋᐊᑦᓯᐊᕐᓗᒋᑦ.  
 
ᑕᒪᒃᑯᐊ ᐱᕙᓪᓕᐊᔪᑦ ᐊᖏᔪᑦ ᑎᑭᑉᐸᓪᓕᐊᓂᐊᕐᒪᑕ. ᓱᓕᔪᓂᒡᓗ ᑐᓴᖅᑎᑕᐅᒋᐊᖃᖅᖢᑎᒃ ᐊᑕᐅᓯᕐᒥᐅᖏᑦᑐᖅ, 
ᒐᕙᒪᒃᑯᓃᓐᖔᖅᑐᓃᓐᓇᐅᖏᑦᑐᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᑭᐅᔪᓐᓇᓯᒻᒥᔪᖅ, ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒍᑦ); ᑖᓐᓇ ᐅᖃᐅᓯᐅᖏᓐᓇᖃᑦᑕᕐᓂᐊᖅᐸᓪᓚᐃᔪᖅ ᐊᕐᕌᒍᓂ 
ᐊᒡᒋᖅᑐᓂ. ᐊᒻᒪ ᐅᓄᖅᓯᕙᓪᓕᐊᓂᐊᖅᑐᑦ ᐅᔭᕋᖕᓂᐊᖅᑏᑦ ᐅᓄᖅᓯᕙᓪᓕᐊᑎᓪᓗᒋᑦ.  
 
ᐅᖃᐅᓯᕆᔭᐅᔪᑦ ᑭᓯᐊᓂ ᐅᔭᕋᖕᓂᐊᕐᓂᖅ ᒫᓐᓇ ᑲᑕᒃᓯᒪᔾᔫᒥᔫᒐᓗᐊᖅ ᑭᓯᐊᓂ ᓇᓗᓇᓐᖏᑦᑐᖅ ᐊᒃᓱᐊᓗᒃ 
ᐱᔪᒪᓕᖅᑭᒃᑲᓐᓂᕐᓂᐊᕐᒪᑕ ᑭᖑᕐᖓᒍᑦ. ᓄᓇᑦᑎᓐᓂ ᐃᓄᐃᑦ ᖃᐅᔨᒪᔭᖓᑦ ᐱᒻᒪᕆᐊᓘᖕᒪᑕ ᖃᐅᔨᒪᕐᔪᐊᕐᒪᑕ, 
ᖃᐅᔨᒪᕐᔪᐊᕐᒥᖕᒪᑕ ᖃᓪᓗᓈᑦ ᖃᐅᔨᓴᖅᑎᒻᒪᕇᑦ ᖃᐅᔨᒪᔭᖏᑦ. 
 
ᑕᒪᒃᑯᐊ ᑲᑎᑕᐅᔭᕆᐊᖃᕐᒪᑎᒃ ᐊᑕᐅᑦᑎᒃᑯᑦ ᓴᖅᑭᑦᑎᓗᑎᒃ ᓇᓛᒎᖅᑐᒥᒃ ᐋᖅᑭᒋᐊᕈᑎᐅᓂᐊᖅᑐᓂᒃ ᑕᒪᒃᑯᓄᖓ 
ᓵᓐᖓᔭᑦᑎᓐᓄᑦ, ᐊᑲᐅᓐᖏᓕᐅᕈᑎᓂᒃ ᓄᓇᖁᑎᕗᑦ ᑕᒪᒃᑯᐊ ᐱᕈᒃᑲᓐᓂᕈᓐᓇᖅᑐᑦ ᓱᕈᖅᑕᐅᖁᓇᒋᑦ. ᐊᒻᒪᑦᑕᐅᖅ 
ᐋᖅᑭᒃᓯᔭᕆᐊᖃᖅᑰᖅᑐᒍᑦ ᐱᐅᔪᒥᒃ ᑐᑭᓯᒪᖃᑎᒌᑦᑎᐊᕆᐊᓖᑦ ᐃᓄᐃᑦ ᐊᖑᓇᓱᒃᑏ, ᐊᕙᑏᑦ, ᐊᕙᑎᒥᒃ 
ᐊᒻᒪᓗᑦᑕᐅᖅ ᐱᕙᓪᓕᐊᑎᑦᑎᔨᐅᔪᑦ ᑕᒪᒃᑯᐊ ᐃᓕᖅᑯᓯᖏᓐᓂᒃ. 

ᐃᒡᓗᒌᓕᖅᑎᑦᑎᐊᕆᐊᖃᕋᑦᑎᒍᑦ ᖃᓄᕐᓗ ᓯᕗᒧᐊᒍᓐᓇᕐᒪᖔᑦ ᐱᐅᑦᑎᐊᖁᓪᓗᒍ ᓯᓚᕗᑦ ᓄᓇᖁᑎᒋᔭᕗᑦ 
ᓱᕈᖅᑕᐅᓐᖏᓪᓗᓂ ᐊᑕᐅᑦᑎᒃᑯᑦ ᑕᒪᒃᑯᐊ ᐱᕙᓪᓕᐊᔪᑦ ᐱᕈᖅᐸᓪᓕᐊᖁᓪᓗᒋᑦ ᐅᔭᕋᖕᓂᐊᕐᓂᕐᒧᓪᓘᓐᓃᑦ ᑐᕌᖓᔪᑦ. 
ᐃᒡᓗᒌᒃᑎᓪᓗᒋᑦ ᑖᓐᓇ ᐱᒻᒪᕆᐅᔾᔪᑎᒋᔭᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᒻᒪ ᒥᔅᑕ ᐅᑲᓕᖅ. 
  
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔩ. (ᑐᓵᔨᑎᒍᑦ) ᑖᓐᓇ ᐊᒃᓱᕈᕐᓇᕐᒪᑦ ᓵᔅᓯᓐᓄᐊᓚᐅᖅᓯᒪᓐᖏᑦᑐᖅ ᓱᓕ, ᑭᓯᐊᓂ 
ᐅᓄᖅᑐᐊᓘᖕᓂᒃ ᐱᓂᐊᕐᓂᖅᑕᖃᓚᐅᖅᓯᒪᓐᖏᒻᒪᑦ ᑭᓯᐊᓂ ᐊᒡᒋᖅᑐᖅ ᓇᓗᓇᓐᖏᑦᑐᖅ.  
 
ᐅᖃᕈᓐᓇᖅᑐᖓ ᓴᓇᕐᕈᑎᖃᕋᑦᑕ ᐅᓄᑲᓪᓚᒃᑐᓂᒃ ᒥᐊᓂᖅᓯᔾᔪᑎᒋᔭᐅᓂᐊᖅᑐᓂᒃ ᐊᕙᑎᒋᔭᑦᑎᓐᓂᒃ. ᓄᓇᐃᑦ 
ᐊᑐᖅᑕᐅᓂᖏᓐᓄᑦ ᐸᕐᓇᐃᔩᑦ ᐊᒻᒪ ᓄᓇᓕᕆᓂᕐᒧᑦ ᐊᕙᑎᓕᕆᔨᒃᑯᑦ, ᑕᐃᒃᑯᐊ ᐱᑕᖃᕐᒥᖕᒪᑕ ᐊᖅᑯᑕᐅᓪᓗᑎᒃ.  
 
ᐸᕐᓇᐅᑎᖃᑦᑎᐊᕆᐊᖃᕋᑦᑕ ᓄᓇᕘᑉ ᐃᓚᐃᓐᓇᑯᓗᖏᓐᓅᖏᑦᑐᖅ, ᓄᓇᕘᓕᒫᒧᑦ ᐸᕐᓇᐅᑎᖃᑦᑎᐊᕆᐊᖃᕋᑦᑕ. 
ᐊᑕᐅᑦᑎᒃᑯᑦ ᓴᐳᒻᒥᓗᒋᓪᓗ ᑕᒪᒃᑯᐊ ᐊᒃᑐᖅᑕᐅᓂᖃᕐᓂᖅᐹᖑᔪᑦ ᐃᒃᐱᓐᓇᕐᓂᖅᐹᖑᔪᑦ ᐃᖅᑲᓇᐃᔭᕐᓗᑕ 
ᐊᒃᓱᕉᓴᕐᓗᑕ ᐱᓕᕆᖃᑎᒋᑦᑎᐊᕐᓗᑎᒍᑦ ᑕᐃᒃᑯᐊ ᑐᓐᖓᕕᒃᑯᑦ ᐊᒻᒪᓗ ᒐᕙᒪᐅᔪᑦ.  
 
ᑕᐃᒪᓐᓇ ᐸᕐᓇᐃᑦᑎᐊᒃᑲᓐᓂᖅᓴᐅᖁᓪᓗᒋᑦ ᐅᔭᕋᖕᓂᐊᓂᖅ ᑕᒪᓐᓇ ᑲᑕᒃᐹᓪᓕᖅᓯᒪᓂᖓᓂᑦ ᑕᐃᒪᓐᓇ 
ᑐᓐᖓᕕᖃᕐᓂᐊᕋᑕ ᐅᔭᕋᖕᓂᐊᕐᓂᐅᒐᓗᐊᖅᐸᑦ ᐅᖅᓱᐊᓗᒃᓴᖅᓯᐅᓂᐅᒐᓗᐊᖅᐸᑦ ᓇᓕᐊᖑᑐᐃᓐᓇᕋᓗᐊᖅᐸᑦ. 
 
ᑕᒪᓐᓇ ᐱᓕᕆᔭᐅᔭᕆᐊᓕᒃ ᕿᓚᒻᒥᐅᔪᒃᑯᑦ ᑕᐃᒪᓐᓇ ᐊᐅᓚᑦᑎᔪᓐᓇᕐᓂᐊᕐᒪᑕ ᑕᒪᒃᑯᓂᖓ ᐱᕙᓪᓕᐊᑎᑦᑎᔪᓂᒃ. 
ᓄᓇᑖᕈᑎᓂᒃ ᑕᒪᐃᓐᓇ ᑕᐃᔭᐅᓯᒪᖕᒪᑕ. ᐊᒻᒪ ᑲᑉᐱᐊᓵᕆᔪᒪᓐᖏᓐᓇᑦᑕ ᐅᔭᕋᖕᓂᐊᖅᑎᓂᒃ ᑎᑭᑎᑦᑎᖁᔨᒐᑦᑕ 
ᓯᕗᓂᒃᓴᑦᑎᓐᓂ ᑕᐃᒃᑯᐊ ᖃᐅᔨᒪᓛᕐᒪᑕ ᓯᕗᓂᒃᓴᕗᑦ ᐱᒻᒪᕆᐅᔪᒥᒃ ᑭᖑᓂᑦᑎᓐᓄᑦ ᐱᒻᒪᕆᐅᓂᖓᓂᒃ 
ᓴᐳᒻᒥᔭᐅᔭᕆᐊᖃᕐᒪᑕᓗ ᑕᒪᒃᑯᐊ. ᖁᔭᓐᓇᒦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᐃᑉᐹᓂᒃ ᐊᐱᕆᔾᔪᑎᖓ, ᒥᔅᑕ ᓯᐅᑦᓴᒃ. 
 
ᓯᐅᑦᓴᒃ (ᑐᓵᔨᑎᒍᑦ): ᖁᔭᓐᓇᒦᒃ ᐃᓯᕙᐅᑖᖅ. ᑭᖑᓂᑦᑎᓐᓂᒃ ᓄᓇᕘᑉ ᒐᕙᒪᒃᑯᖏᓐᓂᒃ ᐃᖅᑲᓇᐃᔭᖅᑎᐅᑎᓄᑦ. 
ᖃᓄᐃᑐᓂᒃ ᐊᑐᐊᒐᓂᒃ ᑕᑯᒐᔭᖅᐱᑦ ᐅᓄᕈᓐᓃᖅᐹᓪᓕᖁᓪᓗᒋᑦ ᓄᓇᕘᑉ ᒐᕙᒪᒃᑯᖏᓐᓂᒃ ᐃᖅᑲᓇᐃᔮᑦ 
ᐃᓐᓄᒃᓯᒪᓐᖏᑦᑐᑦ ᖃᓄᕐᓕ ᓵᓐᖓᒃᑎᒋᐊᕋᔭᖅᐱᒋᑦ ᓄᖅᑲᖅᑎᑦᑎᑦᑕᐃᓕᒪᓂᖅ ᐃᖅᑲᓇᐃᔭᖅᑐᓂᒃ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒫᓐᓇ ᑭᐅᓂᐊᖅᑐᖅ, ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ. ᑖᓐᓇ ᑕᐃᒪᓐᖓᓕᒫᖅ ᐃᓛᒃ ᐊᑯᓂᐅᓕᖅᑐᖅ ᐃᓱᒫᓗᓇᐃᓐᓇᕐᒪᑦ 
ᐅᖃᖅᑐᖃᐃᓐᓇᖅᐸᒃᑎᓪᓗᒍ ᓄᓇᕗᑦ ᒐᕙᒪᒃᑯᖏᓐᓄᑦ ᐃᖅᑲᓇᐃᔭᖅᑐᑦ ᐅᓄᓐᖏᓗᐊᖏᓐᓇᐅᔭᕐᓂᖏᓐᓂᒃ 
ᓈᒻᒪᒃᓯᔪᓐᓇᖏᓐᓂᖏᓐᓂᑦ. 
 
ᐃᓕᓐᓂᐊᕐᓂᖅ ᑕᒪᓐᓇ ᐱᒻᒪᕆᐅᖕᒪᑦ ᓱᕈᓯᕐᒥᑦ ᑕᑉᐸᐅᖓ ᐱᕈᖅᐸᓪᓕᐊᓂᖓᓄᑦ. ᑮᓇᐅᔭᑎᒍᑦ 
ᐃᑲᔪᒃᑲᓐᓂᐊᕆᐊᖃᖅᑕᕗᑦ ᐊᒻᒪᓗ ᐊᓯᖏᑎᒍᑦ ᓇᐅᒃᑯᓕᒫᖅ ᐃᑲᔪᕈᓐᓇᕐᓂᓕᒫᕗᑦ ᐃᓕᓐᓂᐊᕐᓂᐅᑉ ᒥᔅᓵᓄᑦ 
ᑐᕌᖓᔪᓂᒃ. ᒥᑭᓐᓂᖓᓂᑦ ᑕᑉᐸᐅᖓ ᓴᓐᖏᓂᓕᖕᒧᑦ 12-ᒧᑦ ᐊᒻᒪᓗ ᑕᐅᕗᖓ ᐃᓕᓐᓂᐊᕐᕕᒡᔪᐊᒧᑦ ᑎᑭᓪᓗᒍ, 
ᔫᓂᕘᓯᑎᓄᑦ. 
 
ᑕᑯᔪᒪᒐᓗᐊᕋᑦᑕ ᐃᓕᓐᓂᐊᕇᖅᓯᒪᑦᑎᐊᕐᓂᖅᓴᓂᒃ. ᐅᓄᖅᑐᒻᒪᕆᐊᓗᐃᑦ ᓱᓕ ᐅᓪᓗᒥ ᐃᓕᓐᓂᐊᕐᕕᖕᓂ 
ᐱᔭᕇᖅᓯᖃᑦᑕᖏᒻᒪᑕ. ᑕᒪᓐᓇ ᐊᒃᓱᕉᑎᒋᔭᕆᐊᖃᖅᑕᕗᑦ ᒐᕙᒪᐅᓪᓗᑕ. ᐃᓕᓐᓂᐊᕐᕕᓐᓂ ᐃᓕᓐᓂᐊᕐᑎᐊᕐᓂᖅ 
ᐱᔭᕇᖅᓯᕙᓪᓕᐊᑎᐊᕐᓂᖅ.  
 
ᑕᒪᓐᓇᓕ ᐊᕗᖓ ᐅᖓᓯᒃᑐᒧᑦ ᑕᑭᔪᒧᑦ ᑐᕌᖓᔪᖅ. ᖃᓂᑦᑑᓂᖅᓴᒃᑯᑦ ᐱᓕᕆᓇᓱᒡᓗᑎᒍᑦ ᐃᒪᓐᓇ 
ᑕᑯᓇᒍᓐᓇᕐᒥᔭᕗᑦ ᐃᓕᓐᓂᐊᕐᓯᓐᓈᑦ ᐃᖅᑲᓇᐃᔭᖃᑦᑕᕐᓂᕐᒥᒃ. ᑕᒪᓐᓇ ᐊᑐᓐᖏᓗᐊᕋᑦᑎᒍ ᒫᓐᓇ ᒐᕙᒪᐅᔪᑎᒍᑦ. 



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  

ᑕᒪᓐᓇ ᐋᖅᑭᒃᓱᒃᑲᓐᓂᕆᐊᓕᒃ ᐃᖅᑲᓇᐃᔭᖅᓯᓐᓇᖅᖢᑎᒃ ᐃᓕᓐᓂᐊᖅᑐᑦ. ᐅᓄᖅᑐᒻᒪᕆᐊᓗᐃᑦ ᓄᓇᑦᑎᓐᓂ 
ᒪᒃᑯᒃᑐᑦ ᐃᖅᑲᓇᐃᔭᕐᓂᕐᒧᑦ ᑕᑉᐸᐅᖓ ᐃᓕᓐᓂᐊᕈᓐᓇᕋᓗᐊᕐᒪᑕ ᐱᕕᖃᓐᖏᑐᐃᓐᓇᖅᑐᑦ.  
 
ᐊᒻᒪᓗᑦᑕᐅᖅ, ᐃᖅᑲᓇᐃᔭᖅᑏᑦ ᓄᓇᕗᑦ ᒐᕙᒪᒃᑯᖏᓐᓂ ᐃᖅᑲᓇᐃᔭᖅᐸᒌᖅᑐᑦ 
ᐃᓕᓐᓂᐊᖅᑎᑕᐅᓐᖏᓗᐊᖃᑦᑕᕐᒥᖕᒪᑕ. ᖃᓪᓗᓈᑎᑐᑦ ᐅᖃᕈᒃᑯᑦ “Professional Development-ᒥᑦ,” 
ᐊᑐᕐᓂᖅᓴᐅᕙᖕᒥᓗᑎᒃ ᑕᑉᐸᐅᖓ ᐃᖅᑲᓇᐃᔭᓕᕌᖓᒥᒃ ᓄᓇᕗᑦ ᒐᕙᒪᒃᑯᖏᓐᓂ ᐱᔪᓐᓇᕐᓂᖏᑦ 
ᖁᕝᕙᖅᐸᓪᓕᐊᔪᓐᓇᕐᓂᐊᕐᒪᑕ. ᐊᖏᔪᖅᑲᐅᑎᐅᓐᖏᓚᐅᕋᓗᐊᕐᓗᑎᒃ ᑕᑉᐸᐅᖓ ᐊᖏᔪᖅᑲᐅᑎᐅᓂᖅᓴᒧᑦ 
ᐸᕐᓇᒃᑕᐅᓯᒪᕙᓪᓕᐊᓗᑎᒃ.  
 
ᐊᒻᒪᓗᑦᑕᐅᖅ ᑕᒪᓐᓇ ᒐᕙᒪᒃᑯᓐᓄᑦ ᐃᒡᓗᖃᕐᓂᖅ ᑕᑯᓇᒃᑲᓐᓂᕆᐊᖃᕐᒥᔭᕗᑦ. ᐊᑭᑦᑐᖅᐸᓪᓕᐊᓂᖓᓗ ᐃᒡᓗᐃᑦ 
ᒐᕙᒪᒃᑯᑦ ᐃᒡᓗᖓᓐᓂ ᐅᔾᔨᕐᓇᓚᐅᕐᒪᑦ, ᖃᖓᑦᑎᐊᖑᕋᑖᓚᐅᖅᓯᒪᔪᖅ ᐊᑭᑦᑐᕆᐊᑐᐊᕐᒪᑕ ᓄᓇᕗᑦ ᒐᕙᒪᒃᑯᓐᓄᑦ 
ᐃᒡᓗᐃᑦ ᐅᓄᖅᑐᑦ ᐊᐅᓪᓛᑎᒋᓚᐅᕐᒥᖕᒪᑕ. ᑕᒪᓐᓇᑦᑕᐅᖅ ᐊᒃᑐᐊᓂᖃᕐᒥᖕᒪᑦ, ᐊᑦᔨᒌᖏᑦᑐᒻᒪᕆᐊᓗᐃᑦ 
ᐊᒃᑐᐊᓂᖃᕐᒪᑕ ᑕᒪᑐᒧᖓ ᐊᑐᐊᒐᕐᒧᑦ ᑐᕌᖓᒐᔭᖅᑐᒧᑦ ᐃᓕᓐᓂᐊᕐᓂᕐᒥᒃ ᐱᒋᐊᖅᖢᓂ ᑕᐅᕗᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᑭᐅᓂᐊᓕᕐᒥᔪᖅ, ᒥᔅᑕ ᐅᑲᓕᖅ. 
 
ᐅᑲᓕᖅ: ᐄ, ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ): ᐄ, ᑖᓐᓇ ᑐᓴᖅᓯᒪᔭᕋ ᑭᖑᓂᑦᑎᓐᓂ. ᐊᕐᕌᒍᒋᕋᑖᖅᑕᑦᑎᓐᓂ 
ᐊᐅᓚᔾᔭᐃᒋᐊᖅᓯᒪᓪᓗᖓ ᒥᓂᔅᑕᐃᑦ ᑲᑎᒪᔨᖏᓪᓗ ᑭᐅᓇᓱᒃᖢᑕ ᑕᒪᑐᖓ.  
 
ᓯᕗᓪᓕᕐᒥ ᓴᖅᑭᑦᑎᓚᐅᖅᑐᒍᑦ ᑕᐃᒃᑯᓄᖓ ᓇᖕᒥᓂᖅ ᐃᒡᓗᖃᖅᑐᓪᓗ ᑕᕝᕙᓃᑦᑕᐃᓐᓇᖁᓪᓗᒋᑦ ᐊᒻᒪᓗᑦᑕᐅᖅ 
ᐃᖅᑲᓇᐃᔭᖅᑎᓕᒫᑦᑎᐊᑦ ᐊᖏᖃᑎᒌᒍᑎᓕᐊᕆᔭᐅᓚᐅᖅᑐᖅ, ᑭᒃᑯᑦ ᑕᐃᒪᓐᓇ ᐊᑭᓕᖅᓱᑕᐅᔾᔪᑎᖃᑦᑎᐊᖅᖢᑎᒃ 
ᐃᖅᑲᓇᐃᔭᖅᑎᕗᑦ ᑕᒪᒃᑯᐊ ᕿᒪᐃᖁᓇᒋᑦ ᐃᖅᑲᓇᐃᔮᒥᖕᓂᒃ.  
 
ᐊᑕᐅᑦᑎᒃᑯᓪᓗ, ᒪᓕᒐᓕᐅᖅᑎᐅᖃᑎᒐ ᐅᖃᖅᑲᐅᖕᒪᑦ ᓂᕆᐅᒃᑐᒍᑦ ᐃᓄᐃᑦ ᐅᓄᕐᓂᖅᓴᐅᖁᓪᓗᒋᑦ 
ᐃᖅᑲᓇᐃᔭᖅᑐᑦ ᒐᕙᒪᒃᑯᓐᓂ. ᒫᓐᓇ 52-ᐳᓴᓐᖑᓕᕐᒪᑕ. ᒫᓐᓇ ᐃᓐᓄᒃᓯᒪᖏᑦᑐᑦ ᐅᓄᖅᐸᑕ ᐃᓄᐃᑦ 
ᑎᒍᓯᕙᓪᓕᐊᓂᖅᓴᐅᖁᓪᓗᒋᑦ ᐃᖅᑲᓇᐃᔮᒃᓴᐅᔪᓂᒃ.  
 
ᐊᒻᒪᓗ ᐃᓕᓐᓂᐊᕈᑎᒃᓴᓂᒃ ᓴᖅᑭᑦᑎᒃᑲᓐᓂᖁᓇᒍ, ᐃᑲᔪᕈᑕᐅᓂᐊᖅᑐᓂᓪᓗ ᐃᓕᓐᓂᐊᖅᑎᓄᑦ 
ᐃᖅᑲᓇᐃᔮᖅᑖᕋᓱᐊᖅᑐᓄᑦ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂᑦ ᐅᕝᕙᓘᓐᓃᑦ ᓇᓂᑐᐃᓐᓇᖅ. ᑖᓐᓇ ᑲᔪᓯᓪᓗᓂ 
ᐱᓕᕆᐊᖑᔪᖅ ᐊᓯᔾᔨᖅᑕᐅᖁᓇᐅᒐᓗᐊᖅ ᐱᐅᓯᒋᐊᕐᓗᒍᓗ. ᓄᓇᕗᒻᒥᐅᓕᒫᓄᑦ ᐊᑐᖅᑕᐅᓂᐊᕐᒪᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᒻᒪ ᒥᔅᑕ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ. ᖁᔭᓐᓇᒦᒃᑕᐅᖅ ᐊᐱᕆᒻᒪᑦ ᐊᕐᕕᐊᓄᑦ ᒪᓕᒐᓕᐅᖅᑎᐅᖃᑕᐅᔪᖅ.  
 
ᐄ, ᑖᓐᓇ ᐱᒻᒪᕆᐊᓘᖕᒪᑦ ᐊᐱᖅᑯᑎᐅᔪᖅ. ᐃᖅᑲᓇᐃᔭᖅᑐᓕᕆᔨᒃᑯᑦ ᐱᓕᕆᕝᕕᒋᔭᖓᑦ 
ᕿᒥᕐᕈᓇᑦᑎᐊᕆᐊᖃᖅᑰᖅᑐᑦ ᓄᑖᕈᕆᐊᖅᑎᑦᑎᓗᑎᒡᓗ ᐃᓐᓄᒃᓯᒪᖏᑦᑐᑦ ᐃᖅᑲᓇᐃᔭᒃᓴᑦ ᐱᓪᓗᒋᑦ.  
 
ᒐᕙᒪᒃᑯᑦ ᐃᓗᐊᓂ ᐊᑦᔨᒌᒍᓐᓃᖅᑕᖅᑐᐊᓘᖕᒪᑕ ᓂᕈᐊᖅᑕᐅᕝᕕᒋᓯᒪᔭᓐᓂᓪᓕ ᐃᒻᒪᖃ 100-ᓚᖏᓐᓃᑦᑐᑦ 
ᐅᖓᑖᓂᒡᓘᓐᓃᑦ ᐃᓐᓄᒃᓯᒪᖏᑦᑐᑦ ᐃᖅᑲᓇᐃᔮᒃᓴᐃᑦ.  
 
ᐃᖅᑲᓇᐃᔭᖅᑎᐅᓚᐅᐱᓪᓚᒃᑐᓄᓪᓗ ᐃᓐᓄᒃᑕᐅᓪᓗᑎᒃ ᐱᓕᕆᑦᑎᐊᖅᓯᒪᖏᓐᓇᑦᑕ. ᑕᐃᒃᑯᐊᓗ ᐃᖅᑲᓇᐃᔮᒃᓴᐃᑦ, 
ᐃᖅᑲᓇᐃᔭᓚᐅᑲᐱᓪᓚᒃᑐᓄᑦ ᐃᓐᓄᒃᑕᐅᓯᒪᕙᑦᖢᑎᒃ ᐊᕐᕌᒍᓕᒫᖅ. ᐃᒪᓐᓇ ᑕᑯᓯᒪᔭᕗᑦ 
ᓇᓕᖅᑯᑦᑎᓯᒪᑦᑎᐊᖅᑰᖏᑦᑑᒐᓗᐊᑦ ᑎᑎᕋᖅᓯᒪᔪᑦ ᑭᓯᐊᓂ ᐃᖅᑲᓇᐃᔮᒃᓴᐃᑦ ᐃᓚᖏᑦ ᑮᓇᐅᔭᖃᑦᑎᖅᑕᐅᓇᑎᒃ. 
ᑕᐃᒪᓐᓇ ᒐᕙᒪᒃᑯᑦ ᑎᑎᕋᖁᑎᖏᓐᓄᑦ ᐃᓐᓄᒃᑕᐅᓯᒪᖏᖦᖢᑎᒃ.  
ᑕᐃᒃᑯᐊ ᓴᓗᒻᒪᖅᓴᖅᑕᐅᑦᑎᐊᕆᐊᓖᑦ ᐃᖏᕐᕋᓂᖓ ᑕᒪᓐᓇ ᑐᓐᖓᕕᖃᓕᕐᓂᐊᕋᑦᑕ. ᐃᒪᓐᓇᐃᖁᔨᒐᔭᖅᑐᖓᓕ 
ᓴᓇᓗᑕ ᐃᖅᑲᓇᐃᔭᖅᑎᑖᕐᓂᕐᒧᑦ ᐊᑐᐊᒐᕐᒥᒃ ᐊᒃᑐᐊᓂᖃᕐᓗᓂ ᓄᓇᓖᑦ ᐃᓕᖅᑯᓯᖓᓐᓄᑦ ᐱᖃᓯᐅᔾᔨᓯᒪᔪᖅ. 

ᑕᐃᒪ ᓯᓚᖅᑲᑎᕗᑦ ᑎᑭᒃᑲᓗᐊᖅᐸᑕ ᑕᐃᒃᑯᐊ ᐃᓚᒋᔭᐅᓕᕆᐊᖃᕐᒪᑕ ᓄᓇᓕᓐᓄᑦ. ᖃᐅᔨᒪᔪᖓ ᐱᒻᒪᕆᐅᖕᒪᑦ 
ᑕᒪᓐᓇ ᐅᓄᖅᑐᓄᑦ.  
 
ᐱᔨᑦᓯᖅᑕᐅᔭᕆᐊᖃᕋᓗᐊᕋᑦᑕ ᐊᑭᓕᖅᓱᖅᑕᐅᒍᑎᒃ ᐊᑭᓕᖅᓱᖅᑕᐅᖏᒃᑲᓗᐊᕈᑎᒃ ᑕᐃᒪᓐᓇᐃᔾᔮᖏᑦᑐᑦ ᑭᓯᐊᓂ 
ᐃᓚᒋᔭᐅᓕᑦᑎᐊᖅᑎᓪᓗᑎᒍᑦ, ᑭᓯᐊᓂ ᓄᓇᑦᑎᓐᓄᑦ ᐃᓕᓴᐃᔨᐅᒐᓗᐊᖅᐸᑕ, ᐋᓐᓂᐊᓯᐅᖅᑎᐅᒐᓗᐊᖅᐸᑕ, 
ᐸᓖᓯᐅᒐᓗᐊᖅᐸᑕ, ᐃᖅᑲᖅᑐᐃᔨᐅᒐᓗᐊᖅᐸᑕᓘᓐᓃᑦ.  
 
ᓄᓇᓕᖕᓂᓕ ᐊᖏᔫᑕᐅᓂᖅᓴᓂᒃ ᑕᐃᒪᓐᓇ ᑲᖏᖅᖠᓂᕐᒥ ᐱᓗᐊᖅᑐᒥᒃ ᓄᓇᖅᑲᑎᒋᓐᖏᑕᕗᑦ ᑕᐃᑲᓂ 
ᐱᓕᕆᑦᑎᐊᖃᑦᑕᕐᒪᑕ ᐊᑭᓕᖅᓱᖅᑕᐅᖏᖦᖢᑎᒃ ᐃᑲᔪᖃᑦᑕᖅᑐᑦ ᐱᔾᔪᑎᒋᓪᓗᒋᑦ ᓯᕕᑐᔪᒧᑦ. 
ᐋᖅᑭᒃᓯᑦᑎᐊᕆᐊᖃᓕᕋᑦᑕ ᓱᑲᑎᕐᓗᒋᑦ ᑕᒪᒃᑯᐊ ᐱᒋᐊᕈᑎᒋᔭᖏᑦ ᐋᓐᓂᐊᓯᐅᖅᑏᑦ, ᐊᒻᒪᓗᑦᑕᐅᖅ ᓘᒃᑖᑦ, 
ᐃᓕᓴᐃᔩᓪᓗ.  
 
ᑕᕝᕙ ᑖᒃᑯᐊ ᐃᓱᒪᒋᒐᔭᖅᑕᒃᑲ ᐊᑑᑎᖃᓪᓚᕆᒃᑐᑦ ᐱᔨᑦᓯᖅᑕᐅᔾᔪᑎᒃᓴᕆᓂᐊᖅᑕᕗᑦ. ᑖᒃᑯᐊ ᓯᕗᓕᖅᑎᐅᒍᒪ 
ᑕᐃᒪᓐᓇ ᐋᖅᑭᒃᓯᒐᔭᖅᑐᖓ. ᐃᑲᔪᕈᑏᑦ ᑐᕌᖓᓗᑎᒃ ᓄᓇᕗᒻᒦᑎᓐᓇᓱᒍᑎᖃᖁᓪᓗᒋᑦ ᐊᑯᓂᐊᓗᒃ.  
 
ᑖᒃᑯᐊ ᐊᒃᓱᑲᓪᓚᒃ ᐃᖅᑲᓇᐃᔭᕆᐊᖃᕋᔭᕐᒪᑦ ᑕᐃᒪᓐᓇ ᒥᓂᔅᑕ ᑲᒪᔪᖅ ᕿᒥᕐᕈᓇᑦᑎᐊᕐᓗᓂ 
ᑭᐅᑐᐃᓐᓇᖃᑦᑕᖏᓪᓗᓂ ᑕᒪᒃᑯᓄᖓ ᐊᒃᓱᕉᓴᐅᑕᐅᓕᖅᑐᓄᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑭᖑᓪᓕᖅᐹᒥᒃ ᐊᐱᕆᔪᓐᓇᖅᐳᑎᑦ, ᒥᔅᑕ ᓯᐅᑦᓴᑦ. 
 
ᓯᐅᑦᓴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᒻᒪᕆᐅᒻᒪᑦ ᑭᕙᓪᓕᕐᒥᐅᓄᑦ, ᓄᓇᕗᒻᒥᐅᓄᓪᓗ ᑕᐃᒃᑯᐊ 
ᐊᖅᑯᓯᐅᕈᒪᔪᑦ ᒫᓂᑑᕙᒥᒃ ᑭᕙᓪᓕᕐᒥᐅᓪᓗ ᓄᓇᓕᖏᓐᓂᒃ ᓂᒋᖅᐸᓯᖕᒥᐅᑕᖏᓐᓄᑦ. ᐃᓱᒪᒋᔭᓐᓂᒃ 
ᓇᓗᓇᐃᖅᓯᔪᓐᓇᖅᐱᑦ ᐱᓕᕆᐊᒃᓴᒥᒃ ᐱᖃᓯᐅᔾᔨᓯᒪᓗᓂᓗ ᓇᓛᒎᖏᑦᑐᒃᑯᑦ ᐊᒃᑐᐃᓂᖅ ᐊᒻᒪ ᐃᑲᔪᕈᑎᒃᓴᐃᑦ 
ᓄᓇᕗᒻᒥᐅᓄᑦ? 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒫᓐᓇ ᓯᕗᓪᓕᖅᐹᒥᒃ ᑭᐅᓂᐊᖅᑐᖅ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᐅᖃᕆᐊᖃᕋᒪ ᑖᓐᓇ ᐱᓕᕆᐊᖅ ᑕᒪᓐᓇ 
ᓇᐅᑦᓯᖅᑐᐊᕇᓐᓇᖅᓯᒪᒐᒃᑯ ᑕᐅᑐᓐᖑᐊᖅᓯᒪᒐᑦᑎᒍ. ᑕᐅᑐᓐᖑᐊᖅᑕᕗᑦ ᑖᓐᓇ ᓄᓇᕗᒥᐅᓄᑦ ᑕᐃᒪᓐᓇ 
ᓯᓚᖅᑲᑎᑦᑎᓐᓄᑦ ᐅᐸᒍᑎᑦᑐᓐᓇᖅᓯᓗᑕ ᖃᖓᑕᓲᒃᑰᖏᑦᑐᖅ, ᐅᒥᐊᕐᔪᐊᑰᖏᑐᕐᓗ.  
 
ᐊᖏᖅᓯᒪᔭᕆᐊᖃᕋᑦᑕ ᑲᓇᑕᒥᐅᑕᐅᖃᑎᒋᔭᑦᑎᓐᓄᑦ. ᖁᕕᐊᓱᒃᑐᖓ ᐊᒃᓱᕈᖅᖢᑎᒃ ᐃᖅᑲᓇᐃᔭᖃᑦᑕᖅᓯᒪᖕᒪᑕ 
ᒐᕙᒪᕗᑦ ᐊᒻᒪᓗ ᒫᓂᑑᕙᒥᐅᒃ ᒐᕙᒪᒋᔭᖏᑦ. ᓂᕈᐊᖅᐸᓪᓕᐊᕙᓪᓚᐃᓕᖅᑐᓂᒃᑯᐊ ᐊᖅᑯᑎᐅᑉ ᐃᓂᒃᓴᖓᓂᒃ 
ᖃᐅᔨᓴᐃᓯᒪᓕᕇᕐᒪᑕ ᓯᕗᒧᐊᖁᓇᕐᓗ ᑕᒪᓐᓇ. ᓄᑖᕈᕆᐊᕋᑖᓚᐅᕐᒥᒐᑦᑎᒍᑦ ᒫᓂᑑᕙᒧᑦ ᐊᖏᕈᑎᐅᔪᖅ. 
ᐊᖏᖃᑎᒌᓚᐅᖅᑐᒍᑦ ᑖᓐᓇ ᐊᐅᓪᓗᑎᔭᕆᐊᖃᕋᑦᑎᒍ. ᐃᓄᑑᔾᔪᑎᓗᑕ ᓴᓇᔪᓐᓇᖏᓐᓇᑦᑎᒍᑦ ᑕᐃᒃᑯᓇᓐᖓᑦ 
ᑲᓇᑕᐅᑉ ᒐᕙᒪᒃᑯᖏᓐᓃᖔᖅᑐᓂᒃ ᐃᑲᔪᖅᓯᖅᑕᐅᔭᕆᐊᖃᕋᑦᑕ.  
 
ᐊᖏᖃᑎᒋᔭᕋ ᑕᐃᓐᓇ ᒫᓂᑑᕙᒥ ᒪᓕᒐᓕᐅᖅᑎᐅᖃᑎᒐ ᐊᒃᑐᐊᖃᑎᒌᑦᑎᐊᕐᓂᖅᓴᐅᔭᕆᐊᖃᓕᕋᑦᑕ ᑕᐃᒪᓐᓇ 
ᐱᑦᔪᑎᒋᓪᓗᒍ ᒫᓂᑑᕙᒥ ᓯᕗᓕᖅᑏᑦ ᑲᑎᒪᑎᓛᕋᑦᑎᒍ ᑕᐃᒪᓐᓇ ᓇᓕᒃᑭᑖᕐᓗᓄᒃ ᒫᓂᑑᕙᒥᐅᑕᕐᓗ ᓯᕗᓕᖅᑎᖓᑦ 
ᑕᐃᒪᓐᓇ ᑲᑎᒪᖃᑎᒋᖃᑦᑕᕐᓗᑎᒍ ᐋᖅᑭᒃᓱᐃᔪᒪᓪᓗᑕ.  
 
ᐄ, ᖃᐃᔨᓴᐃᑦᑎᐊᕐᓂᐊᖅᑐᑦ ᓇᓛᒎᖏᑦᑐᒃᑯᑦ ᐊᒃᑐᐃᓂᖏᑦ ᐊᕙᑎᒧᑦ, ᐃᓄᖕᓄᓪᓗ ᑭᓯᐊᓂᓗ ᑕᒪᓐᓇ 
ᑕᑯᔪᒪᑦᑎᐊᕋᔭᖅᑕᕗᑦ ᓄᓇᕗᒻᒥ ᐃᑲᔪᕐᓂᖃᕐᓂᐊᕐᒪᑦ ᑭᕙᓪᓕᑐᐃᓐᓇᐅᖏᑦᑐᒧᑦ, ᓄᓇᕗᓕᒫᒧᑦ ᐃᑲᔪᖅᑐᐃᓂᐊᕐᒪᑦ 
ᒪᑐᐃᖅᓯᒃᐸᑕ ᐊᖅᑯᑎᑯᑖᒥᒃ ᓄᓇᕗᒻᒥ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒫᓐᓇ ᑭᐅᔪᓐᓇᖅᓯᖕᒥᔪᖅ ᒥᔅᑕ ᑰᓕ. 

ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᒻᒪᕆᐊᓘᖕᒥᖕᒪᑦᑕᐅᖅ ᑖᓐᓇ ᐊᐱᖅᑯᑎᐅᔪᖅ. ᓄᒃᑕᐅᓯᕆᓂᖅ 
ᑕᒪᓐᓇ ᑭᒡᓕᖃᐅᕐᒪᑦ ᑕᒫᓂ ᓄᓇᕗᑦ ᐃᓗᐊᓂᓗ. ᐊᐱᖅᑯᑎᒐ ᑖᓐᓇ ᓴᖅᑭᕋᑖᖅᑕᐃᑦ ᑭᐅᔭᐅᔭᕆᐊᖃᕋᓱᒋᓪᓗᒍ 
ᖃᓄᐃᑦᑐᓂᒃ ᓇᓛᒎᖏᑐᒃᑯᑦ ᐊᒃᑐᐃᓂᖃᕋᔭᖅᐸ ᐃᑲᔪᕈᑎᖃᕋᔭᖅᐸᑕᓗ.  
 
ᑭᕙᓪᓕᕐᒥᐅᑕᐅᓪᓗᖓ ᖃᐅᔨᒪᒐᑦᑕ ᐊᖅᑯᑎᒃᓴᓕᐅᕈᒪᑎᓪᓗᒋᑦ ᒫᓂᑑᕙᒥᒃ ᓄᓇᕗᒻᒧᑦ. ᖃᐅᔨᒪᔪᖓ 
ᓂᕈᐊᖅᑎᒋᓯᒪᔭᕗᑦ ᐅᓄᖅᑐᑦ ᐱᓗᐊᖅᑐᒥᒃ ᓂᕈᐊᖅᑕᐅᕝᕕᒋᓯᒪᔭᓐᓂᒃ ᑭᕙᓪᓕᕐᒥ, ᐊᕐᕕᐊᓂᓗ ᐃᓱᒫᓘᑎᖃᕐᒪᑕ 
ᓇᓛᒎᖏᑦᑐᒃᑯᑦ ᐊᒃᑐᐃᓂᒃᓴᕆᒐᔭᖅᑕᖓᓂᒃ ᐊᖅᑯᑎᑯᑖᓕᐅᖅᐸᑕ.  
 
ᑖᒃᑯᐊ ᑲᑉᐱᐊᓱᖕᒪᑕ ᐃᓄᐃᑦ ᓲᕐᓗ ᐋᓐᖓᔮᕐᓇᖅᑐᓪᓗ ᑕᒪᒃᑯᐊ ᐃᓯᖃᑦᑕᓕᕋᔭᕐᓂᖏᓐᓂᑦ. ᐃᓚᖐᑦ ᓲᕐᓗ 
ᓯᖁᑦᑎᖅᑕᐅᓕᕋᔭᕐᒪᑕ. ᓇᓗᓇᓐᖏᑦᑐᑦ ᐋᓐᖓᔮᕐᓇᖅᑐᓕᒫᑦᑎᐊᖅ ᑎᑭᑎᑕᐅᔪᒫᖅᑐᑦ ᐊᖅᑯᓯᐅᕐᓂᖅᐸᑕ 
ᐊᑐᖅᑕᐅᔪᓐᓇᖅᑐᒥᒃ ᐊᕐᕌᒍᓕᒫᑦ. ᐃᓚᖏᓪᓘᓐᓃᑦ ᐊᕙᑎᒧᑦ ᐊᒃᑐᐃᓂᖃᖅᑐᑦ, ᐄ ᐊᑕᐅᑦᑎᒃᑯᑦ ᐃᑲᔪᕈᑏᓪᓗ 
ᑕᐃᒃᑯᐊ ᐃᓱᒪᒃᓴᖅᓯᐅᕈᑕᐅᔭᕆᐊᖃᕐᒥᔪᑦ ᓇᓛᒎᓐᖏᑦᑐᒃᑯᓪᓗ ᓇᓛᒎᖅᑐᒃᑯᓪᓗ ᐊᒃᑐᐃᓂᕆᒐᔭᖅᑕᖏᑦ. 
 
ᓄᓇᕗᓕᒫᒥ ᐃᖃᓗᒃᑑᑦᑎᐊᕐᒥ ᑖᓐᓇ ᒪᓕᒐᓕᐅᖅᑎ ᐊᔭᐅᖅᑐᐃᖏᓐᓇᖅᓯᒪᖃᑦᑕᕐᒪᑦ ᑐᓚᒃᑕᕐᕕᐅᖁᔨᓪᓗᓂ 
ᕿᑎᕐᒥᐅᓂᑦ. ᑕᐃᒃᑯᐊ ᐊᑐᕆᐊᖃᕋᑦᑎᒍᑦ ᐱᓕᕆᕝᕕᐅᔪᑦ ᑐᓚᒃᑕᕐᕕᐅᔪᑦ ᐊᒻᒪᓗᑦᑕᐅᖅ ᓯᕕᑐᔪᒥ ᕼᐊᑦᓴᓐ ᕙᐃᒥ 
ᑕᐃᒃᑯᐊ ᐊᖅᑯᑎᒧᑦ ᐊᖅᑯᓯᐅᕆᐊᖃᕋᓗᐊᕐᒪᑕ. 
 
ᓄᓇᕗᒻᒥᐅᑕᐅᓪᓗᑕ ᐊᖅᑯᓯᐅᕐᓗᑎᒃ ᓄᓇᓖᑦ ᐊᖅᑯᑎᑕᐅᓕᕐᓗᑎᒃ ᐅᕝᕙᓘᓐᓃᑦ ᓈᒻᒪᒋᑐᐃᓐᓇᕐᓂᐊᖅᐱᑎᒍᑦ 
ᐅᒥᐊᕐᔪᐊᒃᑯᑦ ᑎᑭᓴᖅᑕᐅᖃᑦᑕᖅᑐᑦ ᓲᕐᓗ ᐃᒡᓗᒃᓴᓂᒃ ᐅᓄᕈᓐᓃᖅᐹᓪᓕᖁᓪᓗᒋᑦ ᐅᔭᕋᖕᓂᐊᖅᑎᒃᑯᓐᓄᑦ 
ᐃᒡᓗᒃᓴᖁᑎᒋᔭᐅᔪᑦ. 
 
ᑕᐃᒪᓕ ᓯᕗᓕᖅᑎᐅᓕᕈᒪ ᐃᒪᓐᓇ ᓯᐊᕐᒪᒃᓯᒪᔪᓂᒃ ᖃᐅᔨᓴᐃᖁᔨᒐᔭᖅᑐᖓ ᐊᖅᑯᓯᐅᕐᓂᕐᒧᑐᐃᓐᓇᐅᓐᖏᑦᑐᖅ 
ᒫᓂᑑᕙᒧᑦ ᑭᓯᐊᓂᓕ ᐱᒻᒪᕆᐅᓇᓱᒋᔭᕋ ᐅᖃᐅᓯᕆᔭᐅᒃᐸᑦ ᐊᖓᔪᖅᑳᕐᔪᐊᖓᓄᑦ ᑲᓇᑕᐅᑉ. ᑲᓇᑕᐅᑉ 
ᒐᕙᒪᒃᑯᖏᓐᓂᑦ ᓄᓇᕗᒻᒥᐅᓄᑦ ᐊᑭᓕᒃᓴᖃᕐᒪᑕ ᑎᑭᑕᐅᓯᒪᖁᓐᖏᓪᓗᒋᑦ ᑖᒃᑯᓄᖓ ᓄᒃᑕᐅᓯᕆᓂᕐᒧᑦ 
ᐱᖁᑎᕐᔪᐊᓄᑦ ᑕᐃᒪᓐᓇ ᑲᓇᑕ ᐋᖅᑭᒃᑕᐅᓚᐅᖅᓯᒪᖕᒪᑕ ᑮᓇᐅᔭᖁᑎᖏᑦ ᒪᓕᒃᑕᐅᓪᓗᑎᒃ ᐊᖅᑯᑎᑯᑖᓕᐅᖅᖢᑎᒃ 
ᓄᓇᒃᑰᕈᑎᑯᑖᓄᑦ ᐊᑐᖅᑕᐅᓂᐊᖅᑐᓂᒃ ᖃᖓᑕᓲᓄᓪᓗ. 
 
ᑕᐃᒃᑯᐊ ᓄᓇᕗᒻᒥ ᓄᒃᑕᐅᓯᕆᓂᕐᒧᑦ ᐃᑲᔪᖅᑐᖅᑕᐅᕚᑦ ᒐᕙᒪᒃᑯᓐᓃᑦ? ᐋᒃᑲ. ᖃᖓᑕᓲᓕᕆᔩᑦ ᐅᕙᑦᑎᓐᓄᑦ 
ᐱᔨᑦᓯᖅᑐᑦ ᐃᓄᖕᓄᑦ ᓇᖕᒥᓂᕆᔭᐅᔪᑦ. ᑲᓇᑕ ᑕᐃᒪᓐᓇ ᓴᓇᔭᐅᓚᐅᖅᓯᒪᓐᖏᑦᑐᖅ. ᑲᓇᑕ ᓴᓇᔭᐅᓚᐅᖅᓯᒪᔪᖅ 
ᑲᓇᐅᑉ ᒐᕙᒪᒃᑯᖏᑕ ᑮᓇᐅᔭᖏᓐᓂᑦ ᑲᑐᔾᔨᓪᓗᑎᒃ ᑕᐃᒪᓐᓇ ᐅᕙᑦᑎᓐᓄᑦ ᐊᑭᓕᒃᓴᖃᖅᐳᑦ ᓴᓇᑎᓪᓗᒋᑦ 
ᓄᒃᑕᐅᓯᕆᓂᕐᒧᑦ ᐅᐸᓗᖓᐅᑎᐅᓂᐊᖅᑐᓂᒃ. 
 
ᑖᒃᑯᐊ ᓯᐊᒻᒪᒃᑎᒃᑲᓐᓂᕋᔭᖅᑕᒃᑲ ᐃᓱᒪᒋᔭᐅᔪᑦ ᐊᖏᓪᓕᒋᐊᕐᓗᒋᑦ, ᐊᖏᖃᑎᒋᑐᐃᓐᓇᖏᓪᓗᒋᑦ ᖃᐅᔨᓴᐃᔪᑦ 
ᑕᐃᒃᑯᑐᐊᖑᖏᓪᓗᒋᑦ, ᑭᒃᑯᑐᐃᓐᓇᐃᑦ ᐱᖃᓯᐅᑎᓗᒋᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᐋᕆᐊᒃ. 
 
ᒥᔅ ᐋᕆᐊᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᑭᓯᔪᖓ, ᐄ ᖃᐅᔨᓴᐃᖃᑦᑕᖅᓯᒪᔪᑦ. ᓯᕗᓪᓕᖅᐹᒥ 
ᖃᐅᔨᓴᖅᑳᕆᐊᖃᕋᔭᖅᑕᒃᑲ ᖃᐅᔨᓴᐅᑎᕕᓃᑦ ᑕᐃᑲᓐᖔᕐᓗᖓ. ᐄ, ᖃᐅᔨᓴᐃᓂᖅ ᐊᔪᓐᖏᒃᑲᓗᐊᕐᒪᖔᖅ 
ᐊᒃᑐᐃᓂᖃᕈᓐᓇᕐᒪᖔᓪᓘᓐᓃᑦ ᑕᒪᒃᑯᐊ ᐊᓯᖏᓪᓗ ᐊᒃᑐᐃᓂᕆᒐᔭᖅᑕᖏᑦ ᐊᖅᑯᑎᑯᑖᑦ, ᑕᒪᒃᑯᐊ 
ᕿᒥᕐᕈᓇᒃᑲᔭᖅᑕᒃᑲ, ᐊᒻᒪᓗᑦᑕᐅᖅ ᐱᖃᓯᐅᑎᒐᔭᕆᓪᓗᑎᒃ. 
 
ᑭᓯᐊᓂ ᐃᖅᑲᓇᐃᔭᖃᑎᒋᖔᕋᔭᖅᐸᒋᑦ ᑭᒡᒐᖅᑐᖅᑎᐅᒐᕕᑦ ᑕᐅᕙᓂᕐᒥᐅᓂᒃ ᐊᒃᑐᖅᑕᐅᓯᒪᔪᓂᒃ. ᐊᒻᒪᓗ ᓱᓕ 
ᒫᓐᓇᐅᓂᖓᓂ ᖃᐅᔨᓴᑦᑎᐊᕆᐊᖃᕋᔭᖅᑐᖓ ᑭᓱᓂᒃ ᐃᓗᓕᖃᕐᒪᖔᑦ ᐅᓪᓗᒥᒧᑦ, ᖃᓄᐃᓕᐅᕆᐊᖃᕐᒪᖔᑕᓘᓐᓃᑦ, 
ᖃᓄᕐᓗ ᑕᖅᑲᒃᑯᐊ ᐱᔪᒪᖕᒪᖔᑕ ᑭᕙᓪᓕᕐᒥᐅᓂᒃ ᐊᒻᒪᓗᑦᑕᐅᖅ ᒫᓂᑑᕙᒥᐅᓂᒃ. ᑕᒪᓐᓇ 
ᖃᐅᔨᓴᑦᑎᐊᕆᐊᖃᕋᔭᖅᑕᕋ ᖃᐅᔨᓴᐅᑎᕕᓂᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᐅᖃᕈᓐᓇᖅᓯᒻᒥᔪᖅ ᒥᔅᑕ ᐊᕐᕚᕐᓗᒃ. 

ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᒋᔪᒪᔭᕋ ᐱᔾᔪᑎᖃᖅᑐᖅ ᓄᓇᑖᕐᓂᕐᒧᑦ 
ᐊᖏᖃᑎᒌᒍᑕᐅᓯᒪᔪᖅ. ᐅᔭᕋᓐᓂᐊᖅᑎᐅᔪᑦ ᐋᖅᑭᒃᓱᐃᓕᖅᑎᓪᓗᒋᑦ ᐱᓕᕆᐊᕆᓂᐊᖅᑕᖏᓐᓂᑦ ᕚᕙᓐᓛᓐ 
ᑕᑉᐹᓐᖓᑦ ᖁᑦᑎᓐᓂᖅᓴᒥᑦ ᐋᔩᖃᑎᒌᑉᐸᒻᒪᑕ ᕚᕙᓐᓛᓐᑯᑦ ᐊᒻᒪᓗ ᕿᑭᖅᑕᓂᑦ ᐃᓄᐃᑦ ᑲᑐᔾᔨᖃᑎᒌᖏᑦ, ᑭᓯᐊᓂ 
ᒥᑦᑎᒪᑕᓕᒃ ᐱᖃᑕᐅᑎᑕᐅᒻᒥᓇᓂ. 
 
ᑕᐃᒃᑯᐊ ᒐᕙᒪᐅᓚᐅᖅᑐᖅ ᓯᕗᓪᓕᐅᓚᐅᖅᑐᑦ ᐃᒫᒃ ᑕᑯᔅᓴᐅᓪᓚᕆᓚᐅᓐᖏᒻᒪᑕ, ᐃᓚᐅᖃᑕᐅᓪᓚᕆᐅᓐᖏᒻᒪᑕ 
ᐋᔩᖃᑎᒌᓐᓂᐅᔪᒥᑦ. ᑕᐃᒪᓕ ᐅᖃᖅᓯᒪᒐᓗᐊᕐᒪᑕ ᐃᓄᓐᓄᑦ ᐃᑉᐱᓇᕐᓂᖃᑦᑎᐊᖅᑲᑕ ᐊᑭᓕᖅᑕᐅᒋᐊᖃᕐᖓᑕ 
ᐃᑲᔪᖅᑕᐅᓗᑎᑦ ᐱᓗᐊᖅᑐᒥ ᓄᓇᓖᑦ ᖃᓂᒋᔭᖏᓐᓂ.  
 
ᓯᕗᓕᖅᑎᕈᕈᕕᑦ ᓄᓇᕗᑦ ᒐᕙᒪᒃᑯᑦ ᐃᓚᐅᑎᓐᓂᖅᓴᕆᒐᔭᖅᑭᒋᑦ ᐋᔩᖃᑎᒌᓐᓂᖃᖅᑎᓪᓗᒋᑦ ᑕᐃᒃᑯᓄᖓ ᐃᓄᓐᓄᑦ 
ᐃᒃᐱᓐᓇᕐᓂᐊᖅᑐᓄᑦ ᐃᑲᔪᕈᑕᐅᔪᓄᑦ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᓯᕗᓪᓕᖅᐸᐅᓗᓂ ᑭᐅᓂᐊᖅᑐᖅ ᒥᔅᑕ ᑰᓕ.  
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐱᒻᒪᕆᐊᓘᔪᖅ ᐊᐱᖅᑯᑎᒋᔭᖓ ᐱᔾᔪᑎᒋᓪᓗᒍ 
ᑮᓇᐅᔭᓕᐅᕋᓱᐊᕐᓂᖅ ᐱᒻᒪᕆᐅᒻᒪᑦ ᓄᓇᕗᒻᒥ. ᑕᒪᓐᓇᓗ ᐊᐱᖅᑯᑎᒋᖃᑦᑕᖅᓯᒪᓪᓗᓂᐅᑉ ᒪᓕᒐᓕᐅᖅᑎᐅᑉ 
ᒪᓕᒐᓕᐅᖅᑎᑦ ᑲᑎᒪᑎᓪᓗᒋᑦ.  
 
ᐃᒪᐃᓕᖓᓗᑕ ᐱᑕᖃᕐᖓᑦ ᑲᑐᔾᔨᖃᑎᒌᖑᔪᓂᑦ ᐋᔩᖃᑎᒌᓐᓂᐅᔪᓂᑦ ᐃᓚᖏᑦ ᓇᓗᓇᐃᖅᓯᒪᑦᑎᐊᖅᑐᑦ ᖃᓄᖅ 
ᐱᒋᐊᖅᑐᖃᓚᐅᓐᖏᓐᓂᖓᓂ ᐋᖅᑭᒃᓯᒪᔭᕆᐊᖃᖅᑐᑦ ᓄᓇᕗᒻᒥ ᐱᕙᓪᓕᐊᔪᓕᕆᓂᕐᒧᑦ ᐊᖏᖃᑎᒌᒍᑎᐅᔪᓂᑦ 
ᓄᓇᕗᑦ ᑐᓐᖓᕕᒃᑰᒐᓗᐊᖅᑲᑕ ᐊᕕᒃᑐᖅᓯᒪᔪᓂᓪᓘᓐᓃᑦ ᑲᑐᔾᔨᖃᑎᒌᑦ ᓄᓇᐅᑉ ᖄᖓᓂ ᐊᔪᓐᖏᓐᓂᖃᕐᓂᕐᒧᑦ 
ᐃᑭᐊᖓᓂᓘᓐᓃᑦ.  
 
ᐊᐅᓚᓂᖃᖅᓯᒪᑦᑎᐊᖅᑐᑦ ᑖᔅᓱᒨᓇ ᐊᒻᒪᓗᑦᑕᐅᖅ ᒐᕙᒪᐅᓪᓗᑕ ᐊᕐᕌᒍᓂᑦ 8-ᖑᔪᓂᑦ 
ᐊᐅᓚᑦᑎᐊᖁᓂᖅᓴᐅᖃᑦᑕᓚᐅᖅᑕᕋᓗᐊᕗᑦ ᑭᐊᓯᓂᓕ ᐅᖃᖃᑦᑕᖅᓯᒪᓪᓗᖓᓗ ᐱᕕᖃᑦᑎᐊᐸᓪᓚᐃᒐᓗᐊᕋᑦᑕ. 
ᑕᐃᓐᓇᓗ ᐊᑐᕈᓐᓇᖅᑐᑎᒍ.  
 
ᐅᖃᕈᓐᓇᖅᑐᒍᑦ ᑕᒪᒃᑯᐊ ᐃᑲᔪᕈᑕᐅᓂᐊᖅᑐᑦ ᒐᕙᒪᒃᑯᓐᓄᑦ ᑖᒃᓰᔭᕈᑕᐅᔪᑦ ᑕᐃᒃᑯᐊ ᐃᖅᑲᓇᐃᔭᖅᑎᕆᔭᖏᑦ 
ᐅᔭᕋᓐᓂᐊᕐᕕᐅᔪᑦ ᒫᓂᒥᐅᑕᐅᓐᖏᒃᑲᓗᐊᖅᑲᑕ ᒐᕙᒪᒃᑯᑦ ᑖᒃᓰᔭᕈᑎᖏᑦ ᒫᓃᒋᐊᖃᕐᒪᖔᑕ ᐅᕝᕙᓘᓐᓃᑦ 
ᑮᓇᐅᔭᓕᕆᔨᒃᑯᓐᓂ ᒐᕙᒪᑐᖃᒃᑯᓐᓂ.  
 
ᑕᒪᒃᑯᐊ ᕿᒥᕐᕈᔭᐅᔪᓐᓇᖅᑐᑦ ᐃᒪᐃᖁᔨᒐᔭᖅᑐᖓᓕ ᒐᕙᒪᒃᑯᑦ ᐱᓕᕆᐊᔅᓴᖅᑕᖃᒻᒪᕆᑦᑐᓂᑦ ᐊᒻᒪᓗ ᓄᓇᓕᓐᓂ 
ᐱᓕᕆᐊᖑᒍᓐᓇᕆᓪᓗᑎ ᒥᑦᑎᒪᑕᓕᒻᒥ. ᒐᕙᒪᒃᑯᑦ ᖃᓄᖅᑑᕋᓱᒋᐊᖃᖅᑐᑦ ᐊᑐᖅᑐᐊᕈᓐᓇᐅᑎᖏᖅᑲᐃ 
ᐊᒥᓱᕈᒃᑲᓂᒻᒪᕆᓪᓘᓐᓃᑦ ᖃᓄᖅ ᐱᓕᕆᔾᔪᑎᔅᓴᑲᓐᓂᐅᒐᔭᖅᑐᓂᑦ ᑕᐃᒃᑯᐊ ᒥᑦᑎᒪᑕᓕᒻᒥᐅᑕᐅᔪᑦ 
ᐱᔨᑦᑎᖃᑦᑕᕈᓐᓇᕋᔭᕐᖓᑕ ᑕᐃᒃᑯᓄᖓ ᐅᔭᕋᓐᓂᐊᕐᕕᐅᔪᓄᑦ ᐊᒻᒪᓗ ᑖᓐᓇ ᒪᓕᒐᓕᐅᖅᑎᐅᔪᖅ ᑐᓄᓂᕐᒥᑦ 
ᐃᓚᒋᔭᐅᖃᑦᑕᕐᓗᓂ ᒥᓂᔅᑕᐅᑉᐸᓪᓗ ᐱᐅᒐᔭᕐᒥᔪᖅ ᒪᓕᒐᓕᐅᖅᑎᑐᐃᓐᓇᐃᑦ ᒐᕙᒪᒃᑯᓐᓄᑦ 
ᐃᓚᒋᔭᐅᖃᑦᑕᓪᓚᕆᒃᑲᔭᖅᑐᑦ. 
 
ᓄᓇᑦᓯᐊᖅ ᒐᕙᒪᒃᑯᖏᓪᓕ ᐊᖏᖃᑎᖃᓚᐅᖅᓯᒪᒻᒥᒻᒪᑕ ᒪᓕᒐᔅᓴᖏᓐᓂ ᐱᑕᖃᓚᐅᖅᓯᒪᔪᑦ ᐅᔭᕋᓐᓂᐊᖅᑎᐅᔪᓄᑦ. 
ᑕᐃᒫᓪᓕ ᐅᑕᖅᑭᑐᐃᓐᓇᕆᐊᖃᕈᓐᓃᕋᑦᑕ ᑕᒪᔅᓱᒥᖓ ᐱᒋᐊᕆᐊᖃᓕᖅᑐᒍᑦ ᒫᓐᓇ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᑭᐅᔪᓐᓇᖅᓯᖕᒥᔪᖅ ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐊᐱᕆᕋᑖᖅᑐᖅ ᐅᖃᖅᑲᐅᖕᒪᑦ ᑖᒃᑯᐊ ᕿᑭᖅᑖᓗᒃ ᐃᓄᐃᑦ 
ᑲᑐᔾᔨᖃᑎᒌᖏᑦ ᐊᒻᒪᑦᑕᐅᖅ ᐹᕙᓐᓛᓐ ᐱᓕᕆᖃᑎᒌᒃᖢᑎᐅᖕᒪᑕ ᑭᓯᐊᓂᒎᖅ ᒥᑦᑎᒪᑕᓕᒻᒥᐅᑦ ᐃᓚᐅᓐᖏᒻᒪᑕ.  

ᑕᒪᓐᓇ ᐃᓚᐅᓕᕈᑎᐅᒐᔭᖅᑐᖅ ᐃᖅᑲᓇᐃᔭᕐᓂᒃᑯᑦ ᐱᖕᒪᑦ. ᐊᐱᕆᓗᐊᖅᑰᕋᑖᖅᑐᖅ ᐃᖅᑲᓇᐃᔭᓐᖏᓗᐊᕐᒪᑕ 
ᖃᓄᑭᐊᖅ.  
 
ᐅᒃᐱᕆᔭᕋᓕ ᑕᒪᓐᓇ ᐃᓚᐅᑎᑦᑎᓂᖅ ᓄᓇᓕᖕᓄᑦ ᐃᖅᑲᓇᐃᔭᕐᓂᐅᑉ ᒥᒃᓵᓄᑦ ᐅᔭᕋᖕᓂᐊᕐᕕᖕᓂ ᐃᓕᓐᓂᐊᕐᓂᕐᒧᑦ 
ᐊᒃᑐᐊᔪᒻᒪᕆᐅᖕᒪᑦ. ᑕᒪᒃᑯᐊ ᑕᐃᓐᓇᓗ ᓂᕆᐅᒋᑦᑎᐊᖅᐸᕋ ᑲᖏᖅᖠᓂᕐᒥ ᓴᖅᑭᓛᖅᑐᖅ Trade School-
ᖑᓂᕋᖅᑕᐅᔪᖅ ᖃᓪᓗᓈᑎᑐᑦ, ᑭᓱᓕᕆᓂᕐᒥᒃ, ᐅᐊᔭᓕᕆᓂᕐᒥᒃ, ᐃᒡᓗᓕᐅᕐᓂᕐᒥᒃ, ᑕᒪᒃᑯᓂᖓ ᐊᑦᔨᒌᖏᑦᑐᓂᒃ 
ᑕᐃᒪᓐᓇ ᐃᓕᓐᓂᐊᕐᕕᐅᖃᑦᑕᕐᓂᐊᖅᑐᖅ.  
 
ᑕᑯᔪᒪᒐᔭᕋᒪ ᐅᔭᕋᖕᓂᐊᕐᕕᖕᓂ ᐃᖅᑲᓇᐃᔭᖅᑐᓄᑦ ᐃᖅᑲᓇᐃᔭᕐᓗᑎᒃ ᐃᓕᓐᓂᐊᕐᕖᑦ, ᐃᖅᑲᓇᐃᔭᕐᕕᖕᒥ 
ᐊᑐᕈᓐᓇᕐᓗᓂᔾᔪᒃ ᐃᓕᑕᑎᒃ ᐊᒻᒪᑦᑕᐅᖅ ᐅᔭᕋᖕᓂᐊᕐᕕᒃ ᑕᐅᕗᖓᓕᒫᖅ ᐃᓅᓯᖃᔾᔮᖏᒻᒪᑦ ᐃᓱᓕᕝᕕᖃᕐᒪᑦ 
ᐅᔭᕋᖕᓂᐊᕐᕖᑦ. ᐅᔭᕋᖕᓂᐊᕐᕕᒃ ᑖᓐᓇ ᐃᓱᓕᓯᒪᓕᕋᓗᐊᖅᐸᑦ ᑖᒃᑯᐊ ᐃᓕᓐᓂᐊᖅᑕᐅᓯᒪᔪᑦ ᖃᓄᐃᓕᐅᕈᓰᑦ 
ᐊᑐᕈᓐᓇᕐᒥᓗᑎᒃᑕᐅᖅ ᓄᓇᓂ ᐊᓯᖏᓐᓂ.  
 
ᓲᕐᓗᖃᐃ ᓄᓇ ᒥᑦᑎᒪᑕᓕᖕᒧᑦ ᐅᑎᖅᓯᒪᓕᕋᓗᐊᕐᒃᕈᑎᒃ ᑕᕝᕙᓂᑦᑕᐅᖅ ᕼᐋᒻᓚᒃᑯᓐᓂ ᐃᓕᓐᓂᐊᖅᓯᒪᔭᑎᒃ 
ᐊᑐᓕᕐᓗᓂᔾᔪᒃ. ᑕᒪᓐᓇ Transferable Skills-ᖑᓂᕋᖅᑕᐅᔪᖅ ᖃᓪᓗᓈᑎᑐᑦ ᐅᖃᕈᒃᑯ. ᑕᒪᓐᓇ 
ᐱᒻᒪᕆᐅᖅᑰᕐᒥᖕᒪᑦ ᑕᕝᕙᓂ ᐊᖏᕈᑎᐅᔪᓂ ᓴᓐᖏᒃᑎᓯᒪᒃᑲᓐᓂᖅᐸᑦ ᑕᑯᔪᒪᒐᔭᖅᑕᕋ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᑭᐅᓂᐊᓕᕐᒥᔪᖅ ᒥᔅᑕ ᐅᑲᓕᖅ. 
 
ᐅᑲᓕᖅ: ᐄ, ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᑖᒃᑯᐊ ᐊᖏᖃᑎᒌᒍᑕᐅᓯᒪᔪᑦ ᐊᓯᔾᔨᕈᓐᓇᖏᑕᕋᓗᐊᕗᑦ 
ᑭᓯᐊᓂ ᖃᓄᒃᑲᓐᓂᖅ ᐃᑲᔪᒃᑲᓐᓂᕈᓐᓇᖅᑎᒍᓐᓇᖅᑕᕋᓗᐊᕗᑦ ᓄᓇᕗᒻᒥᐅᓄᑦ ᑕᒪᒃᑯᓂᖓ ᐱᕙᓪᓕᐊᔪᓄᑦ ᐊᒻᒪᓗ 
ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᐃᓄᐃᑦ ᓄᓇᖁᑎᖏᓐᓂᒃ.  
 
ᑭᓯᐊᓂᓗ ᐃᒪᐃᓕᐅᖅᓯᒪᔪᒍᑦ ᑖᒃᑯᓄᖓ ᑕᒫᓂ ᐃᖅᑲᓇᐃᔭᕈᒪᔪᑦ ᓄᓇᕗᒻᒥ ᐊᒻᒪᓗ ᒪᓕᒃᑕᐅᑎᒋᐊᖃᖅᐸᑦᑕᕗᑦ 
ᐋᔩᖃᑎᖃᓪᓗᑎᒃ ᓄᓇᓕᓐᓂᒃ ᐊᒃᑐᖅᑕᐅᓂᖃᓐᓂᐊᖅᑐᓂᒃ ᐱᓕᕆᓂᐅᔪᒥᒃ ᖃᒪᓂᖅᑐᐊᕐᒥ ᑕᐃᒪᐃᓚᐅᕐᒥᔪᖅ ᐃᒫᒃ 
ᑕᑯᔅᓴᒃᑯᑦ ᑕᖏᓕᒃᑯᑦ ᐃᑲᔪᖅᑕᐅᔾᔪᑎᖃᓪᓚᕆᓚᐅᕐᒪᑕ ᐊᒻᒪ ᑕᐃᒪᐃᑦᑐᓂᒃ ᑕᑯᒃᑲᓐᓂᖃᑦᑕᕈᒪᓂᐊᖅᑯᒍᑦ 
ᓄᓇᕗᒻᒥ.  
 
ᒪᓕᒐᓕᐅᖅᑎᐅᖃᑎᒐ ᐅᖃᖅᑲᐅᒻᒪᑦ ᑕᐃᒪ ᐃᓕᓐᓂᐊᕐᕕᑦᑕᖃᓛᕐᒪᑦ ᐃᖅᑲᓇᐃᔭᓕᒻᒪᔅᓴᓂᕐᒧᑦ ᐊᔪᕈᓐᓃᕐᓂᐊᕐᓗᑎᒃ 
ᐱᕙᓪᓕᐊᓂᖃᖅᑎᓪᓗᒋᑦ ᐊᒻᒪᓗ ᒐᕙᒪᒃᑯᑦ ᐱᓕᕆᒃᑲᓐᓂᕆᐊᖃᕋᔭᖅᑐᖅᑲᐃ ᒐᕙᒪᒃᑯᑦ ᑐᓂᓯᑉᐸᑕ 
ᓴᓐᖏᓂᐅᔪᓐᓇᖅᑐᓂᒃ ᒐᕙᒪᑯᓐᓄᑦ. ᑕᒪᓐᓇᑦᑕᐅᖅ ᐊᑐᕈᓐᓇᕐᒥᔭᕗᑦ ᓯᕗᓂᑦᑎᓐᓂ ᐊᒻᒪ ᐃᑲᔪᖅᑕᐅᔾᔪᑎᖃᓪᓗᑎᒃ 
ᑕᐃᒃᑯᐊ ᓄᓇᖃᖅᑑᔪᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᐊᐱᖅᓱᒃᑲᓐᓂᕐᓂᐊᑐᐃᓐᓇᕋᑦᓯ ᒫᓐᓇ ᓄᖅᑲᖓᑲᐃᓐᓇᕐᓂᐊᖅᑐᒍᑦ 15-
ᒥᓂᔅᒥᒃ. ᑖᒃᑯᐊ ᓂᕈᐊᖅᑕᐅᖃᑎᒋᓯᒪᔭᒃᑲᑦ ᑕᐃᑯᖓ ᓴᐃᓕᒐᕐᕕᖕᒧᑦ ᓂᐅᖅᑲᐃᓐᓇᕆᐊᖅᑐᕐᓂᐊᖅᑐᑦ ᐊᒻᒪ 
ᐳᓛᖅᑐᑦ ᑕᐅᕙᓂ ᓱᓪᓗᑯᑖᒥ ᓂᐅᖅᑲᐃᓐᓇᕈᓐᓇᖅᑐᑦ. 15-ᒥᓂᔅ ᐅᑎᕐᓂᐊᕆᕗᓯ. 
 
>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 14:53ᒥ ᐊᒻᒪ ᐱᒋᐊᒃᑲᓐᓂᖅᑐᓂ 15:18ᒥ 
 
ᐃᒃᓯᕙᐅᑕᖅ (ᑐᓵᑎᒍᑦ): ᐱᑦᑎᐊᓚᐅᕐᒥᒋᑦᑎ. (ᑐᓵᔨ ᓄᖅᑲᖅᐳᖅ) ᑕᐃᒪ ᒫᓐᓇ ᐱᒋᐊᕈᓐᓇᖅᓯᖕᒥᒐᑦᑕ 
ᐊᐱᖅᓱᕐᓂᐊᓕᕐᒥᔪᖅ ᒥᔅᑕ ᖁᒻᒧᐊᒃᑐᖅ.  
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. ᖁᔭᓐᓇᒦᖅᑳᕈᒪᓪᓗᒋᑦ ᑖᒃᑯᐊ ᑕᒫᓂ ᐃᓄᐃᑦ ᑕᑯᔭᖅᑐᖅᓯᒪᔪᑯᓗᐃᑦ 
ᐅᓪᓛᓂ, ᑕᒫᓃᒻᒪᑕ ᐊᒥᓱᑦ. ᐅᓐᓄᓴ ᐅᑎᕐᖓᑕ ᐱᒻᒪᕆᐅᔫᑎᒋᓪᓗᒍ ᑖᓐᓇ ᓂᕈᐊᕐᓂᖅ ᒫᓐᓇ ᐊᑐᖅᑕᕗᑦ 
ᓇᓗᓇᙱᒻᒪᑕ. ᐊᒻᒪᓗ ᑖᒃᑯᐊ ᓂᕈᐊᕋᔅᓴᐃᑦ ᑖᔅᓱᒧᖓ ᐱᔪᒪᔪᑦ ᖁᕕᐊᒋᓪᓗᒋᑦ ᖃᐅᔨᒪᔪᑦ ᐱᔭᕆᐊᑐᔫᒐᓗᐊᖅ 
ᑭᓯᐊᓂ ᐊᖏᖅᓯᒪᒐᒥᒃ ᑲᔪᓯᐅᒪᑦᑎᐊᕐᖓᑕ. 

ᐊᒻᒪᓗ ᑕᑉᐱᒃᑯᐊ ᖁᔭᓐᓇᒦᖅᑳᕆᓪᓗᒋᑦᑕᐅᖅ ᑐᓵᔨᕗᑦ ᑕᐃᒪᙵᓂᒃ ᑕᒪᐅᙵᓚᐅᕋᑦᑕᓂᒃ 
ᑲᒪᒋᔭᐅᑦᑎᐊᖏᓐᓇᕋᑦᑕ ᐃᓄᒃᑎᑐᑦ ᖁᓪᓗᓈᑎᑐᑦ ᖃᓄᑐᐃᓐᓇᖅ ᐅᖃᐅᓯᕗᑦ ᐊᑐᕈᓐᓇᕋᑦᑎᒍᒎᖅ ᐊᒻᒪᓗ ᑖᒃᑯᐊ 
ᑕᑉᐹᓂ ᐃᔅᓯᕚᖅᑐᑦ ᐊᓪᓚᑦᑎᕈᔪᐃᑦ ᑎᑎᕋᖅᑎᕈᔪᐃᑦ ᖁᔭᓐᓇᒦᕆᓪᓗᒋᑦ ᐊᖏᔪᒥᒃ ᑎᑭᓚᐅᕋᑦᑕᓂᒃ 
ᐱᒡᒐᓇᙱᑦᑐᖅᓯᐅᖅᑎᑕᐅᖃᑦᑕᕋᑦᑕ ᖁᔭᓐᓇᒦᒃ.  
 
ᐊᐱᖅᑯᑎᒋᓗᐊᕈᒪᔭᕋᓕ ᐅᓇ ᐸᓐᓂᖅᑑᒦᓛᒃ ᑕᐃᒪ ᑖᒃᑯᐊ ᐃᓕᓐᓂᐊᕐᓂᓕᕆᓂᖅ ᐊᒻᒪᓗ ᐃᓚᖏᑦ 
ᐋᓐᓂᐊᖅᑐᓕᕆᓂᖅ ᐸᓐᓂᖅᑑᕐᒦᒻᒪᑕ ᐊᓪᓚᕝᕕᖃᕐᖓᑕ. ᐃᓛᓐᓂᒃᑯᑦ ᑕᒪᒃᑯᐊ ᐊᖓᔪᖅᑳᕈᔪᐃᑦ ᑕᐅᕙᓂ 
ᐃᖅᑲᓇᐃᔮᖅᑖᕐᓂᐊᓕᖅᑎᓪᓗᒋᑦ ᒪᑐᐃᖓᔪᖃᖅᑎᓪᓗᒍᐃᓛᒃ, ᐱᔪᒥᓂᐅᒍᓗᐊᖅᑎᓪᓗᒋᑦ ᑕᑯᕙᙱᓐᓇᑦᑎᒍᑦ 
ᐱᔪᒥᓂᐅᒍᓗᐊᑦ ᐃᓚᓕᐅᑎᔭᙱᑦᑎᐊᕐᖓᑕ ᐃᓚᖏᑦ ᓄᓇᑦᑎᓐᓄᑦ ᓄᓇᑦᑎᓐᓂᒥᐅᑕᓪᓚᕆᓄᓂᓛᒃ.  
 
ᐃᓛᓐᓂᒃᑯᑦ ᐊᕐᕌᒍᓕᒫᖅ ᑕᕝᕙᓃᑦᑐᒥᓂᐅᓕᖅᑎᓪᓗᒋᑦ ᑭᓯᐊᓂ ᑕᑯᑕᐃᓐᓇᖅᑑᔮᖅᐸᑲᑦᑎᒍᑦ 
ᖃᖓᑕᓲᒃᑯᕕᒻᒥᓘᓐᓃᑦ ᕿᑲᕆᐊᓕᕐᖓᑕ. ᑖᒃᑯᐊᑐᖅ ᓯᕗᓕᖅᑎᐅᓂᐊᖅᑐᖅ ᑖᔅᓱᒥᖓ 
ᐋᖅᑭᒋᐊᕋᓱᖁᓪᓚᕆᒃᑲᓗᐊᕋᒃᑭᑦ. ᐃᓚᖓᒍᑦ ᓄᓇᓕᓐᓂ ᑕᕝᕙᙵᑦ ᕼᐊᒻᓚᒃᑯᓐᓂᓪᓘᓐᓃᑦ ᑕᒪᒃᑯᓂᖓ 
ᐊᐅᓚᑦᑎᔨᓪᓚᕆᓐᓂᒃ ᐱᓇᓱᓕᕋᐃᑉᐸᑕ ᐱᖃᑕᐅᖃᑦᑕᖁᔨᑦᑎᐊᕋᓗᐊᕋᒪᓕ.  
 
ᑕᐃᒫᒃ ᖃᐅᔨᒪᓇᒋᑦ ᐃᓕᓴᕆᕙᓐᓇᒋᓪᓗ ᐅᖃᕋᓗᐊᖅᑐᑎᓪᓗ ᒫᓃᖅᓴᓕᖅᑐᒡᒎᖅ ᑕᕝᕘᓇ 
ᐋᓪᓚᔪᐊᖃᑦᑕᕐᓇᕐᖓᓂᓛᒃ. ᑕᕝᕙᓂ ᓄᓇᖃᓪᓚᑦᑖᕋᓗᐊᖅᑐᑕ. ᓇᐅᒃᑯᑦ ᑖᒃᑯᐊ ᓯᕗᓕᖅᑎᐅᓂᐊᖅᑐᑦ ᑕᒪᑐᒥᖓ 
ᐋᖅᑭᒋᐊᖅᓯᑲᓐᓂᐊᕐᔪᖁᓪᓚᑦᑖᕋᓗᐊᕋᒃᑭᓪᓕ ᐃᓚᓕᐅᑎᔪᒪᑦᑎᐊᕐᓗᑎᑦ ᑭᓯᐊᓂ ᓄᓇᑦᑎᓐᓄᑦ 
ᐱᔭᕆᐊᖃᕋᓗᐊᕐᖓᑕ ᓱᓕᔪᖅᓴᖅᑑᔮᕐᓗᑎᑦ ᑕᒫᓂ ᓄᓇᖃᖅᑑᔪᓂᒃ ᐃᓚᖓᒍᑦ ᓱᓕᔪᖅᓴᖅᑑᔮᕋᑎᑦ ᐱᓕᕆᒐᒥ 
ᒐᕙᒪᒃᑯᓐᓄᑦ ᑕᐃᒪ ᑐᓴᒃᑲᓂᕐᓇᑎᒍᓪᓗ ᐱᕙᒻᒪᑕ. ᑖᓐᓇᓕ ᓯᕗᓪᓕᖅᐹᑐᐃᓐᓇᖅ ᐊᐱᖅᑯᑎᒐ, ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᖁᒻᒧᐊᑦᑐᖅ. ᑖᓐᓇ ᓯᕗᓪᓕᖅᐹᒥᒃ ᑭᐅᓂᐊᖅᑐᖅ ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ. ᑖᓐᓇ ᐊᐱᖅᑯᑎᑦᑎᐊᕙᒻᒪᕆᐊᓗᒃ. ᓄᓇᓕᖕᓄᑦ ᒥᑭᓐᓂᖅᓴᓄᑐᐃᓐᓇᐅᙱᑦᑐᖅ 
ᐃᖃᓗᖕᓄᑦᑕᐅᖅ. ᐅᒃᐱᕈᓱᓪᓚᕆᒃᑲᒪ ᐃᖅᑲᓇᐃᔭᖅᑏᑦ ᓄᑖᑦ ᐱᔭᐅᔭᕌᖓᑕ ᑐᑭᓯᒋᐊᖅᑎᑕᐅᖃᑦᑕᕆᐊᓖᑦ ᐃᓄᐃᑦ 
ᐃᓕᖅᑯᓯᖏᓐᓂᒃ, ᐅᑭᐅᖅᑕᖅᑐᒥᐅᓂᒃ ᑭᒃᑰᖕᒪᖔᑦᑕ ᐱᓗᐊᖅᑐᒥᒃ, ᐅᓇᙵᑦ ᖃᓪᓗᓈᑦ ᓄᓇᖓᓐᓂ 
ᐃᖅᑲᓇᐃᔭᖅᑏᑦ ᐱᔭᐅᔪᕕᓂᐅᒑᖓᑕ. ᑭᒃᑰᖕᒪᖔᑦᑕ ᖃᓄᖅ ᐃᓕᖅᑯᓯᖃᕐᒪᖔᑦᑕ ᐅᑭᐅᖅᑕᖅᑑᑉ ᒥᒃᓵᓄᑦ. 
Cultural Orientation Program-ᖑᓂᕋᖅᑕᐅᒐᔭᖅᑐᖅ ᖃᓪᓗᓈᑎᑐᑦ.  
 
ᑕᒪᓐᓇ ᐱᒻᒪᕆᐅᑏᓐᓇᐅᔭᖅᑕᕋ ᑕᐃᒪᙵᑦ ᓄᓇᑦᑎᐊᑉ ᒐᕙᒪᒃᑯᖏᓐᓃᓚᐅᖅᓯᒪᑎᓪᓗᖓ ᑕᒪᐅᖓ ᒫᓐᓇᒧᑦ 
ᑕᑯᔪᒪᓲᕋ ᐱᓗᐊᖅᑐᒥᒃ ᓄᓇᕗᑦ ᒐᕙᒪᒃᑯᖏᓐᓂ. ᑕᐃᒪᓐᓇ ᐃᓕᓐᓂᐊᖅᑎᑕᐅᖃᑦᑕᖅᓯᒪᑎᓪᓗᒋᑦ ᐃᖅᑲᓇᐃᔭᖅᑏᑦ 
ᐃᓄᐃᑦ ᐃᓕᖅᑯᓯᖏᓐᓂᒃ, ᐅᑭᐅᖅᑕᖅᑑᑉ ᐃᓕᖅᑯᓯᖏᓐᓂᒃ ᐃᓚᓕᐅᑎᕚᓪᓕᑲᐅᑎᒋᖃᑦᑕᕐᒪᑕ 
ᑐᑭᓯᐅᒪᓂᖅᓴᐅᓕᖃᑦᑕᕐᒪᑕ ᐅᑭᐅᖅᑕᖅᑐᒥ ᖃᓄᐃᑦᑑᖕᒪᖔᑦ. ᐊᒻᒪᓗ ᕼᐊᒻᓚᒃᑯᓐᓃᑦᑐᓂᒃ ᑕᐅᑐᙳᐊᕆᕗᖓ 
ᑐᙵᓱᒃᑎᑦᑎᔨᖃᕐᓗᑎᑦ. ᓲᕐᓗᖃᐃ ᖁᕕᐊᓲᑎᒋᔭᐅᕙᒡᓗᑎᒃ ᐃᖅᑲᓇᐃᔭᓕᕋᑖᖅᑐᐃᑦ ᑕᕝᕙᓂ ᓄᓇᓕᖕᓂ 
ᓇᓗᓇᐃᖅᑕᐅᓗᑎᑦ ᑭᓇᐅᖕᒪᖔᑕ ᖁᕕᐊᓲᑎᒋᔭᐅᓗᑎᒡᓗ ᓄᓇᑦᑎᓐᓂ ᓄᓇᓕᕋᓛᑦᑎᓐᓂ 
ᐃᖅᑲᓇᐃᔭᖅᑎᐅᓂᐊᓕᕐᒪᑕ, ᐃᒫᒃ. 
 
ᑕᐃᒪᓐᓇ ᑐᙵᓱᒃᑎᑦᑎᓂᕐᒥᒃ ᐃᓚᖃᕐᓗᒍ ᐱᐅᑦᑎᐊᒻᒪᕆᒃᑐᖅ. ᐃᖅᑲᓇᐃᔭᓕᕋᑖᖅᑐᑦ ᒐᕙᒪᒃᑯᓐᓄᑦ 
ᓇᓗᓇᐃᔭᕐᕕᐅᖃᑦᑕᖅᑑᒐᓗᐊᑦ ᓲᕐᓗ ᖃᔅᓯᓂᒃ ᑮᓇᐅᔭᖅᑖᕐᓂᐊᖅᐸᑦ, ᐃᒫᒃ ᐃᑲᔫᓯᐊᖏᑦ ᐃᒪᓐᓇᐃᑦᑑᓂᐊᖅᐳᑦ 
ᒐᕙᒪᒃᑯᑦ ᐃᒡᓗᖓᓐᓂᒃ ᐃᒡᓗᖃᕈᕕᑦ ᐃᒪᓐᓇᐃᑦᑑᕗᖅ, ᐃᒪᐃᓕᐅᖅᑕᐅᕙᒃᑑᒐᓗᐊᑦ ᑭᓯᐊᓂ ᑕᒪᓐᓇ ᐃᓄᐃᑦ 
ᐃᓕᖅᑯᓯᖓᑦ ᐅᑭᐅᖅᑕᖅᑐᒥᐅᑕᐅᓂᖅ ᐱᔭᐅᙱᓗᐊᖃᑦᑕᕐᒪ ᐃᑲᔫᑎᑦᑎᐊᒻᒪᕆᒃᑲᔭᖅᑐᖅ ᑕᒪᓐᓇ ᐃᓚᐅᒃᐸᑦ. 
 
(ᑐᓵᔨᑎᒍᑦ) ᐱᖃᓯᐅᔾᔭᐅᓕᖅᐸᑦ ᐃᑲᔪᖅᑐᐃᓂᐊᖅᐸᑦ ᑐᓴᒐᒃᓴᓂᒃ ᓄᑖᓂᑦ ᖃᐃᑦᑎᔭᐅᓗᑎᑦ 
ᐃᖅᑲᓇᐃᔭᖅᑎᑖᓵᖑᔪᑦ ᑕᐃᒪᓐᓇ ᐃᓕᖅᑯᓯᕐᒥᒃ ᓱᖏᐅᓴᔭᐅᖃᑦᑕᖅᐸᑕ ᑖᓐᓇ ᐱᖃᓯᐅᔾᔭᐅᒃᐸᑦ 
ᓱᖏᐅᓴᐃᖃᑦᑕᕐᓂᖅ ᐃᑲᔪᖅᑐᐃᓂᖃᒻᒪᕆᒃᑲᔭᖅᑐᖅ ᐃᖅᑲᓇᐃᔭᖅᑎᑖᓵᓂᒃ ᐅᑭᐅᖅᑕᖅᑐᒧᐊᖅᑐᓂᒃ ᖁᔭᓕᓗᒋᓪᓗ 
ᐃᓕᖅᑯᓯᖏᓐᓂᒃ ᐅᖃᐅᓯᖏᓐᓂᒡᓗ ᐅᐱᒍᓱᓕᕐᓗᑎᑦ ᐃᓚᒋᔭᐅᓇᓱᓕᕐᓂᐊᕐᒪᑕ ᓄᓇᓕᖕᓄᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒫᓐᓇ ᑭᐅᔪᓐᓇᖅᓯᖕᒥᔪᖅ ᒥᔅᑕ ᐅᑲᓕᖅ. 



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  

ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔨ. ᑕᒪᐃᓐᓇᐃᓛᒃ ᐱᒋᐊᑦᑎᐊᖅᐹᓪᓗᓚᐅᖅᓯᒪᔫᒐᓗᐊᖅ ᐱᒋᐊᕋᑖᖅᑐᑕ. 
ᓯᐊᒻᒪᖅᑎᕆᕙᓪᓕᐊᑎᓪᓗᑕ ᑖᒃᑯᐊ ᐃᓚᒋᔭᐅᑦᑎᐊᖃᑦᑕᕋᓱᓚᐅᖅᓯᒪᔪᑦ ᕼᐊᒻᓚᒃᑯᑦ ᐃᒫᒃ ᐊᐅᓚᔨᔪᖓ 
ᒥᑦᑎᒪᑕᓕᒻᒥ ᑲᑎᖃᑎᖃᖅᐹᓪᓗᓚᐅᖅᓯᒪᔪᑦ ᐃᒫᖑᓚᐅᖅᓯᒪᔪᑦ ᐃᖅᑲᓇᐃᔭᖅᑎᕋᑖᕐᓂᒃ ᑎᑭᕋᑖᖅᑐᓂᒃ 
ᑐᙵᓵᕆᔪᒪᓪᓗᑎᑦ ᐊᒻᒪᓗ ᐃᓚᒋᔭᐅᓕᒃᑲᓐᓂᖁᔨᓪᓗᑎᑦ ᓄᓇᓕᓐᓄᑦ ᑕᒪᓐᓇ ᑐᓴᕐᓇᑦᑎᐊᓚᐅᖅᓯᒪᔪᖅ.  
 
ᖃᓄᐃᒻᒪᒃᑭᐊᖅ ᐊᑐᖅᑕᐅᓂᓐᖏᒻᒪᑦ ᓇᒥᓕᒫᖅ. ᑖᓐᓇ ᕿᒥᕐᕈᔭᐅᒃᑲᓐᓂᕆᐊᖃᖅᑐᖅ ᐃᑲᔫᑎᓪᓚᕆᐅᓲᖑᒻᒪᑦ 
ᑖᒃᑯᓄᖓ ᐃᖅᑲᓇᐃᔭᖅᑎᓂᑦ ᓄᓇᓕᓐᓂ ᖃᐅᔨᒪᔾᔫᒥᓕᖅᑐᑎᑦ ᐊᒻᒪᓗ ᑕᒪᒃᑯᐊ ᐊᑐᖅᑎᐸᓪᓕᐊᑎᓪᓗᑎᒍᑦ 
ᒪᓕᒐᐃᑦ ᐅᖃᐅᓯᓕᕆᓂᕐᒧᑦ ᑕᒪᒃᑯᐊ ᐃᖅᑲᓇᐃᔭᖅᑎᓕᒫᑦ ᐃᓕᑦᑎᒍᒥᓇᕐᖓᑕ ᐃᓄᑦᑎᑑᕈᓐᓇᖁᓪᓗᒋᑦ, ᑕᒪᓐᓇ 
ᓯᕗᓂᑦᑎᓐᓂ ᐊᑐᓕᖅᑎᑲᓐᓂᓕᕐᓂᐊᖅᑐᖅ ᐃᓄᐃᑦ ᑭᒡᒐᑐᖅᑕᕗᑦ ᒐᕙᒪᒋᔭᒥᓂᑦ ᑐᓴᖅᑕᐅᔪᓐᓇᕆᐊᖃᕐᖓᑕ.  
 
ᑕᒪᓐᓇ ᖃᓄᐃᓐᖏᑎᐊᖅᑐᒥᑦ ᕿᒥᕐᕈᔭᐅᖏᓐᓇᕐᖓᑦ ᑕᒪᓐᓇ ᓯᐊᒻᒪᑦᑎᕆᕙᓪᓕᐊᓂᖅ ᖃᓄᖅ 
ᐊᐅᓚᑦᑎᐊᑲᓐᓂᕈᓐᓇᕐᒪᖔᖅ. ᑕᒪᓐᓇ ᖃᐅᔨᓴᖅᑕᐅᑲᓐᓂᕆᐊᖃᕐᓂᐊᖅᑑᔮᖅᑐᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᑰᓕ.  
 
ᑰᓕ: ᐃᒃᓯᕙᐅᑖᖅ, ᑖᒃᑯᐊᑦᑕᐅᖅ ᐅᖃᐅᓯᕆᔭᐅᔪᑦ ᐊᖏᖃᑎᒋᑐᐃᓐᓇᒻᒪᕆᒃᑕᒃᑲ ᑕᐃᒃᑯᐊ ᒐᕙᒪᒃᑯᓐᓄᑦ 
ᐃᖅᑲᓇᐃᔭᖅᑎᑦ ᐃᓚᓕᐅᑎᒃᑲᓐᓂᕆᐊᖃᓪᓚᕆᖕᒪᑕ..  
 
ᑕᐃᑲᓂᓕ ᐅᖃᐅᓯᕆᔪᒪᑐᐃᓐᓇᕋᑖᖅᑕᕋ ᓄᓇᑦᑎᓐᓂ ᑲᖏᖅᓯᓂᕐᒥᑦ ᐊᑕᐅᓯᐅᒐᓗᐊᖅ ᑕᐃᒃᑯᐊ ᐋᓐᓂᐊᖅᑐᓕᕆᔩᑦ 
ᑕᒪᒃᑯᓂᖓ ᖃᓂᒪᔪᓂᑦ ᑲᒪᔪᑦ ᓘᒃᑖᓗᒃᑖᑦ ᑎᑭᓪᖢᒋᑦ ᖁᕕᐊᓱᕝᕕᒃ ᖃᒡᓕᓕᕌᖓᑦ ᑕᐃᒪ ᒫᓐᓇ 
ᐱᓕᕆᕙᓪᓕᐊᓕᕐᒥᖕᒪᑕ ᐊᒻᒪᓗ ᑲᑎᖃᑎᖃᖃᑦᑕᖅᖢᑎᑦ ᑖᓐᓇ ᒪᐃᔭᓗ ᐃᓚᐅᓪᓗᓂ ᑐᓐᖓᓱᒃᑎᑕᐅᓪᓗᑎᑦ.  
 
ᑕᐃᓐᓇ ᐊᒃᓱᐊᓗᒃ ᐊᖏᔪᐊᓘᓕᖅᑐᖅ ᖁᕕᐊᒋᔭᐅᓪᓚᕆᖃᑦᑕᖅᑐᖅ ᑮᓇᐅᔭᓂᒡᓗ ᑐᒃᓯᕋᖃᑦᑕᖅᖢᑎᑦ. ᒫᓐᓇ ᑕᐃᒪ 
ᑎᑎᖅᑲᖅᑖᖅᐸᓪᓕᐊᔪᑦ ᖁᕕᐊᓱᖃᑎᒌᓛᕐᒪᑕ. ᑖᒃᑯᐊ ᑐᓐᖓᓱᒃᑎᑦᑎᑎᓪᓗᑎᑦ ᐊᒻᒪᓗ ᑲᔾᔮᕐᓇᖅᑑᖃᑦᑕᖅᑐᖅ 
ᐃᓕᑕᕆᔭᐅᕙᓪᓕᐊᓪᓗᑎᒡᓗ ᐃᓐᓇᓪᓚᕆᐅᓂᖏᑦ.  
 
ᑕᐃᓐᓇ ᐃᓕᖅᑯᓯᐅᓕᖅᖢᓂ ᑕᐃᒪᓐᓇᐃᒻᒪᑦ ᐸᓖᓯᒃᑯᓪᓗ ᐊᒻᒪ ᑕᐃᒪᐃᓕᐅᖅᑎᑦᑎᖃᑦᑕᕆᓪᓗᑎᑦ ᑕᐃᒃᑯᐊ 
ᓄᑖᖑᔪᑦ ᑎᑭᑦᑐᑦ ᐊᔪᓗᐊᖅᑐᓂᑦ ᓂᕿᓂᑦ ᐊᒡᔭᖅᓯᖃᑦᑕᖅᖢᑎᒃ. ᑕᐃᒪᐃᓕᐅᖃᑦᑕᖅᑎᓪᓗᒋᑦ ᑕᒪᒃᑯᐊ 
ᐱᐅᒋᔭᓪᓚᕆᐅᖕᒪᑦ ᓇᓗᓇᓐᖏᑦᑐᖅ ᐃᖅᑲᓇᐃᔭᕐᓂᖅ 9-ᒥ ᐱᒋᐊᕐᓗᒍ 5-ᒧᐊᖅᑲᑦ ᓄᖅᑲᕐᓂᐊᖅᑯᖅ 
ᑕᐃᒪᐃᑦᑐᑐᐃᓐᓇᐅᒋᐊᖃᓐᖏᒻᒪᑦ ᒐᕙᒪ ᐳᕇᒥᐅᖑᑎᓪᓗᖓᓕ.  
 
ᑕᐃᒃᑯᐊ ᐃᖅᑲᓇᐃᔭᖅᑎᓕᒫᑦ ᐃᓚᐅᔾᔫᒥᖃᑦᑕᕆᔅᓯ ᐊᒻᒪ volunteer- ᐅᖃᖅᑲᐅᒐᑦᑕ ᐃᓚᖏᑦ 
ᕼᐋᑭᖅᑐᓄᓪᓘᓐᓃᑦ ᖃᓄᐃᓕᐅᖅᑐᓄᑦ ᐃᓱᒪᓕᐅᕈᓘᔭᕈᓐᓇᖅᑐᖅ ᖃᓄᖅ ᒪᒃᑯᒃᑐᑦ ᐱᓕᕆᔾᔪᑎᒃᓴᕈᓘᔭᖏᓐᓄᑦ 
ᐃᑲᔫᑎᒃᓴᖅᑕᖃᕐᒪᑦ. ᑕᐃᒪᐃᑦᑑᖃᑦᑕᖁᓪᓗᒋᓪᓕ ᑲᔪᖏᖅᑐᐃᑲᓐᓂᕋᔭᖁᓪᓚᕆᒃᑕᒃᑲ ᐊᒻᒪᓗ ᕼᐊᒻᒪᓚᒃᑯᑦ 
ᐃᑲᔪᕆᐊᒃᑲᓐᓂᐊᕐᔪᒡᓗᒋᑦ ᐃᑲᔪᖅᑕᐅᓂᐊᖅᐸᑕ ᑐᓐᖓᓱᒃᑎᑦᑎᓂᐅᑉ ᒥᔅᓵᓄᑦ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᐊᐃᑉᐹᓄᑦ ᐊᐱᖅᑯᓯᒃᓴᖅ, ᒥᔅᑕ ᖁᒻᒧᐊᑦᑐᖅ.  
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪ, ᑕᐃᔅᓱᒪᓂ ᓄᓇᕗᑦ, ᐃᓛᒃ ᐊᕙᓐᖓᑦ ᐊᕕᒃᑲᑦᑕ 1999 ᑕᒫᓂ 
ᓂᕆᐅᖃᑦᑕᓚᐅᖅᓯᒪᒻᒪᑕ ᐃᒻᒥᓃᕐᓂᐊᓕᕋᑦᑕᒎᖅ ᐃᓅᓗᑕ ᐃᖅᑲᓇᐃᔮᓪᓗ ᑕᒪᒃᑯᐊ 
ᐃᓄᑦᑎᑐᑐᐃᓐᓇᕋᓗᐊᕐᓗᓂᒎᖅ ᑲᒪᒋᔪᓐᓇᕐᓂᐊᓕᕋᑦᑎᒍᑦ.  
 
ᖃᐅᔨᒪᒐᑦᑕ ᐃᓚᖏᑦ ᖃᓪᓗᓇᐅᔭᕈᓐᓇᖏᑦᑑᒐᓗᐊᑦ ᐱᔪᓐᓇᑎᐊᓪᓚᑖᕐᖓᑕ ᑭᓯᐊᓂ ᐱᓇᓱᓕᕋᐃᒻᒪᑕ 
ᐃᓕᓐᓂᐊᖅᓯᒪᓂᖏᒡᒎᖅ ᐊᑦᑎᓗᐊᕐᓂᕋᖅᑕᐅᓪᓗᑎᑦ ᐲᔭᖅᑕᐅᑐᐃᓐᓇᖃᑦᑕᖅᑐᑎᑦ 
ᐊᐱᖅᓱᑕᐅᓐᖏᑎᐊᒻᒪᕆᑦᑐᑎᓪᓗ.  

ᐃᓚᖓᒍᑦ ᑕᒪᓐᓇ ᓄᓇᕗᑦᑖᕐᓂᕆᓚᐅᖅᑕᑦᑕ ᑲᑕᒍᑕᐅᓯᒪᕈᔪᒻᒪᑦ ᐊᒥᓱᓄᑦ ᐱᓇᓱᖃᑦᑕᕋᓗᐊᖅᑐᑎᑦ ᑭᓯᐊᓂᓕ 
ᐃᓕᓐᓂᐊᖅᓯᒪᓐᖏᓗᐊᕐᓂᕋᖅᑕᐅᓪᓗᑎᑦ ᑕᐃᒪᐃᓕᔭᐅᑐᐃᓐᓇᖃᑦᑕᑎᓪᓗᒋᑦ. ᖃᐅᔨᒪᔭᕗᑦ ᓄᓇᖅᑲᑎᒋᒐᑦᑎᒍᑦ 
ᐱᔪᓐᓇᑎᐊᖅᑐᑦ ᐅᕙᑎᓐᓂ ᐃᓚᖏᓐᓄᑦ ᒪᐅᖓ ᓄᓇᒧᓪᓗ ᐱᔪᓐᓇᓂᖅᓴᒻᒪᕇᑦ.  
 
ᑕᒪᓐᓇᓕ ᐋᖅᑭᒋᐊᒃᑲᓐᓂᖁᓪᓚᑦᑖᕋᓗᐊᕋᒃᑯ ᐃᓄᑦᑎᑐᐃᓐᓇᖅ ᐱᔪᓐᓇᕋᓗᐊᖅᑲᑦ ᐅᖃᕈᓐᓇᕋᓗᐊᖅᑲᑦ 
ᓄᓇᒋᒐᑦᑎᒍ ᑲᔪᖏᖅᒪᐃᑲᓐᓂᕆᐊᖃᖅᑑᔮᕋᓗᐊᕋᑦᑕ ᑕᐃᒫᒃ. ᓄᓇᒋᒻᒪᒍᐃᓛᒃ ᐃᒫᒃ ᐊᖏᕐᕋᖃᕋᒥ ᑕᒫᓂ 
ᑕᐅᕗᖓᓕᒫᖅ ᐊᖏᕐᕋᖅᓯᒪᓂᐊᕆᓪᓗᓂ ᑕᕝᕙᓂ ᓄᓇᒥᓐᓂ.  
 
ᑕᒪᓐᓇᓕ ᐃᓚᖓᒍᑦ ᖃᓄᖅ ᑖᒃᑯᓄᖓ ᓂᕈᐊᖅᑕᐅᒐᓱᑦᑐᓄᑦ ᓯᕗᓕᖅᑎᒧᑦ ᑐᓴᕐᕕᒋᔪᒪᒻᒥᔭᕋᓗᐊᒃᑲ 
ᖃᓄᖅᑑᑲᓐᓂᐊᕐᔪᒍᓐᓇᕋᔭᕐᒪᖔᑕ ᑖᔅᓱᒪ ᒥᔅᓵᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᓯᕗᓪᓕᖅᐹᒥ ᑭᐅᑎᓐᓂᐊᖅᑕᕋ ᒥᔅᑕ ᐅᑲᓕᖅ.  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓯᕗᓪᓕᖅᐹᒥ ᑖᓐᓇ ᖁᔭᓐᓇᒦᕈᒪᔭᕋ ᒥᓂᔅᑕᐅᖃᑎᒋᓚᐅᖅᑕᕋ ᐊᒥᑦᑐᕐᒧᑦ 
ᑭᒡᒐᑐᖅᑐᖅ.  
 
ᑖᓐᓇ ᐃᓄᐃᑦ ᐅᖃᐅᓯᖓᓄᑦ ᒪᓕᒐᖓᒍᑦ ᑲᔪᓯᑎᑦᑎᔪᓐᓇᓚᐅᕐᖓᑦ ᑕᕝᕙᓂ ᓇᓗᓇᐃᖅᓯᓯᒪᓪᓗᑎᒃ 
ᓇᓕᐊᑐᐃᓐᓇᖅ ᐃᖅᑲᓇᐃᔭᕈᒪᑉᐸᑦ ᐃᓄᒃᑎᑐᑦ ᓇᒥᑐᐃᓐᓇᖅ ᐅᕙᒍᑦ ᒐᕙᒪᒋᔭᖓᓂᒃ ᐊᔪᔾᔮᖏᒻᒪᑦ. ᑖᓐᓇ 
ᐱᔪᓐᓇᐅᑎᐅᓕᖅᑐᓂᒃ ᒪᓕᒐᕐᒦᓕᖅᑐᓂ ᑖᓐᓇ ᐅᓪᓗᒥ ᐊᑐᓕᖅᑑᒐᓗᐊᖅ.  
 
ᓱᓖᓛᒃ ᐊᓐᖑᑎᖏᑦᑐᒍᑦ ᐱᔪᒪᔭᖏᓐᓂᒃ ᑭᒡᒍᑐᖅᑕᑯᓗᒃᑕ. ᑖᓐᓇ ᑕᐃᒪᐃᓕᕋᓗᐊᖅᑎᓪᓗᒍ 
ᐊᔭᐅᕕᔾᔪᐊᕆᐊᖃᓐᓂᐊᖅᑕᕗᑦ ᐊᑐᓕᖅᑕᐅᑦᑎᐊᖁᓪᓗᒍ. ᐊᒻᒪᓗ ᐅᖃᖅᑲᐅᒐᒪ ᐃᓅᓪᓗᑕ 
ᐊᓐᖑᑎᓯᒪᓐᖏᓗᐊᕐᕋᑦᑕ. ᐊᓐᖑᑎᒐᓱᒋᐊᖃᕋᓗᐊᕋᑦᑕ ᑭᒃᑯᑐᐃᓐᓇᓕᒫᓄᑦ, ᑲᓇᑕᒥᐅᑕᐅᖃᑎᑦᑎᓐᓄᑦ.  
 
ᐃᓕᓐᓂᐊᖅᑎᑦᑎᑲᓐᓂᕈᒪᑦᑎᐊᕐᓂᐊᖅᑯᒍᑦ ᓇᓕᐊᓐᓂᑐᐃᓐᓇᖅ ᐃᓅᖃᑎᓐᓂᒃ. ᐃᒫᒃ ᐊᓐᖑᑎᓐᖏᓱᖓᑐᐃᓐᓇᕐᒪᑕ 
ᐃᓚᖏᑦ. ᖃᓄᕐᓕ ᐃᑲᔪᖅᑎᐊᕐᓗᒋᑦ ᒐᕙᒪᐅᓪᓗᑕ ᐃᓕᓐᓂᐊᕐᑎᒃᑲᓐᓂᖅᑎᒋᐊᖃᖅᑲᑕ ᑕᐃᒫᒃ ᐃᑲᔪᕐᓗᒋᑦ 
ᓇᓕᐊᓐᓂᑐᐃᓐᓇᖅ ᐃᖅᑲᓇᐃᔮᓂᒃ ᐱᔪᓐᓇᓂᐊᕐᖓᑕ. ᑕᒪᓐᓇ ᐅᖃᐅᓯᓕᕆᓂᖅ ᑭᓪᓕᒋᔭᐅᖏᓪᓗᓂ. ᑖᓐᓇ ᑕᕝᕙ 
ᐊᖏᖃᑎᒋᑦᑎᐊᖅᑕᕋ ᑕᒪᓐᓇ ᖁᓅᒻᒥᕈᑕᐅᓯᒪᔪᖅ ᐅᓄᖅᑐᓄᑦ. ᑕᐃᒫᒃ ᑕᕝᕙ ᐊᓐᖑᑎᕙᓪᓕᐊᓕᖅᑐᒍᑦ 
ᑐᓴᖅᓯᒪᔭᕗᑦ ᐊᒻᒪᓗ ᒪᓕᒐᕐᒦᓕᖅᑐᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᒻᒪ ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ. ᐄ, ᐊᖏᖃᑎᒋᑦᑎᐊᑖᒃᑲᒃ ᑖᒃᑯᐊ ᑕᒪᑐᒥᖓ ᐅᖃᐅᓯᖃᑦᑑᒃ. ᑕᐃᒫᑦᑕᐅᖅ ᐅᖃᕈᓐᓇᖅᑐᖓ 
ᑖᓐᓇ ᒥᓂᔅᑑᖅᑲᐅᔪᖅ ᑕᒪᒃᑯᓂᖓ ᐋᖅᑭᒃᐸᓪᓕᐊᑎᓪᓗᒋᑦ ᐱᕚᓪᓕᖅᓯᒪᔪᓂᒃ ᑕᑯᖃᑦᑕᓚᐅᖅᑐᒍᑦ. ᐃᖅᑲᓇᐃᔭᖅᑐᑦ 
ᑕᒪᒃᑯᐊ ᓄᓇᖃᖅᑳᖅᑐᕕᓃᓪᓗ ᐃᓚᖏᓐᓂᒃ ᑕᑯᒃᓴᕈᖅᐸᓪᓕᐊᔪᖅ ᐱᑕᖃᓕᖅᖢᓂ ᑭᓯᐊᓂ ᐃᓚᖏᓐᓂᒃ 
ᐱᐊᓚᐃᓗᐊᒐᓚᖕᒪᑦ ᓱᓕ.  
 
ᑖᓐᓇ ᐱᑦᔪᑎᒋᓪᓗᒍ ᐃᒫᒡᓕ ᐅᖃᕈᒪᔪᖓ ᐅᐱᒋᒐᒃᑭᓐ ᑕᐃᒃᑯᐊ ᑕᒫᓂ ᐃᖅᑲᓇᐃᔭᖅᑐᑦ ᑕᒡᕗᖓ ᐃᓂᒧᑦ 
ᑎᑭᐅᑎᓇᓱᒋᐊᓖᑦ ᑭᓯᐊᓂᑦᑕᐅᖅ ᐃᓚᖏᑦ ᑕᐃᒃᑯᐊ ᐅᖃᐅᓯᖅ ᐊᑕᐅᓯᐅᖏᑦᑐᒥᒃ ᐱᑕᖃᕆᐊᖃᖅᖢᑎᐅᖕᒪᑕ 
ᑖᓐᓇ ᐳᐃᒍᕆᐊᖃᖏᓐᓇᑦᑎᒍᑦ.  
 
ᑕᐃᒃᑯᐊᓕ ᐱᔪᓐᓇᖅᑐᑦ ᐃᑲᔪᖅᑐᓪᓚᕆᓚᖓᔭᒃᑲᑦᑕᐅᖅ ᑕᑯᔪᒪᒐᒪ ᑕᒫᓂ ᐃᓄᐃᑦ ᓄᓇᖓᓂ ᐊᐅᓚᑦᑎᔪᓐᓇᖅᑐᑦ 
ᐊᐅᓚᑦᑎᒋᐊᖃᕐᒪᑕ ᐃᓚᖏᑦ ᒐᕙᒪᒃᑯᑦ ᒪᓕᒐᖏᑦ ᐃᓗᐊᖅᓯᓕᖅᐸᓪᓕᐊᖏᓐᓇᕐᒪᑕ ᐊᒻᒪ 
ᐱᕚᓪᓕᖅᓯᒪᓂᕋᖅᑲᐅᒐᒃᑭᑦ ᑖᓐᓇ ᑲᔪᓰᓐᓇᕋᔭᖅᑐᖅ.  
 
ᑕᕝᕙᐃᓐᓈᓗᒃ ᐋᖅᑭᔾᔮᖏᑦᑑᒐᓗᐊᖅ ᑭᓯᐊᓂ ᑐᑭᓯᐊᖅᑰᓕᕋᑦᑕ ᓄᓇᕗᑦᒥᐅᓂᒃ ᐃᖅᑲᓇᐃᔭᕐᕖᑦ ᓲᕐᓗ ᐅᐊᑦᑎᐊᖅ 
ᐅᖃᖅᑲᐅᔪᒍᑦ 85-ᐳᓴᓐᒧᑦ ᑎᑭᐅᑎᖃᑦᑕᕆᐊᖃᓛᕐᒪᑕ ᖃᖓᑐᐃᓐᓇᖅ. ᑕᒪᓐᓇ ᐱᑦᔪᑎᒋᓪᓗᒍ ᐃᒪᓐᓇᓗ 
ᐅᖃᕈᒪᓪᓗᑕ ᑐᓐᖓᓱᒃᑎᒍᒪᒐᑦᑎᒍᑦᑕᐅᖅ ᓄᓇᖃᖅᑳᕐᓂᑰᖏᑦᑑᒐᓗᐊᖅ ᖃᖓᓕᒫᖅ ᑎᑭᑉᐸᑕ ᑭᓯᐊᓂ 

ᐃᓚᓕᐅᑎᒃᑲᓐᓂᕆᐊᖃᕐᓂᖅ ᑖᓐᓇ ᐱᓇᓱᐊᒐᕆᒋᐊᖃᖅᑕᕗᑦ ᒐᕙᒪᑦ ᐊᖏᔪᖅᑳᖓᓂᒃ ᑕᕝᕙᓐᖓᑦ 
ᖁᑦᑎᖕᓂᖅᐹᒥᒃ ᐱᒋᐊᕐᓗᒍ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᒻᒪ ᒥᔅ ᐋᕆᐊᒃ. 
 
ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓛᒃ ᖁᕕᐊᓇᖅᐳᖅ ᑕᐃᓐᓇ ᐅᖃᐅᓯᓕᕆᓂᕐᒧᑦ ᒪᓕᒐᖅ ᓴᖅᑭᓚᐅᖅᑐᖅ 
ᐃᓚᓕᐅᔾᔨᓯᒪᖕᒪᑦ ᐃᓄᒃᑎᑐᑦ ᐃᖅᑲᓇᐃᔭᕈᓐᓇᕐᓂᕐᒥᒃ ᐊᒻᒪᓗ ᐃᓄᒃᑎᑐᑦ ᐃᓕᓐᓂᐊᕈᓐᓇᕐᓂᕐᒥᒃ. ᐱᔪᓐᓇᐅᑎᒥᒃ 
ᐃᓗᓕᖃᕐᒪᑦ ᑕᐃᓐᓇ ᒪᓕᒐᖅ.  
 
ᐊᒻᒪᑦᑕᐅᖅ ᑕᒪᓐᓇ ᒐᕙᒪᒃᑯᑦ ᐱᒋᐊᖅᑎᑦᑎᓯᒪᖃᑕᐅᖕᒥᔪᑦ ᖃᓪᓗᓈᑎᑑᕈᓐᓇᖏᑦᑑᒐᓗᐊᒥᒃ ᐃᓄᒃᑎᑐᑦ 
ᐃᖅᑲᓇᐃᔭᖅᑎᖃᖅᖢᑎᒃ. ᓲᕐᓗ ᑕᐅᑐᓐᖑᐊᕐᓗᒍ ᐃᖅᑲᖅᑐᐃᓂᓕᕆᔨᒃᑯᑦ ᑕᐃᔅᓱᒥᖓ ᐃᓚᑯᓗᒋᓚᐅᖅᑕᑦᑎᓐᓂᒃ 
ᓘᓯᐊᓐ ᐅᑲᓕᐊᓐᓅᓚᐅᖅᑐᖅ ᑕᐃᓐᓇ, ᒐᕙᒪᒃᑯᑦ ᐃᓗᐊᓃᖃᑕᐅᓪᓚᕆᒃᖢᓂ ᐃᖅᑲᖅᑐᐃᓂᓕᕆᔨᒃᑯᓐᓂᑦ 
ᐃᖅᑲᓇᐃᔭᓚᐅᕐᒪᑦ, ᖃᓪᓗᓇᐅᔭᕈᓐᓇᖏᒃᑲᓗᐊᖅᖢᓂ, ᖃᐅᔨᒪᔨᑕᕆᔭᐅᓪᓗᓂ ᐃᓄᐃᑦ ᐃᓕᖅᑯᓯᖏᓐᓂᒃ.  
 
ᐊᒻᒪ ᓱᓕ ᑕᐅᑐᓐᖑᐊᕐᓗᒍ ᐃᓕᓐᓂᐊᖅᑐᓕᕆᔨᒃᑯᑦ ᐊᕐᕌᒍᓂᒃ ᖃᔅᓯᑲᓪᓚᖕᒪᕆᖕᓂᒃ ᐃᓕᓴᐱ ᐆᑦᑐᕙᒻᒥᒃ 
ᐃᖅᑲᓇᐃᔭᖅᑎᖃᓚᐅᖅᓯᒪᖕᒥᖕᒪᑕ ᑕᑉᐱᑲᓂ ᒥᑦᑎᒪᑕᓕᖕᒥ, ᖃᓪᓗᓈᑎᑐᑦ ᖃᐅᔨᒪᖏᒃᑲᓗᐊᖅᑎᓪᓗᒍ.  
 
ᑕᒪᒃᑯᐊ ᐊᑐᖅᑕᐅᒐᓛᒃᓯᒪᔪᑦ ᒐᕙᒪᒃᑯᓐᓄᑦ ᒫᓐᓇᒧᑦ ᑎᑭᖦᖢᒍ ᑭᓯᐊᓂ ᓇᓗᓇᖏᑦᑐᖅ ᐱᕕᖃᒃᑲᓐᓂᖅᑐᖅ. 
ᑕᐃᒪᓐᓇ ᖃᓄᖅᑑᕈᑎᒋᓯᒪᓗᒋᑦ ᐃᓚᐅᒃᑲᓐᓂᕈᓐᓇᕋᔭᕐᓂᖏᑦ ᐱᓗᐊᖅᑐᒥᒃ ᐅᖃᖅᑲᐅᖕᒥᒐᑦᑕ ᑕᒪᒃᑯᐊ 
ᐃᖅᑲᓇᐃᔭᓕᓵᖅᑐᑦ ᐃᓕᓐᓂᐊᖅᑎᑕᐅᖃᑦᑕᕆᐊᖃᕐᓂᖏᑦ ᐅᑭᐅᖅᑕᖅᑐᒥᐅᑦ ᐃᓄᐃᑦ ᐃᓕᖅᑯᓯᖏᓐᓂᒃ.  
 
ᑕᐃᒃᑯᐊ ᐃᓕᓴᐃᔨᑦᑎᐊᕚᓘᒻᒪᕆᖕᒪᑕ ᐃᓄᐃᑦ ᐃᓕᖅᑯᓯᖏᓐᓂᒃ ᐃᓐᓇᖅᐳᑦ, ᖃᓪᓗᓇᐅᔭᕈᓐᓇᖏᑦᑑᒐᓗᐊᑦ. 
ᑕᒪᐅᓇ ᐊᔾᔨᒌᙱᑦᑐᑎᒍᑦ ᐃᓚᐅᑎᒋᒃᑲᓐᓂᕈᓐᓇᕐᕕᒃᑕᖃᖅᑐᖅ ᓇᓗᓇᙱᒻᒪᑦ ᑕᑯᒃᓴᕈᖅᐸᒌᖅᓯᒪᖕᒪᑦ ᓯᕗᓂᑦᑎᓐᓂ 
ᑕᐃᒪᓐᓇ ᐊᑑᑎᖃᑦᑎᐊᕐᓂᕆᓚᐅᖅᑕᖓᓂᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒫᓐᓇ ᑕᐃᒪ ᐊᐱᕆᔪᓐᓇᖅᓯᖕᒥᔪᖅ ᒥᔅᑕ ᑕᑉᑑᓇ.. 
 
ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪ ᐅᐱᒋᕙᕋ ᑕᐃᒃᑯᐊ ᓂᕈᐊᒐᒃᓴᙳᖅᑎᑕᐅᓯᒪᔪᑦ. ᓇᓗᓇᕐᒪᑦ 
ᓄᓇᕐᔪᐊᕐᒥ ᑮᓇᐅᔭᖁᑎᒋᔭᐃᑦ ᑲᑕᒃᐸᓪᓕᐊᖃᑦᑕᕐᒪᑕ ᒫᓐᓇᐅᓂᖓᓂᒃ. ᑕᐃᒪᐃᒻᒪᑦ ᒐᕙᒪᒃᑯᑦ 
ᐊᒃᓱᕉᑕᐅᑎᒋᓕᖅᑕᖓᑦ ᓄᓇᕗᒥᐅᓂᑦ ᐊᖑᓇᓱᒃᑏᓪᓗ ᓄᓇᓕᖕᓂ ᖃᓄᕐᓕ ᑕᐅᑐᙳᐊᖅᐱᐅᒃ? 
ᐱᓕᕆᐊᕆᖁᓪᓗᒍ ᑖᓐᓇ ᐱᔾᔪᑎᐅᔪᖅ ᐊᑑᑎᖃᑦᑎᐊᖅᑐᒃᑯᑦ ᓱᒃᑲᔪᒃᑯᓪᓗ ᐱᓕᕆᔭᐅᓂᐊᕐᓗᓂ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒫᓐᓇ ᓯᕗᓪᓕᖅᐹᒥᒃ ᑭᐅᓂᐊᖅᑐᖅ ᒥᔅᑕ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐊᒃᓱᐊᓗᒃ ᐱᔭᕐᓂᙱᑦᑑᓪᓗᓂ ᐊᐱᖅᑯᑎ ᑭᐅᔭᕆᐊᒃᓴᖅ, 
ᓄᓇᕗᑦ ᑖᓐᓇ ᓄᓇᕐᔪᐊᕐᒥ ᑮᓇᐅᔭᖏᓐᓂᒃ ᑲᑕᒃᐸᓪᓕᐊᓂᕐᒧᑦ ᓄᓇᕗᑦ ᐊᒃᑐᖅᑕᐅᓯᒪᖕᒪᑦ ᑕᑯᓯᒪᓕᕋᑦᑎᒍᓪᓗ. 
ᑕᐃᓐᓇ ᐃᒡᓗᕐᔪᐊᖅᑖᕋᓱᒃᑐᑦ ᑕᐃᒪᓐᓇ ᕕᔅᓂᔅ-ᓂᒃ ᐊᑐᖅᑐᐊᕋᓱᒃᑐᑦ ᐊᒃᑐᖅᑕᐅᓯᒪᓕᕐᒪᑕ.  
 
ᑕᒪᒃᑯᐊ ᑲᓇᑕᐅᑉ ᒐᕙᒪᒃᑯᑦ ᐅᖃᕋᓗᐊᖅᑎᓪᓗᒋᑦ ᐊᔾᔨᒋᔭᐅᙱᒻᒪᒡᒎᖅ ᑭᓯᐊᓂᓕ ᓇᖕᒥᓂᖃᖅᑐᑦ ᑕᒪᒃᑯᐊ 
ᑮᓇᐅᔭᓕᕆᕝᕕᐅᔪᑦ ᑕᐃᒪᓐᓇ ᓱᑲᑎᕆᔾᔫᒥᓂᐊᓕᕐᒪᑕ ᐊᑐᖅᑐᐊᖃᑦᑕᖅᑐᓂᒃ ᐊᒃᑐᐃᓂᖃᕐᓂᐊᕐᒪᑕ ᓄᓇᕐᔪᐊᕐᒥ. 
ᑕᐃᒪᓐᓇᐃᒻᒪᑦ, ᐊᒃᑐᐃᓂᖃᕐᓂᐊᕐᒥᔪᖅ ᐊᑯᓂᐅᖏᑦᑐᖅ, ᐱᔾᔪᑎᒋᓪᓗᒍ ᑖᓐᓇ ᐅᔭᕋᖕᓂᐊᖅᑏᑦ ᖃᐅᔨᒪᒐᒪ ᒫᓐᓇ 
ᐱᓕᕆᐊᒥᖕᓂᒃ ᒥᒃᖠᑎᕆᕙᓪᓕᐊᖕᒪᑕ ᐊᕐᕌᒍ ᐊᓂᒍᖅᐸᑦ ᐊᒃᑐᐃᓂᖃᕐᓂᐊᕐᒪᑦ ᐱᓪᓚᑦᑖᙳᕐᓗᓂᓗ ᓄᓇᕗᒥ 
ᑕᒪᑐᒪᑉ.  
 
ᓯᕗᓕᖅᑎᐅᓕᕈᒪ ᐊᐅᓪᓚᔾᔭᐃᒋᐊᕋᔭᖅᑐᖓ ᖁᕝᕙᓯᑦᑐᒃᑯᑦ ᖃᐅᔨᓴᐃᓂᐊᖅᑐᓂᒃ ᐸᕐᓇᐃᖁᓪᓗᒋᑦ 
ᖃᓄᓕᒐᔭᕐᒪᖔᑦ. ᑖᓐᓇ ᓲᕐᓗ ᐅᑕᖅᑭᑐᐃᓐᓇᕆᐊᖃᖅᑰᕈᓐᓃᕋᑦᑕ ᒫᓐᓇ ᐸᕐᓇᒃᐸᓪᓕᐊᓗᑕ. ᑐᙵᓱᒃᑎᑉᐸᒃᑲ. 
ᒐᕙᒪᑐᖃᒃᑯᑦ ᐅᖃᐅᓯᕆᓚᐅᖅᑕᖓᑦ, ᑲᓇᑕᒥ ᐊᖏᔪᖅᑳᖅ ᓯᕗᓕᖅᑏᓪᓗ ᒥᓂᔅᑕᐅᔪᑦ ᓱᑲᓐᓂᖅᓴᒥᒃ 



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  
 

 

46 

ᐱᓕᕆᔭᐅᔭᕆᐊᖃᓕᕐᒪᑦ ᑕᒪᓐᓇ ᓄᓇᕗᒥ. ᐸᕐᓇᒃᐸᓪᓕᐊᔭᕆᐊᖃᓕᕐᒪᒐᑦᑕ ᑕᒫᓂᕐᒥᐅᑎᒍᑦ. ᓯᕗᓕᖅᑎᐅᓕᕈᒪ 
ᐸᕐᓇᐃᒐᔭᖅᑐᖓ ᑕᐃᒃᑯᓂᖓ ᐃᖅᑲᓇᐃᔭᖅᑎᐅᔪᓂᒃ ᖁᕝᕙᓯᒃᑐᓂᒃ ᐸᕐᓇᐃᕙᓪᓕᐊᖁᓪᓗᒋᑦ ᐃᕐᖐᓐᓇᖅ.  
 
ᐃᒻᒪᖄ ᐃᕐᖐᓐᓇᖃᐃ ᐲᔭᐃᕙᓪᓕᐊᓕᖅᑐᖃᐃ ᑕᑯᒍᒪᑦᑕᐅᖅ ᐊᖅᑯᑎᐅᒍᓐᓇᖅᑐᓂᒃ ᑮᓇᐅᔭᖁᑎᖏᓐᓂᒃ 
ᒐᕙᒪᒃᑯᑦ ᐊᐅᓚᑕᐅᔪᓐᓇᖅᑐᓂᒃ ᓱᒃᑲᐃᓪᓕᒋᐊᕐᓗᒋᑦ ᖃᖓᑕᑲᑕᖃᑦᑕᕐᓂᖅ, ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᐅᔪᑦ. 
ᐊᖏᔪᒻᒪᕆᐊᓗᖕᒥᒃ ᐊᐅᓪᓚᑲᑕᖃᑦᑕᕐᒪᑕ ᑭᖑᕙᕆᐊᖅᑕᐅᔪᓐᓇᖅᑐᒃᓴᐅᔫᒐᓗᐊᑦ ᓯᕗᓂᒃᓴᑦᑎᓐᓂ 
ᐊᔪᖅᓴᕈᓐᓃᖅᐹᓪᓕᕈᑦᑕ ᐆᒻᒪᕆᖕᓂᒃ ᐱᓪᓗᒍ ᐊᒃᓱᕈᓐᓇᖅᑐᒦᓕᕋᑦᑕ.  
 
ᓄᓇᕗᒻᒥᐅᑕᐅᒐᑦᑕ ᐊᒃᑐᐅᑦᑎᐊᖅᖢᑕᓗ ᓂᐅᕐᕈᑎᒃᓴᐅᖃᑦᑕᖅᑐᓄᑦ ᑮᓇᐅᔭᓕᐅᕈᑎᐅᔪᓄᑦ. ᐱᓕᕆᐊᕆᔭᕗᑦ 
ᐱᓗᐊᕈᓐᓇᖃᑦᑕᙱᓐᓇᑦᑕ ᐃᒡᓗᓕᕆᔨᒃᑯᑦ ᐃᒡᓗᖁᑎᖏᓐᓂᒃ ᓂᖃᐃᓱᕈᑎᓂᒡᓗ ᐃᑲᔪᕈᑎᐅᖃᑦᑕᖅᑐᓂᒃ ᑭᓯᐊᓂ 
ᐱᔪᓐᓇᖅᑐᑦ ᐆᒻᒪᖅᑯᑎᑎᒍᑦ ᐃᑲᔫᓯᐊᖅᐸᒃᑑᒐᓗᐊᑦᑕᐅᖅ.  
 
ᑭᓯᐊᓂᓕ ᑲᓇᑕᐅᑉ ᒐᕙᒪᒃᑯᖏᑦ ᐅᖃᖃᑎᒋᔭᕆᐊᖃᖅᑰᓕᖅᑕᕗᑦ ᑮᓇᐅᔭᓂᒃ ᐊᑐᕈᓐᓇᕐᒪᖔᑕ ᓯᕕᑐᔪᒧᑦ 
ᕿᒥᕐᕈᓇᒍᑕᐅᓂᐊᕐᒪᑦ ᓄᓇᕗᒧᑦ. ᖃᓄᖅ ᐋᖅᑭᒃᓯᒪᓂᐊᕐᒪᖔᑦ ᓇᓗᔪᖓ ᐃᓕᔅᓯᓐᓂ ᑐᓴᖅᑳᕆᐊᖃᕋᔭᖅᑐᖓ. 
ᓯᕗᓕᖅᑎᐅᒍᒪ ᑲᑎᒪᔾᔪᑕᐅᑦᑎᐊᕐᓗᓂ ᓂᕈᐊᖅᑕᐅᓯᒪᔪᑑᙱᑦᑐᑦ ᐊᒻᒪᓗᑦᑕᐅᖅ ᓇᖕᒥᓂᖃᖅᑐᑦ ᑕᒪᒃᑯᐊ 
ᓴᖅᑭᑦᑎᖁᓗᒋᑦ ᐃᓱᒪᒋᔭᒥᓂᒃ ᖃᓄᖅ ᑖᓐᓇ ᑲᒪᒋᔭᐅᔪᓐᓇᕐᒪᖔᑦ.  
 
ᐅᖅᓱᐊᓗᐃᑦ ᐊᑭᑦᑐᖅᐸᓪᓕᐊᓕᖅᑎᓪᓗᒋᑦ ᐅᓗᕆᐊᓇᖅᓯᓕᖅᑎᓪᓗᒋᑦ ᐄ', ᐱᓕᕆᑦᑎᐊᒃᑲᓐᓂᕈᓐᓇᖅᑐᒍᑦ. 
ᒫᓐᓇᐅᔪᖅ ᐅᖃᐅᑎᒋᖃᑦᑕᖅᓯᒪᔭᕗᑦ ᐆᒻᒪᖅᑯᑎᓂᒃ ᐊᒃᑐᐃᓂᓕᒃ, ᑖᓐᓇ ᓴᐃᒻᒪᒃᑎᒃᑲᓐᓂᕆᐊᖃᓕᕋᑦᑎᒍ ᓄᓇᕗᒧᑦ 
ᐅᖃᐅᓯᕆᔭᐅᒃᑲᓐᓂᖃᑦᑕᕐᓗᓂ ᐱᕕᒃᓴᖃᒃᑲᓐᓂᑦᑎᐊᖅᑐᒍᑦ ᐊᒻᒪᑦᑕᐅᖅ ᑕᖅᑲᒃᑯᓇᙵᑦ ᐃᓱᒪᒃᓴᖅᓯᐅᕈᑎᓂᒃ 
ᐱᓗᑕ ᒐᕙᒪᕗᓪᓗ ᐱᓕᕆᖃᑕᐅᓗᑎᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒫᓐᓇ ᑭᐅᓂᐊᓕᕐᒥᔪᖅ ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒍᑦ) ᑕᐃᒪ ᐃᒫᒃ ᑕᐃᒪᐃᑎᑦᑕᐃᓕᒪᑎᖅᑳᕐᓗᑕ ᐱᓗᐊᖅᑐᒥᑦ 
ᑮᓇᐅᔭᑎᒍᑦ ᐃᑉᐱᓐᓂᖃᑕᐅᓯᒪᑎᓪᓗᒍ. 
 
ᐅᖃᖅᑲᐅᒐᒪ ᐅᐊᑦᑎᐊᖅ ᐅᓪᓛᖅ ᖃᐅᔨᓴᕆᐊᖃᓕᕋᑦᑕ ᑭᓱᑦ ᐊᐅᓚᑦᑎᐊᖅᑲᑦ ᓄᓇᓕᓐᓂ? ᑭᓱᑦ 
ᐊᐅᓚᑦᑎᐊᓐᖏᓚᑦ? ᖃᓄᐃᓕᐅᕈᓐᓇᖅᐱᑕᓗ? ᑕᒪᔾᔭ ᕿᒥᕐᕈᔭᕆᐊᖃᓕᖅᑕᕗᑦ ᐊᑐᖃᑦᑕᕐᓗᒋᑦ 
ᐱᕕᔅᓴᖃᓕᕋᐃᒍᑦᑕ. 
 
(ᑐᓵᔨᑎᒎᕈᓐᓃᖅᑐᖅ) ᐅᖅᓱᐊᓗᒃ ᑕᐅᑐᓐᖑᐊᕐᓗᒍ, ᒫᓐᓇᐅᔪᖅ. ᒫᓐᓇ ᐅᖅᓱᐊᓗᒃ ᑕᐅᑐᓐᖑᐊᕐᓗᒍ 
ᐊᑭᑭᑦᑐᒻᒪᕆᐅᓯᒪᖕᒪᑦ ᐅᐱᕐᖔᖅ ᐊᑭᑐᔪᐊᓘᓚᐅᖅᑎᓪᓗᒍ. ᑕᐃᒪᓕ ᑖᓐᓇ ᐅᖅᓱᐊᓗᒃ ᑕᐅᑐᓐᖑᐊᕐᓗᒍ, 
ᐅᖅᓱᐊᓗᒃ ᒫᓐᓇ ᓂᐅᕕᕈᓐᓇᖅᐱᑖ ᐊᑭᑭᓐᓂᖓᓂ? ᐱᔪᓐᓇᕈᑦᑕᓗ ᖃᓄᖅ ᑕᒪᓐᓇ ᐊᐅᓚᓪᓗᒍ ᐱᒐᔭᖅᐱᑎᒍ?  
 
ᑕᒪᒃᑯᐊ ᐊᔾᔨᒌᓐᖏᑦᑐᕈᓘᔭᐃᑦ ᖃᓄᖅᑑᕈᑏᑦ ᐱᔪᓐᓇᕐᓂᖅᓴᐅᒐᓗᐊᕋᑦᑕ. ᐊᒻᒪᓗ ᐅᖃᖅᑲᐅᒐᒪ ᑕᒪᒃᑯᐊ 
ᑕᑯᓇᒋᐊᖃᖅᑕᕗᑦ “report card”-ᖑᓂᕋᖅᑲᐅᔭᕋ ᖃᓪᓗᓈᑎᑐᑦ ᐅᓪᓛᖅ. 
 
ᓲᕐᓗ ᒪᑯᐊ ᓄᓇᐃᑦ ᓯᐊᒻᒪᒃᑎᑕᐅᓯᒪᔪᑦ ᐃᓚᖏᑦ ᐊᒡᓚᕝᕕᖏᑦ ᐃᓄᖃᓐᖏᒻᒪᑕᓘᓐᓃᑦ ᐊᑯᓂᐅᓕᖅᑐᖅ. ᐊᒻᒪᓗ 
ᐃᓚᖏᑦ ᐃᖅᑲᓇᐃᔭᖅᑏᑦ ᓅᑦᑐᒪᓐᖏᑦᑐᑦ ᓄᓇᓄᑦ ᒥᑭᓐᓂᖅᓴᓄᒃ. ᑕᒪᒃᑯᐊ ᑕᑯᓐᓇᒃᑕᐅᔭᕆᐊᓖᑦ 
ᐃᓚᒋᓕᐅᑎᓯᒪᖕᒪᑕ ᑕᒪᐅᖓᓕᒫᖅ. ᐊᔾᔨᖐᓐᖏᑦᑐᓂᒃ ᑕᒪᓐᓇ ᐸᕐᓇᒃᓯᒪᓂᖅᓴᐅᓗᑕ, ᐅᓇ ᐃᒪᓐᓇᐃᓕᖕᒪᑦ 
ᐱᓕᕆᐊᕆᓇᓱᓕᕐᓗᑎᒍᑦ-ᖏᓐᓂᖅᓴᐅᓗᑕ, ᐅᖃᖅᑲᐅᒐᒪ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᒻᒪᓗ ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᑕᐃᒪ ᖃᐅᔨᖃᑦᑕᖅᓯᒪᒻᒥᒐᒪ ᖃᓄᐃᓕᐅᕐᓂᐅᖃᑦᑕᖅᓯᒪᔪᑦ, 
ᐊᖅᑯᓵᖅᓯᒪᔪᒥᖏᓛᒃ ᒫᓐᓇᓗ ᖃᓄᐃᓐᓂᐅᔪᑦ. ᐊᕐᕌᒍᒥᑦ ᐊᑕᐅᓯᕐᒥᑦ ᐅᖅᓱᐊᓗᑦᑖᖅᐸᒃᑲᑦᑕ, ᑖᓐᓇ 
ᑭᖑᓪᓕᖅᐹᖑᔪᖅ ᐅᖅᓱᖃᐅᑎᐅᔪᖅ, ᐅᖅᓴᔅᓴᐃᔪᖅ ᑭᖑᓪᓕᖅᐹᖑᓕᖅᑐᖅ.  



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  

ᑕᐃᒪ ᐱᔭᕇᖅᑲᑕ ᖃᓄᑎᒋ ᐊᑭᖃᕐᓂᐊᕐᒪᖔᖅ ᖃᐅᔨᓂᐊᖅᑐᒍᑦ ᑕᕝᕙᓐᖔᕐᓗᒍ. ᐃᒫᒃ, 
ᐊᑭᑭᓪᓕᒋᐊᖅᑎᒍᓐᓇᕐᓗᒋᑦ ᓇᒻᒥᓂᖃᖅᑐᑦ ᑕᐃᒃᑯᐊ ᐊᑭᑐᓈᕆᓂᐊᕐᖓᑕ ᑕᐃᒃᑯᐊ ᐃᑲᔪᕆᐊᕐᓗᒋᑦ ᓇᒻᒥᖃᖅᑐᑦ 
ᖃᓄᑐᐃᓐᓇᖅ. ᑕᒪᒃᑯᐊᓗ ᐊᖑᓇᓱᑦᑎᕗᑦ ᒫᓐᓇᐅᔪᖅ ᐊᓯᕙᖅᑎᓄᑦ ᑖᒃᓰᕈᑎᖏᓐᓂᑦ ᐅᑎᕐᕕᐅᕙᒻᒪᑕ 
ᖃᐅᔨᓇᓱᓪᓗᑕ, ᖃᐅᔨᒪᓕᕈᑦᑕᐃᓛᒃ ᖃᓄᑎᒋ ᐊᑭᓖᒻᒪᖔᑦᑕ ᑖᔅᓱᒧᖓ, ᐅᖃᕈᓐᓇᖅᑐᖓ ᑖᓐᓇ ᑲᒪᒋᓂᐊᕋᒃᑯ.  
 
ᐅᖃᐅᔾᔭᐅᓯᒪᓪᓗᑕᓗ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᓐᓄᑦ, ᐊᒥᑦᑐᕐᒥᐅᑦ ᑖᒃᑯᐊ ᑮᓇᐅᔭᖅᑖᕆᕙᑦᑕᕗᑦ 
ᐊᑦᑐᖅᑕᐅᓂᖃᔾᔮᓐᖏᑦᑐᒍᑦ. ᑖᒃᑯᐊ ᒐᕙᒪᒃᑯᑦ ᑮᓇᐅᔭᖁᑎᒋᕙᑦᑕᖏᑦ ᓱᕐᕋᔮᓐᖏᒻᒪᑕᒎᖅ, ᐄ ᑖᓐᓇ ᐱᐅᔪᖅ 
ᑭᓯᐊᓂᓕ ᒐᕙᒪᑐᖃᒃᑯᓐᓂᑦ ᑐᐊᕕᖅᓲᕆᒃᑲᓐᓂᕋᓗᐊᕐᒥᔪᖓ ᐱᕙᓪᓕᐊᓂᕐᒧᑦ ᐸᕐᓇᒍᑎᖃᕐᓂᐊᕋᑦᑕ ᓯᕗᓂᑦᑎᓐᓂᑦ 
ᓇᒻᒥᓂᖅ ᐱᓕᕆᕕᖃᖅᑐᓄᑦ ᖃᓄᖅ ᐊᓯᐊᒍᑦ ᓴᖅᑮᒍᓐᓇᕐᒪᖔᑕ.  
 
ᐄ, ᑕᒪᒃᑯᐊ ᐅᔭᕋᓐᓂᐊᕐᓂᐅᔪᑦ ᑕᒫᓃᖏᓐᓇᔮᓐᖏᒻᒪᑕ ᓇᓂᓯᒋᐊᖃᕐᓂᐊᖅᑐᒍᑦ ᑭᓱᒧᓪᓗ 
ᑭᖑᕝᕕᕋᓱᒃᑲᔭᕐᒪᖔᑦᑎᒍᑦ ᓄᓇᓕᐅᔪᑦ ᒥᑭᓐᓂᖅᓴᐅᔪᑦ ᐃᑲᔪᕐᓂᐊᕐᓗᒋᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᐃᑉᐹᓂ ᐊᐱᖅᑯᑎᒃᓴᖅ, ᒥᔅᑕ ᑕᑉᑑᓇ. 
 
ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᔅᓴᖅ ᐃᓕᓐᓂᐊᖅᑐᓕᕆᓂᕐᒨᖓᔪᖅ. ᑕᑯᓯᒪᒐᑦᑕ 
ᐊᒥᓱᐊᓘᕙᒻᒪᑕ ᐱᔭᕇᖅᐸᖏᑦᑐᑦ ᓄᖅᑲᑐᐃᓐᓇᖃᑦᑕᖅᑐᑦ ᓄᓇᕗᒻᒥ. ᐃᓚᖏᓐᓂᓘᓐᓃᑦ ᓈᒻᒪᖏᒻᒪᕆᑦᑐᑦ. 
ᑕᐃᒪᓕ ᖃᓄᐃᑦᑐᒥ ᐸᕐᓇᒍᑎᔅᓴᒥᑦ ᓴᖅᑮᔪᒪᕕᑦ ᑕᐃᒃᑯᐊ ᓄᖅᑲᑐᐃᓐᓇᐸᑦᑐᑦ ᓄᖅᑲᑐᐃᓐᓇᖅᑐᑦ 
ᐊᒥᓲᓗᐊᕐᓂᐊᖏᒻᒪᑕ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᓯᕗᓪᓕᖅᐹᒥ ᑭᐅᓂᐊᖅᑐᖅ. ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇᑦᑕᐅᖅ ᐊᑯᓂᒻᒪᕆᐊᓗᒃ ᐊᑲᐅᓐᖏᓕᐅᕈᑎᒋᓯᒪᖃᑦᑕᖅᑕᕗᑦ 
ᐱᓗᐊᖅᑐᒥ ᐃᓕᓐᓂᐊᕐᕕᐊᓗᖕᒦᓕᕌᖓᑕ ᐱᔭᕇᖅᓯᔪᓐᓇᖃᑦᑕᖏᑦᑐᑦ ᐅᓄᕐᓂᖅᓴᐅᖕᒪᑕ ᑕᑉᐸᐅᖓ 12-ᒧᑦ 
ᖁᑦᑎᖕᓂᓕᖕᒧᑦ.  
 
ᑕᒪᓐᓇᓗ ᐃᓕᓐᓂᐊᖅᑎᓂᑦ ᓱᕐᓗ ᐃᓕᓐᓂᐊᕕᒡᔪᐊᒥ ᐃᓕᓐᓂᐊᖅᑐᓂᑦ ᐃᓛᓐᓂ ᖃᐅᔨᓴᕈᑕᐅᓪᓗᓂ 
ᑕᑯᓇᒃᑕᐅᓲᖑᖕᒥᔫᒐᓗᐊᖅ.  
 
ᖁᕕᐊᓇᖅᑐᖅ ᑭᓯᐊᓂ ᒫᓐᓇ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᖅᑖᓵᓚᐅᕋᑦᑕ ᓱᓕ ᐊᑐᓕᕆᐊᓐᖏᑦᑐᖅ. 
ᐱᕕᖃᑦᑎᐊᓂᖅᓴᐅᓂᐊᖅᑰᕐᒪᑕ ᓄᑖᖅ ᑕᐃᓐᓇ ᓄᓇᕗᒻᒧᑦ ᑐᕌᖓᔪᖅ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᖅ 
ᐊᑐᓕᖅᐸᑦ. ᓂᕆᐅᓇᖅᑐᖅ ᑕᒪᑐᒥᖓ ᐊᓯᔾᔩᕋᔭᕆᐊᖓ ᐊᒻᒪᑦᑕᐅᖅ ᐱᓕᕆᖃᑎᖃᒃᑲᓐᓂᕆᐊᖃᕐᒥᔪᒍᑦ ᓄᓇᓕᖕᓂ 
ᐃᓕᓐᓂᐊᖅᑐᓕᕆᔨᒃᑯᖏᓐᓂ DEA-ᖑᓂᕋᖅᑕᐅᔪᓂᑦ ᖃᓄᖅᑑᕈᑎᖃᒃᑲᓂᕐᓗᑕ.  
 
ᑕᒪᓐᓇ ᐃᓕᓐᓂᐊᓂᕐᒧᑦ ᐱᔭᕇᖃᑦᑕᖏᓐᓂᖅ ᐊᑲᐅᓐᖏᓕᐅᕈᑎᒋᔅᓲᔭᖅᑕᕗᑦ ᐱᔾᔪᑎᖏᑦ ᐅᓄᖅᑑᒻᒪᑕ ᐊᖏᕐᕋᒥ 
ᖃᓄᐃᑦᑑᓂᖏᑦ, ᐃᓕᓐᓂᐊᕕᖕᓂ ᖃᓄᐃᑦᑑᓂᖏᑦ, ᐃᓕᓴᐃᔨᖃᑦᑎᐊᖃᑦᑕᖏᓐᓂᕐᓘᓐᓃᑦ ᑕᒪᒃᑯᐊᖑᖕᒪᑕ 
ᐊᔾᔨᒌᓐᖏᑦᑐᕈᓘᔭᐃᑦ.  
 
ᐊᒻᒪᓗ ᒫᓐᓇ ᑕᑯᔪᒪᒐᔭᖅᑐᖓ ᐃᑲᔪᖅᑎᒃᓴᓂᑦ ᓱᕐᓗ ᐃᓕᓐᓂᐊᕆᐊᕐᕕᒃᓴᐅᒃᑲᓐᓂᕋᔭᖅᑐᓂᑦ ᑕᒪᒃᑯᓄᖓ 
ᐃᓕᓐᓂᐊᕇᖅᓯᒪᓐᖏᑦᑐᓄᑦ. ᐃᓕᓐᓂᐊᕇᖅᓯᒪᖏᑦᑐᑦ ᐱᔭᕋᖕᓂᕐᒧᑦ ᐅᓄᖅᑐᑦ ᑐᕌᖓᓕᖃᑦᑕᕐᒪᑕ 
ᑭᓱᓕᕆᔭᒃᓴᖃᓐᖏᒧᑦ, ᐱᖁᔭᐅᓐᖏᑦᑐᓂᑦ ᑭᐱᓐᖑᐃᔭᐅᑎᖃᓕᓲᖑᖕᒪᑕ. ᑕᕝᕘᓇ ᑕᐃᒃᑯᐊ 
ᐃᑲᔪᖅᑕᐅᕕᖃᒃᑲᓐᓂᖅᑐᓪᓚᕆᐊᓘᖕᒪᑕ ᑕᐃᒃᑯᐊ ᓄᖅᑲᖅᓯᒪᔪᑦ ᐃᓕᓐᓂᐊᕐᕕᐊᓗᖕᒥ.  
 
ᐊᔾᔨᒌᓐᖏᑦᑐᑎᒍᑦᑕᐅᖅ ᑕᒪᓐᓇ ᑕᑯᓇᒃᑕᐅᔪᓐᓇᕐᒥᔪᖅ ᓱᕐᓗᖃᐃ ᖃᓪᓗᓈᑎᑐᖅᑲᐃ ᐅᖃᕈᒪ “Upgrading 
programs”-ᓘᓐᓃᑦ ᐅᕝᕙᓘᓐᓃᑦ ᐊᑑᑎᖃᖃᑦᑕᕐᒥᖕᒪᑦ ᓄᓇᒧᑦ ᐊᐅᓪᓚᖃᑦᑕᕐᓂᖅ ᑕᒪᓐᓇ 
ᐆᒃᑐᖅᑕᐅᖃᑦᑕᖅᓯᒪᖕᒪᑦ ᓇᓗᓇᐃᖅᓯᓯᒪᓪᓗᓂᓗ ᐃᑲᔫᑎᕚᓪᓕᖃᑦᑕᖅᑐᖅ ᑕᐃᒃᑯᓄᖓ ᓄᖅᑲᖅᓯᒪᔪᓄᑦ. 
ᓄᖅᑲᖅᓯᒪᓚᐅᕋᓗᐊᖅᖢᑎᑦ ᐃᓕᓐᓂᐊᕐᓂᕐᒧᑦ ᓵᒃᑲᓐᓂᕌᖓᒥ ᐃᓕᓐᓂᐊᕐᕕᖕᒧᑦ ᐅᑎᕈᒪᓕᖃᑦᑕᕐᒪᑕ.  

ᑕᒪᒃᑯᐊ ᐅᓄᕐᒪᑕ ᐊᒃᑐᐊᓂᖃᖅᑐᑦ ᑕᒪᑐᒧᖓ ᖃᓄᖅᑑᕈᑎᒋᒋᐊᖃᓪᓚᕆᒃᑲᓐᓂᖅᑕᕗᑦ ᒐᕙᒪᒃᑯᓐᓄᑦ 
ᑲᑎᒪᔨᐅᑎᓪᓗᑕ ᐃᓕᓐᓂᐊᖅᑐᓕᕆᔨᒃᑯᓐᓂ ᐱᓕᕆᖃᑎᖃᕐᓗᑕ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᕐᓂᑦ 
ᑕᐅᑐᒃᑲᓐᓂᕐᓗᑕ ᐊᒻᒪᓗ ᐱᓕᕆᖃᑎᖃᒃᑲᓐᓂᕐᓗᑕ ᓄᓇᓕᖕᓂᑦ ᐊᖏᔪᖅᑳᕆᔭᐅᔪᓂᑦ ᐊᒻᒪᓗ ᓄᓇᓕᖕᓂ 
ᐃᓕᓐᓂᐊᖅᑐᓕᕆᔨᒃᑯᖏᓐᓂ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐅᑲᓕᖅ.  
 
ᐅᑲᓕᖅ: ᖁᔭᓐᓇᒦ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᑕᐃᒪ ᐱᔭᕇᖃᑕᐅᓯᒪᓐᖏᓐᓇᒪ 
ᐃᓕᓐᓂᐊᕆᐊᒃᑲᓐᓂᓕᓚᐅᖅᓯᒪᒐᒪ, ᖁᓚᕐᓇᖏᑦᑐᖅ ᑖᒃᑯᐊ ᖁᕝᕙᓯᒃᑲᓗᐊᖅᑎᓪᓗᒋᑦ ᓄᖅᑲᐸᑦᑐᑦ 
ᖁᓚᕐᓇᕆᐊᖃᓐᖏᑦᑐᖅ ᐅᕕᒃᑲᐅᔪᓄᑦ ᐃᓕᓐᓂᐊᑲᓐᓂᕈᓐᓇᕐᓂᖏᓐᓄᑦ, ᓄᖅᑲᓕᓂᑰᒐᓗᐊᕈᑎᑦ.  
 
ᑭᓯᐊᓂ ᑕᑯᕙᓕᖅᑐᖓ ᑲᔪᖏᕈᑎᔅᓴᐅᔪᓂᑦ ᑖᒃᑯᐊ 50%-ᒥᓂᑦ ᖁᕝᕙᐹᓪᓕᖅᓯᒪᓕᖅᑐᑦ ᓯᕗᓕᖅᑎᓐᖑᕆᐅᕋᒪ 
ᓄᓇᓕᓐᓅᓚᐅᖅᓯᒪᒐᒪ ᓱᕈᓰᑦ ᐃᓕᓐᓂᐊᖅᑐᑦ ᓱᓪᓗᑯᑖᖏᓐᓂ ᑕᒪᒃᑯᐊ ᐃᓕᓐᓂᐊᕐᕕᐅᔪᑦ 
ᐱᐅᓯᑎᒃᑲᓐᓂᕆᐊᖃᖅᑕᕗᑦ ᑖᒃᑯᐊᓗ ᓇᓗᓇᕈᓐᓃᖅᑐᓂ.  
 
ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᐅᔪᖅ ᐊᖏᕋᑖᓚᐅᕐᒥᔭᕗᑦ ᒪᕐᕉᓐᓂᒃ ᐅᖃᐅᓯᕐᓂᒃ ᐃᓕᓐᓂᐊᕆᐊᓕᒃ. ᑖᒃᑯᐊ 
ᐃᓅᓱᒃᑐᑦ ᐅᕕᒃᑲᐅᔪᑦ ᓱᕈᓰᑦ ᐊᓯᖏᓐᓂᒃ ᐃᓕᓐᓂᐊᑐᐃᓐᓇᑎᓪᓗᑎᑦ ᐃᒻᒥᓂᒃ ᐃᓕᒍᑎᖃᕐᓗᑎᑦ ᐅᐱᒍᓱᓐᓂᐊᕐᒪᑕ 
ᑭᓇᐅᓂᕐᒥᓂᒃ.  
 
ᑕᐃᒫᒃ ᐃᓕᓐᓂᐊᑲᓐᓂᓚᐅᕋᒪ ᐅᕙᓐᓂᒃ ᐃᓕᒃᑲᓐᓂᓚᐅᕋᒪ ᐱᑦᑎᐊᒃᑲᓐᓂᕈᓐᓇᖅᑐᒍᑦ ᐱᑦᑎᐊᒃᑲᓐᓂᖅᓯᒪᓪᓗᑕ, 
ᐱᑦᑎᐊᒃᑲᓐᓂᕐᕕᖃᐃᓐᓇᖅᑐᑕᓗ ᐊᓯᐊᓅᕐᕕᖃᙱᓐᓇᑕ. ᖁᕝᕙᐸᓪᓕᐊᓪᓗᑕ ᐅᑎᒨᔾᔮᙱᓐᓇᑦᑕ. ᐱᔭᕇᖅᑐᑦ 
ᐃᓚᒌᓂᒃ ᐱᔭᕇᖅᑐᖃᖅᐸᑦᑐᖅ ᖃᑕᙳᑎᖏᓐᓂᒃ ᐱᔭᕇᖅᑐᖃᓚᐅᖅᓯᒪᓇᒍ ᑕᒪᒃᑯᐊ ᑕᑯᖃᑦᑕᐅᑎᕙᒃᑐᑎᑦ 
ᒪᓕᔅᓴᐸᓪᓕᐊᖃᑦᑕᖅᑐᑦ. ᑕᒪᒃᑯᐊ ᖁᓚᕐᓇᙱᑦᑎᐊᖅᑐᑦ ᓂᕆᐅᓇᑦᑎᐊᖅᑐᓂᓗ ᐃᓕᓐᓂᐊᕐᕕᑦᑎᓐᓂ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᒻᒪ ᑭᐅᓂᐊᓕᕐᒥᔪᖅ ᒥᔅᑕ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐄ, ᐱᒻᒪᕆᐅᔪᖅᑕᐅᖅ ᐊᐱᖅᑯᑎᒋᔭᖓᑦ ᐊᑦᑐᐃᓂᖃᖅᑐᖅ ᑭᒃᑯᓕᒫᓂᒃ ᓄᓇᕗᒻᒥ 
ᐊᒻᒪᓗᑦᑕᐅᖅ ᒪᓕᒐᓕᐅᖅᑎᐅᖃᑎᒐ ᐊᐃᑉᐸᖏᓐᓂᒃ ᒪᓕᒐᓕᐅᖅᑎᐅᔪᓂᒃ ᑐᓴᖃᑦᑕᓚᐅᕋᑦᑕ ᑕᒪᒃᑯᓄᖓ 
ᐱᔭᕇᖅᓯᒪᙱᑦᑐᓄᐃᓐᓇᐅᙱᑦᑐᖅ. ᑭᓯᐊᓂᓕ ᑕᐃᒃᑯᐊ ᐃᓕᓐᓂᐊᕕᒻᒥ ᐱᔭᖅᓯᒪᔪᑦ 25-ᐳᓴᓐᑎᑐᐃᓐᓇᖏᑦ 
ᐱᔭᕇᖃᑦᑕᕐᖓᑕ ᐃᓕᓐᓂᐊᖅᑐᓂ ᖁᕝᕙᓯᓐᓂᖅᓴᐅᔪᓂᒃ. ᐃᒃᑯᐊ 75-ᐳᓴᓐᑎᖏᑦ ᓇᒧᙵᐸᑦᑐᑦ 
ᐃᖅᑲᓇᐃᔭᕆᐊᖃᖅᐸᑉᐹᑦ?  
 
ᐅᕝᕙᓘᓐᓃᑦ ᐃᖅᑲᓇᐃᔭᙱᑦᑑᖃᑕᐅᑐᐃᓐᓇᖅᑐᑎᒃ? ᒐᕙᒪᐅᓪᓗᑕᓕ ᐱᓕᕆᒃᑲᓐᓂᕆᐊᖃᖅᑐᒍᑦ ᑖᓐᓇ 
ᐱᒻᒪᕆᐅᒻᒪᑦ ᐃᓕᓐᓂᐊᖅᑐᓕᕆᔨᒃᑯᑦ ᐃᓕᓐᓂᐊᖅᑎᐅᔪᑦ ᐊᒃᓱᕈᖅᓯᒪᔫᒐᓗᐊᑦ ᓯᕗᓕᖅᑎᐅᓗᖓᓕ 
ᐊᐱᖅᓱᐃᒐᔭᖅᑐᖓ ᒥᓂᔅᑕᐅᔪᒥᒃ ᐃᓕᓐᓂᐊᕐᓂᓕᕆᔨᒃᑯᓐᓂ ᐃᑉᐱᒍᓱᒃᑲᔭᖅᑐᑦ ᐊᐅᓪᓗᔾᔨᓗᑎᒃ. 
  
ᑐᓂᑐᐃᓐᓇᙱᓪᓗᒋᑦ ᑲᑎᒪᔨᖏᓐᓄᑦ ᓄᓇᓕᓐᓂ ᑭᓯᐊᓂᓕ ᐊᐅᓪᓗᑎᓂᐊᖅᑐᓂᒃ ᖃᓄᖅ ᐃᓕᓐᓂᐊᕐᕕᒻᒥ 
ᓄᖅᑲᖅᑕᐃᓕᑎᑦᑎᒍᓐᓇᕐᒪᖔᑦᑕ ᖁᕝᕙᓯᓐᓂᖅᓴᐅᓕᖅᑎᓪᓗᒋᑦ ᐱᔭᕈᓐᓇᕐᓂᐊᕐᖓᑕ 25-ᐳᓴᓐᑦᒋᔭᖏᑦ 
ᓈᒻᒪᙱᒻᒪᑦ.  
 
ᐊᑭᑦᑐᕋᐅᑎᖃᑕᐅᓕᕋᑦᑕ ᓯᓚᕐᔪᐊᕐᒧᑦ ᑕᒪᒃᑯᐊ ᖃᓄᐃᓕᐅᖅᑕᕗᑦ ᒪᓕᒻᒪᑕ ᐃᓱᒪᖅᓱᓂᑦᑎᓐᓄᑦ ᐊᓪᓛᑦ 
ᐊᑭᑐᔪᐊᓘᕙᑉᐳᑦ ᒫᓂ ᑖᒃᑯᐊ ᓂᐅᕕᕐᕕᖁᑎᓖᑦ ᑕᒪᐅᙵ ᐊᑭᑦᑐᕆᐊᖅᑎᑦᑎᓪᓗᑎᑦ ᑕᒪᒃᑯᐊ 
ᐊᑲᐅᙱᓕᐅᕈᑕᐅᔪᓂᒃ ᑲᒪᔪᖃᕆᐊᖃᖅᑐᖅ.  
 
ᑕᐃᒪᐃᑦᑐᐃᓐᓇᕐᓄᑦ ᑲᒪᒐᔭᖅᑐᓂᒃ ᓱᕈᓯᑦᑎᓐᓂᒃ ᐱᔭᕇᖅᑎᑦᑎᒐᓱᓪᓗᑎᑦ ᐊᒻᒪᓗ ᑖᒃᑯᐊ ᑲᒪᒐᔭᖅᑐᑦ 
ᐅᖃᖃᑎᖃᖃᑦᑕᕐᓗᑎᑦ ᐊᖓᔪᖅᑳᕆᔭᖏᓐᓂᒃ ᐃᓕᓐᓂᐊᖅᑎᑐᐃᓐᓇᐅᑉ ᐊᑲᐅᙱᓕᐅᕈᑎᒋᒍᓐᓃᕐᖓᒍ ᑕᐃᒪ 
ᐃᓚᖏᑦ ᐊᖓᔪᖅᑳᕆᔭᐅᔪᑦ ᓄᓇᕗᒻᒥ ᖃᐅᔨᒪᔪᒍᓪᓗ ᐃᒫᒃ ᐃᓕᓐᓂᐊᕐᓂᕐᒥᒃ ᐱᒻᒪᕆᐅᑎᑦᑎᙱᒻᒪᑕ.  

ᑕᒪᓐᓇ ᐊᓯᔾᔨᕆᐊᖃᓕᕐᓂᕋᑦᑎᒍ ᑕᒫᓃᖏᓐᓇᔾᔭᙱᓐᓇᑦᑕ ᐅᖃᐅᔾᔪᐃᖏᓐᓇᕐᓗᑕ ᑖᓐᓇ ᐱᒻᒪᕆᐊᓘᔪᖅ 
ᐃᓚᓕᐅᑎᒍᓐᓇᖅᑐᒍᑦ ᐊᕕᒃᓯᒪᔪᒥᒃ ᐊᕕᑦᑐᖅᓯᒪᔪᓂᒃ ᑐᕌᒐᖃᑦᑎᐊᕋᔭᕐᖓᑕ ᐱᓕᕆᐊᔅᓴᖓᓄᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᖁᔭᓐᓇᒦᒃ ᒥᔅᑕ ᑰᓕ. ᒫᓐᓇ ᐊᐱᕆᓂᐊᓕᕐᒥᔪᖅ ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᓂᕈᐊᖅᑕᐅᓂᕆᖅᑲᐅᔭᖕᓄᑦ ᐅᖃᖅᑎᒧᑦ. ᐊᒻᒪᓗ ᑖᒃᑯᐊ 
ᑭᐅᖃᑦᑕᕈᓐᓇᑎᐊᕐᖓᑕ ᓱᓕ ᐃᑲᕐᕋᑲᓪᓚᐅᓂᐊᖅᐸᓪᓚᐃᔪᖅ.  
 
ᑕᒪᒃᑯᐊ ᓱᕈᓯᕐᓄᑦ ᐊᕐᓇᓄᑦ ᑕᐃᒃᑯᐊ ᐊᑭᓕᖅᓱᐃᖃᑦᑕᓂᕐᒧᑦ ᐊᐃᑉᐸᕇᖑᔪᓄᑦ ᐃᓚᒌᓄᑦ ᑮᓇᐅᔭᐃᑦ ᐊᒻᒪᓗ 
ᐃᓪᓗᖃᕐᓂᕐᒧᑦ ᐊᑭᑐᓗᐊᙱᑦᑐᓂᒃ ᑕᒫᓂ ᓄᓇᕗᒻᒥ ᑕᐃᒪᓕ ᓯᕗᓕᖅᑎᐅᓗᑎᒃ ᖃᓄᐃᓕᐅᕋᔭᖅᑭᑦ ᑖᒃᑯᐊ 
ᐱᒻᒪᕆᐅᔪᑦ ᐃᑉᐱᒋᔭᐅᑦᑎᐊᕆᐊᖃᕋᓗᐊᕐᖓᑕ ᐃᑉᐱᒋᔭᐅᑦᑎᐊᕋᓗᐊᕐᒪᖔᑕ ᑕᖅᑲᒃᑯᓄᖓ ᒐᕙᒪᒃᑯᓐᓂᑦ. 
 
ᐃᒃᓯᕙᐅᑕᖅ: ᓯᕗᓪᓕᖅᐹᒥᒃ ᑭᐅᓂᐊᖅᑐᖅ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ): ᐄ, ᑐᑭᓯᔭᕋ ᑖᓐᓇ ᐃᓱᒫᓗᒍᑎᒋᔭᐃᑦ. ᑕᐃᒪ 
ᐋᖅᑭᒋᐊᕆᓚᐅᖅᓯᒪᒐᑦᑕ ᒪᓕᒐᓕᐅᖅᑏᑦ ᓯᕗᓪᓕᖅᐹᖏᓐᓂ ᐱᔭᕆᐊᑭᓐᓂᖅᓴᐅᓂᐊᕐᖓᑦ ᑕᒪᒃᑯᓄᖓ ᐃᓄᑐᐊᓄᑦ 
ᐃᓛᒃ ᐃᓄᑑᓪᓗᑎᒃ ᐱᕈᖅᓴᐃᕙᑦᑐᑦ ᕿᑐᕐᖓᒥᓂᒃ.  
 
ᑖᓐᓇ ᓄᑖᓐᖑᖅᑎᒋᐊᒃᑲᓐᓂᕆᐊᖃᑦᑐᖅ ᐱᔭᕆᐊᑭᓐᓂᖅᓴᐅᒐᔭᓕᖅᑐᓂ ᑕᒪᒃᑯᖑᓄᖓ ᐃᓄᑐᐊᖑᔪᓄᑦ 
ᕿᑐᕐᖓᒥᓂᒃ ᐱᕈᖅᓴᐃᔪᓄᑦ ᐊᒻᒪᓗ ᑕᒪᒃᑯᐊ ᐊᑭᑭᓐᓂᖅᓴᐅᔪᒥᒃ ᐃᓪᓗᖃᓐᓂᕐᒧᑦ ᐱᕙᓪᓕᐊᓯᒪᓕᕋᓗᐊᖅᑐᒍᑦ 
ᑭᓯᐊᓂ ᐃᓪᓗᓂᒃ ᐊᒥᒐᖅᓰᓐᓇᕋᑦᑕ ᓄᓇᕗᒻᒥ ᐊᒻᒪᓗ ᒐᕙᒪᑐᖃᒃᑯᑦ ᐱᓕᕆᖃᑎᒋᒻᒥᔭᕋᓗᐊᕗᑦ 
ᑮᓇᐅᔭᖅᑖᑲᓐᓂᕈᓐᓇᕐᒪᖔᑕ ᑭᒃᑯᓕᒫᓄᑦ ᑕᒫᓂ ᓄᓇᕗᒻᒥ.  
 
ᐱᕙᓪᓕᐊᓯᒪᓕᕐᒥᔪᒍᑦ ᐋᓐᓂᖅᑎᕆᑦᑕᐃᓕᓂᕐᒧᑦ ᐱᖁᔭᐅᔪᒥᒃ ᐊᒻᒪᓗ ᐃᕐᓂᓱᒃᓰᓂᕐᒧᑦ. ᐃᓄᐃᑦ ᐃᓕᖅᑯᓯᖏᑎᒍᑦ 
ᐃᕐᓂᓱᒃᓰᓂᖅᑕᖃᕈᓐᓇᖁᓪᓗᒍ ᑭᓯᐊᓂ ᓇᓗᓇᕈᓐᓃᖅᑐᖅ ᑐᓵᒐᑦᑕ ᓱᕈᓰᑦ ᑭᒡᒐᑐᖅᑕᐅᑲᓐᓂᕆᐊᓖᑦ. 
ᐊᖏᖅᑲᐅᒐᒪᓗ ᕿᒥᕐᕈᔭᕆᐊᖃᕋᑦᑕ ᓱᕈᓯᓕᕆᓂᕐᒧᑦ ᒪᓕᒐᐅᔪᖅ ᐃᓕᖅᑯᓯᑦᑎᒍᑦ ᒪᓕᒃᑲᓗᐊᕐᒪᖔᑦ 
ᐃᓕᖅᑯᓯᕆᕙᓚᐅᖅᑕᑎᓐᓂᒃ, ᐋᖅᑭᒋᐊᕐᓗᓂᓗ.  
 
ᐋᖅᑭᒋᐊᕆᐊᖃᓕᕋᑦᑎᒍ ᑕᒪᓐᓇ ᒪᓕᓐᓂᐊᕐᖓᑦ ᓄᓇᕗᒻᒥ ᐃᓚᒌᓄᑦ ᐊᑲᐅᓯᒋᐊᕈᑕᐅᓂᐊᕐᖓᑦ ᐊᒻᒪᓗ ᐃᓛᒃ 
ᐊᒃᓱᕈᐊᕇᓐᓇᓂᐊᖅᑕᕗᑦ ᑕᒪᒃᑯᐊ ᓄᓇᕗᒻᒥ ᑲᓇᑕᒥᓗ ᐊᕕᑦᑐᓯᒪᔪᓂ ᐊᔅᓱᕈᐊᕆᔭᐅᓯᒪᒻᒪᑦ ᓄᓇᕗᒻᒥ ᐊᒻᒪ 
ᑲᓇᑕᒥ. ᐊᖏᖃᑦᑕᖅᓯᒪᓪᓗᑎᒃ ᐱᖁᔨᕗᖔᕈᑎᓂᒃ ᒪᓕᒐᓕᐅᕐᕕᖏᓐᓂ ᑕᐃᒪᐃᒍᓐᓇᕐᒥᔪᒍᖅᑲᐃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑭᐅᓂᐊᓕᕐᒥᔪᖅ ᒥᔅᑕ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᐃᑲᔪᖅᑕᐅᖃᑦᑕᕈᒪᓲᖑᒻᒪᑦ ᐅᖃᐅᓯᖃᖃᑦᑕᖅᑐᑦ ᐃᓛᓐᓂᑯᓪᓗ 
ᐱᔭᕆᐊᑐᔫᓲᖑᒻᒪᑦ. ᐱᓗᐊᖅᑐᒥᒃ ᑕᒪᒃᑯᓄᖓ ᓇᒧᓐᖓᕕᔅᓴᖃᕈᓐᓃᖃᑦᑕᖅᑐᓄᑦ ᑕᒪᓐᓇ ᐃᓅᓯᓕᕆᓂᕐᒧᑦ 
ᐱᓕᕆᐊᖑᔪᑦ ᐊᑯᓂᐅᓗᐊᖅᑐᖅ ᐋᖅᑭᒋᐊᖅᑕᐅᓚᐅᖅᓯᒪᕙᓪᓚᐃᒍᓐᓃᕐᖓᑕ. ᑕᐃᒪᓕ 
ᓂᕈᐊᖅᑕᐅᓯᒪᔪᑐᐃᓐᓇᐅᖏᑦᑐᖅ ᑭᓯᐊᓂ ᐃᓅᓯᓕᕆᔨᐅᕙᑦᑐᓄᑦᑕᐅᖅ ᓄᓇᓕᓐᓂ.  
 
ᑕᒪᒃᑯᐊ ᐃᓚᒋᔭᐅᔪᑦ, ᐃᓚᒌᖑᔪᑦ ᐱᖃᑕᐅᓗᑎᒃ. ᑕᐃᒪ ᐅᖃᕈᓐᓇᕋᒪ ᐃᓛᓐᓂᒃᑯᑦ 
ᐃᓚᐅᑎᑕᐅᓐᖏᓗᐊᖅᑐᐊᓘᖃᑦᑕᕐᖓᑕ ᐃᓚᒌᖑᔪᓄᑦ ᖃᓄᐃᓕᐅᖅᑐᖃᓕᖅᑎᓪᓗᒍᓗ. ᐱᔭᕆᐊᑐᓪᓗᓂᓗ 
ᒪᓕᒐᑎᒍᑦ ᐊᐅᓚᑕᐅᓂᑦᑎᓐᓄᑦ, ᒪᓕᒐᑎᒍᓪᓗ ᐱᔭᕆᐊᑐᓂᖏᓐᓄᑦ ᑭᓯᐊᓂ ᓯᕗᓕᖅᑎᐅᓗᖓ ᒥᓂᔅᑕᐅᔪᖅ 
ᑕᐃᓐᓇ ᐱᓕᕆᐊᔅᓴᖃᑦᑎᑕᐅᓗᓂ ᑖᓐᓇ ᓯᕗᓕᖅᑎᐅᔪᖅ ᐊᐱᔅᓱᖃᑦᑕᕆᐊᖃᑦᑐᖅ ᖃᓄᐃᓕᐅᖁᔭᐅᒻᒪᖔᕐᒥ 
ᐃᑉᐱᓂᐊᓐᓂᖃᕋᔭᕐᒪᑦ ᑕᒪᓐᓇ ᐃᓅᓯᓕᕆᓂᕐᒨᖓᔪᖅ ᒪᓕᓗᐊᖏᒪᓪᓗ ᓄᓇᕗᒻᒥ.  
 
ᑕᒪᒃᑯᐊᓕ ᐃᓕᖅᑯᓯᐅᖃᑦᑕᓚᐅᖅᑐᑦ ᐃᓚᒌᓄᑦ ᑲᒪᔾᔪᑕᐅᖃᑦᑕᓚᐅᖅᓯᒪᔪᑦ ᑕᐃᒪ ᐃᓐᓇᖅᑕᖃᒻᒪᑦ ᐃᒫᒃ 
ᓴᓐᖏᔪᒻᒪᕆᐅᓯᒪᔪᖅ ᑕᐃᓐᓇ ᐊᐃᑉᐸᖃᕈᓐᓃᖅᑑᒐᓗᐊᖅ ᐳᓛᕋᐃᒐᒃᑯ ᖃᖓᑐᐃᓐᓇᒃᑯᑦ ᑕᐃᑲᓃᖁᑉᐸᖓ ᐃᑲᕐᕋᒥ 

ᒪᕐᕉᓂᓘᓐᓃᑦ ᑕᐃᒫᒃ ᑕᒪᒃᑯᐊ ᑲᑎᑎᒃᑲᓐᓂᕆᐊᖃᓕᖅᑕᕗᑦ ᐃᓚᒌᖑᔪᑦ ᐊᔪᓐᓇᐸᓪᓚᐃᖏᑦᑐᖅ 
ᑮᓇᐅᔭᖃᑦᑎᑦᑎᓗᓂ, ᑮᓇᐅᔭᑦ ᐃᓪᓗᖃᑦᑎᑦᑎᓂᕐᒧᑦ.  
 
ᑕᐃᒪ ᒪᓕᒐᓕᐅᖅᑎᐅᑎᓪᓗᖓ ᓄᓇᑦᑎᐊᕐᒥ, ᓯᕗᓪᓕᖅᐸᑦᑎᐊᒥ ᐃᓪᓘᔪᖅ ᓴᓇᔭᐅᓚᐅᖅᓯᒪᔪᖅ ᒐᕙᒪᒃᑯᑦ 
ᐊᒃᓱᕈᐊᕆᓪᓗᒋᑦ ᓴᖅᑮᖁᓪᓗᒋᑦ ᐊᑕᐅᓯᕐᒥᑦ ᐃᓪᓗᕈᓯᖃᖅᑐᓂᑦ ᐃᓪᓗᓕᐅᕐᓂᕐᒧᑦ. ᐃᓱᒪᒋᔭᐅᓚᐅᖅᓯᒪᓐᓂᖏᑐᑦ. 
ᑭᓯᐊᓂᓕ, ᑲᖏᖅᓯᓂᕐᒥ ᐱᑕᖃᕆᐊᖃᓚᐅᖅᑐᑦ ᐊᒥᓱᑦᑕᐅᖅ ᑕᐅᕗᓐᖓᐸᓪᓕᐊᕙᒻᒪᑕ. ᐊᓪᓛᒃ, ᑕᒪᒃᑯᓂᖓ 
ᐃᖅᑲᖅᑐᐃᕕᒻᒥᒃᑯᑎᒍ ᑎᒍᔭᐅᓚᐅᖅᑐᑎᓪᓘᓐᓃᑦ ᐅᓃᓐᓇᓯᖃᑦᑕᖅᑐᑦ ᑕᐃᒃᑯᐊ ᐅᑎᖅᑎᑕᐅᔪᒪᓐᖏᑦᑐᑦ.  
 
ᓯᕗᓕᖅᑎᐅᓪᓗᖓ ᑕᒪᒃᑯᓂᖓ ᕿᓂᕋᓱᒃᑲᔭᖅᑐᖓ ᖃᓄᖅ ᐊᑲᐅᓂᖅᓴᐅᒍᓐᓇᕐᒪᖔᖅ 
ᐱᔭᕆᐊᑐᔪᕈᓘᒐᔭᖅᑑᒐᓗᐊᖅ ᑭᓯᐊᓂ ᐱᓕᕆᕕᖃᖅᑐᑦ ᑲᑐᔾᔨᖃᑎᒋᓗᒋᑦ ᐋᖅᑮᔪᓐᓇᕋᔭᖅᐸᓪᓚᐃᔪᒍᑦ ᐃᓚᖏᓐᓂ 
ᐃᓪᓗᓕᕆᓂᕐᒨᖓᔪᓂᑦ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑭᐅᓂᐊᓕᕐᒥᔪᖅ ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ. ᑕᒪᓐᓇᐃᓛᒃ ᐱᔭᕆᑐᔪᒻᒪᕆᐅᖕᒪᑦ ᓄᓇᓕᓕᒫᓂᑦ ᐊᒃᑐᐃᓂᖃᖅᓯᒪᖕᒪᑦ ᐃᓚᒌᓂᑦ, 
ᕿᑐᕐᖓᕇᓂᑦ, ᐃᑦᑐᕇᖕᓂᑦ, ᐊᓈᓇᑦᑎᐊᕇᓂᑦ ᐃᓛᓐᓂᓪᓗ ᐊᓈᓇᑦᑎᐊᕆᔭᐅᔪᑦ ᐊᑖᑕᑦᑎᐊᕆᔭᐅᔪᑦ 
ᑲᒪᔨᓪᓗᐊᑕᐅᓕᖅᐸᒃᖢᑎᑦ ᓱᕈᓯᕐᓄᑦ.  
 
ᑕᒪᓐᓇ ᓲᖃᐃᒻᒪᑦ ᐃᒡᓗᖃᖅᑎᐅᑐᐃᓐᓇᕋᒥ ᑖᒃᑯᐊ ᓂᓪᓕᐅᑕᐅᕋᑖᖅᑑᒃ ᐅᑲᓕᐅᓪᓗ, ᑰᓕᐅᓪᓗ ᑕᐃᒫᒃ 
ᐊᖏᖃᑎᒌᖕᒥᔮᒃᑲᒃ ᑕᑯᓇᒃᑕᐅᑲᓐᓂᕆᐊᖃᕐᕕᒃᓴᖃᖅᑐᖅ ᓱᕐᓗ ᒪᑯᐊ ᐃᓚᓕᐅᑎᓗᒋᑦ ᓱᕈᓯᕐᓄᑦ 
ᐃᑲᔪᖅᑕᐅᑲᓐᓂᕐᕕᒃᓴᖏᑦ ᓱᕐᓗᖃᐃ ᑕᐅᑐᓐᖑᐊᕐᓗᒍ “Child Advocacy Program”-ᖑᒐᔭᖅᑐᖅ ᖃᓪᓗᓈᑎᑐᑦ.  
 
ᑕᒪᒃᑯᐊ ᐊᔾᔨᒌᓐᖏᑦᑐᑎᒍᑦ ᐱᓕᕆᐊᖑᕙᓪᓗᓂ. ᐱᖁᔭᐃᓪᓗ ᒫᓐᓇ ᐊᑐᖅᑕᐅᔪᑦ ᓇᐅᒃᑯᑦ ᐋᖅᑭᒋᐊᕆᐊᖃᖅᐸᑦ. 
ᑕᒪᓐᓇ ᐳᓛᒃᑲᓐᓂᕆᐊᖃᖅᑕᕗᑦ ᓇᐅᒃᑯᑦ ᐋᖅᑭᒋᐊᖃᕐᕕᒃᓴᖏᑦ ᕿᓂᕐᓗᒋᑦ ᐊᒻᒪᓗ ᖃᓄᖅ ᑮᓇᐅᔭᑎᒍᑦ 
ᐃᑲᔫᑎᖃᒃᑲᓐᓂᕈᓐᓇᖅᐸᑦ ᐃᒡᓗᖃᕐᓂᐅᑉ ᒥᒃᓵᓄᑦ ᐅᕝᕙᓘᓐᓃᑦ ᐊᓯᖏᓐᓄᑦ ᑕᒪᑐᒥᖓ 
ᐃᑲᔫᑎᕚᓪᓕᕈᓐᓇᕋᔭᖅᑐᓂᑦ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦ, ᐃᒃᓯᕙᐅᑖᖅ. ᐊᐃᑉᐸᖓ ᐊᐱᖅᑯᑎᒐ ᑕᕝᕗᖓᑦᑕᐅᖅ ᑐᕌᖓᔪᖅ. ᑕᒫᓂ ᓄᓇᕗᒻᒥ 
ᓇᓗᓇᐃᖅᑕᐅᓯᒪᒻᒪᑕ 50% ᐅᖓᑖᓃᑦᑐᑦ ᐅᑭᐅᖃᕐᖓᑕᒎᖅ 22 ᑐᖔᓂ. 31,000-ᖑᓪᓗᑕ ᓄᓇᕗᒻᒥ, 
ᐊᒥᓱᒐᓵᓗᐃᑦ ᐅᕕᒃᑲᐅᔪᑦ. ᓱᕈᓰᑦ ᐊᒃᓱᕈᕐᓇᖅᑐᒦᖃᑦᑕᕐᖓᑕ ᐊᒥᓱᓪᓗ ᑭᒡᒐᑐᖅᑕᐅᒐᑎ ᑕᕝᕙᓂ ᓄᓇᕗᑦ 
ᒐᕙᒪᒃᑯᖏᓐᓂ ᐅᕝᕙᓘᓐᓃᑦ ᐃᓄᓕᕆᔨᒃᑯᓐᓂ ᐃᓕᓐᓂᐊᕕᓐᓂᓘᓐᓃᑦ. ᖃᐅᔨᓴᖃᑦᑕᖅᓯᒪᓕᕋᒪ ᓄᓇᕗᑦ ᑲᓇᑕᒥ 
ᐊᕕᑦᑐᖅᓯᒪᔪᓂᑦ ᓱᕈᓯᕐᓄᑦ ᐃᑲᔪᖅᑐᐃᕕᐅᔪᒥ ᐊᓪᓚᕝᕕᖃᓐᖏᑦᑐᑑᒻᒪᑕ. ᔫᑳᓐ ᑕᒪᔅᓱᒧᖓ ᐱᕙᓪᓕᐊᒪᑕ 
ᐃᖏᕐᕋᓕᕋᔭᖅᑐᔅᓴᐅᕗᖅ ᐊᕐᕌᒎᓐᓂᒃ ᒪᕐᕉᓂᒃ.  
 
ᑕᐃᒪᓕ ᓯᕗᓕᖅᑎᐅᓗᑎᑦ ᖃᓄᐃᒃᑲᔭᖅᑭᑦ ᖃᓄᖅ ᐃᑲᔪᖅᑐᐃᒐᔭᖅᐱᑦ ᓴᖅᑮᓂᕐᒧᑦ ᐃᓄᐃᑦ ᐃᓕᖅᑯᓯᖏᓐᓄᑦ 
ᐊᑦᑐᐃᓂᖃᖅᑐᒥᑦ ᓱᕈᓯᕐᓂᑦ ᐃᑲᔪᖅᑐᐃᕕᐅᒐᔭᖅᑐᒥ ᑕᕝᕙᓂ ᒪᓕᒐᓕᐅᕐᕕᒻᒥ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᓯᕗᓪᓕᖅᐹᒥ ᑭᐅᑎᓐᓂᐊᖅᑕᕋ ᒥᔅᑕ ᑰᓕ.  
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᖅᑕᕋ ᑖᔅᓱᒥᖓ ᐊᐱᕆᒻᒪᑦ ᐱᒻᒪᕆᐊᓘᔪᒥᑦ. ᖃᐅᔨᒪᓪᓗᒍᓗ 
ᑎᓕᐅᕆᓇᓱᖃᑦᑕᖅᓯᒪᒻᒪᑦ ᑕᒪᔅᓱᒥᖓ ᓱᕈᓰᑦ ᐃᑲᔪᖅᑐᖅᑕᐅᓂᖏᓐᓄᑦ ᐊᒻᒪᓗ ᑕᕝᕗᖓ ᐊᒃᑐᐊᓂᖓᓄᑦ ᐃᓛᒃ 
ᐃᓕᖅᑯᓯᖏᓐᓄᑦ ᐊᒃᑐᐊᔭᕆᐊᖃᖅᑐᑦ.  
 
ᑖᓐᓇ ᕿᒪᑐᐃᓐᓇᕆᐊᖃᕈᓐᓃᕋᑦᑎᒍ ᐊᒥᐊᓱᐊᓗᐃᑦ ᑕᒪᒃᑯᐊ ᐊᑲᐅᙱᓗᐅᕈᑎᖃᓕᕐᒪᑕ ᑕᒪᒃᑯᐊ ᐅᕕᒃᑲᐅᔪᑦ 
ᐊᓪᓚᕕᓐᓅᓲᑦ. ᓱᖅᑯᐃᓱᒻᒥᒐᒪ ᓇᓪᓕᒍᓱᓚᐅᕋᒪ ᐃᒡᓘᒡᒎᑉ ᐊᑖᓂ ᓯᓂᓚᐅᕋᒥ ᓄᕖᕝᕙᐅᑎᓪᓗᒍ ᑲᖏᖅᓯᓂᕐᒥ 
ᑕᐃᒫᒃ ᖃᐅᔨᒋᐅᓚᐅᕋᒪ ᓇᓪᓕᒋᑦᑎᐊᓕᓚᐅᕋᒃᑯ. ᐊᒻᒪᓗ ᓯᕗᓕᖅᑎᐅᓗᖓ ᐱᓕᕆᖃᑎᖃᕈᒪᒐᔭᖅᑐᖓ 

ᒪᓕᒐᓕᐅᖅᑎᐅᔪᓂᒃ ᓴᖅᑮᓇᓱᒃᑐᒥᒃ ᑕᒪᒃᑯᓂᖓ ᐃᓚᒌᖑᔪᓂᒃ ᐃᓚᒋᔭᐅᔪᑦ ᐱᖃᑕᐅᓗᑎᑦ ᓄᓇᓕᓐᓂ 
ᐋᖅᑮᓇᓱᒃᑎᓪᓗᒋᑦ ᐊᑲᐅᙱᓕᐅᕈᑎᒋᔭᐅᔪᓄᑦ ᑐᙵᓱᑦᑎᑎᐊᖅᑕᕋ ᐊᒻᒪᓗ ᐱᓕᕆᖃᑎᒋᔪᒪᒐᔭᖅᑕᕗᑦ ᑖᓐᓇ 
ᒪᓕᒐᓕᐅᖅᑎᐅᔪᖅ ᓴᖅᑮᓇᓱᒃᑎᓪᓗᑕ ᐱᖁᔭᐅᒐᔭᖅᑐᒥᒃ ᓴᖅᑮᓂᐊᕐᓂᕈᑦᑕ ᑕᐃᒪᐃᑦᑐᒥᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᑭᐅᓂᐊᓕᕐᒥᔪᖅ ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇᐃᓛᒃ ᐃᓄᓕᕆᓂᖅ ᓄᓇᑦᑎᓐᓂ ᓇᒥᑐᐃᓐᓇᖅ ᓄᓇᕗᒥ ᐱᔭᒃᓴᖅ 
ᐊᖏᖕᒪᑦ ᓇᐅᒃᑯᓕᒫᖅ. ᓱᕈᓰᑦ ᓱᕈᓯᐅᔪᓐᓃᖅᑑᒐᓗᐊᓪᓘᓐᓃᑦ ᐊᒃᑐᐊᓂᖃᖅᑐᐃᓐᓇᐅᖕᒪᑕ, ᓱᕈᓰᓪᓗ 
ᑲᒪᔨᖃᙱᓗᐊᖅᑐᑦ ᑕᒪᑐᒥᖓ ᒪᓕᒐᒃᓴᒥᒃ ᑕᑯᓇᖕᓂᐊᕈᑦᑕ ᑕᒪᓐᓇ ᐱᓕᕆᔪᒥᓇᕆᕙᕋ ᓇᖕᒥᓂᖅ.  
 
ᐊᒻᒪᓗᑦᑕᐅᖅ ᐊᓯᖏᑦ ᑕᒪᐅᖓ ᐊᒃᑐᐃᓂᖃᖅᑐᑦ ᐃᓅᓯᐅᑉ ᒥᒃᓵᓄᑦ ᐱᔭᒃᓴᐃᑦ ᐅᓄᕐᒪᑕ, 
ᐃᖅᑲᓇᐃᔮᖃᑦᑎᐊᙱᓐᓂᕐᒧᑦ ᑮᓇᐅᔾᔭᒃᓴᑦᑎᐊᙱᓐᓂᕐᒧᑦ ᐃᒡᓗᖃᑦᑎᐊᙱᓐᓂᕐᒧᑦ ᑭᓱᒧᑦ ᐊᒃᑐᐊᔪᑦ ᑕᕝᕗᖓ 
ᐃᓚᓕᐅᑎᑐᐃᓐᓇᖃᑦᑕᕐᒪᑕ. ᒪᓕᒐᒃᓴᒥᒃ ᑕᐃᒪᓐᓇᐃᑦᑐᒥᒃ ᖁᕕᐊᓱᒃᑲᓐᓂᕋᔭᕆᕗᖓ ᑕᑯᓇᑦᑎᐊᒃᑲᓐᓂᕆᐊᒃᓴᖅ 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ. (ᑐᓵᔨᑎᒍᑦ) ᓇᓗᓇᐃᖅᓯᒍᒪᔪᖓ ᒪᓕᒐᓕᐅᖅᑎᐅᖃᑎᓐᓄᑦ ᓴᖅᑮᓛᕋᒪ ᑕᐃᓐᓇ 
ᓴᖅᑭᓚᐅᖅᓯᒪᒐᒃᑯ ᐃᓚᒌᖑᔪᓄᑦ ᐱᖁᔭᒧᑦ ᐅᑕᖅᑭᔪᓐᓇᐃᓕᓚᐅᕋᑦᑕ ᑕᒪᓐᓇ ᒪᓕᒋᐊᖃᓚᐅᕋᒪ 
ᐃᓕᖅᑯᓯᕆᔭᑦᑎᓐᓂᒃ ᐃᓕᖅᑯᓯᕆᓲᑦᑎᓐᓂᓗ. ᐱᕚᓪᓕᖅᓯᒪᓕᖅᑐᒍᑦ ᑭᓯᐊᓂ ᑕᕝᕙᓂ ᓱᕈᓰᑦ 
ᐅᑕᖅᑭᙳᕈᓐᓇᙱᑐᐃᓐᓇᓕᕐᖓᑕ ᐊᖏᕈᓐᓇᖅᑯᖓ ᒪᓕᒐᖅᑕᖃᓕᓛᖅᑐᑦ ᑕᐃᒪᐃᑦᑐᒧᑦ ᒪᓕᓐᓂᐊᕐᓗᓂᓗ 
ᑕᒪᒃᑯᓄᖓ ᓱᕈᓯᐅᔪᓂᒃ ᓄᓇᕗᒥ ᑖᓐᓇ ᐱᖁᑎᒋᔭᕋᓗᐊᕗᑦ ᓈᒻᒪᙱᒻᒪᑦ ᐋᖅᑭᒋᐊᖃᓛᖅᑐᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐱᖓᔪᐊᓐᓂ ᐊᐱᖅᑯᑎᒋᓂᐊᖅᑕᐃᑦ ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ ᖁᔭᓐᓇᒦᒃᑕᐅᖅ ᐊᐱᖅᓱᖃᑦᑕᖅᑎᓪᓗᖓ ᑭᐅᖃᑦᑕᖅᑲᐅᒐᔅᓯ. 
ᕿᑎᕐᒥᐅᑕᐅᓪᓗᖓ ᐅᖓᓯᑲᓪᓚᒃᑐᕈᓘᖕᒪᑦ ᐃᖃᓗᖕᓂ ᑐᓴᖃᑦᑕᖅᓯᒪᓪᓗᖓᓗ 
ᒪᓕᒐᓕᐅᖅᑎᙳᓚᐅᖅᑎᓐᓇᖓᓘᓐᓃᑦ ᒪᐃᔭᐅᑎᓪᓗᖓᓘᓐᓃᑦ ᑕᐃᔅᓱᒪᓂ ᐃᖃᓗᒃᑑᑦᑎᐊᕐᒥᐅᑕᐅᓪᓗᖓᐃᓛᒃ 
ᐃᒃᐱᒍᓱᖃᑦᑕᕐᒪᑕ ᑕᖅᑲᒃᑯᐊ ᐃᓱᒪᓕᐅᕐᓂᕐᒥᒃ ᑭᑭᑕᐅᖃᑦᑕᕋᓱᖏᓪᓗᑎᑦ.  
 
ᐃᖃᓗᖕᓂ ᐃᓱᒪᓕᐅᖃᑦᑕᑐᐃᓐᓇᖅᐸᒃᖢᑎᑦ ᓄᓇᓖᑦ ᑭᑭᑕᐅᓪᓗᑎᑦ ᓲᕐᓗ ᐋᓪᓚᕈᖅᑕᐅᓪᓗᑎᑦ ᑕᐃᒪᓐᓇ 
ᐅᖃᐅᓯᖅᑕᒥᒃ ᑕᐃᒪᓐᓇᐃᓕᖃᑦᑕᕐᒪᑕ. ᑕᐃᓐᓇ ᒪᓕᒐᓕᐅᖅᑎᐅᖃᑎᒐ ᕿᑎᕐᒥᐅᓄᑦ ᓇᓗᓇᐃᖅᓯᓂᐊᖅᑐᖅ 
ᐃᒃᐱᒍᓱᖃᑦᑕᕐᒪᑕ ᑭᒡᒐᖅᑐᖅᑕᐅᑦᑎᐊᕋᓱᒋᓇᑎᑦ ᐃᓄᖁᑎᒋᔭᐅᔪᑦ ᒐᕙᒪᒃᑯᓐᓄᑦ ᐃᓱᒫᓘᑎᒋᔭᖏᑦ 
ᑐᓴᖅᑕᐅᓇᓱᒋᔭᐅᖃᑦᑕᙱᖦᖢᑎᑦ.  
 
ᐄ, ᑐᒡᓕᐊᓂ ᒪᓕᒐᓕᐅᖅᑏᑦ ᑲᑎᒪᔨᐅᑎᓪᓗᒋᑦ ᐊᖏᖅᑎᑦᑎᓇᓱᖃᑦᑕᓚᐅᖅᑕᕋᓗᐊᒃᑲ ᒥᓂᔅᑕᐅᔪᑦ 
ᐱᓕᕆᒃᑲᓐᓂᖁᓪᓗᒋᑦ ᑖᔅᓱᒥᖓ ᕿᑎᕐᒥᐅᓅᖃᑦᑕᒃᑲᓐᓂᖁᓪᓗᒋᑦ ᓇᓗᓇᐃᖅᓯᖃᑦᑕᖁᓪᓗᒋᑦ ᖃᓄᖅ ᒐᕙᒪᒃᑯᑦ 
ᐃᑲᔪᖅᑐᐃᖃᑦᑕᕐᒪᖔᑕ. ᑕᐃᒪᓐᓇ ᐱᖃᓯᐅᔾᔭᐅᑦᑎᐊᕐᓂᐊᕐᒪᑕ ᐊᑐᐊᒐᓕᐊᖏᓐᓂᒃ ᐊᒻᒪᓗ ᐱᖁᔭᓕᐊᕆᔭᖏᓐᓂᒃ.  
 
ᐊᐱᖅᑯᑎᒋᓂᐊᖅᑕᕋ ᓯᕗᓕᖅᑎᙳᕋᓱᒃᑐᓄᑦ ᓯᕗᓕᖅᑎᐅᓕᕈᕕᑦ ᖃᓄᐃᓕᐅᕋᔭᖅᐱᑦ ᕿᑎᕐᒥᐅᑦ 
ᐃᓚᒋᔭᐅᑦᑎᐊᓕᕐᓂᖅᓴᐅᓕᖁᓪᓗᒋᑦ ᓄᓇᕗᒥᐅᓄᑦ? ᖁᔭᓐᓇᒦᒃ ᓂᕈᐊᖅᑕᐅᕋᑖᖅᑑᖅ ᐅᖃᖅᑎ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᑭᐅᓂᐊᖅᑐᖅ ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ. ᑕᐃᔅᓱᒪᓂ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑎᓪᓗᖓ ᑕᐅᕗᓐᖓᕌᖓᒪ ᑕᐃᒪᓐᓇ 
ᐅᖃᖃᑦᑕᓚᐅᕐᒥᖕᒪᑕᑦᑕᐅᖅ ᐃᒃᓯᓐᓇᖅᓯᒪᔭᐅᖅᑰᔨᖃᑦᑕᕐᒪᑕᒎᖅ ᑕᒫᓂ ᑲᓇᖕᓇᖅᐸᓯᖕᒦᑦᑐᓂᒃ. 

ᓯᕗᓪᓕᖅᐹᒥ ᐃᓕᔅᓯ ᑕᐅᕙᓂ ᑭᒡᒐᖅᑐᐃᔪᓯ ᐊᖅᑯᑎᒋᔪᒪᒐᔭᖅᐸᔅᓯ ᐱᓗᐊᖅᑐᒥ ᑕᐅᕙᓂ ᐃᓚᖃᐅᖅᖢᓯᓗ 
ᑕᐅᕙᓂ ᓄᓇᖃᕋᔅᓯ. ᐊᒻᒪᑦᑕᐅᖅ ᓇᖕᒥᓂᕐᓕ ᓯᕗᓕᖅᑎᓐᖑᕐᓂᐊᕈᒪ ᑕᐅᕗᓐᖓᓚᐅᖅᑲᒻᒥᖏᓐᓇᒪ ᐊᕐᕌᒍᓂᒃ 
ᖃᔅᓯᐅᓕᖅᑐᓂᒃᑭᐊᖅ, ᓇᖕᒥᓂᖅ ᑕᑯᔭᖅᑐᑦᑎᐊᒻᒪᕆᒃᑲᔭᖅᐳᖓ ᖃᓄᖅ ᖃᓄᐃᑦᑑᓪᓚᑦᑖᕐᒪᖔᖅ 
ᑐᓴᕐᕕᒋᒃᑲᓐᓂᕐᓗᒋᓪᓗ, ᑭᓱᓂᒃ ᐃᓱᒫᓘᒋᔭᖃᕋᓗᐊᕐᒪᖔᑕ. 
 
ᓲᕐᓗᖃᐃ ᑎᓕᐅᕆᑐᐃᓐᓇᕆᕗᖓᓗ ᒥᓂᑕᐅᖅᑰᔨᖃᑦᑕᖅᐸᑕ, ᓂᓪᓕᐊᒃᑲᓐᓂᕐᓗᑎᒃ ᐅᕙᑦᑎᓐᓄᑦ ᑕᒫᓂ 
ᑲᓇᖕᓇᖅᐸᓯᐅᓂᖅᓴᐅᔪᒍᑦ. ᖃᓪᓗᓈᑎᑐᑦ ᐅᖃᐅᓯᖅᑕᖃᕐᒪᑦ “the squeaky wheel gets the grease”. 
ᓂᓪᓕᐊᓂᖅᓴᐅᓗᑎᒃ, ᑐᓴᖅᓴᐅᔪᒪᓂᖅᓴᐅᒍᑎᒃ ᐅᔾᔨᕆᔭᐅᓂᖅᓴᐅᓕᕐᓂᐊᕐᒪᑕ. ᑕᐃᒪᓐᓇᑦᑕᐅᖅ ᓄᓇᖓᑦ 
ᐅᖓᓯᒋᒐᑦᑎᒍ ᑕᐅᕙᓂᖅᐸᓰᕐᒪᑕ ᐃᖅᑲᖅᑕᐅᖏᓐᓂᖅᓴᐅᖅᑰᖃᑦᑕᕐᒪᑕ ᖃᓂᒋᔭᐅᓐᖏᓐᓂᖅᓴᐅᒧᑦ.  
 
ᑭᓯᐊᓂ ᑕᐃᒪᓐᓇ ᓯᕗᓕᖅᑎᐅᓂᐊᖅᑎᓪᓗᖓᓕ ᓄᓇᕗᑦ ᑕᒪᕐᒥᒃ ᑕᑯᓇᒋᐊᓖᑦ ᐊᔾᔨᒌᒃᑎᓪᓗᒋᑦ 
ᑕᑯᓇᖃᑦᑕᕈᒪᒐᔭᕋᒪ ᑐᑭᓯᔪᒪᓪᓗᖓ ᐊᔾᔨᒌᓐᖏᑦᑐᓂᒃ ᐱᔭᕆᐊᖃᕐᒪᑕ ᐱᔪᒪᓪᓗᑎᒡᓗ ᐊᔾᔨᒌᓐᖏᓐᓂᖃᖅᑐᓂᒃ 
ᑲᓇᖕᓇᕐᒦᑦᑐᑦ, ᓲᕐᓗ ᕿᑭᖅᑖᓗᖕᒦᑦᑐᑦ, ᓴᓂᑭᓗᐊᕐᒦᑦᑐᑦ, ᑭᕙᓪᓕᕐᒦᑦᑐᑦ ᐊᒻᒪ ᑕᐅᕙᓂ ᕿᑎᕐᒥᐅᓃᑦᑐᑦ 
ᐊᔾᔨᒌᓐᖏᑦᑐᐊᕐᔪᖕᓂᒃ (ᑐᓵᔨᑎᒍᑦ) ᐊᔾᔨᒌᓐᖏᑦᑐᓂᒃ ᑐᒃᓯᕋᖅᑐᕐᒪᑕ. 
 
(ᑐᓵᔨᑎᒎᕈᓐᓃᖅᑐᖅ) ᑕᑯᓇᓕᕌᖓᒪ ᕿᑭᖅᑖᓗᖕᒥ ᑭᕙᓪᓕᕐᒥᓪᓘᓐᓃᑦ ᑕᐃᒪᓐᓇᑦᑕᐅᖅ ᓱᓕ ᑕᐅᕙᓐᓇ ᕿᑎᕐᒥᐅᑦ 
ᓄᓇᖓᑦ ᑕᑯᓇᒃᑲᔭᕆᕙᕋ ᐃᓚᒋᔭᐅᑎᓪᓗᒍ ᓲᖃᐃᒻᒪ ᓄᓇᕗᑦ ᒐᕙᒪᒃᑯᖏᓐᓃᑎᓪᓗᑕ ᑕᒪᕐᒥᒃ ᑕᐅᑐᒋᐊᖃᕋᑦᑕ 
ᐊᔾᔨᒌᓂᒃ ᖃᐅᔨᓇᓱᒋᐊᖃᖅᖢᑕᓗ ᐊᔾᔨᒌᖏᑦᑐᓂᒃ ᓇᑭᑐᐃᓐᓇᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑭᐅᓂᐊᓕᕐᒥᔪᖅ ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᑖᓐᓇ ᐱᔾᔪᑎᐅᔪᖅ ᓲᕐᓗ ᐃᒃᓯᓐᓇᖅᑕᐅᓯᒪᔫᔮᕐᓂᖅ ᑕᒪᓐᓇ 
ᐃᓱᒫᓘᑎᒌᓐᓇᐅᔭᖅᑕᕋ ᓯᕗᓕᖅᑎᐅᑎᓪᓗᖓ ᐊᒻᒪ ᐃᒃᐱᒍᓱᒃᑲᒪ ᖃᐅᔨᑎᑕᐅᖃᑦᑕᕐᓚᖓ 
ᖃᓄᐃᓕᐅᒃᑲᓐᓂᕆᐊᖃᕐᒪᖔᕐᒪ. 
 
ᐊᑕᐅᑦᑎᒃᑯᓪᓗ ᐊᖏᖅᐳᖓ, ᓄᓇᓕᖕᓄᑦ ᐳᓛᕆᐊᖁᓪᓗᖓ ᑕᐃᒃᑯᐊ ᐊᕐᕌᒍ ᐊᑕᐅᓯᐊᖅᑎᖅ 
ᐱᖓᓱᐊᖅᑎᕐᓗᒍᓘᓐᓃᑦ ᑕᐃᒪᓐᓇᐃᓕᐅᖏᓐᓇᖃᑦᑕᕐᓂᐊᖅᐳᖓ, ᖃᐅᔨᒋᐊᖃᑦᑕᕐᓗᒋᓪᓗ 
ᖃᓄᐃᓕᐅᒃᑲᓐᓂᕐᕕᒃᓴᖅᑕᖃᕐᒪᖔᖅ ᓄᓇᓕᖕᓂ ᑕᐃᒃᑯᓇᓂ ᐊᒻᒪᓗᑦᑕᐅᖅ ᖃᓄᖅ ᐱᐅᓯᒋᐊᕈᓐᓇᕐᒪᖔᑕ 
ᐱᓕᕆᐊᕆᔭᕗᑦ ᑕᒪᒃᑯᐊ. 
 
ᑕᒪᒃᑯᐊ ᒐᕙᒪᒋᔭᑦᑎᓐᓂᑦ ᐊᐱᖅᑯᑎᒋᔭᐅᖏᓐᓇᕐᓂᐊᖅᑐᑦ ᑭᐅᓇᓱᖃᑦᑕᖅᑐᒍᑦ ᑭᖑᓂᑦᑎᓐᓂᑦ ᐆᒃᑑᑎᒋᓗᒍ, 
ᐅᔭᕋᖕᓂᐊᕐᕕᒃ ᐃᓚᖓᑦ ᑲᑕᖕᒪᑦ ᑭᐅᓚᐅᖅᓯᒪᖕᒥᔪᒍᑦ ᐱᓕᕆᐊᖃᖅᑎᑦᑎᓗᑕ ᑕᐃᒃᑯᐊ ᐃᖅᑲᓇᐃᔭᖅᑏᑦ 
ᐱᓕᕆᔾᔪᑎᒃᓴᖃᖁᓪᓗᒋᑦ. 
 
ᐃᒃᐱᒍᓱᑦᑎᐊᖅᑐᖓ ᓂᕈᐊᖅᑎᒋᔭᑦᑎᓐᓄᑦ, ᐅᐊᓕᓂᕐᒦᒃᑲᓗᐊᖅᐸᑕ, ᖁᑦᑎᒃᑐᒦᒃᑲᓗᐊᖅᐸᑕ, 
ᓂᒋᖅᐸᓯᖕᒦᒃᑲᓗᐊᖅᐸᑕ. ᐊᐅᓚᑦᑎᔨᐅᓗᑕ ᒐᕙᒪᐅᔭᕆᐊᖃᕋᑦᑕ ᑭᒃᑯᓕᒫᑦᑎᐊᓄᑦ ᐊᒻᒪ ᓂᕆᐅᒋᔭᖏᓐᓄᑦ 
ᐃᒃᐱᒍᓱᑦᑎᐊᕐᓗᑕ ᐅᖓᓯᖕᓂᖅᓴᐅᒐᓗᐊᖅᑎᓪᓗᒋᑦ. ᐃᓛᓐᓂᒃᑯᑦ ᐃᒃᐱᖕᓂᕆᐊᒃᓴ ᒐᕙᒪᒃᑯᓐᓄᑦ ᐱᔭᕐᓂᖅᑐᒧᑦ 
ᐅᔾᔨᖅᑐᑦᑎᐊᕐᓂᐊᖅᐳᖓ ᖃᐅᔨᓴᐃᑦᑎᐊᕐᓗᖓᓗ ᐃᒃᐱᒍᓱᑦᑎᐊᕐᓂᖅᓴᐅᓗᖓᓗ ᑕᐃᒃᑯᓂᖓ. ᖁᔭᓐᓇᒦᖅᐸᒃᑲ 
ᐊᐱᖅᑯᑎᒋᔭᐃᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑭᐅᓂᐊᓕᕐᒥᔪᖅ ᒥᔅᑕ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃᑕᐅᖅ ᒪᓕᒐᓕᐅᖅᑎ ᓴᖅᑭᑦᑎᖕᒪᑦ ᑖᔅᓱᒥᖓ. ᑖᓐᓇ 
ᑲᔪᓯᔪᒃᑯᑦ ᐃᒃᐱᒋᔭᐅᖏᓐᓇᖃᑦᑕᕐᒪᑦ ᑕᐅᕙᓂ. ᐃᓚᖓᑦᑕᐅᖅ ᑕᐃᓐᓇ ᑲᓇᑕᐅᑉ ᒐᕙᒪᒃᑯᖏᓐᓄᑦ 
ᓂᕈᐊᕐᔪᐊᓕᖅᑎᓪᓗᒋᑦ ᒫᓐᓇ ᓲᕐᓗ ᑕᐃᑯᖓ ᐊᖏᔪᖅᑳᕐᔪᐊᖓᑕ ᐃᓗᐊᓄᑦ ᑐᕋᐃᓐᓇᕐᕕᖃᓕᕋᑦᑕ. 
ᐱᐅᓯᒋᐊᑦᑎᐊᕈᓐᓇᕐᓂᐊᖅᑐᖅ.  
 



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  

ᑖᓐᓇ ᐊᒃᓱᑲᓪᓚᒃ ᕿᑎᕐᒥᐅᓄ, ᑭᕙᓪᓕᕐᒥᐅᑕᓗ, ᕿᑭᖅᑖᓗᖕᒥᐅᑎᒍᓪᓗ ᐊᑦᔨᒌᖏᒃᖢᒍ ᑭᖑᓂᑦᑎᓐᓂ 
ᐊᒃᓱᕉᓴᖃᑦᑕᖅᓯᒪᓂᑰᖕᒪᑕ ᖃᓪᓗᓈᓄᑦ ᑎᑭᑕᐅᓵᓕᓂᖅᓴᐅᓂᖏᓐᓄᑦ ᐊᑦᔨᒋᖏᑦᑎᐊᕐᒪᒋᑦ ᕿᑭᖅᑖᓗᖕᒥᐅᑦ, 
ᑭᕙᓪᓕᕐᒥᐅᓪᓗ.  
 
ᑕᐃᒪᓐᓇᐃᓕᓚᐅᖅᑎᓪᓗᖓ ᑐᑭᓯᔪᖓ ᒪᓕᒐᓕᐅᖅᑎᐅᖃᑎᒪ ᐊᐱᖅᑯᑎᐊ ᑐᑭᓯᑦᑎᐊᖅᑕᕋ. 
ᐱᐅᓯᒋᐊᖅᑎᑦᑎᒐᔭᖅᑐᖓ, ᖃᒡᓕᑎᒋᐊᕈᓐᓇᖏᓐᓇᑦᑎᒍ ᑕᐃᓐᓇ ᕿᑎᕐᒥᐅᑦ. ᒥᓂᔅᑕᐃᑦ ᐃᓘᓐᓇᖏᑦ ᑎᓕᔭᐅᓗᑎᒃ 
ᑐᓴᐅᒪᑎᑦᑎᑦᑎᐊᕐᓂᖅᓴᐅᓗᑎᒃ ᒪᓕᒐᓕᐅᖅᑎᖓᓐᓂᒃ, ᕼᐋᒻᓚᖏᓐᓂᒃ, ᐊᒻᒪᓗ ᑮᓇᐅᔭᓕᐅᖅᑎᐅᖃᑦᑕᖅᑐᓂ. 
ᐱᑦᔪᑎᒋᓪᓗᒍ ᐆᒃᑑᑎᒋᓗᒍ ᑲᖏᖅᖠᓂᕐᒥᐅᑕᐅᒐᒪ ᐃᓄᒋᐊᖅᑐᐊᓘᓕᖅᖢᑎᒡᓗ ᐊᒻᒪ 
ᑲᖓᑕᓲᖅᑕᐅᖏᓐᓇᐅᔭᖃᑦᑕᖅᖢᓂ. ᐃᓛᓐᓂᒃᑯᑦ ᒥᓂᔅᑕ ᖃᐅᔨᒪᖃᑦᑕᖏᑦᑐᖓ ᑎᑭᒻᒪᖔᑕ. ᓯᕗᓕᖅᑎᓘᓐᓃᑦ 
ᑎᑭᒻᒪᖔᑦ ᖃᐅᔨᑎᑕᐅᖃᑦᑕᓚᐅᖏᑦᑐᖓ. ᐱᐅᓯᒋᐊᕈᓐᓇᑦᑎᐊᖅᑕᕋᓕ ᑕᒪᓐᓇ.  
 
ᒥᓂᔅᑕ ᓯᕗᓕᖅᑎᓘᓐᓃᑦ ᑎᑭᒃᑯᓂ ᓯᕗᕐᖓᒍᑦ ᑐᓴᐅᒪᑎᑦᑎᖅᑳᖃᑦᑕᕆᐊᖃᕐᒪᑦ ᒪᓕᒐᓕᐅᖅᑎ 
ᑐᓴᐅᒪᑎᑕᐅᖃᑦᑕᕐᓗᓂᓗ. ᐅᕙᓃᒃᑲᓗᐊᖅᐸᑕ ᐅᕙᓃᖏᒃᑲᓗᐊᖅᐸᑕ. ᑭᓯᐊᓂ ᒪᑐᐃᖓᑦᑎᐊᕆᐊᓖᑦ 
ᑐᓴᐅᒪᑎᑕᐅᖃᑦᑕᕆᐊᓖᑦ. ᑕᐃᒪᓐᓇ ᐊᑐᐊᒐᓕᐅᕈᒪᓪᓗᖓ.  
 
ᑐᒡᓕᐊ, ᓯᕗᓕᖅᑎ ᐱᐅᓯᒋᐊᖅᑎᑦᑎᔪᓐᓇᖅᑐᖅ ᑐᓴᐅᒪᑎᑦᑎᓂᕐᒥᑦ. ᐃᓱᒪᒌᓐᓇᖃᑦᑕᖅᓯᒪᓕᕋᒃᑯ 
ᓯᕗᒧᐊᑦᑎᐊᕐᓂᖅᐸᑦ ᑖᓐᓇ ᓯᕗᓕᖅᑎᖑᓐᓂᕈᒪ. ᓲᕐᓗ ᐅᖄᓚᕕᐅᖃᑦᑕᕐᓗᓂ ᓄᓇᕗᒻᒥᐅᓄᑦ ᐃᓱᒪᒋᔭᒥᖕᓂᒃ 
ᒐᕙᒪᒃᑯᓐᓂᒃ ᐃᒪᓐᓇᐃᓕᖁᔨᕗᖔᓚᔾᔪᑎᒥᒃ ᑎᑎᕋᖃᑦᑕᕐᓗᑎᒃ ᐅᕝᕙᓘᓐᓃᑦ ᐅᖄᓚᕕᐅᖃᑦᑕᕐᓗᑎᒃ ᒥᓂᔅᑕᐃᑦ 
ᑲᑎᒪᔨᖏᓐᓄᑦ ᑐᓂᔭᐅᖃᑦᑕᓂᐊᕐᒪᑦ.  
 
ᐊᒻᒪᓗᒃᑕᐅᖅ ᐅᕙᖓ ᓯᕗᓕᖅᑎᐅᓕᕐᓂᕈᒪ ᐱᓇᓱᐊᕈᓯᖅᑕᒫᑦ ᓈᓚᐅᑎᒃᑰᖃᑦᑕᕐᓗᖓ ᐱᐅᓯᒋᐊᕈᓐᓇᕐᓂᐊᕋᑦᑎᒍ 
ᓲᕐᓗ ᒐᕙᒪᒃᑯᑦ ᖃᓄᐃᓕᐅᓕᕋᓗᐊᕐᒪᖔᑕ ᑐᓴᐅᒪᑎᑦᑎᖃᑦᑕᕐᓗᖓ. ᐊᒻᒪᓗᑦᑕᐅᖅ ᓄᓇᕗᒻᒥᐅᓄᑦ 
ᐅᓂᒃᑳᖃᑦᑕᕐᓗᖓ ᓲᕐᓗ ᒐᕙᒪᒃᑯᑦ ᖃᓄᐃᓕᐅᕐᓕᕐᒪᖔᑕ, ᑐᓴᕆᐊᕐᕕᒋᖃᑦᑕᕐᓗᒋᑦ ᕼᐊᒻᓚᐅᔪᑦ, ᒪᐃᔭᐅᔪᓪᓗ 
ᓄᓇᕗᒦᑦᑐᑦ. ᑐᓴᐅᒪᖃᑎᒌᖕᓂᖅ ᑕᐃᒃᑯᓄᖓ ᑮᓇᐅᔭᓕᐅᕋᓱᐊᖅᑎᑐᐃᓐᓇᕐᓄᑦ ᑐᓐᖓᔭᕆᐊᖃᖏᒻᒪᑦ. 
ᐅᕝᕙᓘᓐᓃᑦ ᐊᐅᓚᑲᑕᒍᓐᓇᖅᑐᑦ ᐊᖏᔪᖅᑳᒃᑯᕕᖕᒧᑦ. ᐅᒃᐱᕈᓱᒃᑲᒪ ᑖᓐᓇ ᐊᐱᖅᑯᑎ ᐱᒻᒪᕆᐊᓘᖕᒪᑦ 
ᐊᑐᖅᑕᐅᔭᕆᐊᓖᑦ ᒥᓂᔅᑕᐅᔪᓄᑦ ᐱᓕᕆᐊᖃᖅᑎᓪᓗᒋᑦ ᓄᓇᕗᒥᐅᓂᒃ ᐱᔨᔅᓯᖅᑎᓪᓗᒋᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᐊᐱᖅᓱᖅᑎᓐᓂᐊᓕᕐᒥᔭᕋ ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒍᑦ) ᐃᑭᑦᑐᐊᓘᖕᒪᑦ ᓵᑦᑎᐊᓃᑦᑐᖅ ᓯᓚᐃᓕᑲᐅᑎᒋᖅᑰᔨᓪᓗᖓ 
ᐊᐱᖅᑯᑎᒋᓂᐊᖅᑕᒃᑲ ᐊᐱᖅᑯᑎᒋᔭᐅᖅᑲᐅᖕᒪᑕ. ᒪᕐᕉᖕᓂᒃ ᐊᐱᖅᑯᑎᒃᓴᖃᓕᕋᒪ. ᑕᕝᕙᓂ ᑐᓵᖅᑲᐅᒐᒪ 
ᓂᕈᐊᕋᒃᓴᐅᔪᑦ ᑖᒃᑯᐊ ᓂᐱᓕᐅᖅᑕᐅᔪᒃᓴᐅᒐᓗᐊᖅᐳᑦ ᐊᖏᖃᑦᑕᖅᑕᖏᑦ ᑕᒪᒃᑯᐊ 
ᐅᑎᖅᑎᑦᑎᔾᔪᑕᐅᖃᑦᑕᕐᓂᐊᕐᒪᑕ. ᖁᔭᓐᓇᒦᒃ. 
 
ᐃᓚᖓ ᓂᕈᐊᕋᒃᓴᐅᑎᓪᓗᖓ, ᒪᒃᑯᒃᑐᐃᑦ ᐱᑦᔪᑎᑦᑎᐊᖑᓕᕐᒪᑕ ᒫᓐᓇᐅᔪᖅ. ᑕᐃᔭᐅᓚᐅᖏᑦᑐᖅ ᓄᓇᕗᓕᒫᒥ 
ᓇᐃᓴᐅᑏᑦ ᑭᒡᓕᓯᓂᐊᖅᑕᐅᓂᑯᐃᑦ ᑕᐅᑐᒃᑎᖃᑦᑕᖅᖢᒋᑦ ᐃᒻᒥᓃᖃᑦᑕᕐᓂᖅ ᑕᒪᓐᓇ ᐅᖃᐅᓯᕆᔭᐅᖅᑲᐅᖏᒻᒪᑦ 
ᐅᓪᓗᒥ. ᐃᓅᓯᑦᑎᓐᓂᒃ ᓄᓇᓕᑦᑎᓐᓂᓗ ᖃᓄᐃᑦᑐᖃᕌᖓᑦ ᓄᓇᑦᑎᓐᓂ ᐃᒻᒥᓃᖅᑐᖃᕌᖓᑦ ᐃᓅᓯᖓ 
ᓄᓇᓕᖕᓃᑦᑐᖅ ᓄᖅᑲᑲᐃᓐᓇᖃᑦᑕᕐᒪᑦ. ᐊᑦᔨᒌᖏᑦᑐᓂᒃ ᖃᐅᔨᓴᐃᖃᑦᑕᖅᓯᒪᖕᒪᖔᑕ ᓄᓇᕗᒻᒥ. 
ᖃᐅᔨᓴᐃᕈᓘᔭᐃᓐᓇᐅᔭᖃᑦᑕᕋᓗᐊᕐᒪᑕ ᐅᕙᓐᓄᓪᓕ ᐃᒪᓐᓇᐃᖁᔨᒐᔭᖅᑐᖓ ᐊᑐᓕᖅᑎᑦᑎᓂᕐᒧᑦ 
ᐸᕐᓇᐅᑎᓕᐅᖁᓪᓗᒋᑦ ᐊᑐᖅᑕᐅᑦᑎᐊᖁᓪᓗᒋᓪᓗ. ᑕᐃᒪᓕ ᓂᕈᐊᖅᑕᐅᖦᖤᕐᓂᕈᕕᑦ ᓯᕗᓕᖅᑎᒧᑦ ᖃᓄᐃᑦᑐᒥᒃ 
ᐱᓕᕆᐊᖃᕋᔭᖅᐱᑦ ᑕᐃᒪᓐᓇᐃᓕᐅᖅᑎᖔᕐᓗᒋᑦ ᑕᐃᒃᑯᐊ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᓯᕗᓪᓕᖅᐹᖑᓗᓂ ᑭᐅᓂᐊᖅᑐᖅ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔨ. (ᑐᓵᔨᒃᑰᓕᖅᑐᖅ) ᑖᓐᓇ ᐅᖃᓪᓚᐅᓯᕆᖃᐅᒐᒃᑯ, ᐱᐅᓯᒋᐊᕆᐊᖃᕐᒪᑦ 
ᐱᓕᕆᐊᕆᔭᕗᑦ ᐊᒻᒪᓗᑦᑕᐅᖅ ᐱᓕᕆᑦᑎᐊᒃᑲᓐᓂᕈᓐᓇᖅᑐᒍᑦ. ᐊᒻᒪᓗᑦᑕᐅ ᐃᖅᑲᓇᐃᔭᖅᑎᕗᑦ ᑕᒪᒃᑯᐊ 
ᐱᓕᕆᒃᑳᓘᓪᓘᑎᒃ ᐃᖅᑲᓇᐃᔭᖅᑎᑖᕆᔭᐅᓯᒪᔪᑦ ᐊᕐᕌᒍᕆᔭᑦᑎᓐᓂ ᐱᓕᕆᕐᔪᐊᖅᓯᒪᒐᑦᑕ ᑕᐃᒃᑯᓂᖓ 

ᓂᕆᐅᑦᑎᐊᖅᐳᖓ ᒪᓕᒐᓕᐅᕐᕕᖕᒧᑦ ᓇᓖᕌᕈᑎᒃᓴᓂ ᓴᖅᑭᑦᑎᔭᕆᐊᒃᓴᖅ ᒥᓂᔅᑕᐃᑦ ᑲᑎᒪᔨᒋᔭᖏᓐᓄᑦ ᖃᓄᖅ 
ᑕᒪᒃᑯᐊ ᐱᔨᑦᑎᕋᕈᑎᒋᔭᕗᑦ ᐱᐅᓯᒋᐊᕈᓐᓇᕐᒪᖔᑕ. 
 
ᑖᓐᓇ ᐅᐱᒋᓗᐊᖏᓐᓇᑦᑎᒍᑦ ᐊᓯᔾᔨᕆᐊᖃᕐᓂᐊᖅᑕᕗᓪᓗ ᑕᒪᓐᓇ ᒐᕙᒪᒃᑯᑐᐃᓐᓇᐅᖏᑦᑐᖅ ᑭᓯᐊᓂ 
ᓯᐊᒻᒪᒃᓯᒪᓗᓂ ᐱᓕᕆᔭᐅᔭᕆᐊᓕᒃ ᓄᓇᕗᑦ ᐃᓗᐊᒍᑦ. 
 
ᑖᓐᓇ ᐱᓕᕆᐊᕆᓕᖅᐸᓪᓕᐊᔭᕗᑦ ᓂᕆᐊᒃᑲᓗᐊᖅᐳᖓᑦᑕᐅᖅ ᐱᓕᕆᓯᒪᔭᕗᑦ ᓯᕗᓕᒃᓴᑦᑎᓐᓂ ᐊᒃᑐᐃᓂᖃᖁᓪᓗᒍ 
ᐱᔾᔪᑎᒋᓪᓗᒍ ᖃᐅᔨᒪᔭᓕᒫᒃᑲ ᐃᒻᒥᓃᖅᑐᓄᑦ ᐊᒃᑐᖅᑕᐅᓯᒪᖕᒪᑕ, ᐃᓅᓯᑦᑎᓐᓂ ᓲᕐᓗ ᑲᑐᔾᔨᖃᑎᒌᖕᓂᕐᒥ 
ᐅᕙᑦᑎᓐᓂᒃ ᓯᖁᑦᑎᕆᖃᑦᑕᕐᒪᑦ. 
 
ᑕᒪᓐᓇᑦᑕᐅᖅ ᐃᒻᒥᒃᑯᑦ ᐊᒃᓱᕉᓴᐅᑎᒋᖃᑦᑕᖅᓯᒪᖕᒥᔭᕋ ᐃᓚᒃᑲᓄᑦ ᐃᑲᔪᖅᑕᐅᖃᑦᑕᖅᓯᒪᒐᒪᑦᑕᐅᖅ ᑕᐃᒪᓐᓇ 
ᑕᒪᓐᓇ ᐅᓄᖅᑐᐊᓗᖕᓄᑦ ᐋᓐᓂᕈᑕᐅᖃᑦᑕᖅᓯᒪᔪᖅ ᓂᕈᐊᖅᑎᒋᓯᒪᔭᑦᑎᓐᓄᑦ ᐊᒃᓱᕉᓴᒡᓗᑕ 
ᐱᐅᓯᒋᐊᕆᐊᖃᕐᓂᐊᖅᑕᕗᑦ ᓄᓇᕗᑦ ᐃᓗᐊᓂ. 
 
ᐊᖏᖅᓯᒪᕗᖓ ᑖᓐᓇ ᐱᓕᕆᐊᕆᓂᐊᕋᑦᑎᒍᑦ. ᓇᓗᓇᐃᖅᓯᔪᓐᓇᖏᒃᑲᓗᐊᖅᑐᖓ ᖃᓄᐃᓕᐅᕈᓐᓇᕐᒪᖔᑦᑕ 
ᑕᒪᓐᓇ ᐅᓇᑖᕆᔭᐅᔭᕆᐊᓕᒃ. ᖁᔭᓐᓇᒦᒃ. (ᑐᓵᔨᒃᑯᕈᓐᓃᖅᑐᖅ) 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑭᐅᓂᐊᓕᕐᒥᔪᖅ ᒥᔅᑕ ᑰᓕ.  
 
ᑰᓕ: (ᑐᓵᔨᑎᒍᑦ) ᖁᔭᓐᓇᒦᒃ ᐃᒃᓯᕙᐅᑕᖅ. ᐊᐱᖅᓱᖅᑐᖅ ᖁᔭᓐᓇᒦᖅᑕᕋ ᖃᐅᔨᒪᔪᖓ ᑖᓐᓇ 
ᐱᔭᕐᓂᖏᑦᑐᐊᓘᒥᖕᒪᑦ ᑖᒃᑯᐊ ᐊᒃᑐᐃᓯᒪᓪᓚᕆᖕᒪᑦ ᐅᕙᑦᑎᓐᓂᒃ ᑕᐃᒃᑯᐊ ᓄᓇᑦᑎᓐᓃᖔᖅᑐᑦ ᐃᒻᒥᓃᖅᑐᖃᕌᖓᑦ 
ᐊᒃᓱᐊᓗᒃ ᐊᓐᓂᕐᓇᖃᑦᑕᕐᒪᑦ ᐃᓘᓐᓇᖏᓐᓄᑦ. 
 
ᐅᔾᔨᖅᓱᑦᑎᐊᕐᓂᐊᖅᐳᖓ ᖃᓄᖅ ᑭᐅᖕᒪᖔᒃᑯ ᐊᐱᖅᑯᑎᖕᓄᑦ. ᐱᔾᔪᑎᒋᓪᓗᒍ ᑖᓐᓇ ᐅᕙᖓᑑᓗᖓ 
ᐱᓕᕆᔪᓐᓇᖏᓐᓇᒃᑯ. ᐅᖃᖅᐳᖓ ᐅᒃᐱᕈᓱᓗᐊᖏᓐᓇᒪ ᒐᕙᒪᒃᑯᑦ ᐃᓄᑑᓗᑎᒃ ᐱᓕᕆᔪᓐᓇᕋᓱᒋᓐᖏᓐᓇᒃᑭᑦ. 
 
ᒐᕙᒪᒃᑯᑦ ᐃᒪᓐᓇᐃᓕᐅᕈᓐᓇᖅᑐᑦ ᓄᓇᓕᖕᓂ ᐊᔪᕈᓐᓃᖅᓴᐃᑎᑦᑎᔪᓐᓇᖅᑐᑦ ᑲᑐᔾᔨᖃᑎᒌᓂᒃ ᐃᓚᒌᓂᒃ. 
ᑐᓴᐅᒪᑎᑦᑎᑦᑎᐊᕐᓂᖅᓴᐅᓗᑎᒃ ᐅᖃᖃᑎᖃᑦᑎᐊᕐᓂᖅᓴᐅᖃᑦᑕᕐᓗᑎᒃ ᕿᑐᕐᖓᕐᒥᖕᓂ ᑕᕝᕙ ᐅᒻᒪᑎᒋᕚ 
ᑐᙵᕕᒋᕙ ᐃᓚᒌᑦ ᐋᖅᑭᑦᑎᐊᖅᓯᒪᓂᖏᑦ ᐊᖏᕐᕋᕆᔭᐅᔪᑦ ᓵᙵᒃᑎᑕᐅᒃᐸᑕ ᐃᓚᒌᓪᓗ ᐋᖅᑭᑦᑎᐊᖅᓯᒪᒃᐸᑕ 
ᖃᐅᔨᒪᔪᖓ ᐱᓕᕆᔾᔪᑎᒋᔭᑦ ᑕᐃᒃᑯᐊ ᐋᖅᑭᒃᑕᐅᓯᒪᔪᑦ ᑕᐃᒃᑯᐊ ᑐᙵᓱᒃᑎᑦᑎᐊᓚᐅᕐᒥᔭᒃᑲ ᓄᓇᑦᑎᓐᓂ 
ᖃᓄᐃᑦᑕᐃᓕᒪᑎᑦᑎᓂᕐᒧᑦ ᐱᓕᕆᔾᔪᑎᐅᔪᖅ. 
 
ᐅᖃᐅᓯᕆᔭᕋ ᑕᒪᓐᓇ ᐱᔾᔪᑎᒋᓪᓗᒍ ᓄᕕᐱᕆ 22-ᖑᑎᓪᓗᒍ ᐊᔾᔨᖓᓂᒡᓗ ᐱᔭᕆᐊᖃᖅᑐᖅ ᒪᓕᒐᓕᐅᖅᑎᓕᒫᑦ 
ᑭᓇᒃᑯᓕᒫᑦ ᐃᓅᓯᓕᕆᔨᐅᒐᓗᐊᕈᑎᒃ ᐃᓄᓕᕆᔨᐅᒍᑎᒃ ᐱᐊ ᖃᕐᓕᐅᑉ ᐅᖃᐅᓯᕆᓚᐅᖅᑕᖓᓂᒃ ᓈᓚᐅᑎᒃᑯᑦ 
ᐊᐱᖅᓱᖅᑕᐅᓪᓗᓂ ᐱᔭᕆᐊᖃᕋᓱᒋᓪᓗᒋᑦ. 
 
ᐃᓚᒌᑦ ᐊᒃᑐᖅᑕᐅᖃᑦᑕᕐᓂᖏᑦ ᐃᒻᒥᓃᖅᑐᓄᑦ. ᐅᔾᔨᕈᓱᑦᑎᐊᕐᒪᑕ ᖃᓄᖅ ᐅᖃᐅᓯᖃᕆᐊᖃᕐᒪᖔᕐᒥ ᑕᒪᑐᒥᖓ. 
ᐅᒃᐱᕈᓱᒃᑲᒥᒃ ᒪᒃᑯᒃᑐᑦ ᑕᖅᑲᒃᑯᐊ ᓇᓛᒎᖏᑦᑐᒃᑯᑦ ᐊᒃᑐᖅᑕᐅᖃᑦᑕᕐᒪᑕ ᒪᑐᐃᖓᓗᐊᖅᖢᑕ 
ᐅᖃᐅᓯᕆᓕᕌᖓᑦᑎᒍᑦ. 
 
ᑕᐃᒪᓕ ᐅᓄᑲᓪᓚᒃᑐᓂᒃ ᐊᑐᖁᔨᒐᓗᐊᕐᒪᑦ ᐃᓘᓐᓇᑕ ᐱᔭᕆᐊᖃᖅᑐᒃᓴᐅᔪᒍᑦ ᓈᓚᖕᓂᐊᕈᑦᑎᒍ ᑕᐃᒪᓐᓇ ᒫᓐᓇ 
ᑭᓇᐅᔭᖃᖅᑎᑦᑎᒃᑲᓐᓂᕆᐊᖃᓕᕋᑦᑕ ᓄᓇᕗᒥ ᑎᒥᑐᐃᓐᓇᐅᖏᓪᓗᓂ ᐱᔭᕐᓂᖏᑦᑐᓕᕆᔨᐅᓗᑎᒃ 
ᑕᐃᒪᐃᑦᑐᓂᑐᐃᓐᓇᐅᖏᓪᓗᓂ ᐃᓅᓯᕐᒥ ᐱᓕᕆᐊᖃᕋᑦᑕ. 
 
ᐃᓗᓕᕆᔭᖏᓪᓗ ᐱᔭᕐᓂᖏᑦᑐᐃᓐᓈᓘᓪᓗᑎᒃ ᑕᐃᒪᓐᓇ ᐃᖅᑲᓇᐃᔭᖃᑎᒋᔭᕆᐊᖃᕋᑦᑎᒍᑦ ᓄᓇᓕᖕᓂ ᑕᐃᒃᑯᓂᖓ 
ᐅᒃᐱᖅᑐᓂᒃ ᐅᒃᐱᕐᓂᓕᕆᔪᓂᒃ ᓄᓇᓕᖕᓂ ᐱᓕᕆᖃᑎᒋᓗᒋᑦ ᑕᐃᒪᓐᓇ ᐊᕕᒃᑐᖅᓯᒪᑎᓪᓗᒋᑦ 
ᐱᓕᕆᔪᓐᓇᐃᓪᓕᒐᑦᑕ ᓇᒧᙵᐅᔪᓐᓇᐃᓪᓕᒐᑦᑕ ᐊᐅᓚᑦᑐᓐᓇᐃᓪᓕᒐᔭᕋᑦᑎᒍᑦ. 

ᐃᒻᒪᓐᓇᓕ ᐋᖅᑭᒃᓯᖁᔨᒐᔭᖅᑐᖓ ᒥᓂᔅᑕ ᑲᒪᔪᖅ ᑕᐃᓐᓇ ᑕᐃᔅᓱᒥᖓ ᐱᔨᑦᑎᕈᑎᐅᔪᓂᒃ ᐱᐅᓯᒋᐊᕐᓗᑎᒃ 
ᒪᓕᒐᓕᐅᖅᑎᓂᒡᓗ ᑐᓴᕋᓱᐊᖃᑦᑕᕐᓗᓂ ᑖᓐᓇ ᒪᑐᓯᒪᔪᒃᑯᑦ ᐱᓕᕆᓗᒍ ᒪᑐᐃᖓᔪᒃᑯᓪᓗ 
ᐱᓕᕆᐊᕆᔭᕆᐊᖃᕋᓱᒋᓪᓗᒍ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑭᐅᓂᐊᓕᕐᒥᔪᖅ, ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ. (ᑐᓵᔨᑎᒍᑦ)ᐄ, ᑖᓐᓇ ᑐᓗᖅᑕᕐᓂᕐᒧᑦ ᐊᑐᖃᑦᑕᖅᓯᒪᔭᕗᑦ ᐃᓘᓐᓇᑕ ᑕᒫᓃᑦᑐᒍᑦ 
ᐊᒃᑐᖅᑕᐅᓯᒪᔪᒍᑦ ᐊᑕᐅᓯᕐᒥᒃ ᑭᒡᒍᓯᖅᑕᖅᑕᖃᙱᒻᒪᑦ ᐊᑲᐅᓐᖏᓕᐅᕈᑎᐅᔪᖅ. ᑕᒪᓐᓇ ᐊᑕᐅᓯᕐᒧᑦ 
ᑭᒡᒍᓯᖅᓴᖅᑕᖃᙱᑦᑐᖅ ᑖᔅᓱᒧᖓ.  
 
ᐃᓚᖏᑦ ᐱᔨᑦᓯᕈᑎᐅᔫᒐᓗᐊᑦ ᐊᑑᑎᖃᖅᑐᑦ ᐃᑲᔪᕈᑎᒃᓴᐅᔫᒐᓗᐊᑦ ᐱᑕᖃᙱᒻᒪᑕ ᐊᒃᓱᕉᓴᓕᖅᑎᓪᓗᒋᑦ 
ᐃᓄᖁᑎᕗᑦ ᐱᑕᖃᙱᒻᒥᖕᒪᑕ ᑕᒪᒃᑯᐊ ᐃᓱᒪᓕᕆᔩᑦ. ᖃᐅᔨᒪᑦᑎᐊᕐᓗᑎᑦ ᐱᓕᕆᔪᓐᓇᑦᑎᐊᕐᓗᑎᑦ 
ᑐᐊᕕᕐᓇᖅᑐᖃᓕᖅᑎᓪᓗᒍ ᐃᕐᕈᑎᔪᓐᓇᕐᓂᐊᕐᒪᑕ ᐊᒻᒪᓗᑦᑕᐅᖅ ᐃᓄᓕᕆᔩᑦ ᐊᒥᒐᓗᐊᓕᕐᒪᑕ 
ᐱᓕᕆᖃᑦᑕᕐᓂᐊᖅᑐᑦ ᑕᐃᒪᓐᓇᐃᑦᑐᓂᒃ.  
 
ᑕᐃᒪᒃᑲᓗᐊᖅᑎᓪᓗᒍ ᐅᓄᖅᑐᐊᓗᖕᓂᑦ ᐱᓕᕆᖃᑦᑕᖅᓯᒪᔪᖅ ᖃᐅᔨᓴᐃᕈᓘᔭᖃᑦᑕᖅᓯᒪᓪᓗᑎᑦ ᐃᓕᓐᓂᐊᖅᓯᓐᓈᑦ 
ᑲᑎᒪᓪᓗᑎᑦ ᐅᓄᖅᑐᐃᖅᓱᐊᓗᒃᖢᑎᑦ ᑭᓯᐊᓂ ᐋᖅᑭᒃᓯᕙᓪᓕᐊᕚᑦ? ᑕᕝᕙ ᑕᒪᓐᓇ ᐅᕙᑦᑎᓐᓄᑦ 
ᐊᐱᕆᔭᕆᐊᖃᖅᑐᒍᑦ.  
 
ᑖᒃᑯᐊ ᐃᓕᓐᓂᐊᓯᓐᓈᑦ ᑲᑎᒪᓃᑦ ᖃᐅᔨᓴᕈᑏᓪᓗ ᐃᑲᔪᖅᑐᐃᓕᖅᐹᑦ? ᐊᓯᔾᔩᓕᖅᐹᑦ? ᐊᓯᔩᙱᑉᐸᑦ ᖃᓄᐃᒻᒪᑦ? 
ᑭᓯᐊᓂ ᑭᓱᒥᒃᑭᐊᖅ ᐋᒥᑦᑎᓐᓂᖅᐱᑕ? ᐊᕐᕌᒍᑦ ᐊᓂᒍᖅᑎᓪᓗᒋᑦ ᐱᐅᔪᐊᓗᐃᑦ ᑕᒪᒃᑯᐊ ᐊᐅᓚᔾᔭᐃᔾᔪᑏᑦ 
ᓴᖅᑭᑕᐅᖃᑦᑕᖅᑐᑦ ᓱᕐᕌᙱᑦᑐᑦ ᐃᒻᒥᓃᖅᐸᑦᑐᑦ ᐅᓄᖅᑐᑦ ᓱᓕ ᐊᒃᐸᓯᖅᐸᓪᓕᐊᙱᑦᑐᑦ ᑭᓱᑭᐊᖅ. ᑭᓱᒥᐊᖅ 
ᐋᒥᑏᓐᓂᖅᐱᑕ? ᑭᓲᕙᓗ ᑕᐃᓐᓇ ᐋᒥᑕᒥᓂᕗᑦ. ᐃᓘᓐᓇᑕ ᑕᐃᒪᓐᓇ ᐃᓱᒪᔭᕆᐊᖃᖅᑰᖅᑐᒍᑦ ᑭᓲᕙ 
ᐋᒥᑕᕕᓂᕗᑦ? ᐅᖃᙱᑦᑐᖓ ᐊᑕᐅᓯᕐᒥᒃ ᑭᒡᒍᓯᖅᓴᖅᑕᖃᙱᑦᑐᖅ ᑖᔅᓱᒧᖓ ᐋᖅᑭᒃᓰᔾᔪᑕᐅᓂᐊᖅᑐᒥᒃ ᑖᔅᓱᒧᖓ.  
 
ᒪᒃᑯᒃᑐᑦ ᐃᒻᒥᓂᒃ ᐊᔪᕈᓐᓃᖅᑎᓂᖅ ᐊᒃᓱᐊᓗᒃ ᓯᕗᒧᐊᑦᑎᑦᑎᔪᓐᓇᕐᒪᑦ. ᑭᓇᑐᐃᓐᓇᖅ ᓇᑭᓐᙶᕐᓂᕐᒥᖕᓂᒃ 
ᖃᐅᔨᔭᕌᖓᒥᒃ ᑭᓇᐅᖕᒪᖔᕐᒥᖕᓂᒃ ᓇᒧᙵᐊᕐᓂᐊᕐᓂᕐᒥᖕᓂᒡᓗ ᐃᒻᒥᓂᒃ ᒪᑭᓐᓂᖅᓴᐅᓲᖑᒻᒪᑕ 
ᐊᑑᑎᖃᕐᓂᖅᓴᐅᓇᓱᒋᓕᖅᑐᑎᒡᓗ. ᐃᓱᒪᒐᔪᒃᑑᓂᖅᓴᐅᒡᓗᑎᑦ ᐊᒻᒪ ᐆᒻᒪᕆᒃᑑᓂᖅᓴᐅᓪᓗᑎᑦ 
ᐃᖅᑲᓇᐃᔭᕈᒪᓂᖅᓴᐅᓪᓗᑎᒡᓗ.  
 
ᐃᖅᑲᓇᐃᔭᙱᑦᑐᑦ ᐅᓄᖅᑑᖕᒪᑕ ᑭᓯᐊᓂ ᐊᒃᑐᖅᑕᐅᓯᒪᔪᑦ ᐃᖅᑲᓇᐃᔭᖅᑐᑦ. ᓱᓖᓛᒃ ᐊᑕᐅᓯᕐᒥᖏᓛᒃ 
ᑭᒡᒍᓯᒃᓴᖅᑕᖃᙱᒻᒪᑦ ᑖᔅᓱᒥᖓ. ᐃᓱᒪᔪᖓ ᐊᔾᔨᖐᙱᑦᑐᓂᒃ ᐊᐅᓚᔾᔭᐃᖃᑦᑕᕐᓗᑕ ᐱᓕᕆᔾᔪᑎᖃᐅᕐᓗᑕᓘᓐᓃᑦ. 
ᐃᓱᒪᕗᓪᓗ ᐊᓯᔾᔨᕐᓗᓂ ᖃᓄᖅ ᑕᐃᒪᓐᓇᐃᑦᑐᓂᒃ ᐃᒻᒥᓃᖃᑦᑕᖅᑐᓂᒃ ᑕᑯᒋᐊᕐᓗᑕ ᓯᕗᒧᐊᒍᓐᓇᖅᓯᒐᔭᖅᑐᒍᑦ 
ᐅᓄᕈᓐᓃᖅᐹᓪᓕᖁᓪᓗᒋᑦ ᑭᒃᑯᓕᒫᑦᑎᐊᑦ ᐃᓚᐅᑎᒡᓗᒋᑦ ᒪᒃᑯᒃᑐᓂᒃ ᐃᓐᓇᕐᓄᑦ ᑎᑭᓪᓗᒍ. ᑭᒡᒍᓯᒃᓴᖃᙱᓐᓇᒪ 
ᑖᔅᓱᒧᖓ ᐱᔭᕐᓂᙱᑦᑐᐊᓘᓂᖓᓄᑦ.  
 
ᐊᑲᐅᙱᓕᐅᕈᑎᑐᐊᕆᙱᑕᕗᑦ ᓄᓇᕗᒻᒥ, ᓄᓇᕐᔪᐊᕐᒥ ᐊᑲᐅᙱᓕᐅᕈᑎᒋᔭᐅᓕᕐᒥᔪᖅ ᑕᒪᓐᓇ. ᑕᐃᒪᐃᒻᒪᑦ, 
ᓄᓇᓕᖕᓂ ᖃᓄᐃᓐᓂᐅᔪᑦ ᐃᓱᒪᔪᖓᓕ ᕿᒥᕐᕈᓇᒃᑕᐅᑦᑎᐊᒃᑲᓐᓂᕆᐊᓕᒃ ᑕᒪᑐᒧᖓ ᕿᒥᕐᕈᓇᐃᓗᑎᒃ. ᑭᓯᐊᓂ 
ᐃᒃᐱᒍᓱᒃᑐᖓ ᐊᓯᔾᔩᔪᓐᓇᕐᒥᒐᑦᑕ. ᓄᓇᓕᖕᓂ ᐃᓚᖏᓐᓂ ᐃᓐᓇᐃᑦ ᐊᑐᖅᑕᐅᖃᑦᑕᕐᒪᑕ ᒪᒃᑯᒃᑐᓄᑦ ᓲᕐᓗ 
ᐃᑲᔪᖅᑐᐃᖃᑦᑕᖅᖢᑎᑦ ᑭᓇᒃᑰᖕᒪᖔᕐᒥᒃ ᑖᒃᑯᐊ ᒪᒃᑯᒃᑐᑦ ᓇᑭᙶᕐᒪᖔᑕ ᐊᖑᓇᓱᒋᐊᖅᑎᑦᑎᓂᒃᑯᑦ 
ᐊᐅᓪᓛᖅᑎᑦᑎᓂᒃᑯ ᑖᓐᓇ ᐃᑲᔪᖃᑦᑕᕈᓐᓇᕋᔭᕐᒥᔪᑦ. 
 
ᐊᒻᒪ ᐅᓄᖅᑐᐊᓗᐃᑦ ᐊᔾᔨᒌᖏᑦᑐᑦ ᓄᓇᓖᑦ ᑎᒥᐅᔪᓪᓗ ᐱᓕᕆᐊᖃᕋᓱᒃᑐᑦ ᐃᓚᖏᑦ ᐃᑲᔪᖅᑐᐃᑦᑎᐊᖅᑑᒐᓗᐊᑦ 
ᐅᕝᕙᑦᑕᐅᖅ ᕿᒥᕐᕈᓇᒋᐊᖃᕐᒥᒐᑦᑎᒍᑦ ᑕᒪᑐᒧᖓᓕᕆᓂᕐᒧᑦ. (ᑐᓵᔨ ᓄᖅᑲᖅᐳᖅ) ᐱᒻᒪᕆᐅᖕᒪᑦ ᐱᔾᔪᑎᒋᔭᐅᓲᖅ 
ᐊᒻᒪᓗ ᐃᓄᖕᒧᑦ ᐊᑕᐅᓯᕐᒧᑦ ᑭᐅᔭᐅᔪᓐᓇᕋᓂ ᓇᓗᓇᙱᑦᑐᖅ ᑕᒪᓐᓇ..  
 
ᑭᓯᐊᓂ ᑲᑐᔾᔨᖃᑎᒌᓐᓂᒃᑯᑦ, ᖃᓄᖅᑑᖃᑎᒌᓐᓂᒃᑯᑦ ᐃᑲᔫᑎᖃᕋᔭᖅᑐᓂᒃ ᒪᒃᑯᑦᑐᓂᒃ ᐃᓐᓇᓄᓪᓗ ᑕᒪᓐᓇ 
ᐱᓕᕆᐊᕆᔭᕆᐊᖃᐃᓐᓇᓂᐊᖅᑕᕗᑦ. ᐃᓄᓕᕆᔩᑦ, ᐃᓱᒪᓕᕆᔩᑦ, ᑕᒪᒃᑯᐊ ᖃᓄᖅ ᐅᓄᖅᓯᑎᒋᐊᒃᑲᓐᓂᕈᓐᓇᖅᐸᕗᑦ. 



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  

ᑕᐃᒪᓐᓇᐃᑦᑐᓚᕆᐅᖏᑦᑑᒐᓗᐊᑦᑕᐅᖅ ᓄᓇᓕᓐᓂ ᐱᓕᕆᔨᐅᔪᑦ ᐃᓄᐃᑦ ᐃᓐᓇᐃᓪᓗ ᐱᕕᖃᒻᒥᒻᒪᑕ, 
ᐃᑲᔪᕈᓐᓇᕐᒥᒻᒪᑕ.  
 
ᑖᓐᓇ ᐱᕕᔾᔪᐊᖑᖃᑕᐅᖏᓐᓇᕆᐊᖃᓐᓂᐊᖅᑐᖅ ᐊᐱᖅᑯᑎᒋᕋᑖᖅᑕᐃᓐ ᓄᓇᕗᑦ ᒐᕙᒪᒃᑯᓐᓂ. ᓱᓕ ᐃᓛᒃ 
ᐃᒫᓪᓚᕆᒃ ᓇᓗᓇᐃᖅᓯᒪᓐᖏᒻᒪᑦ. ᐱᕕᔾᔪᐊᖑᖃᑕᐅᓗᓂ ᑕᒪᓐᓇ ᑕᑯᓇᒃᑕᐅᖏᓐᓇᕆᐊᖃᓐᓂᐊᖅᑐᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑕᐃᒪ ᐊᐱᖅᓱᖅᑕᐅᒋᐊᓕᖅᑎᓪᓗᒋᑦ, ᐊᐱᖅᓱᓐᓂᐊᓕᖅᑎᓪᓗᓯ ᐅᖃᖅᑲᐅᒐᒪ, ᑖᒃᑯᐊ 
ᑭᐅᔾᔪᑎᓯ, ᐊᐱᖅᑯᑎᓯᓗ ᑕᕝᕗᒐ ᑐᕌᖓᑦᑎᐊᖃᑦᑕᖁᓪᓗᒋᑦ ᐊᒻᒪᓗ ᑕᑭᓗᐊᖏᔾᔫᒥᔪᒥᒃ ᐅᖃᖃᑦᑕᖁᓪᓗᓯ. ᑕᒪᓐᓇ 
ᐃᖅᑲᐃᑎᑦᑎᔾᔪᑎᒋᒃᑲᓂᖅᑕᕋ ᒫᓐᓇ. ᒥᔅᑕ ᐃᐊᓕᐊᑦ. 
  
ᐃᐊᓕᐊᑦ (ᑐᓵᔨᑎᒍᑦ): ᐄ, ᑖᒃᑯᐊ ᖁᔭᓐᓇᒦᕈᒪᔭᒃᑲ ᐱᔭᕆᐊᑐᔪᐊᓘᒐᓗᐊᖅᑎᓪᓗᒍ ᑖᓐᓇ. ᐃᒫᖃᐃ 
ᕿᒥᕐᕈᒍᑦᑎᒍᑦ ᑕᐃᑯᐊ ᐃᓅᓯᕐᒧᑦ ᐃᓵᔅᓯᒪᒋᑦ ᑕᐃᒪᐅᒻᒪᑕ. ᑕᐃᒪ ᓂᓪᓕᐊᓕᕆᕗᒐ ᑭᖑᓪᓕᖅ ᑕᒪᒃᑯᐊ 
ᐊᔪᔅᓴᓗᐊᕐᓂᐅᖃᑦᑕᖅᑐᑦ, ᐊᔪᔅᓴᓗᐊᖅᐸᑦᑐᑦ ᒥᔅᑕ ᐅᑲᓕᐅᑉ ᐅᖃᐅᓯᕆᖅᑲᐅᒻᒪᒍ. ᐅᖃᑦᑎᓪᓗᒍ ᒥᔅᑕ ᐲᑕᓴᓐ 
ᐅᖃᕝᕕᒌᓐᓇᓐᖓᒍᖃᐃ ᑕᐃᒪᓕ ᐱᖓᓱᓄᑦ ᓂᕈᐊᕋᔅᓴᐅᔪᓄᑦ ᐊᐱᖅᑯᑎᔅᓴᖃᑦᑐᖓ. ᖃᓄᕐᓕ ᑲᒪᒋᓇᓱᒃᑲᔭᖅᑭᓯᐅᒃ 
ᑕᒪᓐᓇ?  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᓐᓇ ᑭᐅᓂᐊᓕᕐᒥᔪᖅ ᒥᔅᑕ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓄᓇᕗᒻᒥᐅᑦ ᐱᔭᕆᐊᑐᔪᐊᓗᒻᒥᒃ ᑮᓇᐅᔭᓕᐅᕈᑎᖃᕋᓱᐊᖃᑦᑕᕐᒪᑕ 
ᑕᐃᒪᓕ ᒪᓕᓪᓗᒍ ᓇᓕᐊᓐᓃᒻᒪᖔᑦ ᐱᖃᑕᐅᕝᕕᒋᔭᖓ. ᐱᕈᓚᐅᖅᓯᒪᔪᖓᓕ ᐃᓕᖅᑯᓯᑐᖃᑦᑎᓐᓂᒃ ᐊᑐᕐᑎᓪᓗᖓ 
ᐃᒫᒃ ᐱᖃᖏᓗᐊᕐᓂᕐᒥᒃ ᐃᓱᒪᓚᐅᖅᓯᒪᖏᑦᑐᖓ ᓱᒃᑰᒋᐊᔅᓴᖅ. ᐄ, ᒪᑯᐊ ᐊᒥᓱᑦ ᐊᖑᓇᓱᑉᐸᑦᑐᑦ ᐃᒫᒃ 
ᓱᒃᑰᓱᕆᖏᑦᑐᑦ.  
 
ᖃᓄᖑᓇ ᑐᑭᓕᐅᒐᓗᐊᖅ ᑐᑭᖓ ᓱᒃᑰᓗᐊᖅᑐᖅ. ᑕᐃᒫᑦᑕᐅᖅ ᐱᕈᖅᓯᒪᔪᑦ ᓄᓇᓕᓐᓂ ᐃᓕᖅᑯᓯᖏᓐᓂᒃ 
ᒪᓕᒃᑐᒋᑦ ᐃᒫᒃ ᐃᓚᒌᑦᑎᐊᕐᓗᑎᒃ ᐃᒫᒃ ᓲᕐᓗ ᐊᔪᓐᖏᓂᖅᓴᐅᔪᖅ ᐅᖃᐅᓯᖃᑦᑎᓪᓗᑕ ᑖᒃᓱᒥᖓ ᓱᒃᑰᓂᕐᒥᒃ 
ᐅᖃᑦᑎᓪᓗᑕ ᖃᐅᔨᓴᒃᑲᓐᓂᕆᐊᖃᑦᑕᕋ ᑭᓯᐊᓂᓕ ᐊᖏᔫᑕᐅᓂᖅᓴᓂᒃ ᓄᓇᓕᓐᓂ ᓄᓇᖃᓕᖅᑎᓪᓗᒋᑦ ᑖᒃᑯᐊ 
ᐊᑐᐊᒐᐅᔪᑦ ᐊᒃᑐᐃᓂᖃᓪᓗᑎᒃ ᐱᓕᕆᕕᐅᔪᓂᒃ ᖃᐅᔨᓇᓱᒋᐊᖃᓐᓂᐊᖅᑐᒍᑦ ᐊᖏᖅᓯᒪᑦᑎᐊᕐᓗᑕ.  
 
ᐃᓛᒃ, ᐃᖅᑲᓇᐃᔭᖅᑎᑦᑎᒍᓐᓇᕐᓗᑕ ᐊᒻᒪᓗ ᐃᓕᓐᓂᐊᕐᓂᕐᒧᑦ ᑭᓯᐊᓂᓕ ᑕᐃᒃᑯᓄᖓ 
ᐃᑲᔪᒐᐅᑐᐃᓐᓇᓗᐊᖑᐊᖃᑦᑕᖅᑐᓄᑦ ᐃᑲᔪᖅᑐᐃᓐᓇᕈᓐᓇᕋᓗᐊᕐᕋᑦᑕ. ᐃᓱᒪᒋᔭᕋᓕ, ᐃᓱᒪᒋᔭᒃᑯᓂᓛᒃ ᐃᒫᒃ 
ᑲᑐᔾᔨᓗᑕ ᐱᓕᕆᖃᑎᒌᒋᐊᖃᑦᑐᒍ ᑕᕝᕙᓂ ᓄᓇᓕᐅᔪᓂᒃ ᐱᓕᕆᖃᑎᒌᖃᑦᑕᕐᓂᐊᕐᕋᑦᑐ.  
 
ᐊᑯᓂᑲᓪᓚᕈᓘᓐᓂᐊᖅᑐᖃᐃ ᐱᔭᕆᐊᑐᔪᑲᓪᓚᕈᓘᓐᓂᐊᖅᑐᓂᓗ ᑖᓐᓇ ᓄᓇᕘᒻᒥ, ᑲᓇᑕᓕᒫᒥᑦᑕᐅᖅ 
ᐊᑲᐅᓐᖏᓕᐅᕈᑕᐅᒻᒪᑦ ᐃᑲᔪᖅᑕᐅᑲᓐᓂᕆᐊᖃᖅᑐᒍᑦ ᒐᕙᒪᑐᖃᒃᑯᓐᓂ. ᑕᐃᒃᑯᐊ ᑐᕌᖓᓗᐊᕐᓗᑎᑦ 
ᐃᓅᓱᓐᓂᖅᓴᐅᔪᓄᑦ ᐃᓕᓐᓂᐊᕈᑎᔅᓴᖅᑕᖃᕆᐊᓕᒃ ᒐᕙᒪᑐᖃᒃᑯᓐᓂ ᐋᔩᖃᑎᖃᖅᓯᒪᓗᑕ. ᑕᒪᒃᑯᐊ 
ᐊᑲᐅᔾᔪᑎᖃᑦᑎᐊᖅᑐᑦ ᑭᓯᐊᓂ ᐱᑲᓐᓂᕈᓐᓇᖅᑑᔭᕋᓗᐊᕐᖓᑕ ᑕᒪᒃᑯᐊ ᐃᑲᔪᖅᐹᓪᓕᕋᔭᖅᑐᖅ ᐊᒃᓱᕈᕈᑎᒋᔭᑦᑎᓐᓂ 
ᐅᕿᓪᓕᕚᓪᓕᕈᑕᐅᒐᔭᖅᑐᑦ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᑭᐅᓂᐊᓕᕐᒥᔪᖅ ᒥᔅ ᐋᕆᐊᒃ.  
 
ᒥᔅ ᐋᕆᐊᒃ: ᖁᔭᓐᓇᒦᒃ. ᓇᐃᓈᕆᐊᕐᓂᐊᖅᐸᕋ ᑖᓐᓇ ᐊᖏᔪᒻᒪᕆᐋᓘᒻᒪᑦ ᐊᐱᖅᑯᑎᒋᔭᖓ ᐃᓕᓐᓂᐊᕐᓂᖅ 
ᐃᓚᒋᔭᖓ ᐊᔾᔨᒌᓐᖏᑦᑐᑎᒍᑦ ᐃᓕᓐᓂᐊᕐᓂᖅ ᐊᒻᒪᓗᑦᑕᐅᖅ ᐃᑲᔪᖅᑐᐃᑲᓐᓂᕆᐊᖃᕐᓂᕗᑦ ᒪᑯᓂᖓ 
ᓇᒻᒥᓂᖃᕐᓂᕐᒥᑦ Small Business Incentive ᒪᑯᐊ.  
 
ᐃᑲᔫᑎᒋᔪᓐᓇᕐᒥᔪᑦ ᓄᓇᓕᓐᓂ ᐊᔾᔨᒌᓐᖏᒃᑲᓗᐊᕐᒥᒻᒪᑕ ᓇᒻᒥᓂᖃᕐᓂᕐᒥᑦ ᐱᓕᕆᕝᕕᑲᓐᓂᐅᔪᓐᓇᖅᑐᑦ ᓱᕐᓗ 
ᑕᐅᑐᓪᓗᒍ ᐳᓚᕋᖅᑐᓕᕆᓂᕐᒧᑦ ᐊᐅᓪᓚᖅᑎᑦᑎᖃᑦᑕᕐᓂᖅ, ᐃᖅᑲᓇᐃᔭᖅᓯᓐᓈᖅ ᐃᓕᓐᓂᐊᕐᓂᖅ.  

ᐊᔾᔨᒌᓐᖏᑦᑐᒐᓚᐅᒻᒪᑕ ᑕᒪᑐᒥᖓ ᐃᑲᔪᖅᐹᓪᓕᕈᓐᓇᖅᑐᖅ ᓇᓗᓇᓐᖏᒻᒪᑦ ᓯᓚᕐᔪᐊᕐᒥ ᑕᐅᑐᒃᖢᒋᑦ 
ᒫᓐᓇᐅᓕᖅᑐᕐᓕ ᐃᓕᓐᓂᐊᓂᕐᒧᑦ ᑐᓐᖓᕕᖃᓕᖅᑎᓪᓗᑕ ᐃᓕᓐᓂᐊᖅᓯᒪᔪᑦ 
ᐃᖅᑲᓇᐃᔮᒃᓴᖅᑖᕈᓐᓇᓂᖅᓴᐅᖃᑦᑕᕐᒪᑕ ᑕᒪᓐᓇ ᐱᒻᒪᕆᐅᕗᖅ ᐊᒃᓱᕉᑎᒋᔭᕆᐊᖃᕐᑕᕗᑦ ᓄᓇᕗᒻᒥ ᑕᒪᓐᓇ 
ᐃᓕᓐᓂᐊᕐᓂᖅ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐅᑲᓕᖅ.  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᕈᒪᒻᒥᔭᕋ ᐃᖃᓗᒃᑑᑦᑎᐊᕐᒥᐅᖅ ᑕᐃᒫᒃ 
ᐃᓱᒪᖃᖅᑎᓚᐅᖅᓯᒪᒻᒪᖓ ᐊᑐᓚᐅᕋᒃᑯᓪᓗ ᓂᕈᐊᕋᒃᓴᐅᑎᓪᓗᖓ. ᑖᓐᓇ ᑲᒪᒋᔪᓐᓇᕋᑦᑎᒍ ᖃᓄᐃᓕᐅᕈᓐᓇᖅᑕᕗᑦ. 
 
ᑕᐃᒪ ᐅᕙᓐᓂ ᐱᓯᒪᓪᓗᖓ ᐃᓕᓐᓂᐊᕆᐊᒃᑲᓐᓂᓚᐅᖅᓯᒪᒐᒪ ᐊᔪᕈᓐᓃᕈᑎᑖᖅᑐᖓ ᐊᔪᕐᓇᖏᑦᑐᖅ. 
30,000ᑐᐃᓐᓇᑯᓘᒐᑦᑕ ᓄᓇᕗᒻᒥ ᐊᒻᒪᓗ ᐃᓅᓱᑦᑐᒡᒍᑎᐋᓘᓪᓗᑎᑦ ᑕᖅᑲᒃᑯᐊ ᐃᓕᓐᓂᐊᕈᓐᓇᖅᓯᒋᐊᖃᖅᑐᑦ 
ᐃᓕᓐᓂᐊᕕᒻᒧᑦ ᐅᑎᖅᑎᓪᓗᒋᑦ ᐊᔪᓐᖏᓐᓂᖏᓐᓂ ᖃᐅᔨᓗᒋᑦ ᐱᓕᕆᐊᖃᖅᑐᒍᑦ ᖃᐅᔨᓴᕈᓐᓇᖅᑐᑦ ᖃᓄᑎᒋ 
ᐱᔪᓐᓇᕐᒪᖔᑕ.  
 
ᖃᐅᔨᓴᕈᓐᓇᖅᑕᕗᑦ ᓴᖅᑮᓗᑕᓗ ᐃᓕᓐᓂᐊᕈᑎᔅᓴᐅᒐᔭᖅᑐᓂᑦ ᓴᖅᑭᓂᐊᖅᑐᓂᑦ ᑕᒪᒃᑯᓂᖓ ᐃᖅᑲᓇᐃᔮᓂᑦ. ᑖᓐᓇ 
ᐊᐅᓪᓗᑎᑦᑎᐊᕈᒪᒐᔭᖅᑕᕋ ᐊᒃᑐᐃᓂᖃᒻᒪᕆᒃᑲᕋᔭᕐᖓᑦ ᐃᓅᓱᑦᑑᔪᓂᑦ ᐃᖅᑲᓇᐃᔭᖅᐸᓪᓕᐊᓕᖅᑐᓂᑦ ᐊᒻᒪᓗ ᑖᓐᓇ 
ᕿᓚᓈᕆᕙᕋ ᐋᖅᑭᒐᓱᓐᓂᐊᕆᐊᖓ ᐃᓄᖁᑎᖃᕈᒪᓪᓗᖓ ᓄᓇᕗᒻᒥ ᓇᒦᒃᑲᓗᐊᖅᑲᑕ ᐊᑲᐅᓂᖅᓴᐅᔪᒥᑦ.  
 
ᖁᕕᐊᒋᑦᑎᐊᖃᒃᑲ ᐊᐱᖅᓱᖅᑐᑦ ᐱᓕᕆᖃᑎᒌᑦᑎᐊᕈᓐᓇᓛᖅᑐᔅᓴᐅᕗᒍᑦ ᐊᓂᒍᕈᓐᓇᖁᓪᓗᒍ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᑭᖑᓪᓕᖅᐹᒥ ᐊᐱᖅᑯᓯᔅᓴᒥᓂᒃ ᐊᐱᕆᓂᐊᖅᑐᖅ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᖑᓪᓕᖅᐹᖑᓕᖅᑐᖃᐃ. ᓂᕈᐊᕈᓐᓇᖅᓯᕕᑖ?  
 
ᑖᓐᓇ ᐊᐱᖅᑯᑎᒋᔭᕋ. ᑕᐃᒪ, ᓄᓇᕗᒻᒥ 85-ᐳᓴᓐᑎᐅᔪᑦ ᒐᕙᒪᒃᑯᓐᓂ ᑮᓇᐅᔭᖅᑖᖃᑦᑕᑎᓪᓗᑕ ᐊᒻᒪᓗ 
ᓴᓐᖏᓂᖅᑖᑎᑦᑎᓂᕐᒧᑦ ᓄᓇᕗᑦ ᑕᒪᔅᓱᒧᖓᖃᐃ ᐅᐸᓗᖓᐃᖅᓯᒪᔫᒐᓗᐊᖅ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓪᓕᖅᐹᒥ ᑖᔅᓱᒥᖓ ᑭᐅᓂᐊᖅᑐᒥ ᒥᔅ ᐋᕆᐊᒃ.  
 
ᒥᔅ ᐋᕆᐊᒃ: ᑖᓐᓇ ᐊᐱᖅᑯᑎᑦᑎᐊᕙᒃ. ᒫᓐᓇ ᐊᑐᐃᓐᓇᐅᓕᖅᐱᑖ ᐊᓱᐃᓪᓛᒃ? ᐱᓕᕆᔨᒍᓐᓇᖅᑕᕗᑦ 
ᐃᖅᑲᓇᐃᔭᖅᑎᒋᔪᓐᓇᖅᑕᕗᑦ ᓇᒻᒥᓂᖅ ᐊᐅᓚᑦᑎᓂᖅᓴᐅᓂᕐᒥᑦ ᓄᓇᑦᑎᓐᓂ ᓈᒻᒪᒃᐸᑦ? ᑭᓯᐊᓂ ᓇᓗᓇᓐᖏᑦᑐᖅ 
ᒫᓐᓇ ᓱᓕ ᐋᔩᖃᑎᒌᑲᑕᒻᒪᑕ ᒐᕙᒪᑐᖃᒃᑯᑦ ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ, ᐱᔭᕇᓐᖏᒻᒪᑕ. ᑕᒪᓐᓇ ᐱᓕᕆᐊᖑᒻᒪᑦ 
ᓱᓕ ᓇᓗᓇᓐᖏᑦᑐᖅ ᓯᕗᒧᐊᖅᐸᓪᓕᐊᓪᓗᓂᓗ. 
 
ᑖᓐᓇ ᑭᐅᑦᑎᐊᕈᓐᓇᕐᓂᖅᓴᕆᓇᔭᖅᑕᕋ ᖃᐅᔨᓴᑦᑎᐊᓚᐅᕐᓗᑕ ᖃᓄᐃᑦᑐᓂᒃ ᐱᓕᕆᔨᖃᖅᐱᑕ, ᓈᒻᒪᑉᐹᑦ 
ᐱᓕᕆᔪᓐᓇᖅᑐᑦ? ᓇᒻᒥᓂᖅ ᑮᓇᐅᔾᔭᔅᓴᕈᓐᓇᕐᓂᖅᓴᐅᓕᖅᐱᑖ ᓄᓇᕗᒻᒥ? ᐊᔾᔨᒌᓐᖏᑦᑐᑦ ᑕᒪᒃᑯᐊ ᑕᐅᑐᑦᑐᒋᑦ 
ᖃᐅᔨᓴᕐᓗᒋᑦ ᑕᒪᑐᒥᖓ ᑭᐅᔪᓐᓇᕐᓂᖅᓴᐅᒐᔭᖃᒪ ᑭᓯᐊᓂ ᑖᓐᓇ ᐅᖃᕋᑖᕋᕕᑦ, (are we ready?) ᑖᓐᓇ 
ᐊᐱᖅᑯᑎᑦᑎᐊᕙᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑭᐅᓂᐊᓕᕐᒥᔪᖅ ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᑖᓐᓇ ᑭᐅᒍᓐᓇᖅᓯᒻᒪᕆᑦᑕᕋ ᐊᕐᕌᒍᓂᑦ ᐊᓂᒍᖅᑐᓂᒃ 
ᐊᐱᖅᑯᑎᐅᓚᐅᖅᓯᒪᓐᖏᑦᑐᖅ ᐊᔾᔨᒌᓐᓂᒃ.  
 
ᑲᓇᑕᒦᓛᒃ, ᐊᐱᖅᓱᖅᑕᐅᓚᐅᖅᓯᒪᓐᖏᒻᒪᑕᓕ ᑲᓇᑕᒥ ᐊᕕᑦᑐᖅᓯᒪᔪᑦ ᐅᐸᓗᖓᐃᖅᓯᒪᓕᕐᒪᖔᑕ, ᓱᒻᒪᓪᓕᑭᐊᕐᖓᐃ 
ᑭᐅᔭᕆᐊᖃᖅᐱᑎᒍ ᑖᓐᓇ? ᐱᓕᕆᑦᑎᐊᕈᓐᓇᓂᖅᓴᐅᒐᑦᑕ ᑕᐃᒃᑯᓇᓐᖓᑦ ᐋᑐᕚᒥᓂᑦ. ᓄᓇᒋᓪᓗᑎᒍ 
ᐊᖏᕐᕋᕆᒐᑦᑎᒍ ᒫᓃᓐᓂᐊᕋᑦᑕ ᐊᑯᓂ, ᑲᒪᒋᑦᑎᐊᕈᑦᑎᐊᕈᒪᔭᕗᑦ.  

ᐃᖅᑲᓇᐃᔭᖅᑎᖃᑦᑎᐊᕋᓗᐊᕈᑦᑕ ᐅᖃᐅᓯᕆᔪᓐᓇᖅᑕᕗᑦ ᑕᒪᓐᓇ. ᐅᖃᖃᑎᒌᒍᑎᐅᔪᓂᒃ ᑕᐅᕙᓂ ᐋᑐᕚᒥ 
ᓴᖅᑭᕋᔭᖅᑐᓂᒃ ᓴᓐᖏᓂᖅᓴᐅᑎᑕᐅᓂᕐᒧᑦ ᐱᕙᓪᓕᐊᓂᖃᑦᑎᐊᕐᓂᖅᓴᐅᔪᓐᓇᕋᓗᐊᖅᑯᒍᑦ. ᐊᒻᒪᓗ 
ᑲᒪᒋᔪᒪᑦᑎᐊᓂᖅᓴᐅᓕᖅᑕᕗᑦ ᑲᒪᒋᔪᓐᓇᓛᕋᑦᑎᒍ ᑕᒪᒃᑯᐊ ᐱᓕᕆᐊᖑᕙᑦᑐᑦ ᐃᑲᔪᖅᑕᐅᓗᑕᓗ ᑕᒫᓂ ᓄᓇᕗᒻᒥ.  
 
ᐱᕕᖃᑦᑎᐊᕈᓐᓇᕋᓗᐊᕋᑦᑕ ᑲᒪᔪᓐᓇᖅᑎᑕᐅᓕᕈᑦᑕ ᑕᒫᓂ ᐊᔪᖅᓴᖏᓐᓂᖅᓴᐅᒐᔭᖅᑐᒍᑦ ᓄᓇᕗᒻᒥᐅᖑᓪᓗᓂ 
ᑕᐃᒪᐃᓕᐅᕈᑦᑕ ᐅᐱᓐᓇᕋᔭᖅᑐᖅ ᓯᓚᑎᑦᑎᓐᓂᑦ ᐃᑲᔪᖅᓱᑕᐅᓐᖏᓪᓗᑕ ᑕᒫᓃᖃᑦᑕᖅᓯᒪᒐᑦᑕ 
ᐊᐅᓚᑦᑎᖃᑦᑕᕐᓂᑰᒐᑦᑕ. 
 
ᒫᓐᓇᐅᔪᒥᑦ ᑲᒪᒋᔭᐅᔪᒥᓂᓛᒃ ᐱᑦᑎᐊᕈᓐᓇᕐᓂᖅᓴᐅᔪᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑭᐅᔾᔪᑎᒐᓗ ᐄ, 85-ᐳᓴᒥ ᑮᓇᐅᔭᓕᐅᕈᒪᒐᓗᐊᕋᒪ 15-ᐳᓴ 
ᐱᓐᖏᖔᕐᓗᒋᑦ ᐋᑐᕚᒥ. ᐄ, ᐱᑐᐃᓐᓇᕆᐊᖃᓕᖅᑐᒍᑦ. ᔭᐃᒥᓯ ᐊᕐᕚᕐᓗᒃ ᐊᐱᕆᓚᐅᖅᓯᒪᒻᒪᑦ ᐅᐸᓗᖓᐃᖅᐱᑖ? 
ᐱᑐᐃᓐᓇᕆᐊᖃᓕᖅᑭᑖ ᒐᕙᒪᖃᕐᓂᕐᒧᑦ? ᐊᖏᓚᐅᖅᓯᒪᒐᒪ, ᐄ ᓱᓕ ᐊᖏᕐᒥᔪᖓ ᐄ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᐱᖅᓱᑦᑎᓐᓂᐊᓕᕐᒥᔭᕋ, ᒥᔅᑕ ᐸᐅᓗᓯ. 
 
ᐸᐅᓗᓯ: ᖁᔭᓐᓇᖅᐳᑎᑦ, ᐃᒃᓯᕙᐅᑖᖅ. ᓯᕗᓪᓕᕐᒥᑦ ᑖᒃᑯᐊ ᐅᐱᒋᔪᒪᔭᒃᑲ ᐱᖓᕼᐅᑦ ᐱᓇᓱᐊᓕᖅᑐᑦ 
ᓯᕗᓕᖅᑎᐅᓂᕐᒧᑦ. ᐅᓇ ᐊᐱᖅᑯᑎᒋᓂᐊᖅᑕᕋ ᐅᕙᒍᑦ ᓄᓇᕗᒻᒥᐅᑕᐅᓪᓗᑕ.  
 
ᐱᓗᐊᖅᑐᒥᑦ ᐹᓂ ᖁᑦᑎᓐᓂᖅᓴᒥᑦ ᓂᐅᕕᐊᒃᓴᐃᑦ ᐊᑭᑐᔪᐸᓇᓘᒻᒪᑕ, ᒑᓴᓖᓪᓗ ᐅᖅᕼᐅᔪᐊᓪᓗ. ᑕᐃᓐᓇᓕ 
ᒐᕙᒪᒃᑯᑦ ᐊᐃᕙᕼᐃᒪᖃᑦᑕᖅᑕᖓ ᑮᓇᐅᔭᖅ ᐃᑲᔫᑕᐅᖁᔭᐅᓪᓗᓂ ᐃᓄᓐᓄᑦ ᓂᐅᕕᐊᒃᑲᓄᑦ 
ᐊᑭᑭᓪᓕᒋᐊᖁᔭᐅᓗᑎᒃ.  
 
ᑎᒻᒥᓲᓄᓪᓗ ᐊᔾᔭᖅᑐᖅᑐᓄᓪᓗ ᓄᖑᑕᐅᖃᑦᑕᕐᒪᑦ, ᐊᕕᑕᐅᓯᒪᔫᒐᓗᐊᖅ ᒐᕙᒪᒃᑯᓐᓄᑦ. ᑖᓐᓇᓕ 
ᓄᖑᑕᐅᖃᑦᑕᕐᓂᖓᓐᓄᑦ ᐊᔾᔭᖅᑐᖅᑐᓄᓪᓗ ᓂᐅᕕᕐᕕᓐᓄᓪᓗ, ᑎᒻᒥᔪᓄᓪᓗ ᑮᓇᐅᔭᖅ ᓄᖑᑕᐅᖃᑦᑐᕐᒪᑦ 
ᑎᑭᓐᓇᕼᐋᖅᑎᓪᓗᒍ ᐅᕙᑦᑎᓐᓄᑦ ᐊᑐᖅᑐᒃᕼᐊᐅᒐᓗᐊᖅᑎᓪᓗᒍ, ᓄᖑᖃᑦᑕᕐᓂᖓᓄᑦ. ᓂᐅᕕᐊᒃᓴᐃᑦ 
ᐊᑭᑐᖏᓐᓇᕐᒪᑕ ᓂᐅᕕᕋᓱᐊᖅᖢᒋᑦ ᒑᓴᓕᓪᓘᓐᓃᑦ. ᓇᓕᑉᕼᐃᓐᓄᑦ ᓂᕈᐊᖅᑕᐅᓂᐊᕐᓂᕈᑉᕼᐃ ᖃᓄᖅ ᑖᓐᓇ 
ᖃᐅᔨᓴᖅᑕᐅᕚᓪᓕᓂᐊᖅᐹ? ᖁᔭᓐᓇᖅᐳᖅ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᑭᐅᓂᐊᖅᑐᖅ ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑖᓐᓇ ᒐᕙᒪᑐᖃᒃᑯᓐᓄᑦ ᑎᒍᒥᐊᖅᑕᐅᓯᒪᔪᖅ ᐅᓪᓗᒥᒧᑦ. 
ᐅᖃᐅᔾᔪᐃᓇᖅᑕᕗᑦ ᖃᐅᔨᓴᖅᑕᐅᑲᓐᓂᕆᐊᓕᒃ ᑕᒪᓐᓇ Food Mail Program. ᐃᒫᒃ ᐊᐅᓚᔾᔪᓯᖓ 
ᐋᖅᑭᒋᐊᕆᐊᖃᕋᓗᐊᕐᖓᑦ.  
 
ᐊᑑᑎᖃᓗᐊᖅᓯᒪᖏᒻᒪᑦ ᐃᓚᖓᒍᑦ, ᐃᓚᖓᒍᑦ ᐋᖅᑭᒋᐊᖃᑦᑕᖅᓯᒪᔫᒐᓗᐊᖅ. ᓱᓕ ᐱᔭᕇᖏᒻᒪᑕ. ᑖᒃᑯᐊ 
ᐊᔭᐅᒃᑲᓐᓂᕈᒪᓂᐊᖅᑕᒃᑲ ᐊᒻᒪᓗ ᑭᒡᒐᑐᖅᑎᖃᓕᕋᑦᑕ ᑕᐃᑲᓂ ᐊᐅᓚᑦᑎᔨᐅᖃᑕᐅᔪᒥᒃ. ᑖᓐᓇ ᓇᓗᓇᓐᖏᑦᑐᖅ 
ᑐᓴᖅᑕᐅᓂᖅᓴᐅᓂᐊᕐᓕᖅᑐᖅ. ᐋᖅᑭᒋᐊᕆᐊᖃᕐᖓᑦ ᓄᓇᕗᒻᒥᐅᑕᐅᔪᓄᑦ, ᐅᕙᑦᑎᓐᓄᑦ ᐊᑕᒐᓗᐊᖅᑎᓪᓗᒍ ᑖᓐᓇ 
program ᑭᓯᐊᓂ ᐊᑑᑎᖓ ᐊᓚᒃᑲᐅᒪᓗᐊᖅᓯᒪᖏᒻᒪᑦ ᐅᓪᓗᒥᒧᑦ. 
 
ᐄ, ᑕᒪᓐᓇᓗ ᐅᖅᓱᐊᓗᒃ ᐅᖃᐅᓯᕆᖅᑲᐅᒻᒥᔭᕋ, ᐃᓚᖓᒍᑦ ᐃᑲᔫᑎᓂᒃ ᐊᓚᒃᑲᐃᒍᒪᓪᓚᕆᓐᓂᐊᖅᑐᖓ 
ᓇᒻᒥᓂᓕᑯᓗᓐᓄᑦ. ᑖᒃᑯᐊ ᖃᓄᒃᑲᓐᓂᖅ ᓯᕗᓂᒃᑎᓐᓂ ᓇᓗᓇᓐᖏᑦᑐᖅ ᕿᓂᒃᑲᓐᓂᕆᐊᖃᓐᓂᐊᖅᑐᒍᑦ ᐅᖅᓱᐊᓘᑉ 
ᒥᒃᓵᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᖁᔭᓐᓇᒦᒃ, ᑭᐅᓂᐊᓕᕐᒥᔪᖅ ᒥᔅᑕ ᑰᓕ. 



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  

ᑰᓕ: ᖁᔭᓐᓇᒦᒃ. ᐃᓄᒃ ᐸᐅᓗᓯᐅᑉ ᑖᓐᓇ ᐅᖃᐅᓯᕆᔭᖓ ᐊᐱᖅᑯᑎᒋᔭᖓ. ᐄ, ᐊᐱᖅᑯᑕᐅᖃᑦᑕᖅᑐᖅ ᐊᒥᓱᓄᒃ 
ᑕᐃᑲᓂᓗ ᓂᕈᐊᖅᑕᐅᕕᒋᓯᒪᔭᕋᓂ ᐊᐱᖅᑯᑕᐅᖏᓐᓇᖅᖢᓂ. ᐊᒻᒪᓗ ᐅᖃᕈᓐᓇᖅᑐᒍᑦ ᑖᓐᓇ Food Mail 
Program ᒐᕙᒪᑐᖃᒃᑯᑦ ᐊᐅᓚᑕᖓᓐ ᐊᑐᖅᑕᓪᓚᕆᐊᔪ6 ᓇᓂᑐᐃᓐᓇᖅ. ᐊᒻᒪᓗ ᐊᑐᖅᑕᐅᓕᖅᐸᓕᐊᓪᓚᕆᒃᖢᓂ, 
ᐃᖏᕐᕋᔪᖅ. ᑭᓯᐊᓂ ᐃᖏᕐᕋᓂ ᑖᓐᓇ ᖃᓄᐃᓕᖓᓂᖓ ᐋᖅᑭᒋᐊᕆᐊᖃᒻᒪᑦ. 
 
ᓲᕐᓗ ᓯᕗᓕᖅᑎᕗᑦ ᒫᓐᓇ ᐅᖃᕋᑖᕐᒪᑦ. ᑕᐃᒃᑯᐊ ᓂᐅᕕᖅᕖᑦ ᐊᑐᓐᓂᖅᓴᐅᒻᒪᑕ Food Mail Program-ᒥᒃ. 
ᐃᓚᖏᑦ ᐃᓛᒃᑰᖅᑐᑦ ᑕᒪᒃᑯᐊ ᐃᓚᖏᑦ ᑐᓄᑦᑎᓐᓂ ᐃᒃᓯᕙᔪᑦ Food Mail Program ᓇᒻᒥᓂᖅ ᑎᑭᓴᐃᒑᖓᒥᒃ 
ᐊᑭᓗᓐᓂᖅᓴᐅᓪᓗᒋᑦ ᓂᕿᓂᒃ ᐱᖃᑦᑕᖅᑐᑦ.  
 
ᑭᓯᐊᓂᓕᑦᑕᐅᖅ ᓂᐅᕕᖅᕖᑦ, Northern stores-ᑯᓪᓘᓐᓃᑦ ᑎᑭᓴᐃᓪᓗᑎᒃ Food Mail Program ᐊᑐᖅᖢᒍ 
ᑲᓇᑕᐅᑉ ᒐᕙᒪᖓ ᓲᖃᐃ ᐊᑭᓕᖅᖢᓂᒋᑦ ᐃᖏᕐᕋᔾᔪᑎᖏᑦ. ᑭᓯᐊᓂ ᑖᓐᓇ ᐊᑭᓗᒃᓯᒋᐊᕈᑕᐅᒐᔭᖅᑐᖅ 
ᑐᓂᔾᔪᑎᒋᖃᑦᑕᖏᒻᒪᔾᔪᒃ ᓂᐅᕕᖅᑐᓄᑦ. ᑖᓐᓇ ᐃᖢᐊᖏᑐᓪᓚᕆᐊᓘᒻᒪᑦ ᑖᓐᓇ ᓯᕗᓕᖅᑎᐅᑎᓪᓗᖓᑦᑕᐅᖅ 
ᐋᖅᑭᒋᐊᕆᐊᓕᒃ ᑕᐃᒪᐃᓕᖓᒍᓐᓃᖁᒐᔭᖅᑕᕗᑦ ᒐᕙᒪᑐᖃᒃᑯᑦ ᒪᓕᒐᖓ. ᑕᐃᓐᓇ ᐊᑐᐊᒐᖓ ᐃᖢᐊᖅᓯᒋᐊᕐᓗᒍ.  
 
ᐅᖅᓱᐊᓘᓪᓗ ᒥᒃᓵᓄᑦ ᑖᓐᓇ ᐊᑭᖓ ᒫᓐᓇ ᓯᓚᕐᔪᐊᕐᒥ ᐊᑭᓗᒃᓯᕙᓪᓕᐊᒐᓗᐊᖅᑎᓪᓗᒋᑦ ᑭᖑᕙᓯᒃᑲᑦᑕ. 
ᐊᑭᑐᔪᐊᓘᑎᓪᓗᒋᑦ ᓂᐅᕕᕐᓂᑰᒐᑦᑕ. ᑖᓐᓇ ᐱᑦᔪᑎᒋᓪᓗᒍ ᓄᓇᕗᑦ ᒐᕙᒪᓪᓕ ᐅᖅᓱᐊᓘᑉ ᐊᑭᖓᓂᒃ 
ᐋᖅᑭᓱᐃᔾᔪᑎᖓ ᖃᐅᔨᓴᑦᑎᐊᕆᐊᖃᓚᖓᔭᕗᑦ. ᓲᕐᓗ ᐊᐱᕆᒐᔭᕋᒃᑭᓐ ᐃᒫᖓᐃ, ᒪᑯᐊ ᓲᕐᓗ ᒐᕙᒪᑐᖃᒃᑯᑦ 
ᐊᒥᓱᒐᓚᐅᓕᕐᒪᑕ ᐃᓄᐃᑦ ᒫᓂ ᓄᓇᕗᑦᒥ.  
 
ᑕᐃᒪᐃᓕᖓᑎᓪᓗᒍ ᑕᐃᒃᑯᐊ ᐊᑭᓖᔪᓐᓇᑎᐊᖅᖢᑎᒃ ᓇᒻᒥᓂᖅ ᓂᐅᕕᕈᓐᓇᖅᖢᑎᓪᓗ ᐅᖅᓲᑎᒥᓐᓂᒃ ᑭᓯᐊᓂ 
ᑕᐃᒃᑯᐊ ᐅᖅᓱᑦ ᐊᑐᓚᖓᔭᖏᑦ ᐃᖅᑲᓇᐃᔭᖏᑐᓄᓪᓘᓐᓃᑦ ᐅᖅᓱᒥᒃ ᓂᐅᕕᕆᐊᕌᖓᑦ ᒐᕙᒪᑕᖃᒃᑯᑦ 
ᐊᑐᓚᖓᔭᒥᓂᖓᑕ ᑕᐃᑲᓂ ᐃᓚᖓᑦ ᑕᐃᑲᓃᑦᑐᖅ ᐊᑭᑦᑐᕆᐊᕈᑕᐅᖃᑦᑕᕐᒪᑦ. ᑕᒪᒃᑯᐊ ᐱᓪᓗᒋᑦ ᐅᖅᓱᐊᓘᑉ 
ᐊᑭᖏᑦ ᐃᓕᖅᑯᓯᖓ ᐋᖅᑭᒋᐊᕈᓐᓇᖅᑕᕗᑦ. ᓯᕗᓕᖅᑎᐅᓕᕈᒪ ᑖᓐᓇ ᑲᔪᓯᒋᐊᖅᑎᒐᔭᖅᑕᕋ ᐃᖢᐊᓐᓂᖅᓴᒥᒃ 
ᐊᑭᓗᓐᓂᖅᓴᐅᕚᓪᓕᕈᑎᔅᓴᒥᒃ ᓇᓂᓯᒐᓱᒍᒪᓪᓗᑕ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᓱᒥᖓ ᓂᕿᓄᑦ ᐃᑲᔫᑎᒋᖃᑦᑕᖅᑐᒥᒃ ᐊᐱᖅᑯᑎᐅᔪᖅ ᑖᓐᓇ ᑕᐃᒫᒃ 
ᐊᖏᖃᑎᒋᓪᓚᕆᑦᑕᒃᑲ. ᐄ, ᑕᑯᓇᒃᑕᐅᑲᓐᓂᕆᐊᓕᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐸᐅᓗᓰ, ᐊᐱᕆᒃᑲᓂᕐᓂᐊᖅᐲᓐ?  
 
ᐸᐅᓗᓯ: ᐋᒡᒐ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᐊᑎᖁᑎᖃᕈᓐᓃᕐᕋᒪ ᐊᐱᖅᓱᕈᒪᔪᓂᒃ. ᒥᔅᑕ ᑑᑐ. 
 
ᑐᑐ (ᑐᓵᔨᑎᒍᑦ): ᐃᒃᓯᕙᐅᑕᐅᓱᖓᕐᓂᐊᓕᕋᕕᑦ ᐅᖃᖅᑎᐅᖏᓐᓇᕐᓂᐊᓕᕋᕕᑦ.  
 
ᐊᐱᖅᑯᑎᒋᔪᒪᔭᕋ ᑖᒃᑯᓄᖓ ᓂᕈᐊᕋᔅᓴᐅᔪᓄᑦ ᐊᒥᓱᐃᖅᑎᑦᑐᓂᓛᒃ ᐊᑕᖏᑦᑎᐊᖅᑐᑕ ᐊᑐᓂ ᐱᓕᕆᐊᔅᓴᖃᕋᑦᑕ 
ᐃᓚᖓᒍᓪᓗ ᐊᑭᕋᖅᑑᑎᖏᒃᑲᓗᐊᖅᑎᓪᓗᑕ ᐊᖏᖃᑎᒌᑦᑐᐃᓐᓇᑯᓘᔪᓐᓇᖃᑦᑕᔮᓐᖏᒻᒥᒐᑦᑕ ᐱᓕᕆᐊᕆᔭᑦᑎᓐᓂ 
ᐊᑐᐊᒐᕐᓂᓘᓐᓃᑦ ᑭᓱᕈᓘᔭᕐᓂᓂᓛᒃ ᐃᓚᖓᒍᓪᓗ ᐊᖏᖃᑎᒌᖃᑦᑕᔮᓐᖏᒻᒥᔪᒍᑦ. 
 
ᐅᕙᓂ ᐱᔪᓐᓇᕐᓂᖃᖅᑐᐃᓐᓇᐅᒐᑦᑕ ᓴᖅᑮᒋᐊᔅᓴᖅ ᐃᓱᒫᓘᑎᒋᔭᒥᓂᑦ ᑕᑯᖃᑦᑕᖅᓯᒪᓪᓗᖓᐃᓛᒃ 
ᐱᔪᓐᓇᕐᓂᖃᖅᑐᐃᓐᓇᐅᒐᑦᑕ. ᐅᕙᒍᑑᓗᑕ ᐊᖏᔅᓴᐃᓐᓇᕆᐊᖃᓐᖏᑦᑐᒍᑦ ᒪᓕᒐᓕᐅᖅᑎᐅᖃᑎᑦᑕ 
ᐅᖃᐅᓯᕆᔭᖏᓐᓂ ᐊᓪᓛᒃ ᐱᐅᒋᔅᓴᐃᓐᓇᕆᐊᖃᓐᖏᑕᕗᑦ ᐅᖃᐅᓯᖏᓐᓂ ᑭᓯᐊᓂ ᐱᔪᓐᓇᕐᓂᖃᕐᓂᑦᑎᒍᑦ 
ᓂᓪᓕᕈᓐᓇᕐᖓᑕ ᑕᐃᒫᒃ ᓂᓪᓕᐊᒻᒪᑕ ᑭᓱᒥᑦ ᐱᔪᒪᔭᖏᓐᓂ ᑕᕝᕙᓐᖓᑦ ᑭᒡᒐᑐᖅᑕᖏᓐᓂ ᑭᒡᒐᑐᖅᑎᐅᒻᒪᑕ 
ᓂᕈᐊᖅᑎᒋᔭᖏᓐᓄᑦ ᑕᐃᒫᒃ ᐱᔪᓐᓇᕐᓂᖃᖅᑯᑦ.  

ᐊᒻᒪ ᐃᓛᓐᓂᑯᓪᓗ ᑲᑐᔾᔨᖃᑎᒌᖑᔪᑦ ᐋᔩᖃᑎᒌᑎᓪᓗᒋᑦ ᑲᑐᔾᔨᖃᑎᒌᖑᔪᑦ ᐃᖅᑲᓇᐃᔭᖅᑎᖏᑦ ᐅᕝᕙᓘᓃᑦ 
ᑐᓴᒐᔅᓴᓕᕆᔨᐅᔪᑦ ᐅᖃᓕᒫᒐᑎᒍᑦ ᐊᓯᖏᓪᓘᓐᓃᑦ ᑲᑐᔾᔨᖃᑎᒌᖑᔪᑦ ᒐᕙᒪᒃᑯᓐᓂ ᐊᑲᐅᔅᓴᓐᖏᖃᑦᑕᖅᑐᑦ. 
ᖃᓄᕐᓕᑕᐃᒪ ᑲᒪᒋᒐᔭᖅᐱᒋᑦ ᑕᐃᒪᐃᑦᑐᑦ? ᑕᐃᒫᒃ ᖃᕿᐊᖅᑕᐅᔫᔮᓕᕈᕕᑦ ᐃᒫᒃ ᖃᐅᔨᒍᒪᒐᓗᐊᕋᒪ ᑕᐃᒪᐃᑦᑐᒥᑦ 
ᐊᑲᐅᓐᖏᓕᐅᕈᑎᑕᖃᖅᑎᓪᓗᒋᑦ ᑲᒪᒋᔭᖃᕋᔭᕐᒪᖔᔅᓯ ᒪᓕᒐᓕᐅᖅᑎᐅᒐᓗᐊᖅᐸᑦ, ᑲᑐᔾᔨᖃᑎᒌᖑᑉᐸᑦ, ᑎᒥᐅᑉᐸ 
ᐅᕝᕙᓘᓐᓃᑦ ᑐᓴᒐᔅᓴᓕᕆᔨᐅᔪᑦ ᑕᒫᓂ ᓄᓇᕗᒻᒥ? ᖁᔭᓐᓇᒦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑭᐅᓂᐊᖅᑐᖅ ᒥᔅᑕ ᑰᓕ.  
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᒋᔭᖓ ᖁᕕᐊᒋᔭᕋ. ᐊᔾᔨᒌᓐᖏᕈᓘᔭᖅᑐᐋᓗᓐᓂ 
ᑭᒡᒐᖅᑐᐃᒐᑦᑕ ᓄᓇᕗᒻᒥ. ᑕᐃᒪᓕ ᐊᐃᑉᐸᖓᓂ ᒪᓕᒐᓕᐅᖅᑎᐅᑎᓪᓗᒋᑦ ᐱᓕᕆᕈᓘᔭᖃᑦᑕᓚᐅᖅᓯᒪᒐᒪ ᑕᐃᒃᑯᐊ 
ᐃᖏᕐᕋᖃᑦᑕᖅᑐᓕᕆᔨᒃᑯᑦ ᐊᑐᐊᒐᕐᒧᑦ ᐃᓚᒋᔭᐅᓚᐅᖅᑐᖓ.  
 
ᑕᐃᒃᑯᐊ ᐱᖁᑎᒋᔭᐅᔪᑦ ᑲᑐᔾᔨᖃᑎᖃᓚᐅᖅᓯᒪᒻᒪᑕ ᐃᓄᓐᓄᑦ ᐱᖁᑎᒋᔭᐅᓐᖏᑦᑐᓄᑦ ᐊᐅᓪᓚᐅᔾᔨᖃᑦᑕᓂᐊᖅᑐᓂᑦ. 
ᐊᖏᖃᑎᒌᓚᐅᓐᖏᑕᒃᑲ ᓇᓗᓇᐃᖅᑐᒍᓗ ᐊᖏᖃᑎᒋᓐᖏᓐᓂᕆᔭᕋ. ᑭᒃᑯᑐᐃᓐᓇᕐᓄᑦ ᑎᒥᐅᔪᓄᑦ 
ᐊᒃᑐᐊᓂᖃᓐᖏᓐᓇᒪ ᑕᐃᒪ ᓄᓇᕗᑦ ᒐᕙᒪᒃᑰᒻᒪᑕ ᐊᑕᐅᓯᕐᒧᑦ ᑐᕌᖓᓐᖏᓗᑎᑦ ᐅᖃᐅᔾᔨᔪᒪᓪᓗᖓ 
ᑭᒡᒐᑐᖅᑕᓯᓐᓄᑦ ᑕᒪᒃᑯᐊ ᐅᖃᖃᑎᒋᖃᑦᑕᕆᐊᖃᕋᑦᑎᒍ ᐃᓚᐃᓐᓇᑯᓗᒋᓐᖏᑕᖏᑦ.  
 
ᑕᐃᒪᓕ ᐅᕙᖓ ᐃᓱᒪᒋᔭᕋ ᖃᓄᐃᒋᓐᖏᑎᐊᖅᑕᕋ ᐃᓚᖏᓐᓂ ᑕᐃᒪᐃᖃᑦᑕᕆᐊᖃᕋᔭᕐᖓᑦ ᓄᓇᑖᖅᓯᒪᔪᓄᑦ 
ᐊᓯᖏᓐᓄᓘᓐᓃᑦ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑭᐅᓂᐊᓕᕐᒥᔪᖅ ᒥᔅ ᐋᕆᐊᒃ. 
 
ᒥᔅ ᐋᕆᐊᒃ (ᑐᓵᔨᑎᒍᑦ): ᖁᔭᓐᓇᒦᒃ. ᑕᐃᒪ ᐊᔾᔨᒌᑎᑦᑎᓂᕐᒥᑦ ᐊᒻᒪᓗ ᑐᓴᖅᑐᑦ ᑕᒪᒃᑮᓐᓂᒃ ᐊᒻᒪ ᑕᒻᒪᖏᓪᓗᑎᒃ 
ᑕᒪᒃᑭᓐᓃᑦ ᐱᓕᕆᖃᑎᒋᓗᑎᑦ ᐃᒫᒃ ᓯᕗᓕᖅᑎᐅᒍᒪ ᐃᒫ ᐊᑲᐅᖏᓕᐅᕈᑎᑕᖃᖅᐸᑦ ᓴᖅᑮᓇᓱᓪᓗᑕ 
ᐊᑲᐅᓂᖅᐹᖑᔪᒥᑦ ᐋᖅᑭᒍᑎᔅᓴᐅᒐᔭᖅᑐᒥᒃ ᐃᓕᔅᓯᓐᓂ ᐱᖃᑎᖃᕐᓗᖓ, ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᒻᒪ ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔨ, (ᑐᓵᔨᑎᒍᑦ) ᐅᖃᕈᓐᓇᖅᑐᖓ ᐱᓕᕆᐊᕆᓯᒪᓪᓗᒍ ᐃᓕᙵᓕᖅᑐᒍᓗ 
ᐊᑕᐅᑦᑎᒃᑯᓪᓗᐃᓛᒃ ᐅᕙᖓᑦᑕᐅᖅ ᖃᓄᖅ ᐱᐅᓯᕚᓪᓕᖅᑎᑦᒐᓱᓐᓂᐊᖁᖓ ᐃᒫᒃ ᑕᒃᑯᐊᓗ ᐃᑲᔪᖅᑐᐃᑉᐸᑕ 
ᒪᓕᒐᓕᐅᖅᑎᐅᔪᑦ ᐋᖅᑭᑦᑕᑦᑎᓐᓂᒃ ᑲᑕᑦᑎᑕᐅᒐᓱᐃᓐᓇᕋᒪ.  
 
ᑕᒪᓐᓇ ᐃᓕᖓᓕᖅᑕᕋ ᖃᓄᐃᒍᓐᓃᖅ ᓱᖁᑎᒋᔪᓐᓃᖅᑕᕋ ᐃᑉᐱᒋᓂᖅᓴᕆᒍᒪᒐᒃᑭᓪᓕ ᓄᓇᕗᒻᒥᐅᑦ ᐱᔪᒪᔭᖏᑦ 
ᖃᓄᕐᓗ ᐊᑲᐅᓯᒃᑲᓐᓂᕈᓐᓇᕐᒪᖔᑦᑕ ᓄᓇᕘᓗᑕ ᐊᒻᒪᓗ ᖁᓪᓕᖅᐸᐅᑏᓐᓇᓂᐊᖅᑕᕋ ᖃᓄᐃᓕᖏᓪᓗᖓ 
ᑲᑕᑦᑎᑕᐅᒐᓱᒃᑲᓗᐊᕈᒪ ᖃᕿᐊᖅᑕᐅᒐᓗᐊᕈᒪ ᐱᔪᒪᔭᖏᑦ ᓄᓇᕗᒥᐅᑕᐅᔪᑦ ᐃᑉᐱᒋᓂᖅᓴᕆᓗᒋᑦ.  
 
ᑕᐃᒫᑦᓴᐃᓐᓇᖅ, ᑕᐃᒪᓕ ᓂᕈᐊᒐᔅᓴᐅᕈᓐᓃᕋᐃᒐᑦᑕ ᑕᒪᒃᑯᐊ ᐱᓕᕆᐊᒃᓴᕗᑦ ᑲᒪᒋᔭᕆᐊᖃᓕᕋᑦᑎᒍᑦ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᑭᖑᓪᓕᖅᐹᒥᒃ ᐊᐱᕆᑎᓐᓂᐊᖅᑕᕋ ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᑭᖑᓪᓕᖅᐹᒥᒃ ᐊᐱᕆᓂᐊᕋᒪ, ᖁᔭᓐᓇᒦ ᑭᐅᒐᔅᓯ, ᓂᕈᐊᒐᒃᓴᐅᔪᓯ ᐃᓚᖓ ᑕᐃᓐᓇ 
ᐃᓱᒫᓗᑎᒋᖕᒥᔭᕋ ᐅᓇ ᐃᓘᓐᓇᖏᑦ ᑕᐃᒃᑯᐊ ᓂᕈᐊᕐᓂᐊᓕᖅᑎᓪᓗᒋᑦ ᓯᕗᓕᖅᑎᐅᓂᐊᖅᑐᒧᑦ ᑐᓴᖅᓯᒪᒐᑦᑕ 
ᐃᖅᑲᓇᐃᔭᖃᑎᒌᒋᐊᖃᕐᓂᖅ ᑕᓐᓇ ᑕᐃᔭᐅᖏᓐᓇᑲᑕᖕᒪᑦ. 
 
ᐃᑉᐸᒃᓴᕐᓗ, ᐅᓪᓗᒦᓛᒃ ᑭᐅᑲᑕᖕᒪᑕ ᐃᖅᑲᓇᐃᔭᖃᑎᒌᑦᑎᐊᖁᔨᓂᕐᒥᒃ ᖃᐅᔨᒪᔪᖓ ᐊᖏᖃᑎᒌᒍᓐᓇᐃᓪᓕᓂᕐᒥᒃ 
ᐅᖃᐅᓯᖃᖅᑲᐅᒐᒪ ᒪᓕᒐᓕᐅᕐᕕᖕᒥ ᑕᕝᕙᓂ. ᒐᕙᒪᒃᑯᓐᓃᖏᑦᑐᓂᒃ ᐊᓯᖏᓐᓄᓪᓗ ᑎᒥᐅᔪᓂᒃ ᒐᕙᒪᒃᑯᑦ 
ᓯᓚᑕᓃᑦᑐᓂᒃ, ᑲᑐᔾᔨᖃᑎᒌᖑᒐᓗᐊᖅᐸᑕ ᐱᕙᓪᓕᐊᔪᓕᕆᔨᐅᒍᓗᐊᖅᐸᑕ ᓇᖕᒥᓂᖃᖅᑎᐅᒍᓗᐊᖅᐸᑕ ᑭᓯᐊᓂ 

ᐃᓗᐊᓂ ᒥᓂᔅᑕᖁᑎᕕᑦ ᑲᑎᒪᔨᑦ ᐃᓗᐊᓂ ᑐᓴᖃᑦᑕᕋᒪ ᖃᓄᖅ, ᐃᖅᑲᓇᐃᔭᕐᓂᐊᕐᒪᑕ ᒥᓂᔅᑕᐃᑦ 
ᐱᓕᕆᐊᖑᓂᐊᖅᑐᓂ. 
 
ᐃᖅᑲᓇᐃᔭᖃᑎᒋᑦᑎᐊᕐᓂᐊᖅᐸᑦ ᐊᒻᒪ ᑎᓕᖃᑦᑕᕐᓂᐊᖅᑕᒃᑳᓚᔪᓂᒃ ᑐᓵᖃᑦᑕᕋᑕᕋᒪ. ᑕᐃᒪᓕ ᐊᐃᕙᖃᑎᒌᖕᓂᕐᒥᒃ 
ᓴᖅᑭᑦᑐᖃᖅᐸᑦ ᐊᖏᖃᑎᒌᒍᓐᓇᐃᓪᓕᓂᕐᒥᒃ ᒥᓂᔅᑕᐃᑦ ᑕᒃᑯᐊ ᐱᓕᕆᔪᓐᓇᖁᓪᓗᒋᑦ ᐱᓕᕆᐊᒃᓴᕆᔭᖏᓐᓂᒃ 
ᑲᒪᒋᔭᖏᑦ ᑕᐃᒃᑯᐊ ᒪᓕᒃᖢᒋᑦ ᒥᓂᔅᑕᐅᕝᕕᒋᔭᖏᑦ ᓴᖅᑭᑦᑎᔪᖃᕌᖓᑦ ᐊᖏᖅᑕᐅᖏᓪᓗᑎᒃ ᐃᓕᔅᓯᓐᓄᑦ 
ᒪᓕᒐᓕᐅᖅᑎᐅᖃᑕᐅᓪᓗᓯ ᒥᓂᔅᑕᐅᖃᑕᐅᓪᓗᓯ ᐊᖏᖃᑎᖃᖏᒃᑲᓗᐊᕐᓗᓯ ᑭᓱᓂᒃ ᑕᒪᒃᑯᓂᖓ ᓴᖅᑭᑕᐅᔪᓂᒃ 
ᖃᓄᕐᓕ ᐱᓕᕆᐊᕆᒐᔭᖅᐱᓯᐅᒃ? ᐱᓕᕆᕝᕕᔅᓯ ᐃᓗᐊᓂ, ᒥᓂᔅᑕᐃᑦ ᑲᑎᒪᔨᖏᑦᑕ ᐃᓗᐊᓂ? ᖁᔭᓐᓇᒦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᑭᐅᓂᐊᖅᑐᖅ ᒥᔅ ᐋᕆᐊᒃ. 
 
ᒥᔅ ᐋᕆᐊᒃ: ᑐᑭᓯᑦᑎᐊᕈᒃᑯ ᐊᐱᖅᑯᑎᒋᔭᖓ ᑕᒃᑯᐊ ᑲᑎᒪᔨᐅᔪᑦ ᒥᓂᔅᑕᐅᔪᑦ ᐱᔪᓐᓇᕐᓂᖃᕐᒪᑕ ᐅᓄᕐᓂᖅᓴᐃᑦ 
ᐊᖏᖅᓯᒪᑐᐊᖅᐸᑕ ᑕᒪᓐᓇ ᓈᓚᒍᒪᒐᔭᕋᒃᑯ. ᐅᕙᖓᑐᐊᖅ ᓈᒻᒪᒋᓐᓂᖏᓪᓗᒍ ᑕᒃᑯᐊ ᒥᓂᔅᑕᐅᔪᑦ 
ᓈᒻᒪᒃᓴᕋᓗᐊᖅᑎᓪᓗᒋᑦ ᓈᒻᒪᒋᒐᔭᖏᓐᓇᒃᑯ, ᐃᓛᒃ ᒪᓕᒐᖅ ᒪᓕᒐᐅᔪᒥᓇᕋᔭᖏᒻᒪᑦ ᒥᓂᔅᑕᐃᑦ ᐅᓄᕐᓂᖅᓴᑦ 
ᓈᒻᒪᒋᔭᖓᓂᒃ ᐊᑐᕋᓱᒃᑲᔭᕋᒪ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᒻᒪ ᑭᐅᓂᐊᓕᕐᒥᔪᖅ ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦ ᐅᖃᖅᑎᑦᑎᔨ (ᑐᓵᔨᑎᒍᑦ) ᐄ, ᐃᖅᑲᓇᐃᔭᖃᑎᖃᖃᑦᑕᖅᓯᒪᒐᒪ ᐊᔾᔨᒌᖏᑦᑐᓂᒃ 
ᑭᒃᑯᑐᐃᓐᓇᑦᑎᐊᓂᒃ ᒥᓂᔅᑕᐅᔪᓂᒡᓗ ᐅᖃᕈᓐᓇᖅᑐᖓ ᐃᓛᓐᓂᒃᑯᑦ ᐊᖏᖃᑎᒌᒍᓐᓇᐃᓕᑦᑎᐊᖃᑦᑕᓚᐅᖅᑐᒍᑦ 
ᐃᓘᓐᓇᑎᒍᑦ ᑭᓯᐊᓂᓕ ᐋᖅᑭᔅᓯᖃᑦᑕᓚᐅᖅᑐᒍᑦ ᐊᖏᕈᓐᓇᐃᓕᖃᑦᑕᐅᑎᓚᐅᕋᓗᐊᖅᑐᑕ 
ᐊᔅᓱᕉᓴᖃᑎᒌᓚᐅᖅᑎᓪᓗᑕ.  
 
ᐃᓚᖏᑦ ᐊᒃᓱᕈᓐᓇᓂᖅᓴᐅᖃᑦᑕᓚᐅᕐᖓᑕ ᐃᓚᖏᑦ ᓵᓐᖓᔭᕗᑦ ᑭᓯᐊᓂ ᐃᓕᓯᒪᕝᕕᒋᔭᒃᑲ ᑕᐃᒃᑯᐊ. 
ᐱᕈᖅᓴᔭᐅᓯᒪᒐᑦᑕ ᓯᓚᑐᔪᐊᓗᓐᓄᑦ, ᐃᓅᓯᖃᖅᓯᒪᓪᓗᑎᒃ ᕿᒪᐃᖃᑦᑕᕐᓗᑎᒃ ᑕᒪᒃᑯᓂᖓ ᐱᐅᓐᖏᑦᑐᓂᒃ 
ᐊᓂᒍᕌᖓᑦᑕ ᓯᕗᒧᑦ ᐃᔨᒋᖔᖃᑦᑕᕐᓗᑎᒃ ᐊᖏᓂᖅᐹᖅ ᑖᓐᓇ ᐅᐱᒋᓂᖅᐹᕆᖃᑦᑕᖅᓯᒪᔭᕋ ᒪᓕᒐᓕᐅᕐᕕᒻᒥ 
ᐅᖃᐅᓯᓕᕆᓂᕐᒧᑦ ᐱᖁᔭᖅ.  
 
ᑕᐃᓐᓇ ᐊᓂᒍᖅᑎᑕᐅᒻᒪᑦ ᐊᖏᕐᕋᖅᓯᒪᖅᑰᔨᑦᑎᐊᓕᓚᐅᕋᒪ, ᑕᕝᕙ ᑕᐃᒪᓐᓇ ᐱᓕᕆᖃᑎᒋᓯᒪᓪᓗᒋᑦ ᒥᓂᔅᑕᐃᑦ 
ᒥᓂᔅᑕᐅᖃᑎᒋᔭᖓᓂᑦ ᐃᓛᓐᓂᒃᑯᑦ ᓴᐃᓕᑦᑎᐊᕐᓇᕐᖓᑦ ᐃᖅᑲᓇᐃᔭᖃᑎᒌᑦᑎᐊᖅᖢᓂ ᐊᐅᓚᔾᔨᓪᓗᓂᓗ 
ᑕᒪᒃᑯᓂᖓ ᐱᔾᔪᑕᐅᔪᓂᒃ ᓴᖅᑭᑦᑎᔪᓐᓇᕐᒪᑕ ᓄᑖᑦᑎᐊᓂᒃ ᐱᐅᔪᓂᒃ ᒪᓕᒐᓕᐅᕐᕕᒻᒧᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᒻᒪ ᒥᔅᑕ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑖᓐᓇ ᐊᐱᖅᑯᑎᑦᑎᐊᕙᐅᒻᒥᔪᖅ ᐅᖃᐅᓯᖃᖅᑎᓪᓗᑕ 
ᐱᓕᕆᖃᑎᒌᓐᓂᕐᒥᑦ, ᐱᓕᕆᖃᑎᒌᓐᓂᖅ ᓲᕐᓗ ᐊᔾᔨᒌᓐᖏᑦᑐᓂᒃ ᐃᓱᒪᖃᖅᑐᑦ ᑲᑎᑦᑎᑕᐅᓪᓗᑎᒃ, 
ᐊᒃᓱᕉᓴᐅᑎᒋᔭᐅᔪᓂᒃ ᓵᓐᖓᔅᓴᕐᓂᐊᕐᒪᑕ ᓄᓇᕗᒻᒥ. ᑖᒃᑯᐊ ᓄᑖᑦ ᒪᓕᒐᓕᐅᖅᑏᑦ ᓂᕈᐊᖅᑕᐅᕋᑖᖅᑐᑦ ᒪᓕᓪᓗᒋᑦ 
ᐊᒃᓱᕈᕐᓇᕐᓂᖅᓴᒥᑦ ᓵᓐᖓᔅᓯᕐᓂᐊᕐᒪᑕ ᑐᒡᓕᐊᓂ ᒪᓕᒐᓕᐅᖅᑎᐅᓚᐅᖅᑐᓂᒃ. 
 
ᑕᐃᒪᐃᒻᒪᑦ ᒥᓂᔅᑕᐃᑦ ᑲᑎᒪᔨᖏᑦ ᑕᐃᒃᑯᐊ ᒪᓕᓪᓗᒋᑦ ᐱᖁᔭᐃᑦ ᒪᓕᒐᓕᐅᕐᕕᒻᒥ ᐅᖃᐅᓯᕆᔭᐅᔪᓐᓇᖅᑐᑦ ᐊᒻᒪ 
ᑲᑎᒪᔾᔪᑕᐅᓗᑎᒃ. ᑕᐃᒪᓐᓇᐃᓕᐅᕈᓐᓇᖃᑦᑕᕋᔭᓐᖏᑦᑐᖓ, ᓯᕗᓕᖅᑎᐅᓕᕈᒪ ᑖᒃᑯᐊ ᐱᔾᔪᑎᐅᔪᑦ ᓴᖅᑭᑕᐅᓯᒪᔪᑦ 
ᒪᑐᐃᖓᑉᐸᑕ, ᒪᑐᐃᖓᓐᖏᑉᐸᑕᓘᓐᓃᑦ ᑐᓴᕋᓱᐊᖃᑦᑕᕋᔭᖅᑐᖓ ᑭᓯᐊᓂ ᒥᓂᔅᑕᐃᑦ ᑲᑎᒪᔨᖏᑦ ᑕᐃᒃᑯᐊ 
ᐃᓱᒪᓕᐅᕐᓂᐊᕐᒪᑕ. ᑕᐃᒪᓐᓇ ᐊᒃᓱᕈᕐᓗᑎ ᐊᐃᕙᖃᑎᒌᓪᓗᑎᒃ ᑲᑎᒪᖃᑎᒌᖃᑦᑕᕐᓂᐊᖅᑐᖅ ᑕᕝᕙ ᑐᓐᖓᓇᖅᑐᖅ 
ᑕᐃᒪᓐᓇᐃᑦᑕᕆᐊᖃᕐᒪᑦ.  
 
ᑐᓐᖓᓱᑦᑎᑦᑎᐊᖅᐸᒃᑲ ᒪᓕᒐᓕᐅᖅᑎᓕᒫᑦ ᐅᕝᕙᓘᓐᓃᑦ ᒥᓂᔅᑕᓐᖑᖅᑐᑦ ᐃᓱᒪᒋᔭᒥᓐᓂᒃ ᓴᖅᑭᑦᑐᒪᔭᒥᓐᓂᒃ 
ᐱᑕᖃᖁᓪᓗᒋᑦ ᐃᓘᓐᓇᖏᑦ ᐊᑐᓂ ᒥᓂᔅᑕᐃᑦ ᑲᑎᒪᔨᖏᑦ. ᑎᓕᓯᑐᐃᓐᓇᖃᑦᑕᕋᔭᓐᖏᑦᑐᖓ ᑭᓯᐊᓂ 

ᑎᓕᓯᒐᔭᖅᑐᒍᑦ ᐅᕙᓐᓃᓐᖔᖅᑐᖅ ᑕᖅᑲᒃᑯᓇᓐᖓᑦ ᐊᖏᖅᓯᓯᒪᑦᑎᐊᕈᑦᑕ ᐊᖏᖃᑎᒌᒋᐊᖃᕐᓗᑕ 
ᐊᖏᕈᑎᒋᓚᐅᑦᑕᖅᑎᓐᓄᑦ ᐊᔾᔨᖐᓐᖏᑦᑐᓄᑦ ᐱᓕᕆᔭᐅᓂᐊᖅᑐᓄᑦ, ᐃᓱᒪᓕᐅᕈᑕᐅᓂᐊᖅᑐᓄᑦ.  
 
ᑭᓯᐊᓂᓕ ᐃᓱᐊᒍᑦ ᒥᓂᔅᑕᐃᑦ ᑲᑎᒪᔨᖏᑦ ᐃᓱᒪᓕᐅᓚᐅᖅᑎᓪᓗᒋᑦ ᓯᕗᓕᖅᑎ ᐃᓱᒪᓕᐅᕐᓂᐊᕐᒪᑦ 
ᓯᕗᒧᐊᕐᓂᐊᕐᒪᖔᕐᒥᒃ ᑐᒃᓯᕋᐅᑕᐅᔪᖅ ᐱᔾᔪᑎᖃᕐᓂᖅᐸᑦ ᒪᓕᒐᓕᐅᖅᑎᐅᖃᑕᐅᔪᒥᒃ ᐅᕝᕙᓘᓐᓃᑦ ᐅᓄᕐᓂᖅᓴᐅᔪᑦ 
ᐋᒃᑳᖅᓯᑉᐸᑕ ᑐᒃᓯᕋᖅᑕᐅᔪᒥᒃ. ᓯᕗᒧᐊᖅᑎᑕᐅᓐᖏᓪᓗᓂ ᑖᓐᓇ ᐃᓱᒪᖃᕐᓂᖅ ᑲᑎᒪᖃᑎᒌᓐᓂᖅ, ᑲᑎᒪᓗᑎᒃ, 
ᐊᐃᕙᖃᑎᒌᓐᓂᖅ ᓄᓇᖅᑲᑎᕗᑦ ᐊᔾᔨᒌᓐᖏᓇᑦᑕ, ᐊᔾᔨᒌᓐᖏᑦᑐᐃᓐᓇᐅᓪᓗᑕᓗ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᐊᑎᖁᑎᖃᕈᓐᓃᕋᒪ ᐊᐱᕆᔪᒪᔪᓂᒃ. ᓂᕈᐊᕈᓐᓇᕐᓯᕕᓯ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 

ᓂᕈᐊᕐᓂᖅ ᓯᕗᓕᖅᑎᒃᓴᒥᒃ 
 
ᐃᒃᓯᕙᐅᑕᖅ: ᑖᒃᑯᐊ ᑕᒫᓂ ᐃᖅᑲᓇᐃᔭᖅᑏᑦ ᑐᓂᐅᖅᑲᐃᓂᐊᕐᒪᑕ ᐊᑎᕐᓂᒃ ᑖᒃᑯᐊ ᓂᕈᐊᒐᒃᓴᐃᑦ ᐊᑎᖏᓐᓂᑦ. 
ᑕᕝᕙ ᓂᕈᐊᖅᐸᓪᓕᐊᓂᐊᖅᐳᓯ. (ᑐᓵᔨᑎᒍᑦ) ᒪᓕᒐᓕᐅᖅᑎᓕᒫᑦ ᑕᕝᕗᖓ ᐋᖅᑮᓯᒪᑦᑎᐊᕐᓗᑎᒃ ᑭᖑᓕᕇᖅᑕᕐᓗᑎᒃ 
ᓂᕈᐊᕆᐊᖅᑐᕐᓂᐊᖅᐳᑦ. 
 
ᓂᕈᐊᕇᖅᑐᐃᓐᓇᐅᕕᓰ? ᑕᐃᒪ ᒫᓐᓇ ᑖᒃᑯᐊ ᓇᐃᓴᖅᑕᐅᓂᖏᓐᓂᒃ ᑕᕝᕙᓂ ᐃᒡᓘᑉ ᐃᓚᖓᓂ 
ᓄᖅᑲᖓᑲᐃᓐᓈᕐᔪᖕᓂᐊᖅᑐᒍᑦ. 
 
>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 17:06ᒥ ᐊᒻᒪ ᐱᒋᐊᒃᑲᓐᓂᖅᑐᓂ 17:18ᒥ 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐅᑎᕐᒥᒐᔅᓯ ᐊᒻᒪᑦᑕᐅᖅ ᖁᔭᓐᓇᒦᒃ ᓂᕈᐊᕋᑖᕋᔅᓯ. ᑕᐃᒪ ᑐᓴᖅᑎᑦᑐᒪᓕᖅᑐᓯ ᑖᓐᓇ 
ᓂᕈᐊᖅᑕᐅᓯᒪᖃᑎᕗᑦ ᓯᕗᓕᖅᑎᓐᖑᓂᐊᓕᖅᑐᖅ ᒫᓐᓇᒥᒃ ᐱᒋᐊᕐᓗᓂ, ᐄᕙ ᐋᕆᐊᒃ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑕᐃᒪ ᓂᕆᐅᒃᐳᖓ ᑖᓐᓇ ᐱᖁᔨᕗᖔᕈᑕᐅᓛᕆᐊᖓ ᑕᕝᕙᓂ ᐃᒡᓗᒥ ᓯᕗᓪᓕᖅᐹᒥ 
ᐃᒃᓯᕚᓕᕈᑦᑕ ᒫᓐᓇᑦᑎᐊᖑᓛᖅᑐᖅ ᐊᒻᒪ ᑖᓐᓇ ᑐᓐᖓᓱᒃᑎᖅᐸᕋ ᐳᕇᒥᐅᒧᑦ ᓂᕈᐊᖅᑕᐅᕋᑖᖅᑐᖅ ᐅᖃᐅᓯᒃᓴᒥᓂᒃ 
ᐅᖃᓪᓚᑲᐃᓐᓇᖁᓪᓗᒍ. ᒥᔅ ᐋᕆᐊᒃ.  
 
ᐋᕆᐊᒃ: ᖁᔭᓐᓇᒦᒃ. ᓱᓕ 20-ᒥᓂᑦᓯᖃᖅᐳᖔ?  
 
>>ᐃᓪᓚᖅᑐᑦ 
 
ᐅᕝᕙᓘᓐᓃᑦ ᐱᔭᕇᖅᑲᐅᖏᓐᓇᒪ ᑕᐃᓐᓇ ᐱᔭᕇᕋᓱᒍᓐᓇᖅᑕᕋ.  
 
ᖁᔭᓐᓇᒦᒻᒪᕆᐊᓗᒃ, ᓯᕗᓪᓕᖅᐹᒥ ᐃᓚᑯᓗᒃᑲ, ᕿᑐᕐᖓᒃᑲ ᖁᔭᓐᓇᒦᖅᐸᒃᑲ ᐆᒻᒪᑎᒃᑯᑦ. ᐊᒻᒪᑦᑕᐅᖅ 
ᓂᕈᐊᖅᓯᓚᐅᖅᑐᑦ ᐅᕙᓐᓂ ᑕᕝᕗᖓ ᐃᓕᖁᔨᓪᓗᑎᑦ ᐃᖃᓗᒻᒥᐅᑦ ᑲᓇᖕᓇᖓᓂᕐᒥᐅᑦ ᖁᔭᓐᓇᒦᒻᒪᕆᑉᐸᒃᑲ ᐊᒻᒪ 
ᑕᒪᕐᒥᒃ ᓄᓇᕗᒻᒥᐅᓕᒫᑦ ᖁᔭᓐᓇᒦᖅᐸᒃᑲ.  
 
ᐅᓄᖅᑐᑦ ᓂᕈᐊᒐᒃᓴᐅᒐᔭᕐᒪᖔᕐᒪ ᑕᕝᕗᖓ ᓯᕗᓕᖅᑎᐅᓂᕐᒧᑦ ᐊᐱᕆᔭᐅᖃᑦᑕᓚᐅᕋᒪ. ᖁᔭᓐᓇᒦᖅᐳᖓ 
ᐱᓗᐊᖅᑐᒥᒃᑕᐅᖅ ᐃᓕᔅᓯ ᑕᕝᕙᓂ ᑲᑎᒪᔨᐅᖃᑎᑖᒃᑲ ᖁᔭᓐᓇᒦᒻᒪᕆᐋᓗᒃ. ᓂᕆᐅᖕᓂᖃᑦᑎᐊᖅᐳᖓ 
ᐱᓕᕆᖃᑎᒌᑦᑎᐊᕐᓂᐊᖅᑐᒍᑦ ᐊᐃᕙᓚᐅᖅᐸᒃᑲᓗᐊᕐᓗᑕ ᑭᓯᐊᓂ ᑕᒪᓐᓇᓕ ᐃᓕᖅᑯᓯᕆᖕᒪᒍ ᑲᑎᒪᓂᐅᑉ 
ᐊᖏᖃᑎᒌᖃᑦᑕᕈᓐᓇᖅᓯᓂᐊᕋᑦᑕ ᑭᓯᐊᓂ ᑕᐃᒪᓐᓇ ᐋᔩᖃᑎᒌᒃᐸᒡᓗᑕ.  

ᐱᔪᓐᓇᕐᓂᓕᒫᕋ ᐊᑐᕐᓗᒍ ᐱᖁᔭᐅᔪᓂᑦ ᒪᑐᐃᖓᓂᕐᒥᑦ ᐋᔩᖃᑎᒌᖃᑦᑕᕐᓂᕐᒥᑦ ᒪᑐᐃᖓᓂᕐᒥᑦ ᑭᒃᑯᑐᐃᓐᓇᕐᓄᑦ 
ᐊᒻᒪᓗ ᓄᓇᕗᑦ ᒐᕙᒪᒃᑯᖏᓐᓄᑦ ᐱᓗᐊᖅᑐᒥ ᓂᕆᐅᒋᔭᖃᖅᓯᒪᖃᑦᑕᕐᒪᑕ ᑕᒪᓐᓇ ᑲᔪᓯᑎᓇᓱᖕᓂᐊᖅᐸᕋ 
ᐊᒻᒪᑦᑕᐅᖅ ᓂᕆᐅᖕᓂᖃᑦᑎᐊᖅᐳᖓ ᐊᑐᓂ ᐱᓕᕆᖃᑎᒌᑦᑎᐊᕈᓐᓇᖃᑦᑕᕐᓂᐊᕋᑦᑕ. ᖁᔭᓐᓇᒦᒃ.  
 
>>ᐸᑦᑕᑐᖅᑐᑦ 
 

ᓂᕈᐊᕋᒃᓴᓐᖑᖅᑎᑦᓯᓂᖅ ᒥᓂᔅᑕᒃᓴᓂᒃ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒫᓐᓇ ᐱᓕᕆᐊᖃᕐᓂᐊᓕᕋᑦᑕ ᓂᕈᐊᕐᓂᐊᓕᕐᒥᒐᑦᑕ ᐊᐅᓚᑦᑎᔩᑦ 
ᑲᑎᒪᔨᒋᓂᐊᖅᑕᖏᓐᓂ ᓄᓇᕗᒻᒥ. ᒫᓐᓇ ᕿᒥᕐᕈᓇᖕᓂᐊᖅᐸᒃᑲ ᓂᕈᐊᕐᓂᕐᒧᑦ ᒪᓕᒐᕆᓂᐊᖅᑕᕗᑦ ᐊᐅᓚᑦᑎᔩᑦ 
ᑲᑎᒪᔨᖏᓐᓄᑦ ᓄᓇᕗᒻᒥ.  
 
ᑲᑎᒪᔩᑦ ᐊᖏᕐᒪᑕ ᑲᑎᒪᓂᐅᔪᖅ 6-ᓂᑦ ᓂᕈᐊᕐᓂᐊᕐᒪᑕ ᒥᓂᔅᑕᐅᓂᐊᖅᑐᓂᑦ. ᒫᓐᓇ ᒥᓂᔅᑕᐃᑦ 
ᑲᑎᒪᔨᒋᓂᐊᖅᑕᖏᓐᓂᒃ. ᑖᒃᑯᐊ ᐃᓂᒋᔭᐅᔪᑦ ᓂᕈᐊᖅᑕᐅᓛᖅᑐᑦ ᑭᖑᕐᖓᒍᑦ ᐊᒥᐊᒃᑯᖏᑦ. ᒪᑐᓚᐅᖅᑎᓪᓗᒍ 
ᓂᕈᐊᒐᒃᓴᕈᖅᑎᑦᑎᓂᖅ 10-ᒥᓂᔅᓯᒥᑦ ᐊᑐᓂ ᒥᓂᔅᑕᓐᖑᕋᓱᒃᑐᑦ ᐅᖃᓪᓚᒍᓐᓇᖅᑎᑕᐅᓂᐊᖅᑐᑦ ᒪᓕᒐᓕᐅᖅᑎᓕᒫᑦ 
ᑲᑎᒪᔨᖏᑦᑕ ᐊᖏᕈᑎᒋᓚᐅᖅᑕᖏᑦ ᒪᓕᒡᓗᒋᑦ ᐊᐱᖅᓱᖃᑦᑕᔮᖏᑦᑐᑦ.  
 
ᐃᖅᑲᐃᑎᑦᑎᕗᖓ ᓂᕈᐊᕋᒃᓴᓐᖑᑎᑕᐅᔭᖔᕋᕕᑦ ᐃᕐᖐᓐᓇᖅ ᐊᖏᖅᓯᖃᑦᑕᕆᐊᖃᖅᑐᑎᑦ 
ᐋᒡᒑᖅᓯᖃᑦᑕᕐᓗᑎᓪᓘᓐᓃᒃ. ᓂᕈᐊᒐᒃᓴᓐᖑᖅᑎᑕᐅᓂᕐᒧᑦ ᒪᑐᐃᖅᐳᖅ ᓇᑎᖅ. ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᓂᕈᐊᕋᒃᓴᓐᖑᖅᑎᑉᐸᕋ ᑕᓂᐅᓪ ᓯᐅᓴᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓯᐅᓴᒃ ᐊᖏᖅᐲᑦ? 
 
ᓯᐅᓴᒃ (ᑐᓵᔨᑎᒍᑦ): ᐄ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓯᐅᓴᒃ.  
ᓯᐅᓴᒃ (ᑐᓵᔨᑎᒍᑦ): ᕗᕆᐊᑦ ᓯᐅᓪ ᓂᕈᐊᒐᒃᓴᓐᖑᖅᑎᑦᑐᒪᔭᕋ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᓯᐅᓴᒃ. ᒥᔅᑕ ᓯᐊᓪ ᐊᖏᖅᐲᑦ ᓂᕈᐊᒐᒃᓴᓐᖑᖅᑎᑕᐅᓂᕐᓄᑦ?  
 
ᓯᐊᓪ (ᑐᓵᔨᑎᒍᑦ): ᐄ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᑕᐹᖅᔪᒃ.  
 
ᑕᐹᖅᔪᒃ: ᓂᕈᐊᒐᒃᓴᓐᖑᖅᑎᑦᑎᔪᒪᓪᓗᖓ ᔭᐃᒥᔅ ᐊᕐᕚᕐᓗᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐊᕐᕚᕐᓗᒃ?  
 
ᐊᕐᕚᕐᓗᒃ: ᐊᖏᖅᐳᖓ.  
 
ᐃᒃᓯᕙᐅᑕᖅ: ᐊᖏᕐᒪᑦ. ᒥᔅᑕ ᑕᑉᑑᓇ. 
 
ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓂᕈᐊᒐᒃᓴᓐᖑᖅᑎᑦᑐᒪᔭᕋ ᐃᖃᓗᒃᑑᑦᑎᐊᕐᒧᑦ ᒪᓕᒐᓕᐅᖅᑎ, ᒥᔅᑕ 
ᑮᑦ ᐲᑕᓴᓐ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐲᑕᓴᓐ. ᐊᖏᖅᐱᐅᒃ ᓂᕈᐊᒐᒃᓴᓐᖑᖅᑎᑕᐅᓂᕆᔭᐃᑦ? 

ᐲᑕᓴᓐ (ᑐᓵᒃᔨᑯᑦ): ᐄ, ᐊᖏᖅᐸᕋ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐄ, ᖁᔭᓐᓇᒦᒃ. ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓂᕈᐊᒐᒃᓴᓐᖑᖅᑎᑦᑐᒪᔭᕋ ᒥᔅᑕ ᐲᑕ ᑕᑉᑑᓇ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᑕᑉᑑᓇ ᐊᖏᖅᐲᑦ ᓂᕈᐊᒐᒃᓴᓐᖑᖅᑎᑕᐅᓂᕐᓄᑦ? 
 
ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐄ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓂᕈᐊᖓᒃᓴᓐᖑᖅᑎᑦᑐᒪᔭᕋ ᑲᖏᖅᖠᓂᐅᑉ ᐊᒻᒪ ᑎᑭᕋᕐᔪᐊᕐᒧᑦ 
ᒪᓕᒐᓕᕆᔨᐅᔪᖅ ᓗᐊᓐ ᑯᓱᒐᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᑯᓱᒐᖅ ᐊᖏᖅᐲᑦ? 
 
ᑯᓱᒐᖅ: ᐊᖏᖅᐳᖓ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᖁᒻᒧᐊᒃᑐᖅ. 
 
ᖁᒻᒧᐊᑦᑐᖅ: ᓂᕈᐊᒐᒃᓴᓐᖑᖅᑎᑦᑐᒪᔭᕋ ᐃᓄᒃ ᐸᐅᓗᓯ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐸᐅᓗᓯ, ᓂᕈᐊᒐᒃᓴᓐᖑᖅᑎᑕᐅᓃᑦ ᐊᖏᖅᐱᐅᒃ? 
 
ᐸᐅᓗᓯ: ᐊᖏᖅᐳᖓ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓂᕈᐊᒐᒃᓴᓐᖑᖅᑎᑉᐸᕋ ᓗᐃ ᑕᐹᖅᔪᒃ ᒥᓂᔅᑕᒧᑦ, ᑳᐱᓇᑦᒧᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᑕᐹᖅᔪᒃ, ᓂᕈᐊᒐᒃᓴᓐᖑᖅᑎᑕᐅᒋᐊᕋᕕᑦ ᐊᖏᖅᐲᑦ? 
 
ᑕᐹᖅᔪᒃ: ᑐᓵᑦᑎᐊᕈᓐᓃᕋᒪ ᐄ, ᐊᖏᖅᐳᖓ. 
 
ᐃᒃᓯᕙᐅᑕᖅ: ᓱᓖ ᓂᕈᐊᒐᒃᓴᓐᖑᖅᑎᑦᑎᔪᖃᕐᓂᐊᖅᐸ? ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓂᕈᐊᒐᒃᓴᐅᖁᓪᓗᒍᑦᑕᐅᖅ ᕼᐊᓐᑐ ᑐᑐ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᑐᑑ, ᓂᕈᐊᒐᒃᓴᓐᖑᖅᑎᑕᐅᒐᕕᑦ ᐊᖏᖅᐲᑦ? 
 
ᑐᑐ (ᑐᓵᔨᑎᒍᑦ): ᐊᖏᖅᐳᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒥᔅᑕ ᖁᒻᒧᐊᑦᑐᖅ. 
 
ᖁᒻᒧᐊᑦᑐᖅ: ᓂᕈᐊᒐᒃᓴᓐᖑᖅᑎᑦᑐᒪᒻᒥᔭᕋ ᐹᓪ ᐅᑲᓕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐅᑲᓕᖅ, ᓂᕈᐊᒐᒃᓴᓐᖑᖅᑎᑕᐅᒐᕕᑦ ᐊᖏᖅᐲᑦ?  



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  
 

 

65 

 
ᐅᑲᓕᖅ: ᐋᒡᒐᐃᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖏᖏᒻᒪᑦ. ᓱᓕ ᒪᑐᐃᖓᕗᖅ ᓂᕈᐊᒐᒃᓴᓐᖑᖅᑎᑦᑎᔪᒪᔪᖃᖅᐸᑦ. ᒪᑐᔭᐅᓐᖐᓐᓇᖅᐸᑦ 
ᒪᑐᐃᖓᐃᓐᓇᕐᓂᐊᕐᒪᑦ. ᒥᔅᑕ ᐸᐅᓗᓯ. 
 
ᐸᐅᓗᓯ: ᓂᕈᐊᒐᒃᓴᓐᖑᖅᑎᑦᑐᒪᔭᕋ ᑕᒑᖅ ᑰᓕ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᑰᓕ ᓂᕈᐊᒐᒃᓴᓐᖑᖅᑎᑕᐅᒐᕕᑦ ᐊᖏᖅᐲᑦ? 
 
ᑰᓕ: ᐋᒃᑲ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖏᖏᒻᒪᑦ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᓂᕈᐊᒐᒃᓴᓐᖑᖅᑎᑦᑎᓂᖅ ᒪᑐᖁᓪᓗᒍ ᐱᖁᔨᕗᖔᖅᐳᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᑖᓐᓇ ᐱᖁᔨᕗᖔᕆᐊᕐᒪᑦ ᒪᑐᖁᓕᖅᑐᓂᐅᒃ ᓂᕈᐊᒐᒃᓴᓐᖑᖅᑎᑦᑎᓂᖅ, ᐊᖏᖅᐱᓰ?  
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑕᐃᒪ ᒫᓐᓇ ᓂᕈᐊᒐᒃᓴᓕᐅᕐᓂᖅ ᒪᑐᖕᒪᑦ ᑕᕝᕗᖓ ᑲᔪᓯᑐᐃᓐᓇᕐᓂᐊᕋᑦᑕ 
ᐅᖃᓪᓚᒍᓐᓇᖅᑎᓪᓗᒋᑦ ᑖᒃᑯᐊ ᓂᕈᐊᒐᒃᓴᓕᐊᖑᕋᑖᖅᑐᑦ ᐅᖓᑖᓅᖏᑦᑐᖅ 10 ᒥᓂᔅ ᐅᖃᓪᓚᖃᑦᑕᕐᓂᐊᖅᑐᑦ. 
ᑕᕝᕙ ᐊᑎᖓ ᐊᑎᕈᓯᖓᑕ ᐱᒋᐊᕐᓂᖓᓂᒃ ᒪᓕᒡᓗᒍ ᐅᖃᖅᑎᖃᑦᑕᕐᓂᐊᖅᐸᒃᑲ. ᓯᕗᓪᓕᖅᐸᐅᓂᐊᖅᑐᖅ ᒥᔅᑕ 
ᐊᕐᕚᓪᓗᒃ. 
 
ᐊᕐᕚᓪᓗᒃ: ᖁᔭᓐᓇᒦᒃ, ᐅᖃᖅᑏ. ᐊᖏᕈᑎᒋᕋᑖᖅᑕᕐᒪ ᐃᓕᔅᓯᓐᓄᑦ ᓯᕗᓪᓕᖅᐹᒥᖃᐃ ᖁᔭᓐᓇᒦᕐᓗᒋᑦ 
ᒥᑦᑎᒪᑕᓕᖕᒥᐅᑦ, ᓄᓇᕗᒻᒥᐅᓪᓗ. ᑕᐃᒃᑯᐊ ᓂᕆᐅᖕᓂᖃᓚᐅᕐᒪᑕ ᒥᑦᑎᒪᑕᓕᖕᒥᐅᑦ ᓂᕈᐊᒐᒃᓴᓐᖑᕋᔭᕈᒪ 
ᒥᑦᑎᒪᑕᓕᖕᒧᑦ ᐊᖏᕈᒪᐃᓛᒃ. ᐃᓛᒃ ᐊᖏᕈᒪ ᐱᖁᔭᐅᓪᓗᖓ ᒥᓂᔅᑕᓐᖑᕋᓱᐊᕐᓂᕐᒧᑦ ᐊᐱᖅᓱᓕᓚᐅᕐᒥᒐᒃᑭᑦ 
ᑕᐃᒪᐃᑦᑐᓐᖑᖁᔨᓚᐅᕐᒪᑕ ᑖᓐᓇ ᐊᖏᕈᑎᒋᕋᑖᖅᑕᕋ. 
 
ᐊᒻᒪ ᖃᐅᔨᒪᔭᐅᕙᒌᕈᒪᓪᓗᖓ ᑖᒃᑯᓄᖓ ᒪᓕᒐᓕᐅᖅᑎᓄᑦ ᖃᐅᔨᒪᔭᐅᓲᖑᒐᒪ ᐃᖅᑲᓇᐃᔭᖃᖅᑎᖃᕈᓐᓇᕆᐊᖅ 
ᓯᕗᓕᖅᑎᓂᒃ ᐊᒻᒪᓗ ᓯᕗᓕᐅᖅᑎᒥᒃ ᒪᓕᑦᑎᐊᓲᖑᓂᓐᓂᒃ, ᓈᓚᑦᑎᐊᓲᖑᓂᓐᓂᒃ ᓯᕗᓕᐅᖅᑎᒥᒃ. ᐊᒃᓱᕈᖅᖢᖓᓗ 
ᐹᓪ ᐅᑲᓕᖅ ᖃᐅᔨᒪᖅᑰᕐᒪᑦ ᐊᒃᓱᕈᖅᖢᖓ ᑎᓕᓯᒪᔭᖓᓂᒃ ᐱᓕᕆᓇᓱᓲᖑᒐᒪ.  
 
ᐊᒻᒪᓗ ᐅᐱᑉᐳᖓ ᑕᐃᓐᓇ ᒥᓂᔅᑕᐅᕝᕕᒋᓚᐅᖅᓯᒪᔭᕋ ᐃᓕᓐᓂᐊᖅᑐᓂᕆᓂᕐᒧᑦ ᐱᖁᔭᒃᓴᖓ ᐊᓂᒍᖅᓯᒪᓕᕐᒪᑕ. 
ᐅᐱᑉᐳᖓ ᐊᓂᒍᖅᑎᑕᐅᔪᒥᓂᐊᐱᐅᖕᒪᑕ ᑖᒃᑯᓄᖓ ᒐᕙᒪᒃᑯᓐᓄᑦ ᑭᖑᓪᓕᖅᐹᖑᕋᑖᖅᑐᓄᑦ. ᐊᒻᒪ 
ᐃᓱᒪᒋᔭᖃᐅᕆᕗᖓ ᑖᒃᑯᐊ ᐱᐊᓂᒃᓯᒪᖏᑦᑐᑦ ᐱᓗᐊᖅᑐᒥᖃᐃ ᐅᓪᓗᒥ ᐃᒃᐱᒋᖃᑦᑕᓕᖅᑕᕗᑦ. ᐳᕇᒥᐅᓐᖑᕋᓱᒃᑐᑦ 
ᐅᖃᐅᓯᕆᖃᑦᑕᖅᑲᐅᔭᖏᑦ ᓲᕐᓗ ᑮᓇᐅᔭᑦ ᑲᑕᒃᓯᒪᓂᖓᓄᑦ.  
 
ᓯᕗᓂᔅᓯᓐᓂ ᑕᐅᑐᒋᐊᖃᕐᓂᐊᕐᓂᑦᑎᓐᓄᑦ ᖃᓄᖅ ᑕᒪᓐᓇ ᓄᓇᕗᑦ ᒪᑭᑕᑎᓐᓇᓱᖕᓂᐊᕐᒪᖔᑦᑎᒍᑦ ᐱᓗᐊᖅᑐᒥᒃ 
ᒪᑯᐊ ᐅᔭᕋᖕᓂᐊᖅᑏᑦ ᐊᓯᖏᓪᓗ ᐱᕙᓪᓕᐊᑎᑦᑎᔪᓐᓇᖅᑐᑦ. ᐊᒻᒪ ᐅᓇᐅᖕᒥᖕᒪᓈ ᐊᒃᓱᕈᕐᓇᓗᐊᖅᑐᒻᒪᕆᐊᓗᒃ 
ᖃᐅᔨᒪᒌᖅᑕᐅᓂᐊᕐᒪᑦ ᖃᐅᔨᒪᒻᒫᕋᒃᑯᑦ.  
 
ᑲᓇᑕᐅᑉ ᒐᕙᒪᒃᑯᖏᑦ ᓵᓐᖓᕕᒡᔪᐊᕆᐊᖃᕐᓂᐊᕋᑦᑎᒍ ᑮᓇᐅᔭᓄᑦ. ᐅᖃᓪᓚᖃᑦᑕᓚᐅᕋᑦᑕ ᑐᓚᒃᑕᕕᒃᑖᕈᒪᓪᓗᑕ 
ᐃᓕᓐᓂᐊᕐᕕᒃᐳᑦ ᐋᖅᑭᒃᓱᑦᑎᐊᕈᒪᔭᕗᑦ ᐋᓐᓂᐊᕖᓪᓗ ᐋᓐᓂᐊᓯᐅᖅᑏᓪᓗ, ᓄᓇᒥ ᐃᓕᓐᓂᐊᖅᑎᑦᑕᕆᐊᖃᖅᑕᕗᑦ, 
ᐸᕐᓇᑦᑎᐊᕆᐊᖃᕋᑦᑎᒍᑦ ᑕᐃᒪ ᑖᒃᑯᐊ ᒐᕙᑐᖃᒃᑯᑦ ᓵᓐᖓᕕᒡᔪᐊᖃᑦᑕᕆᐊᖃᑲᐃᓐᓇᕐᓂᐊᕋᑦᑎᒍ.  

ᑕᐃᒪ ᑖᓐᓇ ᓯᕗᓕᖅᑎᑖᕆᕋᑖᖅᑕᕗᑦ ᑳᐱᓇᑦᒦᓪᓗᑕ ᐃᑲᔪᑦᑎᐊᕕᒡᔪᐊᕋᓱᒋᐊᖃᕐᓂᐊᖅᑕᕗᑦ ᐱᔪᓐᓇᕐᓂᓕᒫᑦᑎᓐᓂᒃ 
ᑭᓇ ᑳᐱᓇᑦ-ᖑᖅᐸᑦ ᐅᕙᖓᐅᒃᐸᓪᓗ. ᐅᕙᖓᐅᒃᐸᓪᓕ ᐱᓗᐊᖅᑐᒥᒃ ᐃᑲᔪᑦᑎᐊᕈᒪᕕᒡᔪᐊᕋᔭᕋᒃᑯ 
ᐊᒃᓱᕈᕐᓇᖅᑐᕐᔪᐊᒻᒪᕆᐊᓗᖕᒥᒃ ᐱᓕᕆᓂᐊᕐᒪᑦ. ᖃᐅᔨᒪᒋᔅᓯ ᐱᓐᖑᐊᑐᐃᓐᓇᖅᑰᔨᕋᑖᕋᑦᑕ.  
 
ᓯᕗᓕᖅᑎᓄᑦ ᐃᖅᑲᓇᐃᔭᓕᕈᑦᑕ ᖃᐅᔨᒪᓂᐊᕆᕗᓯ ᑐᖏᓕᑦ ᒥᓂᔅᑕᐅᒋᔭᐃᑦ 7-ᒥ ᐅᓪᓛᒃᑯᑦ 
ᓂᕆᔭᖅᑐᖃᑎᖃᕈᒪᒃᐸᑦ ᐅᐸᒡᓗᒍ ᑭᓯᐊᓂ ᑕᐃᒪ ᑭᓯᐊᓂ ᐅᓂᒃᑳᒃᓴᖃᕋᒥ ᐱᓲᖑᖕᒪᑕ. ᐃᓛᒃ ᐃᑲᔪᕈᒪᓪᓗᖓ 
ᑖᒃᑯᓂᖓ ᒐᕙᒪᐅᔪᓂᒃ ᐸᕐᓇᖃᑎᒋᔪᒪᓪᓗᒋᓪᓗ ᐅᓇ ᓯᕗᓂᒃᓴᖃᑦᑎᐊᖁᓪᓗᒋᑦ ᓄᓇᕗᑦ ᐱᔭᒃᓴᓕᕐᔪᐊᒻᒪᕆᐊᓘᖕᒪᑦ 
ᓱᓕ ᖁᔭᒋᔭᕋᓗᐊᕗᑦ ᒐᕙᒪᐅᕋᑖᖅᑐᑦ ᑭᓯᐊᓂ ᑕᐃᒪᓐᓇᑐᐃᓐᓇᑯᓗᒃ ᐊᕐᕌᒍᓂᒃ ᐱᐊᓂᒃᓯᒪᔪᖃᓲᖑᖏᒻᒪᑦ.  
 
ᑕᐃᒃᑯᐊᓗ ᒪᓕᒐᒃᓴᐃᑦ ᓱᓕ ᓄᓇᑦᓯᐊᕐᒥᒃ ᑐᓱᓕ ᓄᓇᕗᒻᒨᖅᓯᒪᕙᓪᓕᐊᒋᐊᖃᕐᒪᑕ ᐊᒥᓲᖕᒪᑕ ᓱᓕ ᑖᒃᑯᐊ 
ᐃᓱᒪᒃᓴᖅᓯᐅᕈᑎᒋᔭᕆᐊᖃᕐᓂᐊᖅᑕᕗᑦ. ᐅᖃᐅᓯᕆᔭᐅᐱᓪᓚᖅᑲᐅᔪᕐᓗ ᐃᓄᓕᕆᓂᖅ ᑖᓐᓇ ᖃᓄᖅ 
ᑕᐅᑐᒋᐊᖃᓕᕐᓂᑦᑎᓐᓂᒃ ᐊᒻᒪᓗ ᐃᒃᑯᐊ ᑎᒍᐊᕐᓂᐅᕙᒃᑐᐃᑦ ᐃᓄᒃᑎᑑᓐᖏᓗᐊᓕᕐᒪᑕᒎᖅ.  
 
ᑕᒪᒃᑯᐊ ᕿᒥᕐᕈᐊᖁᔭᐅᓯᒪᖕᒥᔪᑦ ᓂᕈᐊᖅᑕᐅᓇᓱᒃᑎᓪᓗᖓ ᐅᖃᐅᓯᐅᖃᑦᑕᓚᐅᖅᑐᑦ. ᑕᐃᒪ 
ᑲᑐᔾᔨᖃᑎᒌᑦᑎᐊᕈᓐᓇᕐᓂᕋ ᖃᐅᔨᒪᒐᒃᑯ ᑭᓇᑐᐃᓐᓇᖅ ᓂᕈᐊᖅᑕᐅᒃᐸᑦ ᐃᖅᑲᓇᐃᔭᖃᑎᖃᕈᓐᓇᓲᖑᒐᒪ ᑖᔅᓱᒪ 
ᐅᐱᒋᔾᔪᑎᖃᖅᑐᖓ ᐊᖏᕈᑎᒋᕋᑖᕋᒃᑯᑦ ᓂᕈᐊᖅᑕᐅᔪᒪᓪᓗᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᑕᐃᒪ ᐅᖃᓪᓚᒍᓐᓇᖅᑎᓕᕆᕙᕋ ᒥᔅᑕ ᑯᓱᒐᖅ. 
 
ᑯᓱᒐᖅ: ᖁᔭᓐᓇᒦᒃ. ᖁᔭᓐᓇᒦᕈᒪᓪᓗᒍᓗ ᐊᐱᕆᔨᒋᖅᑲᐅᔭᕋ ᒥᔅᑕ ᓂᖏᐅᖓᑦ. ᓴᕆᒪᒋᔪᒪᓪᓗᒍᓗ 
ᐳᕇᒥᐅᑖᕆᓵᖅᑕᕗᑦ. ᖁᕕᐊᓱᒃᐳᖓᓗ ᓵᑦᓯᓐᓂᒃ ᐅᓪᓗᒥ ᐃᒃᓯᕙᖃᑕᐅᔪᓐᓇᕋᒪ. ᓴᕆᒪᒋᕕᒡᔪᐊᖅᑐᒋᑦ ᑖᒃᑯᐊ 
ᓄᓇᕗᑦ ᐱᒋᐊᖅᑎᓪᓗᒍ 1999-ᒥ ᐅᓪᓗᒥᒧᑦ ᑎᑭᑦᖢᒍ ᐱᓕᕆᓯᒪᔪ ᑕᒫᓂ ᐃᒃᓯᕙᖃᑕᐅᔪᑦ, ᒥᔅᑕ ᐅᑲᓕᒃᑯᑦ 
ᐱᓕᕆᔅᓯᐊᖅᓯᒪᕗᓯ ᐱᓕᕆᖃᑎᒌᑦᓯᐊᕐᓂᐊᖅᐳᒍᓪᓗ ᐅᑭᐅᓄᑦ ᑖᒃᑯᓄᖓ ᖃᐃᔪᓄᑦ 
ᐱᓕᕆᖃᑎᒌᕝᕕᒋᓂᐊᖅᑕᑦᑎᓐᓂ. 
 
ᐃᓕᒃᓯᑐᑦᓯᐊᖅ ᓂᕈᐊᒐᒃᓴᐅᓪᓗᖓ ᑲᖏᖅᖠᓂᕐᒧᑦ ᑎᑭᕋᕐᔪᐊᕐᒧᓪᓗ ᐊᒃᓱᕉᑎᖃᓚᐅᖅᐳᖓ. ᓱᓇᓂᒃ ᑕᐃᒃᑯᐊ 
ᓄᓇᓖᑦ ᑕᑯᔭᕆᐊᖃᕐᒪᖔᑕ ᐱᓕᕆᐊᕆᔭᕆᐊᖃᖅᑕᖏᓪᓗ ᐃᓱᒫᓘᑎᒋᓪᓗᒋᑦ. ᑭᓯᐊᓂ ᒫᓐᓇ ᓵᑦᓯᓐᓂᒃ 
ᐅᖃᐅᓯᖃᓕᖅᑎᓪᓗᑕ ᓲᖅ ᑕᕝᕗᒐ ᑳᐱᓇᑦᒧᑦ ᐃᓕᔪᒪᖕᒪᖔᑦᑕ ᐊᑦᔨᒋᓐᖏᑕᖓᓂᓪᓕ ᑐᕌᒐᖃᕆᐊᖃᕋᑦᑕ.  
 
ᐅᖃᐅᓯᖃᕆᐊᕐᓂᐊᕋᑦᑕ ᖃᓄᖅ ᓄᓇᕗᑦ ᑕᐅᑐᖅᑰᕐᓂᐊᕐᒪᖔᑦᑎᒍ ᖃᓄᕐᓗ ᐋᖅᑭᒃᓱᕈᓐᓇᕐᒪᖔᑦᑎᒍ ᓄᓇᕗᑦ 
ᑖᒃᑯᓇᓂ ᐅᑭᐅᓂᑦ ᖃᐃᔪᓂ. ᑖᓐᓇ ᑕᕝᕙ ᐱᑦᔪᑎᒋᓪᓗᒍ ᑕᒫᓐᓃᓐᓇᑦᑕ.  
 
(ᑐᓵᔨᑎᒍᑦ) ᐊᒃᓱᐊᓗᒃ ᒪᓕᒐᓕᐅᕐᕕᖕᒥ ᓴᙱᓂᖅᑕᖃᕐᒪᑦ ᐊᒻᒪᓗ ᐊᔾᔨᒌᖏᑦᑐᓂᒃ ᓂᕈᐊᖅᓯᔪᓐᓇᖅᖢᑕ ᐊᒻᒪ 
ᐊᑐᓕᒪᔪᓂᒃ ᐱᓕᕆᓕᒪᔪᓂᒃ ᓂᕈᐊᒐᒃᓴᐅᔪᖃᖅᖢᓂ ᐊᒃᓱᕈᖅᓴᖃᑦᑕᕐᓂᐊᕋᓗᐊᖅᑐᒍᑦ. ᑕᐃᒃᑯᐊ 
ᐃᒡᓗᒌᓕᖅᑎᑦᑎᐊᕋᓱᒡᓗᒋᑦ ᑭᓯᐊᓂ ᒫᓐᓇ ᐱᓕᕆᒃᑳᓗᐃᑦ ᑖᒃᑯᐊ ᐊᑐᕐᓗᒋᑦ ᑕᒻᒪᑲᑕᖕᓂᐊᖅᑐᒃᓴᐅᖏᑦᑐᒍᑦ 
ᓂᕈᐊᖅᑕᓯ ᒪᓕᒡᓗᒋᑦ. 
 
ᐃᓱᒪᒃᓴᖅᓯᐅᕈᑎᒋᓯᒪᓕᕋᒃᑯ ᑕᒪᓐᓇ ᖃᓄᖅ ᐅᖃᐅᓯᕆᒐᔭᕐᒪᖔᒃᑯᑦ ᐃᓕᔅᓯᓐᓄᑦ ᐃᓱᒪᓪᓗᖓᓗ ᖃᓄᖅ ᑭᓇᒥᒃ 
ᐃᑲᔪᖅᑐᐃᓂᐊᕐᒪᖔᕐᒪᑦ. ᑖᓐᓇ ᐱᔭᕐᓂᖏᑦᑐᐊᓘᖕᒪᑦ ᐅᕙᓐᓄᑦ ᐱᖓᓲᓕᖅᑲᖓᔪᓄᑦ ᑎᑭᒻᒪᑦ ᒥᓂᔅᑕᐃᑦ 
ᑲᑎᒪᔨᖏᓐᓅᕈᒪᕗᐃᑦ, ᖃᐅᔨᔪᒪᔪᖓ ᑭᓱᓂᒃ ᐱᔪᒪᖕᒪᖔᖅᐱᑦ ᓄᓇᕗᒻᒧᑦ ᖃᓄᕐᓗ ᐱᓕᕆᐊᒃᓴᖃᕈᒪᖕᒪᖔᖅᐱᑦ 
ᐸᕐᓇᐅᔾᔪᖅ ᐊᒻᒪᓗᑦᑕᐅᖅ ᖃᐅᔨᕚᓪᓕᕈᒪᓪᓗᖓ ᐃᓕᔅᓯᓐᓂᒃ ᑕᐃᒪᓐᓇ ᖃᐅᔨᔪᒪᓐᓂᕈᔅᓯ ᐅᕙᓐᓂᒃ 
ᐃᓱᒪᓕᐅᓚᐅᖄᖏᓐᓂᔅᓯᓐᓂ ᐱᒋᐊᑲᐃᓐᓇᕐᓚᖓ ᑕᐅᑐᓐᖑᐊᖅᑕᓐᓂᒃ ᓄᓇᕗᒻᒧᑦ. 
 
ᐅᒃᐱᕈᓱᓪᓚᕆᒃᑲᒪ ᑕᒫᓃᖏᓐᓂᑦᑎᓐᓂᒃ ᕿᒥᕐᕈᓇᑐᐃᓐᓇᕐᓗᑕ ᐸᐃᑉᐹᓂᒃ ᑲᑎᒪᐅᑎᖃᑦᑕᕐᓗᑕ 
ᐅᖅᓱᐊᓗᓕᕆᓂᕐᒧᑦ ᓯᕗᓕᖅᑎᐅᔭᕆᐊᖃᕋᔭᖅᑐᖅᓯᒪᒐᑦᑕ ᐸᐃᑉᐹᓕᕆᔨᑦ ᑕᐃᒃᑯᐊ ᐅᕙᑦᑎᓐᓂᒃ ᓈᓚᖃᑦᑕᕐᒪᑕ 
ᒪᓕᒐᒃᓴᐃᑦ ᐱᖁᔭᒃᓴᐃᑦ ᐋᖅᑭᒃᓱᖅᑕᐅᖃᑦᑕᖅᑎᓪᓗᒋᑦ ᐱᔨᑦᓯᕈᑏᓪᓗ, ᑭᓯᐊᓂ ᑕᐅᑐᙳᐊᖅᑕᕗᑦ 
ᐅᕙᑦᑎᓐᓂᖔᕆᐊᖃᖅᑐᖅ ᑕᒫᓃᑦᑐᑎᒍᑦ ᓄᓇᑦᑎᓐᓂᓐᖔᖅᑐᓄᓪᓗ. 

ᑕᓐᓇᑦᑕᐅᖅ ᑐᙵᕕᐅᔭᕆᐊᓕᒃ ᒐᕙᒪᒃᑯᑦ ᐱᓕᕆᐊᒃᓴᖏᓐᓄᑦ. ᑕᐃᒪᓐᓇ ᐱᕕᑭᑦᑐᕈᓘᒐᒪ ᓇᓗᓇᐃᒐᓛᕈᓐᓇᕋᒃᑭᑦ 
ᓯᕗᓪᓕᐅᑎᔪᒪᒐᔭᖅᑕᒃᑲ ᑕᕝᕙᓂ ᐊᕐᕌᒍᑦ ᑎᓴᒪᑦ ᐃᓗᐊᓂ ᐊᑐᓕᖅᑎᑦᑎᓂᖅ ᐊᖏᖃᑎᒌᒍᑎᓂᒃ ᓇᐃᓴᐅᑎᖓ 
23, 24-ᒥᓗ ᐊᒻᒪᑦᑕᐅᖅ ᐊᐅᓪᓗᔾᔨᓂᖅᓴᐅᓗᑎᒃ ᓄᓇᕘᑉ ᒐᕙᒪᒃᑯᖏᑦ ᑲᓇᑕᐅᑉ ᒐᕙᒪᒃᑯᖏᓪᓗ 
ᐃᓗᓕᕆᔭᖏᓐᓂᒃ. 
 
ᔭᔅᑎᔅ ᐴᔾᔪ ᑕᐃᓐᓇ ᖁᔭᒋᓪᓗᒍ ᐊᑐᓕᖅᑎᑦᑎᓂᕐᒧᑦ ᐊᖏᖃᑎᒌᒍᑎᓂᒃ ᓇᐃᓴᐅᑎᖓ 23 ᓄᓇᑖᕈᑎᓂ ᑖᓐᓇ 
ᐃᔨᒋᔭᐅᓐᖏᓗᐊᖅᓯᒪᖕᒪᑦ ᑲᓇᑕᐅᑉ ᒐᕙᒪᒃᑯᖏᓐᓂ. ᐱᓕᕆᖃᑎᒌᖕᓂᖅᓴᐅᓗᑎᒃ ᓄᓇᓕᖕᓂ ᐊᐅᓚᔭᒃᓴᐅᔪᓂ 
ᐱᒋᐊᕈᑎᐅᔪᓂᒃ ᓄᓇᕗᒥ ᑮᓇᐅᔭᓕᐅᕋᓱᐊᕐᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ ᐅᐸᓗᖓᐃᔭᐅᑎᑦ ᑕᕝᕙ ᑕᐃᑰᓇ 
ᑐᕌᒐᒃᓴᖃᕐᓂᐊᕋᑦᑕ ᑕᐃᒃᑯᑎᒎᓇᖅ ᐊᑭᖏᓐᓄᑦ ᐃᑲᔪᕈᑎᓄᓪᓗ ᐱᓂᐊᖅᑐᑦ. (ᑐᓵᔨᑎᒎᕈᓐᓃᖅᑐᖅ) 
 
ᑕᒪᑉᑯᐊᑦᑕᐅᖅ ᓄᓇᑉᑎᓐᓂ ᐊᕐᓇᐃᑦ ᐋᓐᓂᖅᑎᖅᑕᐅᖃᑦᑕᑐᐃᓐᓇᕆᐊᖃᕈᓐᓃᕋᓗᐊᕐᒪᑕ 
ᐃᒃᐱᒋᔭᐅᔾᔫᒥᔭᕆᐊᖃᓕᕋᓗᐊᕐᒪᑕ ᒪᓕᒐᓕᐊᕆᓂᐊᖅᑕᕗᓪᓗ ᓴᐳᓐᓂᐊᕆᐊᖃᓕᕐᒪᑕ ᓄᑕᖅᑲᓂᒡᓗ ᐊᕐᓇᓂᓪᓗ 
ᓄᓇᑉᑎᓐᓃᑦᑐᓂᒃ ᓯᕗᓂᒃᓴᕗᑦ ᐸᕐᓇᑦᓯᐊᕈᒪᓂᐊᕈᑉᑎᒍᑦ. 
 
ᓯᐊᒻᒪᒃᑎᕆᓂᖅ ᒐᕙᒪᒃᑯᑦ ᐱᓕᕆᐊᖏᓐᓂᒃ ᐃᓱᒪᓕᐅᑦᑎᐊᖅᑐᐊᓘᓚᐅᖅᓯᒪᔪᖅ ᑭᓯᐊᓂ ᒫᓐᓇ ᓄᖅᑲᕆᐊᖃᖏᒻᒪᑦ 
ᑲᔪᓯᔭᕆᐊᖃᕐᒪᑦ ᓱᓕ, ᓄᓇᓖᑦ ᒥᑭᓐᓂᖏᑦ ᐃᓱᒪᒋᔭᐅᖏᓪᓗᑎᒃ ᐊᔪᖏᓐᓂᖏᑦ ᐱᕙᓪᓕᐊᑎᑦᓯᔪᓐᓇᕐᓂᖏᓪᓗ 
ᓄᓇᓕᖕᓄᑦ ᒐᕙᒪᒧᓪᓗ ᐃᓅᓯᕐᒧᓪᓗ ᕿᒥᕐᕈᔭᐅᒃᑲᓐᓂᕆᐊᖃᕐᒪᑕ. 
 
ᐅᔾᔨᕐᓇᕐᒪᑦ ᕼᒻᓚᑦᓗᒃᑖᑲᓴᑦᑎᐊᑦ ᓄᓇᕗᑦ ᐃᓗᐊᓂ ᐃᓄᖕᓂᑦ ᐊᒥᓱᒻᒪᕆᐊᓗᖕᓂ ᐱᓕᕆᐊᖃᖃᑦᑕᕐᒪᑕ, ᐃᒻᒪᖄ 
ᐃᓕᑦᑎᕝᕕᒋᔪᓐᓇᖅᑕᕗᑦ ᖃᓄᖅ ᐃᓄᖕᓂᑦ ᑕᒫᓃᑦᑐᑐᖃᓂᒃ ᐱᓕᕆᔨᑖᕈᓐᓇᕐᓂᑉᑎᓐᓂᒃ. 
 
(ᑐᓵᔨᑎᒍᑦ) ᑕᒪᔾᔭ ᐅᐸᓗᖓᐃᔭᐅᑎᒃᓴᒃᑲ ᑕᐃᒪᓐᓇ ᑐᕌᕋᓱᐊᕐᓗᒋᑦ ᐃᓚᖓᑦ ᐊᖏᓂᖅᐹᖑᔪᖅ 
ᐊᒃᓱᕉᓴᒃᓇᕈᑎᒋᔭᕗᑦ ᑐᓴᕋᓱᐊᕐᓂᖅ. ᐃᓱᒪᓕᐅᕈᑎᐅᖃᑦᑕᖅᑐᖅ ᐊᒃᓱᐊᓗᒃ ᐱᒻᒪᕆᐅᔪᖅ 
ᑐᓴᕋᓱᐊᕈᑕᐅᖃᑦᑕᖅᓯᒪᖏᒻᒪᑕ ᑕᐃᒃᑯᐊ ᑮᓇᐅᔭᓂᒃ ᐊᑐᓚᐅᖅᓯᒪᖕᒪᑕ ᓂᕐᔪᓯᕆᓂᕐᒧᑦ ᐱᖁᔭᕐᔪᐊᒃᓴᖅ.  
 
ᑕᐃᒃᑯᐊ ᑎᑎᕋᖅᑕᐅᑎᓪᓗᒋᑦ ᐃᒃᐱᒍᓱᓗᐊᓚᐅᖏᒻᒪᑕ ᓄᓇᓕᖕᓄᑦ ᑐᓴᕋᓱᐊᑦᑎᐊᓚᐅᖏᖦᖢᑎᒃ ᐊᒻᒪᓗᑦᑕᐅᖅ 
ᓴᙲᓐᓂᖏᓐᓂᓪᓗ ᑕᑯᖃᑦᑕᖅᖢᑕ. ᐊᒻᒪᓗᑦᑕᐅᖅ ᐃᓅᓕᓴᖅᑕᐅᔭᖅᑐᖅᓯᒪᔪᑦ ᑕᒪᒃᑯᐊ ᑲᒪᒋᔭᐅᑦᑎᐊᖃᑦᑕᕐᓗᑎᒃ. 
(ᑐᓵᔨᒃᑯᕈᓐᓃᖅᑐᖅ) 
 
ᐃᓄᐃᑦ ᐊᐱᖅᓱᖅᑕᐅᒃᑲᓐᓂᕆᐊᖃᕋᓗᐊᕐᒪᑕ ᖃᓄᖅ ᐱᕚᓪᓕᕈᓐᓇᕐᒪᖔᑉᑕ. (ᑐᓵᔨᑎᒍᑦ) ᑐᒡᓕᐊᓂᒃ 
ᐊᐱᖅᑯᑎᒋᒐᔭᖅᑕᕋ ᒥᓂᔅᑕᖑᕐᓂᕈᒪ ᐊᑑᑎᖃᕐᓂᖏᑦ ᓲᕐᓗ ᐱᓕᕆᔪᓐᓇᖅᑐᑦ ᐃᖅᑲᓇᐃᔮᖅᑖᕋᓱᒃᑐᑦ 
ᖃᐅᔨᒪᔪᒃᓴᐅᔪᓯ ᐅᕙᓐᓂ ᖃᐅᔨᒪᔪᐃᓐᓇᐅᓪᓗᓯᓗ ᑕᐃᒪᓐᓇ ᑐᓂᐅᖅᑲᔾᔮᖏᑕᕋᓗᐊᒃᑲ ᐃᖅᑲᓇᐃᔭᕐᓂᕐᓄᑦ 
ᐱᓕᕆᐊᕆᖃᑦᑕᓚᐅᖅᑕᒃᑲ ᑭᓯᐊᓂ ᐅᖃᐅᓯᕆᑲᐃᓐᓇᕐᓚᒃᑲ ᐊᑐᖅᓯᒪᔭᒃᑲ ᐊᑑᑎᖃᕋᔭᖅᑐᑦ ᑕᕝᕙᓂ. 
 
ᑕᒫᓂᕐᒥᐅᑕᐅᓯᒪᒐᒪ ᐃᓅᓯᒪᓪᓗᖓᓗ ᖃᐅᔨᒪᓪᓗᖓᓗ ᑭᙴᒪᔭᖏᓐᓂᒃ ᐊᒻᒪ ᐊᑐᕈᒪᔭᖏᓐᓂᒃ ᓄᓇᕘᕐᒥᐅᑦ. 
ᖃᓪᓗᓇᐅᔭᕈᓐᓇᖅᖢᖓ ᐃᓄᒃᑎᑑᕈᓐᓇᖅᖢᖓᓗ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᓯᒪᔪᖓ ᓯᐱᓰᒃᑯᓐᓄᓪᓗ ᐊᒻᒪ 
ᓄᓇᕘᑉ ᒐᕙᒪᒃᑯᖏᓐᓄᑦ ᐊᒻᒪᓗᑦᑕᐅᖅ ᑭᕙᓪᓕᖅ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᐊᑯᓂ 
ᐃᖅᑲᓇᐃᔭᖃᑎᖃᖅᓯᒪᓪᓗᖓ ᓄᓇᕗᒥᓗ ᐊᑐᓕᖅᑎᑦᑎᓂᕐᒧᑦ ᐸᕐᓇᐃᔨᖏᓐᓂᒃ. 
 
ᑲᖏᖅᖠᓂᕐᒥᐅᑕᐅᓯᒪᓪᓗᖓᓗ ᐊᕐᕌᒍᓄᑦ 6-ᓄᑦ ᒪᐃᔭᐅᓪᓗᖓ (ᑐᓵᔨᒃᑯᕈᓐᓃᖅᑐᖅ) ᐊᑯᓂᓗᐊᖅ 
ᐅᖃᐅᓯᕆᔪᒪᓐᖏᑦᑕᒃᑲ ᐱᓕᕆᐊᕆᓂᑯᒋᔭᒃᑲ ᑭᓯᐊᓂ ᐱᓕᕆᐊᕆᓂᑯᒋᔭᒃᑲ ᕿᒥᕐᕈᓇᔭᕈᑉᓯᐅᒃ ᖃᐅᔨᓇᔭᖅᑐᓯ 
ᑕᒡᕙᓂ ᒐᕙᒪᒃᑯᓐᓂ ᓯᕗᓕᖅᑎᐅᖃᑕᐅᔪᓂᒃ ᐃᒃᓯᕙᖃᑕᐅᔪᓐᓇᕈᒪ ᑖᓐᓇ ᐊᑑᑎᖃᓪᓚᕆᒐᔭᖅᑐᖅ 
ᐃᓄᖁᑎᑦᑎᓐᓄᑦ. 
 
ᑖᓐᓇ ᑭᖑᓪᓕᖅᐹᖅ ᐅᖃᐅᓯᕆᔪᒪᖅᑲᐅᔭᕋ ᖃᓄᐃᑦᑑᖕᒪᖔᑦ ᐃᓄᒃ ᑖᓐᓇ ᓂᕈᐊᕐᓂᐊᖅᑕᓯ. ᖃᓄᐃᑦᑑᕙ ᐊᒻᒪ 
ᖃᓄᖅ ᐱᓕᕆᖃᑎᐊᖃᕆᐊᖅᐸ? ᐊᑯᓂᒻᒪᕆᐊᓗᒃ ᐅᖃᖃᑎᖃᖅᓯᒪᕗᖓ ᐃᓐᓇᕐᓂᑦ, ᒪᒃᑯᒃᑐᓂᑦ, ᐃᓄᑐᐃᓐᓇᕐᓂᑦ 
ᑕᒫᓂ ᓄᓇᕗᑦ ᐃᓗᐊᓂ ᓈᓚᒃᐸᒃᑐᒋᓪᓗ ᑕᒪᒃᑯᐊ ᐃᓱᒫᓘᑎᒋᔭᖏᑦ ᐅᒃᑯᐊᕋᓗ ᐅᒃᑯᐊᖅᓯᒪᒐᔪᓐᖏᓚᖅ 
ᓯᕗᓕᖅᑎᐅᓂᓐᓄᑦ.  



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  

(ᑐᓵᔨᑎᒎᓕᖅᑐᖅ) ᐊᒻᒪᓗᑦᑕᐅᖅ ᐊᖏᖃᑎᒌᓐᓂᒃᑯᑦ ᐱᕙᓪᓕᐊᑎᑦᑎᓲᖑᔪᖓ ᐊᒻᒪᓗ ᐃᒫᒃ 
ᐃᓱᒪᒃᓴᖅᓯᐅᕈᑎᒃᓴᓂᓪᓗ. ᒪᐃᔭᐅᑎᓪᓗᖓ ᖃᐅᔨᓚᐅᖅᑐᖓ ᐸᕐᓇᒃᓯᒪᑦᑎᐊᕆᐊᖃᕐᓂᕐᒧᑦ ᐊᒻᒪᓗ ᖃᓄᖅ 
ᓴᖅᑮᔪᓐᓇᕐᒪᖔᖅ ᑕᒪᓐᓇᑦᑕᐅᖅ ᐱᔨᑦᑎᕐᓂᐊᖅᑎᓪᓗᖓ ᑕᐃᒪᐃᔅᓴᐃᓐᓇᕋᔭᖅᑯ.  
 
ᐱᒋᐊᓚᐅᖅᓯᒪᔪᖓ ᖃᐅᔨᓯᒪᓪᓗᖓ ᐱᔭᔅᓴᖃᕐᖓᑕ ᐊᖏᔪᐊᓗᒻᒥ ᑭᓯᐊᓂᓕ ᐊᐃᑉᐸᖓᓂ ᑭᖑᓪᓕᕐᒥ 
ᐃᔅᓯᕚᓚᐅᖅᑐᑦ ᓂᕆᐅᓐᓂᕆᔭᐅᔪᑦ ᐊᖏᓂᖅᓴᐅᓕᓚᐅᖅᑐᑦ ᓄᑖᖑᓗᐊᕈᓐᓃᑎᓪᓗᒍ ᓄᓇᕗᑦ ᓄᑖᖑᒍᓐᓃᑎᓪᓗᒍ 
ᑕᖅᑲᒃᑯᐊ ᐃᓄᐃᑦ ᑭᓐᖒᒪᔭᖃᖃᑦᑕᓕᓚᐅᕐᖓᑕ.  
 
ᐅᖃᐅᓯᖃᖅᑐᖓ ᐆᒪᔪᓕᕆᔨᒃᑯᑦ ᐱᖁᔭᖓ ᐊᒻᒪᓗ ᐅᖃᐅᓯᓕᕆᓂᕐᒧᑦ ᐊᒻᒪᓗ ᑖᓐᓇ ᐱᓕᕆᓯᒪᓂᕆᔭᖓ 
ᓯᕗᓕᖅᑎᐅᓂᐊᓕᖅᑐᖅ ᐄᕙ ᐋᕆᐊᒃ. ᑖᓐᓇ ᐱᖓᔪᐊᓐᓂ ᒪᓕᒐᓕᐅᖅᑎᐅᓕᖅᑎᓪᓗᒋᑦ 
ᐱᔭᕆᐊᑐᔪᒻᒪᕆᐅᓂᐊᖅᑐᖅ ᐊᒻᒪᓗ ᓂᕆᐅᕝᕕᒋᔭᒻᒪᕆᐊᓘᓂᐊᕋᑦᑕ ᑕᖅᑲᒃᑯᓇᓐᖓᑦ ᓄᓇᕗᒻᒥᐅᓂᑦ.  
 
ᑕᐃᒪᐃᓕᐅᖅᑎᓪᓗᒍᓗ ᑮᓇᐅᔭᑎᒍᑦ ᐊᑲᐅᓐᖏᓕᐅᕈᑎᖃᖅᑎᓪᓗᒋᑦ ᓯᓚᕐᔪᐊᒥ ᐱᔭᕆᐊᑐᖃᑦᑕᓂᐊᖅᑎᓪᓗᒍ. 
ᐊᑲᐅᓂᖅᓴᒧᓪᓗ ᐱᐅᓂᖅᓴᒧᑦ ᒐᕙᒪᑐᖃᒃᑯᑦ ᐅᖃᖅᐸᑦᑐᑎᑦ ᐊᖏᖅᓯᒪᓂᕋᑦᑐᑎᑦ ᐱᕙᓪᓕᐊᔪᓕᕆᓂᕐᒧᑦ 
ᐃᓕᓐᓂᐊᑎᑦᑎᓂᕐᒧᑦ ᐅᑭᐅᖅᑕᖅᑐᒥᓗ ᓇᒻᒥᓂᖃᕐᓂᕐᒧᑦ ᒥᓂᔅᑕᖃᓕᖅᑐᑕᓗ ᒐᕙᒪᑐᖃᒃᑯᓐᓂ ᑖᓐᓇ 
ᒪᓕᒐᓕᐅᕐᕕᒻᒥ. ᐃᑲᔪᕈᓐᓇᕈᒪᖃᑦᑕᓂᐊᖅᑯᖓ ᐊᔪᓐᖏᓂᒃᑯᑦ ᐱᖃᑕᐅᑐᐃᓐᓇᕐᓗᖓᐅᖏᑦᑐᖅ.  
 
ᒪᐃᔭᐅᓚᐅᓐᖏᓐᓇᒪ ᑲᖏᖅᖠᓂᕐᒥ ᐃᖅᑲᓇᐃᔮᖃᕆᐊᖃᕋᒪ. ᑭᓯᐊᓂᓕ ᐱᔪᒪᓚᐅᕋᒪ ᐅᕙᖓ ᓄᓇᖓᓄᑦ 
ᐊᒻᒪᓗᑦᑕᐅᖅ ᑕᐃᒪᐃᓕᐅᕈᒪᒻᒥᒐᒪ ᑕᒫᓂ ᓄᓇᕗᒻᒥ ᓄᓇᑦᑎᐊᕚᓗᑦᑎᓐᓂ ᐱᐅᓂᖅᐹᖑᖃᑕᐅᔪᒥᑦ ᓯᓚᕐᔪᐊᕐᒥ.  
 
ᕿᓚᓈᖅᐳᖓ ᐱᓕᕆᖃᑎᖃᖃᑦᑕᕐᓂᐊᕋᒪ ᐃᓕᔅᓯᓐᓂᒃ ᑲᑐᔾᔨᖃᑎᒌᓪᓗᑕ ᒥᓂᔅᑕᐅᓗᑕ 
ᒪᓕᒐᓕᐅᖅᑎᑐᐃᓐᓇᐅᓗᑎᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒻᒪᕆᐊᓗᒃ ᐅᖃᓪᓚᒃᑎᓪᓗᖓ ᓈᓚᖅᑲᐅᒐᔅᓯ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑯᓱᒐᖅ. ᐅᖃᓪᓚᖁᓕᕐᒥᔭᕋ ᒥᔅᑕ ᐸᐅᓗᓯ. 
 
ᐸᐅᓗᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓯᕗᓪᓕᖅᐹᒥ ᖁᔭᓐᓇᒦᕈᒪᔪᖓ ᓇᑦᑎᓕᒻᒥᐅᑕᐅᔪᑦ 
ᓂᕈᐊᖅᓯᓚᐅᕐᒪᑕ ᐅᕙᓐᓂ ᑕᕝᕗᖓ ᒪᓕᒐᓕᐅᕐᕕᒻᒧᑦ. ᒪᒥᐊᓇᖅ. ᐊᒻᒪᓗ ᖁᔭᓐᓇᒦᖅᑐᓯ ᒪᓕᒐᓕᐅᖅᑎᐅᖃᑎᒃᑲ 
ᑕᕝᕙᓂ ᐱᖓᔪᐊᓐᓂ ᒪᓕᒐᓕᐅᕐᕕᐅᑉ ᒪᓕᒐᓕᐅᖅᑎᐅᔪᓂᑦ ᒥᓂᔅᑕᐅᓂᕐᒧᑦ ᐱᖃᑕᐅᓇᓱᑦᑎᓪᓗᖓ.  
 
ᐱᓕᕆᐊᕆᓯᒪᔭᒃᑲ ᐊᔾᔨᒌᓐᖏᑦᑐᓂᑦ ᓄᓇᓕᓐᓂ ᐃᓕᓯᒪᓕᕋᒪ ᐊᒥᓱᓂᑦ. ᐃᓚᐃᓐᓇᖏᑦ ᐅᖃᐅᓯᕆᓗᒋᑦ 
ᐃᖅᑲᓇᐃᔮᕆᓯᒪᔭᒃᑲ ᓄᓇᕗᑦ ᒐᕙᒪᒃᑯᖏᓐᓂ ᐱᕙᓪᓕᐊᔪᓕᕆᔨᒃᑯᓐᓂ ᐊᕐᕌᒍᓂᑦ 7.5-ᓂᑦ ᐅᖅᓱᖅᑑᒥ 
ᐊᕙᑎᓕᕆᓂᕐᒧᑦ ᑲᒪᓪᓗᖓ ᐊᒻᒪᓗ ᓄᓇᓕᓐᓂ ᒐᕙᒪᒃᑯᓐᓄᑦ ᐱᔨᑦᑎᖅᑎᐅᔪᓄᑦ ᓄᓇᓕᕆᓂᕐᒧᑦ ᑲᒪᓪᓗᖓ ᐊᒻᒪᓗ 
ᕿᑭᖅᑖᓗᒃ ᓂᒋᐊᓄᑦ ᐊᒻᒪᓗ ᐅᐊᓐᓇᖓᓄᑦ ᑭᓐᖓᕐᓂ. 
 
ᐃᖅᑲᓇᐃᔭᓚᐅᖅᓯᒪᒻᒥᔪᖓ ᕼᐊᒻᒪᓚᒃᑯᖏᓐᓄᑦ ᐅᖅᓱᖅᑑ ᐊᕐᕌᒍᓂᑦ ᑎᓴᒪᓂᑦ ᓄᓇᓕᕆᔨᐅᓪᓗᖓ ᐊᒻᒪᓗ 
ᓯᕗᓂᐊᒍᑦ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᐃᖅᑲᓇᐅᔭᓚᐅᖅᓯᒪᒻᒥᔪᖓ. ᓄᓇᓕᕆᔨᐅᒋᓪᓗᖓ ᖁᕐᓗᖅᑑᒥ 
ᐃᖃᓗᑦᑑᑎᐊᒥᓗ ᐊᕐᕌᒍᓂᑦ ᐱᖓᓱᓂᑦ ᖃᐅᔨᓴᖃᑦᑕᖅᑐᖓ ᑕᒪᒃᑯᓄᖓ ᐅᔭᕋᓐᓂᐊᕐᕕᐅᔪᓄᑦ ᓄᓇᕗᒻᒦᑦᑐᓄᑦ.  
 
ᕿᑎᕐᒥᐅᑦ ᐃᓄᐃᑦ ᖃᑐᔾᔨᖃᑎᒌᒃᑯᖏᓐᓅᓚᐅᖅᑎᓐᓇᖓ ᐸᓖᓯᐅᓚᐅᖅᓯᒪᒻᒥᔪᖓ ᐊᕐᕌᒍᓄᑦ ᑕᓪᓕᒪᓄᑦ, ᒪᕐᕉᒃ 
ᖃᒪᓂᑦᑐᐊᕐᒥᓚᐅᖅᓯᒪᓪᓗᖓ, ᐱᖓᓱᑦ ᐃᖃᓗᒃᑑᑦᑎᐊᕐᒥ. ᑕᐃᒪᓕ ᐊᖏᖅᓯᒪᕗᖓ ᒥᓂᔅᑕᐅᔪᒧᑦ 
ᓂᕈᐊᒐᒃᓴᐅᓪᓗᖓ (ᑐᓵᔨᑎᒎᕈᓐᓃᖅᑐᖅ) ᓂᕈᐊᖅᑕᐅᒐᓱᒍᑎᒋᔪᒪᔭᒃᑲ ᒥᓂᔅᑕᐅᓂᕐᒧᑦ ᐅᑯᐊ ᓄᓇᕗᑦ ᓱᓕ 
ᐱᕈᖅᓴᐊᕆᐊᖃᕐᒪᑦ.  
 
ᓄᓇᕗᑦᑖᕈᑦᑕ ᐅᖃᐅᔾᔭᐅᓯᒪᓕᕋᑉᑕ ᓄᓇᕗᒃᑯᙴᖅ ᓴᓈᒃᓵᓗᖕᓂᐊᕐᒪᓐᖒᖅ ᓯᕗᓂᒃᓴᑉᑎᓐᓂᑦ ᑖᒻᓇ ᐅᒃᐱᕆᑉᓗᒍᓗ 
ᐅᑉᓗᒥ ᓴᐃᒪᐃᓕᔪᒻᓇᕋᑉᑕ ᓄᓇᕘᖃᓕᖅᑎᓪᓗᑕ. ᓄᓇᓖᑦ ᐊᒥᓱᐃᑦ ᓱᓕ ᓱᓇᑕᖃᓐᖏᒻᒪᑕ ᐊᒥᓱᓂᒃ 
ᑭᖑᕙᐅᒪᓪᓗᑎᒡᓗ ᐱᔭᕆᐊᖃᖅᑐᓂᒃ.  

ᑕᐃᒃᑯᐊ ᐅᖃᐅᓯᕆᔪᒪᔭᒃᑲ ᐋᓐᓂᐊᖃᖅᑐᓕᕆᔨᒃᑯᑦ, ᐅᑯᐊ ᐃᓄᑐᖃᐃᓪᓗ ᑲᒪᒋᕚᓪᓕᕆᐊᖃᕋᑦᑎᒍ. ᐃᓚᖏᑦ 
ᓄᓇᓕᖕᓂᑦ ᐊᓕᒍᖅᑑᑎᖃᓐᖏᒻᒪᑕ ᐊᒃᓴᓘᑎᓂᒃ ᑲᒪᒋᔭᐅᕚᓪᓕᕆᐊᖃᕐᒪᑕ ᒐᕙᒪᑦᑎᓐᓄᑦ. ᐊᒻᒪᓗ ᑕᐃᒃᑯᐊ 
ᓂᕿᓵᑎᓂᒃᑕᐅᖅ ᐱᖃᑦᑕᖅᑐᑦ ᐅᑉᓗᒥ ᐊᑭᑐᓂᖓᓄᑦ ᓂᐅᕕᐊᒃᓴᐃᑦ ᐅᑉᓗᐃᓐᓇᖅ ᐊᒥᓲᓐᖏᑦᑐᒥᑦ 
ᓂᕿᒃᓵᕆᔭᐅᖃᑦᑕᖅᑐᑦ ᑮᓇᐅᔭᐃᑦ ᓄᖑᖃᑦᑕᕐᒪᑕ ᐊᒻᒪᓗ ᐅᑕᖅᑭᔭᕆᐊᖃᖅᖢᑎᒃ ᐊᑯᓂ, ᓴᓇᐅᒐᖃᓐᖏᑦᑐᑦ 
ᐱᓗᐊᖅᑐᒥᑦ.  
 
ᑕᐃᒃᑯᐊ ᐃᓂᒃᓴᖅᓯᐅᑏᓪᓗ ᐊᒥᖅᓱᐊᖅᓴᐅᑏᓪᓗ ᒥᑭᓗᐊᕐᓂᖏᓐᓄᑦ ᓄᖑᑕᐅᖃᑦᑕᕐᒪᑕ ᑖᒃᑯᓂᖓ 
ᓄᑕᖅᑲᒥᓐᓄᓪᓗ ᐊᑐᖅᖢᒎᖃᑦᑕᕐᒪᑕ. ᐊᒻᒪᑦᑕᐅᖅ ᑕᐃᒃᑯᐊ ᓂᕿᖅᖤᐅᑏᑦ ᒥᑭᕙᓪᓛᒻᒪᑕ ᓂᕿᑖᕆᔭᐅᖃᑦᑕᖅᑐᑦ 
ᑮᓇᐅᔭᒧᑦ ᒥᑭᔪᓐᓄᐊᖅᑑᑉᓗᑎᒃ. ᑕᐃᒃᑯᐊ ᐊᒡᓕᒋᐊᕆᐊᖃᕐᒪᑕ ᓄᓇᓕᑦᑎᓐᓂᑦ ᐃᓄᖁᑎᒃᐳᑦ 
ᑲᒪᒋᕚᓪᓕᕆᐊᕐᓗᑎᒍ. 
 
ᐊᒻᒪᓗ ᐃᓕᓴᖅᑐᓕᕆᓂᕐᒧᑦ ᓴᒃᑯᐊᑦ ᐃᓕᓴᖅᑐᖁᑎᒃᑲ ᐃᑲᔪᖅᐹᓪᓕᕆᐊᖃᖅᑐᑎᒍᑦ ᑲᔪᓯᑎᑉᐹᓪᓕᕐᓗᑎᒍᓗ 
ᐃᑲᔪᕐᓗᑎᒍ ᐃᓕᓴᖅᑖᖅᓯᒪᓕᕋᓗᐊᕌᖓᒥᒃ ᐃᓕᓐᓂᐊᕐᕕᐊᓗᖕᒥᑦ ᐃᓕᓴᖅᑖᖅᓯᒪᓕᕋᓗᐊᖅᖢᑎᒃ 
ᓄᖅᑲᑐᐃᓐᓇᖃᑦᑕᕐᒪᑕ ᐱᕕᒃᓴᖃᓐᖏᖅᐹᓪᓕᕐᓂᕐᒥᓄᑦ. ᖃᓪᓗᓈᓄᑦ ᐃᓚᖏᑦ ᐃᓕᓴᖅᐹᓪᓕᕈᓐᓇᕋᓗᐊᖅᖢᑎᒃ 
ᐊᔪᓕᖃᑦᑕᕐᒪᑕ ᐃᑲᔪᖅᑎᒃᓴᖃᓐᖏᒧᑦ ᐃᑲᔪᖅᑕᐅᓐᖏᒧᓪᓗ ᒐᕙᒪᑦᑎᓐᓄᑦ, ᐃᑲᔪᖅᑕᐅᑦᑎᐊᓐᖏᓐᓂᖏᓐᓄᑦ. 
ᐃᑲᔪᕐᓂᖅᑖᖅᑎᖃᕈᒪᓂᐊᕈᑦᑕ ᖃᐅᔨᓴᖅᑐᓕᕆᔨᖃᕐᓂᐊᕈᑦᑕᓘᓐᓃᑦ, ᓄᑲᖅᖡᓪᓘᓐᓃᑦ ᑕᐃᒪᐃᑦᑐᓂᒃ ᐃᓄᖕᓂᒃ 
ᓄᓇᕗᒻᒥᐅᑕᓂᒃ ᑕᑯᔪᒪᓂᐊᕈᑦᑕ ᐅᕙᒍᑦ ᒐᕙᒪᐅᔪᒍᑦ ᐃᑲᔪᖅᐹᓪᓕᕆᐊᖃᕋᑉᑎᒍ. 
 
ᑕᐃᒪᓐᓇ ᑭᓯᐊᓂ ᑕᑯᔪᓐᓇᖅᓯᓂᐊᖅᑐᒍᑦ ᐃᑲᔪᖅᐹᓪᓕᕈᑉᑎᒍ ᒐᕙᒪᐅᓪᓗᑕ. ᐃᓕᓴᖅᐹᓪᓕᕆᐊᖃᖅᖢᑎᒍᓗ 
ᐃᓅᓱᒃᑐᖁᑎᒃᐳᑦ ᐃᓄᐃᑦ ᐃᓕᖅᑯᓯᖏᓐᓂᑦ, ᐱᖅᑯᓯᖏᓐᓂᑦ ᐅᑭᐅᖅᑕᖅᑐᒦᖏᓐᓇᕐᓂᐊᕋᑦᑕ 
ᐊᐅᓪᓚᖃᑦᑕᕐᓂᐊᕐᒪᑕ, ᒪᖃᐃᖃᑦᑕᕐᓂᐊᕐᒪᑕ ᐅᑭᐅᒃᑯᑦ ᐊᐅᔭᒃᑯᓪᓗ. ᖃᐅᔨᒪᕆᐊᖃᕐᒪᑕ ᓄᓇᒥᑦ 
ᐊᐅᓪᓚᖅᓯᒪᓂᕐᒥᒡᓗ ᐃᓕᓴᖅᓯᒪᑎᓪᓗᒋᑦ ᐱᖏᖕᓇᓐᖏᖅᑭᔭᐅᖃᑦᑕᕐᒪᑕ ᐊᐅᓪᓚᕌᖓᑕ ᐃᓅᓱᒃᑑᑎᓪᓗᒋᑦ.  
 
ᑕᐃᒪᓐᓇ ᐃᓕᖅᑯᓯᕆᒐᑦᑎᒍ, ᐃᓅᓯᕆᒐᑦᑎᒍ ᓄᓇᕗᑦ, ᓄᓇᑦᑎᓐᓂ. ᑕᐃᒃᑯᐊ ᖃᓪᓗᓈᑎᑐᑦᑕᐅᖅ 
ᐅᖃᓐᖏᑦᑑᒐᓗᐃᑦ ᐃᓕᓴᐃᑦᑎᐊᕈᓐᓇᕐᒥᖕᒪᑕ ᒪᒃᑯᒃᑐᓂᒃ, ᐃᓅᓱᒃᑐᓂᒃ ᐊᐅᓪᓚᖅᓯᒪᓂᕐᒥᑦ, ᐊᐅᓪᓚᐅᒪᓂᕐᒥᑦ. 
ᑖᒃᑯᐊᑦᑕᐅᖅ ᑮᓇᐅᔭᓕᐅᕈᑕᐅᕚᓪᓕᕈᓐᓇᕐᒪᑕ ᐃᓄᒃ ᖃᑉᓗᓈᑐᑦ ᐅᖃᓐᖏᑦᑑᒐᓗᐃᑦ ᐃᓄᑐᖃᒃᑯᑦ 
ᐃᓕᓴᐃᑎᓪᓗᒋᑦ ᑮᓇᐅᔭᓕᐅᑦᑎᐊᕈᓐᓇᕐᓂᐊᕐᒪᑕ ᐃᓕᓴᐃᓗᑎᒃ ᐃᓅᓱᒃᑐᖁᑎᑦᑎᓐᓂᑦ. 
 
ᑖᓐᓇ ᐱᔾᔪᑎᒋᓪᓗᒍ ᐃᑲᔪᖅᑐᐃᔪᒪᓂᕐᒧᑦᑕᐅᖅ ᓂᕈᐊᖅᑕᐅᓯᒪᔪᒪᓕᕋᒪ ᓇᑦᓯᓕᖕᒥᐅᓄᑦ ᓄᓇᒋᔭᖅᐳᑦ 
ᐱᑕᖃᓐᖏᓗᐊᕐᒪᑕ ᐅᑉᓗᒥᐅᔪᖅ ᐱᑕᖃᕆᐊᖃᕋᓗᐊᖅᖢᑎᒃ, ᐃᓅᓱᒃᑐᐃᓪᓗ 
ᐅᕐᓂᒃᑕᕐᕕᒃᓴᖃᓐᖏᑦᑎᐊᖅᖢᑎᐅᖕᒪᑕ ᑕᐃᒪᐃᓕᖓᔪᒥᑦ.  
 
ᑖᓐᓇ ᓂᕈᐊᖅᑕᐅᔾᔪᑎᒋᔪᒪᓪᓗᒍ ᐃᓄᓱᒃᑐᖁᑎᕗᑦ ᐃᑲᔪᖅᐹᓪᓕᕆᐊᖃᕋᑉᑎᒍ “youth centre”-ᒧᓪᓘᓐᓃᑦ 
ᐱᑕᖃᓐᖏᑦᓯᐊᕐᒪᑕ ᐃᓄᐃᑦ ᓄᓇᓖᑦ. ᑖᓐᓇ ᐱᔾᔪᑎᒋᓪᓗᒍ ᓂᕈᐊᖅᑕᐅᔾᔪᑎᒋᔪᒪᔭᕋ ᐃᑲᔪᖅᐹᓪᓕᕈᒪᑉᓗᒋᑦ 
ᐃᓅᓱᒃᑐᖁᑎᑉᑯᑦ ᖃᓄᖅ ᐃᓕᓴᕐᓂᕐᒧᓪᓗ.  
 
ᑖᒃᑯᐊ ᐊᒥᓱᐊᓘᒻᒪᑕ ᓱᓕ ᓄᓇᕘᒻᒥ ᐱᑕᖃᖏᑦᑐᑦ ᑕᐅᑐᖕᒪᕆᐊᓘᒐᓗᐃᑦ ᐅᑉᓗᒥᒧᑦ ᓱᓕ ᑎᑭᓪᓗᒍ 
ᐱᑕᖃᖏᑦᓯᐊᕐᒪᑕ ᓄᓇᓖᑦ. ᒥᑭᓂᖅᓴᓂ ᓄᓇᓕᓐᓂ ᐱᓗᐊᖅᑐᒥ. ᑕᐃᒪ ᓂᕈᐊᖅᑕᐅᔾᔪᑎᒋᔪᒪᒻᒥᔭᕋ ᑳᐱᓇᑦᒧᑦ 
ᓴᓇᖃᑎᒌᑦᓯᐊᕈᒪᓪᓗᓯ ᐃᓕᑉᓯ ᓂᕈᐊᖅᑕᐅᓯᒪᔪᓯ ᑕᒡᕗᖓ ᒪᓕᒐᓕᐅᕐᕕᖕᒧᑦ.  
 
ᐅᕙᖓ ᓯᕗᓂᒃᑲ ᐊᑖᑕᒐ ᑭᓐᖓᕐᓂᒥᐅᑕᐅᓪᓗᓂ, ᑭᓐᖓᕐᒥᐅᑕᑐᓪᓗ ᐅᖃᕈᓐᓇᖅᖢᖓ, ᐊᓈᓇᒐᓗ 
ᓇᑦᓯᓕᖕᒥᐅᑕᐅᒻᒪᑦ, ᓇᑦᓯᓕᖕᒥᐅᑕᑐᓪᓗ ᐅᖃᕈᓐᓇᖅᖢᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐸᐅᓗᓯ. ᐅᖃᓪᓚᖕᓂᐊᓕᕐᒥᔪᖅ ᒥᔅᑕ ᐲᑕᓴᓐ. 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᐱᒋᔪᒪᕙᒋᑦ ᐊᒻᒪᓗ ᓯᕗᓕᖅᑎᐅᓂᐊᖅᑐᖅ ᐄᕙ ᐋᕆᐊᒃ 
ᓂᕈᐊᖅᑕᐅᕋᑖᕋᒥ. ᑕᐃᒃᑯᐊᓗ ᓄᓇᕗᒻᒥᐅᑕᐅᔪᑦ ᑕᐃᒃᑯᐊ ᐅᐱᒍᓱᖃᑎᒋᔪᒪᓪᓗᒋᑦ ᐊᑐᖅᑕᐅᓚᐅᖅᓯᒪᖏᑦᑐᒥᒃ 
ᐊᑐᕋᑦᑕ. ᐱᒋᐊᖅᑳᕈᒪᔪᖓ ᓄᓕᐊᕋ ᓵᓐᑎ ᐅᖓᑎᑦᑎᐊᓐᓃᑦᑐᖅ ᐃᓕᓴᕆᔭᐅᔪᒪᒍᓐᓇᖏᒻᒪᑦ ᒪᓕᒐᓕᐅᕐᕕᒻᒥ. 
 
ᖁᔭᓐᓇᒦᕈᒪᔭᒃᑲ ᓂᕈᐊᖅᑎᒋᓯᒪᔭᒃᑲ ᐃᖃᓗᒃᑑᑦᑎᐊᕐᒥ, ᐅᒥᖕᒪᖅᑑᖅ ᐊᒻᒪ ᕿᕐᖓᕐᒥ ᐃᑲᔪᖅᑐᐃᓯᒪᒻᒪᑕ ᐊᕐᕌᒍᓂᒃ 
ᑕᓪᓕᒪᓂᒃ. ᑕᐃᒃᑯᐊᖑᓐᓂᖏᑉᐸᑕ ᐅᕙᓃᒃᑲᔭᓐᖏᓐᓇᒪ. ᐃᑲᔪᖅᑐᐃᖑᐊᑕᖅᓯᓐᓇᖃᑦᑕᕐᖓᑕ.  
 
ᖁᔭᓐᓇᒦᕈᒪᒋᓪᓗᒍ ᐲᑕ ᑕᑉᑑᓇ ᖁᓪᓗᖅᑑᕐᒥᐅᑕᐅᔪᖅ ᓂᕈᐊᕋᒃᓴᓕᐊᕆᖅᑲᐅᒻᒪᖓ ᐊᒻᒪᓗ ᑖᒃᑯᐊ 
ᒪᓕᒐᓕᐅᖅᑎᐅᖃᑎᒃᑲᐃᓛᒃ ᐱᓕᕆᔪᒪᓂᕐᒧᑦ ᐊᕐᕌᒍᓂᒃ ᑎᓴᒪᐅᔪᓂᒃ ᓄᓇᕗᑦ ᓄᓇᑦᑎᐊᕙᐅᓂᖅᓴᐅᖁᓪᓗᒍ 
ᓄᓇᕗᒻᒥᐅᑕᐅᔪᓄᑦ. 
 
ᐃᒃᓯᕙᐅᑖᖅ, ᐊᐃᑉᐸᖓᓂᒃ ᒪᓕᒐᓕᐅᖅᑎᐅᑎᓪᓗᒋᑦ ᐅᖃᐅᓯᖃᖃᑦᑕᓚᐅᖅᓯᒪᒐᒪ ᑭᒡᒐᑐᖅᑕᒃᑲ. ᑕᐃᒃᑯᐊ 
ᑭᒡᒐᖅᑐᕋᒃᑭᑦ ᐊᒻᒪᓗ ᐱᖃᓐᓇᕆᔭᒃᑲ, ᓴᓂᓪᓕᕆᔭᒃᑲ ᐊᒻᒪᓗ ᓄᓇᕗᒻᒥ ᑐᓐᖓᓱᒃᑎᑦᑎᓂᕋᖅᑕᐅᓲᖑᒐᑦᑕ 
ᑕᐅᕗᓐᖓᕋᐃᒐᑦᑕ ᐃᒫᒃ ᖁᕕᐊᓇᖅᑐᒃᑰᒐᓗᐊᖅ, ᖁᕕᐊᓇᓐᖏᑦᑑᒃᑰᒐᓗᐊᖅ ᐃᑲᔪᖃᑎᒌᑦᑐᑕ. ᓄᓇᒋᔭᕗᑦ 
ᓄᓇᑦᑎᐊᕙᐅᓂᖅᓴᐅᖁᓪᓗᒍ ᐅᑉᐱᕈᓱᑦᑎᐊᕋᒪᓗ ᑖᒃᑯᐊ ᐱᖓᔪᖏᓐᓂ ᒪᓕᒐᓕᐅᖅᑎᐅᔪᑦ 
ᑕᐃᒪᐃᓐᓂᐊᑐᔅᓴᐅᒐᓗᐊᕆᕗᑦ. 
 
ᐃᒃᓯᕙᐅᑖᖅ, ᐊᕐᕌᒍᓂᒃ 30-ᓂᒃ, ᐊᒥᓱᓂᒃ ᖃᐅᔨᖃᑦᑕᖅᓯᒪᓕᕋᒪ ᑕᐅᕙᓂ ᐃᖃᓗᒃᑑᑦᑎᐊᕐᒥ, ᕿᑎᕐᒥᐅᓂ. ᐊᒻᒪᓗ 
ᐊᑦᔨᒌᖏᑦᑐᓄᑦ ᐱᓕᕆᖃᑕᐅᖃᑦᑕᖅᓯᒪᓪᓗᖓ ᑲᑐᔾᔨᖃᑎᒌᓄᓪᓗ. ᐱᔭᕇᓚᐅᖅᓯᒪᒐᒪ ᓯᓚᑦᑐᖅᓴᕐᕕᒻᒥ ᐱᔭᕇᕋᒪ 
ᓄᓇᕗᑦ, ᓄᓇᑦᑎᐊᑉ ᒐᕙᒪᒃᑯᖏᓐᓄᑦ ᐱᕙᓪᓕᐊᔪᓕᕆᔨᒃᑯᓐᓄᑦ ᐳᓚᕋᖅᑐᓕᕆᔨᒃᑯᓐᓄᑦ ᐃᖅᑲᓇᐃᔭᓚᐅᖅᓯᒪᔪᖓ. 
ᐊᒻᒪᓗ ᒥᔅᑕ ᑰᓕ ᒥᓂᔅᑐᒋᔭᐅᓚᐅᖅᓯᒪᔪᖅ ᐃᑲᔪᖅᑐᐃᕕᐅᑎᓚᐅᖅᓯᒪᒻᒪᑦ ᐅᕙᒍᑦ, ᐃᓛᒃ ᕿᑎᕐᒥᐅᕗᑦ 
ᓄᓇᑦᓯᐊᒦᓐᖔᑎᓪᓗᖓ ᐃᖅᑲᓇᐃᔭᕆᐊᓕᓚᐅᖅᑐᖓ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ.  
 
ᑕᐃᔅᓱᒪᓂ ᓄᓇᑖᕐᓂᖅᑕᖃᓚᐅᖅᑎᓐᓇᒍᓕ, ᐊᖏᕈᑎᖃᓚᐅᖅᑎᓐᓇᒋᑦ ᐃᒫᒃ 
ᐊᑐᐃᓐᓇᖃᓗᐊᕈᓐᓇᖃᑦᑕᓚᐅᖅᓯᒪᓐᖏᓇᑦᑕ ᐃᖅᑲᓇᐃᔭᖅᑎᐅᔪᑦ ᐋᖅᑭᒃᓯᒍᓐᓇᖃᑦᑕᓚᐅᖅᑐᑦ ᐊᕐᕌᒎᓂᒃ 30-ᓂᒃ 
ᑭᖑᓂᐊᒍᑦ. ᓯᕗᒧᐊᒋᐊᓕᓚᐅᖅᓯᒪᒻᒥᔪᒍᑦ ᑕᒪᒃᑯᐊ ᑲᑐᔾᔨᖃᑎᒌᖑᔪᑦ ᐋᖅᑭᓱᑦᑎᐊᖅᑐᒋᑦ ᕿᑎᕐᒥᐅᓂ ᑭᒡᒐᑐᐃᒻᒪᑕ 
ᑕᒪᒃᑯᐊ ᐊᓐᓂᐊᖃᕐᓇᖏᑦᑐᓕᕆᓂᖅ ᐱᕙᓪᓕᐊᔪᓕᕆᓂᕐᓗ. 2004-ᒥ ᒪᓕᒐᓕᐅᑎᓐᖑᕋᒪ ᑐᓂᕐᕈᓯᐊᓚᐅᖅᓯᒪᔪᖓ. 
 
ᐃᒃᓯᕙᐅᑖᖅ, ᑕᐃᒫᑦᓴᐃᓐᓇᖅᑐᑕᐅᖅ ᐅᕙᓃᑦᑐᑦ ᒪᐃᔭᒥᓂᐅᒐᒪ ᐊᒻᒪᓗᑦᑕᐅᖅ ᒪᕐᕉᓐᓂᒃ ᑭᖑᓕᕇᓐᓂᒃ 
ᒪᐃᔭᐅᓚᐅᖅᓯᒪᔪᖓ ᐃᖃᓗᒃᑑᑦᑎᐊᕐᒥ ᐊᒻᒪᓗ ᒪᐃᔭᐅᔪᑦ ᑲᑎᒪᔩᓪᓘᓐᓃᑦ ᐅᖃᕈᓐᓇᕐᒪᑕ ᑕᒪᒃᑯᐊ ᑭᒡᒐᑐᕐᖓᑕ 
ᓂᕈᐊᖅᑎᒋᓯᒪᔭᒥᓂᒃ.  
 
ᖁᕕᐊᓇᖅᑐᓂᓗ ᐃᓕᒃᓯᓐᓂᒃ ᐃᒫᒃ ᑎᒎᑎᔪᓐᓇᖅᑐᑎᒃ ᐳᓛᕆᐊᕐᓗᑎᓪᓘᓐᓃᑦ. ᐃᒫᒃ ᐃᑲᔪᕋᓱᒋᐊᕐᓗᒋᑦ ᐊᒻᒪᓗ 
ᐊᑲᐅᓐᖏᓕᐅᕈᑎᖏᓐᓂᒃ ᐃᑲᔪᖅᑕᐅᒍᒪᓲᖑᓐᖏᑦᑐᑦ, ᐃᕐᖐᓐᓇᐅᔪᔅᓴᐅᖏᑦᑑᒐᓗᐊᖅ ᑭᓯᐊᓂ ᕿᓂᕋᓱᓲᖑᒐᑦᑕ. 
ᓄᓇᒋᔭᕗᑦ ᐊᑦᑕᓇᓐᖏᓂᖅᓴᐅᖁᓪᓗᒍ. ᓄᓇᕗᓪᓗ ᑕᐃᒪᐃᒍᓐᓇᖅᑐᖅ ᐋᖅᑭᒍᑎᔅᓴᓂᓪᓗ ᖃᐅᔨᒍᓐᓇᖅᑐᑦ. 
 
ᐃᒃᓯᕙᐅᑖᖅ, ᒪᐃᔭᐅᑎᓪᓗᖓ ᐊᐅᓚᑦᑎᔨᐅᓚᐅᖅᓯᒪᒻᒥᒐᒪ ᓄᓇᕗᒻᒥ ᑲᑐᔾᔨᖃᑎᒌᑦ ᓄᓇᓕᓐᓄᑦ. ᐊᔅᓱᐋᓗᒃ 
ᖁᕕᐊᓱᓚᐅᖅᑐᖓ ᔮᓂ ᓂᖏᐅᖓᓐ ᒪᓕᒐᓕᐅᖅᑎᖑᕐᖓᑦ ᑕᐃᑲᓂ ᓂᕈᐊᖅᑕᐅᑎᓪᓗᒍ 
ᐊᔪᓐᖏᓐᓂᕆᔭᖏᓐᓂᑦᑕᐅᖅ ᐃᑲᔪᕈᓐᓇᕐᒪᑦ. ᔮᓂᓗ ᑕᕝᕙᓂ ᐃᖅᑲᓇᐃᔭᖃᑎᒌᓚᐅᕋᓐᓄ ᓄᓇᕗᒻᒥ ᑲᑐᔾᔨᖃᑎᒌᑦ 
ᓄᓇᓕᓐᓄᑦ ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᓐᓂ ᑕᐃᒃᑯᐊ ᑮᓇᐅᔭᖅᑖᕆᔭᐅᕙᑦᑐᑦ ᐊᒥᓱᕈᕆᐊᖁᓪᓗᒋᑦ ᓄᓇᕗᒻᒥ 
ᐃᓪᓗᓕᕆᓂᕐᒧᑦ. ᐊᒻᒪᓗ ᖁᕕᐊᓱᑦᑐᖓ ᔮᓂᓗ ᑖᒃᑯᐊ ᓄᓇᕗᒻᒥ ᑲᑐᔾᔨᖃᑎᒌᑦ ᑲᔪᓯᓂᖃᑦᑎᐊᕐᖓᑕ ᓄᓇᕗᒻᒥ 
ᑭᒡᒐᖅᑐᐃᓪᓗᑎᑦ.  
 
ᐃᒃᓯᕙᐅᑖᖅ, ᐃᖃᓗᓐᓅᕋᒪ ᐊᐃᑉᐸᖓᓂ ᒪᓕᒐᓕᐅᖅᑎᐅᓕᕋᑖᑎᓪᓗᖓ ᖃᐅᔨᒪᑦᑎᐊᓚᐅᓐᖏᑦᑐᖓ. 
ᒪᓕᒐᓕᐅᖅᑏᑦ ᐋᖅᑮᔪᓐᓇᖅᑐᒋᓚᐅᕋᓗᐊᕋᒃᑭ ᓄᓇᕗᑦ ᐊᑲᐅᓐᖏᓕᐅᕈᑎᖏᓐᓂ ᐃᖕᖐᓐᓇᖅ ᐅᓐᓄᐊᖏᓐᓇᖅ 
ᑭᓯᐊᓂ ᐃᓚᖏᑦ ᖃᐅᔨᓯᒪᓐᖏᑦᑐᖓ ᑕᐃᒪᐃᓐᖏᑦᑐᖅ ᑭᓯᐊᓂ ᑕᒪᒃᑯᐊ ᐅᖃᐅᓯᕆᔭᐅᕙᖅᑲᐅᒻᒥᔪᑦ 
ᐃᓪᓗᑭᔅᓴᕐᓂᖅ, ᐋᓐᓂᐊᖃᕐᓇᖏᑦᑐᓕᕆᓂᖅ, ᐃᓄᓕᕆᓂᖅ, ᐊᔪᖅᓴᓗᐊᕐᓂᖅ, ᐱᖁᑎᕐᔪᐊᓂᑦ, ᑮᓇᐅᔭᓕᕆᓂᕐᒧᑦ, 
ᐃᒻᒥᓃᕐᓂᐅᖃᑦᑕᖅᑐᑦ ᐊᒻᒪᓗ ᑕᒪᒃᑯᐊ ᓱᓕ ᓴᖅᑭᔮᒻᒪᑕ ᐱᕙᓪᓕᐊᕌᕐᔪᔅᓯᒪᓕᖅᑕᕋᓗᐊᕗᑦ ᓱᓕ 

ᐱᓕᕆᐊᕇᓐᓇᕆᐊᖃᕐᓂᐊᕐᒥᔭᕗᑦ. ᐅᖃᕈᓐᓇᖅᑐᖓᓕ, ᑕᕝᕙᓂ ᒪᓕᒐᓕᐅᖅᑏᑦ ᐊᐃᑉᐸᖓᓂ ᑲᑎᒪᔨᕋᓛᖑᔪᓄᓪᓗ 
ᐃᓚᐅᖃᑕᐅᓚᐅᖅᑐᖓ ᑕᒪᒃᑯᐊ ᐱᓕᕆᐊᕆᑦᑎᐊᕋᓱᓚᐅᕋᑦᑎᒍ.  
 
ᐃᒃᓯᕙᐅᑖᖅ, ᒪᓕᒐᓕᐅᖅᑎᓂᑦ ᑲᑎᒪᔨᕋᓛᓄᑦ ᐃᓚᐅᖃᑦᑕᖅᓯᒪᓪᓗᖓ ᖃᐅᔾᔨᐊᓪᓚᓕᓚᐅᖅᑐᖓ 
ᐊᓯᔾᔨᕆᐊᕆᐊᓖᑦ ᐱᐅᓯᒋᐊᕆᐊᓖᑦ ᐋᖅᑭᓱᕆᐊᒃᑲᓐᓂᕆᐊᓖᑦ ᑕᒪᒃᑯᓄᖓ ᐊᑐᓕᖁᔭᐅᔪᓄᑦ ᐊᒻᒪ 
ᐊᑐᓕᖁᔨᓪᓗᑎᑦ. ᑕᕝᕙᓂᓕ ᑲᑎᒪᔨᕋᓛᓃᑎᓪᓗᖓ ᐃᓕᖅᐹᓕᓪᓚᕆᓚᐅᕋᒪ ᖃᓄᖅ ᒐᕙᒪᒃᑯᑦ ᐊᐅᓚᓂᖃᕐᒪᖔᑕ 
ᐊᒻᒪᓗ ᑕᒪᒃᑯᐊ ᐃᖅᑲᓇᐃᔭᖅᑎᐅᔪᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᕆᐊᖅᐸᑦᑐᑦ ᖃᐅᑕᒫᑦ ᐱᓕᕆᔪᑦ 
ᐊᑭᑐᔪᖅᑐᕈᑎᐅᔪᓂᑦ, ᐱᓕᕆᐊᓂᑦ ᐱᔨᑦᑎᕈᑕᐅᔪᓂᑦ ᐊᖏᖅᑕᐅᒐᓱᓲᖑᔪᓂᑦ ᑕᐃᒃᑯᐊ ᐃᖅᑲᓇᐃᔭᖅᑎᐅᔪᑦ 
ᐊᒥᓱᐋᓗᐃᑦ ᐃᑲᔪᖃᑦᑕᖅᑐᑦ.  
 
ᐃᒃᓯᕙᐅᑖᖅ, ᓄᓇᕗᒻᒥᐅᑦ ᐱᔭᔅᓴᖃᕐᑎᑎᓐᖑᓱᒻᒪᑕ ᐊᓯᔾᔩᔪᒪᓕᕐᒪᑕ ᐱᓕᕆᓂᐅᕙᑦᑐᒥᑦ ᒪᓕᒐᓕᐅᕐᕕᒻᒥ 
ᓯᕗᓂᑎᓐᓂᓗ ᖃᐅᔨᒪᓪᓗᑎᑦ ᐋᖅᑭᒍᑎᔅᓴᐃᑦ ᐊᑐᐃᓐᓇᐅᑦᑕᐅᑎᒋᓐᖏᒻᒪᑕ. ᑭᓯᐊᓂᓕ, ᖁᓚᓐᖏᒍᒪᔪᑦ ᑕᕝᕙᓂᓗ 
ᐱᓕᕆᖃᑎᒌᓂᐊᕐᓗᑕ ᐊᕐᕌᒍᓂᑦ ᑎᓴᒪᓂᑦ ᑕᒪᒃᑯᓇᓂ ᓄᓇᖁᑎᒋᔭᑦᑎᓐᓂ. ᓂᕈᐊᓚᐅᓐᖏᒻᒪᑕ ᑭᓇᐅᒍᒪ 
ᐃᓕᓴᕆᔭᐅᒍᒪᑐᐃᓐᓇᒧᑦ, ᑭᓯᐊᓂᓕ ᐃᑲᔪᕈᒪᔪᓂᑦ ᓂᕈᐊᓚᐅᕐᖓᑕ. 
 
ᐃᒃᓯᕙᐅᑖᖅ, ᐅᒃᐱᕈᓱᒻᒥᒐᒪᑦᑕᐅᖅ ᑕᒪᒃᑯᐊ ᐊᓯᔾᔨᐸᓪᓕᐊᒻᒪᑕ ᑕᒪᒃᑯᓂᖓ ᐃᓚᒋᔭᐅᖃᑦᑕᓂᐊᖅᑐᓂᑦ 
ᐅᐱᒋᓪᓗᒋᓪᓗ ᐊᒻᒪᓗ ᓄᓇᕗᒻᒥ ᐱᐅᓂᖅᓴᖅᑕᖃᓐᖏᒻᒪᑦ ᐱᔨᑦᑎᖅᑐᒋᑦ ᐃᓄᖁᑎᕗᑦ.  
 
ᐃᒃᓯᕙᐅᑖᖅ, ᓂᕈᐊᖅᑕᐅᒐᓱᒃᑲᒪ ᒥᓂᔅᑕᐅᔪᒧᑦ ᑕᐃᒪᓐᖓᑦ 1952-ᒥᑦ ᐊᑖᑕᒐ ᒪᐅᓐᖓᓚᐅᖅᓯᒪᔪᖅ 1968 
ᓯᓚᑦᑐᓴᕐᕕᒻᒥ ᐅᑎᓚᐅᖅᓯᒪᔪᖓ ᐃᖃᓗᑦᑑᑦᑎᐊᕐᒦᓯᒪᓪᓗᖓ ᓄᓇᕗᒻᒥᐅᑕᓪᓚᕆᐅᔪᖓ ᐊᖏᖅᓯᒪᑦᑎᐊᖅᑐᖓᓗ 
ᐊᒻᒪᓗ ᑕᑯᔅᓴᐅᑎᑦᑎᖃᑦᑕᓚᐅᕋᒪ ᓯᕗᓕᖅᑎᐅᓂᕐᒥᑦ ᐊᐅᓚᑦᑎᓂᕐᒧᑦ ᐊᒻᒪᓗ ᐃᖅᑲᓇᐃᔭᑦᑎᐊᕆᐊᖃᕐᓂᕐᒧᑦ. 
 
ᑕᒪᒃᑯᐊᓗ ᐊᑐᕈᓐᓇᕋᒃᑭᑦ ᐊᓯᖏᓪᓗ ᐊᔪᕈᓐᓃᖅᓯᒪᔭᒃᑲ ᑕᒪᒃᑯᐊ ᐊᔅᓱᕈᕈᑎᒋᖃᑦᑕᓂᐊᖅᑕᕗᑦ ᑎᓴᒪᓄᑦ ᐊᕐᕌᒍᓄᑦ 
ᐊᒡᒋᖅᑐᓂᑦ ᒪᓕᒐᓕᐅᖅᑏᑦ ᑐᒡᓕᕆᔭᖏᑦ ᐱᓕᕆᖃᑎᖃᖃᑦᑕᓚᐅᖅᓯᒪᒐᑦᑕ ᖃᓄᖅ ᒐᕙᒪᒃᑯᑦ 
ᐊᐅᓚᓂᖃᕈᓐᓇᕐᒪᖔᑕ ᐊᑭᕋᖅᑑᑎᓐᖏᓪᓗᑎᑦ.  
 
ᒥᓂᔅᑕᐅᓗᓂᓕ ᓈᓚᖃᑦᑕᕈᓐᓇᕋᒪ ᑕᒪᒃᑯᓂᖓ ᐅᖃᐅᓯᕆᔭᐅᖃᑦᑕᓂᐊᖅᑐᓂᑦ ᒪᓕᒐᓕᐅᖅᑎᓂᑦ ᑭᒡᒐᑐᕐᓗᑎᑦ 
ᓂᕈᐊᖅᑎᒋᓯᒪᔭᖏᓂᑦ. ᒪᓕᒐᓕᐅᖅᑎᐅᓪᓗᓂ ᐊᒃᓱᐊᓗᒃ ᐅᖃᐅᔾᔭᐅᓇᕐᖓᑦ ᒪᓕᒐᓕᐅᖅᑎᐅᓪᓗᓂ ᖃᓄᑐᐃᓐᓇᖅ. 
ᒪᓕᒐᓕᐅᖅᑎᐅᔪᖅ ᒥᓂᔅᑕᐅᓕᖃᑦ ᐃᓄᓐᓂᒃ ᑭᒡᒐᑐᕐᓂᐊᕐᖓᑦ ᑕᐃᒃᑯᐊ ᒥᓂᔅᑕᑦ ᓂᕈᐊᖅᑕᐅᔪᑦ 
ᓈᓚᑦᑎᐊᖃᑦᑕᕆᐊᖃᕐᓂᐊᖅᐳᑦ ᐅᖃᖃᑎᖃᕐᖓᑕ ᓂᕈᐊᖅᑎᒋᔭᖏᓐᓄᑦ, ᐃᔅᓯᕙᐅᑕᖅ ᑕᒃᑯᐊᓗ 
ᒪᓕᒐᓕᐅᖅᑎᑐᐃᓐᓇᐅᔪᑦ ᐱᓕᕆᖃᑎᒌᑦᑎᐊᕆᐊᖃᕐᒪᑕ ᑭᒡᒐᖅᑐᐃᓪᓗᑎᒃ ᓄᓇᕘᒻᒥ.  
 
ᐃᒫᒃ ᐱᓕᕆᑦᑎᐊᓕᕋᓗᐊᖅᑭᑕᖃᐃ ᑭᓯᐊᓂ ᐃᑲᔪᖃᑦᑕᕆᐊᖃᕋᔭᑦᑎᒍᑦ ᑭᖑᓪᓕᖅᐹᒥᒃ ᐃᒃᓯᕙᐅᑕᖅ, ᑕᐃᒪ 
ᖁᔭᓐᓇᒦᖅᐳᖓ ᓂᓪᓕᕈᓐᓇᖅᑎᑕᐅᒐᒪ ᐊᒻᒪᓗ ᑕᐃᒃᑯᐊ ᐅᐱᒋᔪᒪᕙᒃᑲ ᓂᕈᐊᖅᑕᐅᓂᐊᖅᑐᑦ ᒥᓂᔅᑕᐅᔪᓄᑦ 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐲᑕᓴᓐ, ᑕᐃᒪ ᐅᖃᓪᓚᖕᓂᐊᓕᕐᒥᔪᖅ ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑕᖅ, ᒫᓐᓇ ᓯᕗᓪᓕᖅᐹᒥᒃ ᐅᐱᒋᔪᒪᖤᖅᐸᒋᑦ ᐅᖃᖅᑎᒧᑦ 
ᓂᕈᐊᖅᑕᐅᖃᐅᒐᕕᒃ ᐊᒻᒪ ᐅᐱᒋᔪᒪᔭᕋ ᐄᕙ ᐋᕆᐊᒃ ᓯᕗᓕᖅᑎᐅᓂᐊᓕᕐᒪᑦ ᓄᑕᖑᓪᓗᓂ ᐊᒻᒪᓗᑦᑕᐅᖅ 
ᖁᔭᓐᓇᒦᕈᒪᔭᒃᑲ ᑕᐃᒃᑯᐊ ᑭᖕᒥᕈᕐᒥ ᑭᙵᕐᒥᐅᓄᓪᓗ ᐅᕙᓐᓂᒃ ᐃᑲᔪᖅᑐᐃᓚᐅᕐᒪᑕ ᖁᕕᐊᓱᑦᑎᐊᖅᑐᖓ 
ᐃᑲᔪᖅᑐᐃᓚᐅᕐᒪᑕ ᐅᐱᒍᓱᑦᑎᐊᖅᑐᖓ ᑕᐃᒃᑯᓂᖓ ᕿᑭᖅᑕᓗᑉ ᓂᒋᐊᓂ ᑭᒡᒐᖅᑐᐃᓂᐊᕐᓂᓐᓂ 
ᐅᓂᒃᑳᒐᓛᑲᐃᓐᓇᕐᓚᖓ ᑭᓇᐅᓂᓐᓂ ᐊᒻᒪᓗ ᖃᓄᐃᑦᑐᓂᒃ ᐱᓕᕆᐊᖃᖃᑦᑕᖅᓯᒪᖕᒪᖔᕐᒪ. 
 
ᐅᐃᓂᐸᐃᒃ ᒫᓂᑐᐸᒥ ᐃᓅᓚᐅᖅᓯᒪᔪᖓ, ᐱᕈᖅᓰᕕᖕᒥ ᐱᕈᓚᐅᖅᓯᒪᔪᖓ ᑕᐃᒃᑯᐊ 100ᓂ ᐃᓄᖃᖅᑐᓂᒃ 
ᓱᖏᐅᖓᑦᑎᐊᖅᑐᖓ ᐃᓄᑭᑦᑐᕐᒥᐅᑕᐅᓂᕐᒥᑦ ᐊᓪᐳᑕᒧᑦ ᓄᒃᑎᓚᐅᖅᓯᒪᔪᖓ ᐊᕐᕌᒎ ᒪᕐᕉᖕᓂ, ᓲᑦᓯᐅᓪ ᒫᓂᑐᐸᒥ 
ᐃᖅᑲᓇᐃᔭᓚᐅᖅᓯᒪᔪᖓ ᐊᒻᒪᓗᑦᑕᐅᖅ ᑲᒻᐸᓂᒥ ᐊᓪᐳᑕᒥ ᐱᒋᐊᖅᑎᑦᑎᓚᐅᖅᓯᒪᔪᖓ ᐊᕐᕌᒍᓄᑦ 17ᓄᑦ 
ᑭᙵᕐᓄᑦ ᑎᑭᒃᑲᒪ ᑭᓯᐊᓂ. 



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  

ᑕᐃᑲᙵᑦ Hotel-ᖃᖅᖢᖓ 1993ᒥᑦ 2000ᒧᑦ ᐊᒻᒪᓗᑦᑕᐅᖅ ᖁᔭᓐᓇᒦᕈᒪᔭᒃᑲ ᑕᐃᒃᑯᐊ ᐸᓂᒐᓗ ᓄᓕᐊᕋᓗ 
ᐃᑲᔪᖅᑐᐃᑦᑎᐊᖅᓯᒪᖕᒪᑦ ᒪᐃᔭᐅᓚᐅᖅᓯᒪᒐᒪ ᑭᙵᕐᓄᑦ ᐊᕐᕌᒍᓄᑦ ᐱᖓᓱᓄᑦ ᒪᐃᔭᐅᑎᓪᓗᖓ 
ᐃᓕᑉᐹᓪᓕᖅᑐᒻᒪᕆᐅᓚᐅᖅᑐᖓ ᐊᒻᒪᓗᑦᑕᐅᖅ ᐊᑭᓕᖅᓱᖅᑕᐅᓇᖓ ᑭᙵᕐᓂ ᐃᖅᑲᓇᐃᔭᖃᑦᑕᖅᓯᒪᓪᓗᖓ 
ᑕᐃᓐᓇᓗ ᓯᐊᕐᕆᔮᕐᕕᒃ ᐋᖅᑭᒃᓱᖅᖢᑎᒍ ᑕᐃᑲᓂ 500-ᖑᓪᓗᑎᒃ ᑕᐃᒃᑯᐊ ᐊᑭᓕᖅᓱᖅᑕᐅᖏᑦᑎᐊᖅᖢᑎᒃ 
ᐋᖅᑭᒃᓱᖅᑕᐅᓚᐅᖅᓯᒪᔪᖅ ᑕᐃᒃᑲᓃᖏᓐᓇᖅᖢᖓᓗ. 
 
ᐊᒻᒪᓗᑦᑕᐅᖅ ᒪᐃᔭᐅᑎᓪᓗᖓ ᐊᔾᔨᒌᖏᑦᑐᓂᒃ ᒐᕙᒪᒃᑯᓐᓂ ᐃᓕᑉᐹᓪᓕᓚᐅᖅᓯᒪᔪᖓ ᑲᑎᒪᖃᑦᑕᖅᑎᓪᓗᒋᓪᓗ 
ᓄᓇᕗᒥ ᒐᕙᒪᒃᑯᑦ, ᓄᓇᓕᖕᓂ ᒐᕙᒪᖃᖅᑐᑦ ᑲᑐᔾᔨᖃᑎᒌᖏᓐᓂᒃ ᓂᕈᐊᖅᑕᐅᓯᒪᔪᓂᒃ ᓇᖕᒥᓂᖃᖅᑐᓂᓪᓗ 
ᖃᐅᔨᒪᓪᓗᖓ ᐱᓕᕆᓕᒪᓪᓗᖓ ᒥᓂᔅᑕᐃᑦ ᑲᑎᒪᔨᖏᓐᓄᑦ ᐃᓚᒋᔭᐅᔪᓐᓇᑦᑎᐊᖅᖢᖓ ᒐᕙᒪᒃᑯᑦ 
ᐊᒃᓱᕉᓴᖕᓂᐊᖅᑐᑦ ᓵᖓᒃᓴᕐᓗᑎᒃ ᐋᖅᑭᒃᓯᓇᓱᒃᑎᓪᓗᒋᓪᓗ ᓇᖕᒥᓂᖃᖅᑐᓂᒃ ᑕᐃᒃᑯᓂᖓ ᐊᐅᓚᑦᑎᔨᑦ 
ᑲᑎᒪᔨᖏᓐᓄᑦ ᐃᓚᒋᔭᐅᑎᓪᓗᖓ ᓄᓇᕗᓕᒫᑦᑎᐊᓂᒃ ᑭᒡᒐᖅᑐᐃᓗᖓ ᐱᓕᕆᖃᑎᖃᕐᓂᐊᖅᐳᖓ ᐃᒡᓗᓕᕆᓂᖅ, 
ᐋᓐᓂᐊᖃᕐᓇᖏᑦᑐᓕᕆᓂᖅ, ᐊᒻᒪᓗᑦᑕᐅᖅ ᓄᓇᕗᒻᒥᐅᑕᓕᒫᑦ ᐅᕙᓐᓄᑦ ᐊᒃᓱᐊᓗᒃ ᐱᒻᒪᕆᐊᓘᖕᒪᑕ.  
 
ᒐᕙᒪᐅᓗᑕ ᓯᕗᒧᐊᒃᑎᑦᑎᑦᑎᔭᕆᐊᖃᕋᑦᑕ ᐊᕐᕌᒍᑦ ᑎᓴᒪᑦ ᐃᓗᐊᓂ ᓂᕈᐊᖅᑕᐅᓯᒪᑎᓪᓗᖓ ᖁᔭᓐᓇᒦᕈᒪᔪᖓ ᑕᓐ 
ᓯᐅᓪᓴᒃ ᓂᕈᐊᒐᒃᓴᖑᖅᑎᑦᑎᕋᑕᕐᒪᑦ ᐅᕙᓐᓂᒃ ᑕᐃᒃᑯᐊ ᓯᕗᓕᖅᑎ, ᑕᒑᖅ ᑯᓕ, ᐸᓪ ᐅᑲᓕᕐᓗ ᖁᔭᓐᓇᒦᕈᒪᔮᒃᑲᒃ 
ᐊᒃᓱᐊᓗᒃ ᐅᓄᖅᑐᓂᒃ ᐱᔾᔪᑎᓂᒃ ᓵᖓᒃᓯᒐᑦᑕ ᐃᓕᓐᓂᐊᕐᓂᓕᕆᓂᖅ ᐋᓐᓂᐊᖃᕐᓇᖏᑦᑐᓕᕆᓂᖅ 
ᐃᓅᓯᓕᕆᓂᕐᓗ. 
 
ᑕᐃᒪᓐᓇ ᐱᓪᓗᒋᑦ ᐋᖅᑭᒃᓯᖁᓇᐅᒍᓗᐊᖅ ᑕᒫᓂ ᑲᑎᒪᕐᔪᐊᓕᕈᑦᑕ ᐋᖅᑭᒃᐸᒡᓗᑎᒍᓪᓗ ᐊᑲᐅᖏᓕᐅᕈᑎᐅᔪᑦ 
ᐊᒻᒪᓗᑦᑕᐅᖅ ᓂᕈᐊᒐᒃᓴᖑᖅᑎᑕᐅᔪᑦ ᒥᓂᔅᑕᐃᑦ ᑲᑎᒪᔨᒃᓴᖏᓐᓄᑦ ᓯᕗᒧᐊᑦᑎᐊᖁᓪᓗᒋᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑕᐃᒪ ᐅᖃᓪᓚᖁᓕᕐᒥᔭᕋ ᒥᔅᑕ ᓯᐅᓪᓴᒃ. 
 
ᓯᐅᓪᓴᒃ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑕᖅ. ᒫᓐᓇ ᐅᐱᒋᖅᑳᕈᒪᕙᒋᑦ ᓂᕈᐊᖅᑕᐅᖃᐅᒐᕕᑦ ᐅᖃᖅᑎᐅᓂᕐᒧᑦ, ᒥᔅ 
ᐋᕆᐊᒃᓗ ᓯᕗᓕᖅᑎᐅᓂᕐᒧᑦ ᒪᓕᒐᓕᐅᕐᕕᖕᒥᓗ. 
 
ᒫᓐᓇ ᓯᕗᓪᓕᖅᐹᒥᒃ ᐊᕐᕕᐊᕐᒥᐅᑦ ᓂᕈᐊᖅᓯᓚᐅᖅᑐᑦ ᖁᔭᓐᓇᒦᕈᒪᔭᒃᑲ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᑕᒫᓂ 
ᑭᒡᒐᖅᑐᐃᔭᖅᑐᖅᓯᒪᒐᒪ ᐊᕐᕕᐊᑦ ᐱᐅᓂᖅᓴᒥ ᐃᓅᓯᖃᖁᓪᓗᒋᑦ ᐊᕐᕕᐊᕐᒥᐅᑦ. 
 
ᐱᕈᖅᓯᒪᒐᒪ Sandy Lake, ᒫᓂᑑᐸᒥ ᐱᕈᖅᓰᕕᖕᒥ, ᐃᓚᕗᑦ 8-ᓂᒃ ᖃᑕᙳᑎᖃᐅᖅᑐᖓ 
ᐊᐃᕙᕈᓘᔭᖅᐸᓚᐅᖅᓯᒪᔪᒍᑦ ᐱᕈᖅᓴᑎᓪᓗᖓ ᐊᒻᒪᓗ ᓕᐊᑦᐳᕆᔾ ᓯᓚᑦᑐᓴᕐᕕᖓᓃᓚᐅᖅᑐᑦ ᑕᐃᑲᓂ 
ᐊᕙᑎᓕᕆᓂᕐᒧᑦ ᐃᓕᓐᓂᐊᖅᖢᖓ ᐱᔭᕇᖅᓯᓪᓗᖓ.  
 
ᐊᖑᓇᓱᒃᑎᐅᔪᖓ ᐃᖃᓪᓕᐊᖅᑎᐅᓪᓗᖓ ᐊᕐᕕᐊᓃᖏᓐᓇᖃᑦᑕᖅᑐᖓ ᑕᐃᒪᓐᓇ ᓄᓇᓕᓐᓂᑦ 
ᐱᓕᕆᖃᑎᖃᖅᖢᖓ. ᐊᒻᒪᑦᑕᐅᖅ ᒐᕙᒪᒃᑯᓐᓄᑦ ᐊᑯᓂᐊᓗᒃ ᐃᖅᑲᓇᐃᔭᖅᓯᒪᔪᖓ ᒫᓂᑑᕙᒥ ᐊᒻᒪᓗ ᓄᓇᕗᒻᒥ. 
23-ᓄᑦ ᒫᓂᑑᕙᒥ ᒐᕙᒪᒃᑯᓐᓄᑦ ᐊᒻᒪ 7-ᓄᑦ ᐊᕐᕌᒍᓄᑦ ᓄᓇᕗᒻᒥ ᒐᕙᒪᒃᑯᖏᓐᓄᑦ ᐃᖅᑲᓇᐃᔭᖅᓯᒪᔪᖓ.  
 
ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᓪᓗᖓ ᓂᕐᔪᓯᕆᓂᕐᒥᑦ ᐊᕙᑎᓕᕆᓂᕐᒥᑦ ᐱᓕᕆᖃᑦᑕᖅᑐᖓ ᐃᖅᑲᓇᐃᔭᖃᑎᒋᓪᓗᒋᑦ 
ᒐᕙᒪᒃᑯᑦ ᐃᓕᓐᓂᐊᖅᓯᓯᒪᒻᒪᑕ ᐅᕙᓐᓄᑦ ᐋᖅᑭᓱᖅᓯᒪᓂᕆᔭᖏᓐᓄᑦ ᐊᒻᒪ ᐃᖅᑲᓇᐃᔭᕐᓂᕆᖃᑦᑕᖅᑕᖏᑦ. ᐊᕐᕌᒍᑦ 
7 ᐃᓗᐊᓂ ᓄᓇᕗᒻᒥ ᐆᒪᔪᓕᕆᓂᕐᒧᑦ ᐃᖅᑲᓇᐃᔭᖃᑦᑕᖅᓯᒪᔪᖓ ᐆᒪᔪᓕᕆᔨᕐᔪᐊᒃᑯᓐᓄᑦ ᐊᒻᒪᓗᑦᑕᐅᖅ 9-ᖑᔪᓂᒃ 
ᐆᒪᔪᕐᓂᐊᖅᑎᐅᔪᓂᒃ ᐊᖓᔪᖅᑳᕆᔭᐅᓯᒪᔪᖓ ᐱᓕᕆᔾᔪᑎᒋᔭᐅᓯᒪᓂᖏᑎᒍᑦ ᑕᐃᑲᓂ ᓄᓇᓕᓐᓂᑦ.  
 
ᐃᖅᑲᓇᐃᔭᖃᑎᒋᑦᑎᐊᖃᑦᑕᑕᒃᑲ ᓄᓇᓕᓐᓂᑦ ᐊᖑᓴᓱᑦᑐᓕᕆᔩ, ᐊᒡᒍᖅᑐᖅᓯᒪᓂᕐᒥᓪᓗ ᐆᒪᔪᓕᕆᔨᐅᔪᑦ, 
ᑐᓐᖓᕕᒃᑯᑦ ᐊᒻᒪᓗ ᐆᒪᔪᓕᕆᔨᕐᔪᐊᒃᑯᑦ ᓄᓇᕗᒻᒥ. ᐊᒻᒪᓗᑦᑕᐅᖅ ᐃᓚᐅᖃᑦᑕᖅᓯᒪᔪᖓ ᑐᓴᕋᓱᐊᖃᑦᑕᖅᑎᓪᓗᒋᑦ 
ᓂᕐᔪᓯᕆᓂᕐᒧᑦ ᐊᑦᑐᐊᔪᑦ ᐊᕙᑎᓕᕆᓂᕐᒧᓪᓗ ᑐᕌᖓᔪᑦ. ᐊᒻᒪᓗᑦᑕᐅᖅ ᓄᓇᕗᑦ ᒐᕙᒪᒃᑯᖏᓐᓄᑦ 
ᑎᒃᑯᐊᖅᑕᐅᓯᒪᓪᓗᖓ ᖃᒪᓂᕐᔪᐊᖅ ᑐᒃᑐᓕᕆᔨᖏᑕ ᑲᑎᒪᔨᖏᓐᓄᑦ. ᐊᒻᒪᓗᑦᑕᐅᖅ ᐃᒃᓯᕙᐅᑕᐅᓚᐅᖅᓯᒪᔪᖓ 
ᐱᓕᕆᕝᕕᔅᓯ ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᑲᑎᒪᔨᕋᓛᖏᓐᓄᑦ. 



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  
 

 

73 

 
ᓄᓇᕗᑦ ᑭᖑᓪᓕᖅᐹᖑᓪᓗᓂ ᑲᒪᓇᖅᑑᒻᒪᑦ ᐊᒻᒪᓗᑦᑕᐅᖅ ᐊᒃᓱᐊᓗᒃ ᐃᓗᓕᖃᐅᖅᖢᓂ ᐊᑐᖅᑕᐅᔪᓐᓇᖅᑐᓂᒃ 
ᑲᔾᔮᕐᓇᖅᑑᓪᓗᓂ ᐊᒡᒍᖅᑐᖅᓯᒪᓂᕐᒥᑦ ᐱᖓᓱᓂᒃ ᐃᓘᓐᓇᖏᑦ. ᑕᕝᕙᓂ ᓄᓇᓕᑐᐃᓐᓇᕐᓄᑦ ᐊᕐᕕᐊᕐᓄᑦ 
ᐱᔨᑦᓯᕈᒪᓐᖏᑦᑐᖓ ᐃᓘᓐᓇᑦᑎᐊᖏᓐᓄᑦ ᒪᓕᒐᓕᐅᕐᕕᒻᒥ ᐱᓕᕆᔪᒪᔭᒃᑲ ᓄᓇᕗᒻᒥᐅᓕᒫᑦᑎᐊᑦ ᑭᒡᒐᖅᑐᖁᓪᓗᒋᑦ 
ᓄᓇᕗᒻᒥᐅᓪᓗ ᐱᐅᓂᖅᓴᒥᒃ ᐃᓅᓯᖃᖁᓪᓗᒋᑦ.  
 
ᐊᒃᓱᕉᓴᓐᓇᖃᑦᑕᕐᓂᐊᖅᑐᒃᓴᐅᔫᒐᓗᐊᖅ ᓵᓐᖓᔪᑏᑦ, ᑭᓯᐊᓂ ᐱᓇᓱᐊᕈᓯᕆᔭᑦᑎᓐᓂ ᓱᖏᐅᓴᔭᐅᑎᓪᓗᑕ 
ᒐᕙᒪᒃᑯᓐᓂ ᓴᓐᖏᔪᐊᓗᓐᓂᑦ ᒪᓕᒐᓕᐅᕐᕕᒻᒥ ᐱᓕᕆᔨᖃᑦᑎᐊᖅᑐᒍᑦ ᑭᐅᖃᑦᑕᖅᖢᑎᓪᓗ ᑕᒪᒃᑯᓄᖓ 
ᐊᒃᓱᕉᓴᐅᑕᐅᔪᓄᑦ. ᑭᐅᔭᕆᐊᖃᕋᑦᑎᒍ ᐋᓐᓂᐊᖃᕐᓇᓐᖏᑦᑐᓕᕆᓂᖅ, ᐃᒡᓗᑭᔅᓴᕐᓂᖅ, ᐃᖅᑲᓇᐃᔭᖅᑎᑦᑎᓂᖅ, 
ᐱᓕᒻᒪᒃᓴᐃᓂᖅ, ᐃᓄᓕᕆᔨᒃᑯᑦ ᐱᐅᓂᖅᓴᕐᓂᓪᓗ ᐱᔨᑦᓯᕆᐊᖃᑦᑕᕐᓗᑕ ᓄᓇᓕᑦᑎᓐᓂᑦ. 
 
ᒐᕙᒪᒃᑯᑦ ᐊᖏᖃᑎᒌᓐᓂᒃᑯᑦ ᐊᐅᓚᓂᖃᖅᑎᓪᓗᒋᑦ ᐃᖅᑲᓇᐃᔭᖃᑎᒋᑦᑎᐊᕆᐊᖃᕋᑦᑎᒍ ᒐᕙᒪᒃᑯᑦ 
ᓵᑕᒃᓴᐅᔪᓐᓇᕐᓗᑎᒃ, ᓴᖅᑭᔮᑦᑎᐊᕐᓗᑎᒃ. ᐊᒻᒪᓗᑦᑕᐅᖅ ᑎᓕᓯᖃᑦᑕᕐᓗᑕ ᐱᔪᓐᓇᕐᓂᕐᓂᒃ ᐱᔭᕇᖅᑕᐅᖃᑦᑕᕐᓂᐊᕐᒪᑕ 
ᐃᖅᑲᓇᐃᔮᒃᓴᐃᑦ ᓯᕗᓕᑦᑎᐅᖅᑎᐊᕐᓂᐊᕐᓗᑎᒃ ᓱᓕᑦᑎᐊᖃᑦᑕᕐᓗᑎᒃ ᒥᔅᓴᐃᖃᑦᑕᕐᓗᑎᒃ 
ᓈᓚᑦᑎᐊᕈᓐᓇᖃᑦᑕᕐᓗᑕᓗ ᑕᒪᒃᑯᐊ ᑐᓴᒐᒃᓴᐃᑦ ᐱᐅᓂᖅᐹᑦ ᐊᑐᖃᑦᑕᕐᓗᒋᑦ. 
 
ᐅᑉᐱᕈᓱᑉᐳᖓ ᑕᐃᒪᓐᓇᐃᑦᑐᓂᒃ ᐱᑕᖃᕋᒪ. ᐅᐱᑦᑎᐊᖅᑐᖓ ᓄᓇᕗᑦ ᐊᖏᕐᕋᕆᒐᒃᑯ ᐊᒻᒪ 
ᑕᒫᓂᕐᒥᐅᑕᐅᖏᓐᓇᕐᓂᐊᖅᖢᖓ ᓂᕈᐊᖅᑕᐅᒍᒪ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ ᐊᒃᓱᕈᑦᑎᐊᕐᓗᖓ 
ᐃᖅᑲᓇᐃᔭᕐᓂᐊᖅᑐᖓ ᓄᓇᕗᓕᒫᑦᑎᐊᖅ ᐊᒃᓱᐊᓗᒃ ᐃᓅᓯᑦᑎᐊᕙᒻᒥᑦ ᐃᓅᓯᕝᕕᐅᖁᓪᓗᒍ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑕᐃᒪ ᐅᖃᓪᓚᓐᓂᐊᓕᕐᒥᔪᖅ ᒥᔅᑕ ᑕᐹᖅᔪᒃ. 
 
ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ, ᐊᓐᓄᕌᖃᑏᒃ. ᐊᒻᒪᓗ ᖁᔭᓐᓇᒦᒃ, ᑖᒃᑯᐊ ᐅᐱᒋᑦᑎᐊᒻᒪᕆᒃᖢᒋᑦ 
ᓯᕗᓕᖅᑎᑖᕆᖅᑲᐅᔭᕗᑦ. ᐃᓛᒃ ᐊᔪᕐᓇᕐᒪᑦ ᐱᖓᓱᓂᒃ ᓯᕗᓕᖅᑎᖃᕈᑦᑕ ᖃᓄᐃᒋᓐᖏᑕᕋᓗᐊᕋ ᑭᓯᐊᓂ 
ᐊᑕᐅᓯᕐᒥᒃ ᐱᔭᕆᐊᖃᕐᓂᑎᓐᓄᑦ ᐱᔪᒥᓇᖅᑐᐃᓐᓇᐅᑎᓪᓗᒋᑦ ᑕᐃᒪᓐᓇ ᐊᔪᕐᓇᖅᑑᖃᑦᑕᕐᒪᑦ. 
 
ᐃᓛᒃ, ᓯᕗᓪᓕᕐᒥ ᖁᔭᓐᓇᒦᕌᓪᓚᓚᐅᕐᓗᖓ. ᑕᕝᕙᓂ 2004-ᒥ ᓂᕈᐊᖅᑕᐅᒐᑦᑕ ᑖᔅᓱᒪ ᓯᕗᓕᖅᑎ ᐅᑲᓕᐅᑉ 
ᐱᔭᔅᓴᓂᓚᐅᖅᓯᒪᓪᓗᓂᖓ ᐃᓕᖅᑯᓯᓕᕆᓂᕐᒧᑦ ᑖᓐᓇ ᖁᔭᓐᓇᒦᑦᑎᐊᖅᑕᕋ ᐊᒃᓱᒻᒪᕆᐊᓗᒃ ᐊᒻᒪᓗ 
ᓇᓗᓇᓐᖏᑦᑐᕐᓗ ᓄᓇᕗᒻᒥᐅᑦ ᐊᒥᓱᑦ ᑖᔅᓱᒧᖓ ᖁᔭᓕᓯᒪᓂᐊᖅᑐᑦ ᐊᒥᓱᓂᒃ ᑕᒪᒃᑯᓄᖓ ᐃᓄᓐᓄᑦ 
ᐃᑉᐱᒋᔭᐅᓪᓚᕆᑦᑐᓂᒃ ᓴᖅᑮᔪᓐᓇᓚᐅᕋᑦᑕ ᑕᒫᓂ ᒪᓕᒐᓕᐅᖅᑎᐅᑎᓪᓗᖓ.  
 
ᒫᔅᓯ 8-ᖑᑎᓪᓗᒍ 2004-ᒥ ᐃᖅᑲᐅᒪᑦᑎᐊᕋᒪ ᓯᕗᓪᓕᕐᒥ ᐊᖏᕈᑎᖃᓚᐅᖅᓯᒪᕗᖓ ᑕᕝᕙᓂ 
ᒪᓕᒐᓕᐅᖅᑎᐅᓂᐊᖅᑎᓪᓗᖓ, ᑕᕝᕙᓂᓗ ᐅᖃᖅᖢᖓ ᐃᒪᓐᓇᐃᑦᑑᔪᒥᒃ, ᓱᓕᒻᒪᕆᑦᑐᒥᒃ ᐱᓕᕆᓂᐊᖅᐳᖓ 
ᐊᔪᓐᖏᓐᓂᓕᒫᒃᑲ ᐱᓗᖏᑦ, ᐊᒻᒪᓗ ᖃᐅᔨᒪᔭᒃᑲ ᐃᑲᔫᑎᒋᔪᓐᓇᕐᓂᐊᕐᓗᒋᑦ ᒪᓕᒐᓕᐅᖅᑎᐅᔪᓄᑦ ᐃᓅᖃᑎᓐᓄᓪᓗ.  
 
ᐊᓱᐃᓪᓛᒃ ᑕᐃᒪᐃᒻᒪᑦ ᑖᓐᓇ 2004-ᖑᓚᐅᖅᑑᒐᓗᐊᖅ ᑭᓯᐊᓂ ᒫᓐᓇ ᐅᖃᕈᓐᓇᕆᕗᖓᐃᓪᓛᒃ 
ᖁᔭᓐᓇᒦᒻᒪᕆᒃᖢᒋᓪᓗ ᓂᕈᐊᖅᑎᒋᓚᐅᖅᑕᒃᑲ ᐊᓪᓛᓪᓘᓐᓃᑦ ᐅᕙᓐᓂᒃ ᓂᕈᐊᓚᐅᓐᖏᑦᑑᒐᓗᐊᑦ ᑕᒪᓐᓇ 
ᓂᕈᐊᖅᖠᕐᓂᖅ ᓇᓗᓇᐃᑦᑎᐊᓲᖑᒻᒪᑦ ᑭᓇᒧᑦ ᑭᒡᒐᖅᑐᖅᑕᐅᔪᒪᒻᒪᖔᑕ.  
 
ᑕᐃᒃᑯᐊ ᓂᕈᐊᓐᖏᑦᑑᒐᓗᐊᑦ ᐅᕙᓐᓂᒃ ᖁᔭᓐᓇᒦᕐᒥᔭᒃᑲ ᑕᒪᑐᒥᖓ ᒐᕙᒪᖃᕐᓂᕐᒥᑦ ᒫᓐᓇ 
ᐊᐅᓚᑦᑎᕙᓪᓕᐊᓂᖓᓂ ᐃᓕᓴᖅᓯᕙᓪᓕᐊᒻᒪᑕ ᑐᑭᓯᕙᓪᓕᐊᓪᓗᑎᓪᓗ. ᐊᒻᒪᓗ ᓱᓕ ᑖᓐᓇ ᐊᖏᕈᑎᒋᓚᐅᖅᓯᒪᔭᕋ 
ᒫᔅᓯ 2004-ᒥ ᓂᕆᐅᒃᑲᒪ ᓇᒡᒐᔾᔭᐅᓂᐊᖅᑐᒥᒃ ᐊᖏᖅᑎᑕᐅᒃᑲᓐᓂᕐᓂᐊᕐᒪᖔᓐᓂᒃ ᑕᐃᒪᓐᓇ ᐱᓂᐊᕐᓂᕋᖅᓯᒪᔪᒥᒃ 
ᐊᒃᓱᕈᑦᑎᐊᒻᒪᕆᓪᓗᖓ ᑭᒡᒐᖅᑐᖅᑕᒃᑲ ᓲᕐᓗ ᐃᑲᔪᕋᓱᐊᕐᓗᒋᑦ.  
 
ᑖᓐᓇ ᐆᒻᒪᑎᒻᒥᐅᑕᕆᓪᓚᕆᑦᑕᕋ ᐅᖃᓐᖑᐊᑐᐃᓐᓇᖏᑦᑐᖓ ᑭᓯᐊᓂ ᐊᖏᕈᑎᒋᓂᐊᕐᓗᒍ ᑖᓐᓇ 
ᒪᓕᒐᓕᐅᖅᑎᐅᓂᕐᒧᑦ ᑖᓐᓇ ᐊᒃᓱᕈᒻᒪᕆᑦᑐᖓ. ᑕᐃᒪ ᓂᕈᐊᖅᑕᐅᑎᓐᓇᓱᒃᑐᖓ ᑖᒃᑯᐊ ᑐᓴᐅᒪᑎᑦᑎᖃᑦᑕᓚᐅᕐᕋᒪ 
ᓲᕐᓗ ᑖᓐᓇ ᖃᐅᔨᔭᐅᔭᕆᐊᖃᒻᒪᑦ ᐃᒃᐱᒋᔭᐅᔭᕆᐊᖃᒻᒪᑦ ᓱᓕᔪᒃᑯᑦ ᐊᒻᒪᓗ ᐃᒃᐱᓐᓇᓪᓚᕆᑦᑐᒥᒃ ᐃᓅᓯᓕᕆᓂᖅ 
ᓄᓇᕗᒻᒥᐅᓄᑦ ᐊᒥᓱᓄᑦ ᐃᓱᒫᓘᑕᐅᒻᒪᑦ.  

ᑕᒪᒃᑯᐊᓗ ᐅᓇ ᐱᔾᔪᑎᒋᓗᐊᓐᖑᐊᖅᖢᒍ ᒐᕙᒪᒃᑯᑦ ᐃᓅᓯᓕᕆᔨᖁᑎᖏᑦ ᓄᓇᓕᖕᓂ, ᐅᓇ 
ᐊᑲᐃᓪᓕᐅᕈᑕᐅᓂᖅᐹᒻᒪᕆᐅᖃᑦᑕᕐᒪᑦ ᐃᓄᓕᕆᔨᒃᑯᑦ ᒪᓕᒐᖁᑖ, ᓱᕈᓯᕐᓂᒃ ᓴᐳᒻᒥᔭᕈᑕᐅᓇᓱᒃᑑᒐᓗᐊᖅ ᐃᓄᖕᓂᒃ 
ᓱᕋᐃᕙᓪᓕᐊᖔᕐᒪᑦ ᐊᖏᔪᖅᑳᕆᔭᐅᔪᓂᒃ ᑖᓐᓇ ᐊᓯᔾᔨᕆᐊᓕᒃ.  
 
ᑕᕝᕙᓂ ᑭᓯᐊᓂ Cabinet-ᒥ ᐃᓚᐅᑎᓪᓗᖓ ᐅᕝᕙᓘᓐᓂᑦ Cabinet-ᓄᑦ ᑕᒪᒃᑯᓄᖓ ᕿᒥᕐᕈᐊᑦᑎᐊᒃᑲᓂᕐᓗᒍ. 
ᑕᒪᓐᓇ ᓄᖅᑲᕆᐊᖃᓕᖅᑐᖅ ᖃᐅᔨᒫᓂᑦᑐᒍᑦ ᓇᐅᒃᑯᑦ ᐊᑲᐃᓪᓕᐅᕈᑎᖃᒻᒪᖔᑦ. ᒪᓕᒐᖅ ᐱᔾᔪᑎᒋᓪᓗᒍ ᑖᓐᓇ 
ᐊᑲᐃᓕᐅᕈᑕᐅᒻᒪᑦ ᐅᕙᒍᑦ ᑕᕝᕙ ᓂᕈᐊᖅᑕᐅᓯᒪᔪᑎᒍᑦ ᒪᓕᒐᕐᓄᑦ ᐊᓯᔾᔨᑐᔅᓴᐅᑕᐅᒐᑦᑕ ᑕᒪᑐᒧᖓ 
ᐆᒻᒪᑎᒥᐅᑕᕆᕙᕋ ᑕᒪᓐᓇ ᐊᑲᐃᓪᓕᐅᕈᑎ ᐃᓅᓯᕐᒧᑦ ᐋᖅᑭᒍᓐᓇᖅᑐᖅ ᑕᒪᕐᒥᐅᖏᑦᑑᒐᓗᐊᖅ. ᑭᓯᐊᓂ ᒪᓕᒐᖅ 
ᓱᕋᐃᕙᓪᓕᐊᓂᖓ ᑖᓐᓇ ᖃᐅᔨᒫᓂᒃᑲᑦᑎᒍ. 
 
ᐊᕕᒃᑐᖅᓯᒪᔫᔪᑦ ᑕᒫᓂ ᒐᕙᒪᒃᑯᑦ ᐱᓕᕆᐊᕆᕝᕕᖏᓐᓂ ᐊᐅᓚᑕᐅᒻᒪᑕ ᒪᓕᒐᓐᓄᓪᓗ ᐊᑐᐊᒐᓐᓄᓪᓗ. ᐊᒻᒪᓗ 
ᓲᖃᐃᒻᒪ ᐃᖅᑲᓇᐃᔭᖅᑏᑦ ᒪᓕᒃᑎᑦᑎᓇᓱᒋᐊᖃᖃᑦᑕᕐᒪᑕ ᑖᒃᑯᓄᖓ Cabinet-ᑯᓐᓄᓗ ᒪᓕᒐᓕᐅᖅᑎᓄᓪᓗ 
ᒪᓕᒐᓐᖑᖁᔭᐅᔪᓂᑦ. ᑭᓯᐊᓂᑦᑕᐅᖅ ᐊᓯᔾᔨᕋᓱᐊᖅᖢᓂ ᑐᑭᓯᐅᒫᓂᖏᖢᒍ ᓱᓇᑐᐃᓐᓇᖅ ᐱᔭᕆᑐᔪᕈᓘᖕᒪᑦ. 
ᐃᓚᖏᓪᓗ ᖃᐅᔨᒪᑦᑎᐊᒻᒪᕆᒃᐳᖓ ᐃᖅᑲᓇᐃᔭᖅᑎᒋᔭᐅᔪᑦ ᑕᒫᓂ ᐱᕈᖅᓴᓂᑰᖏᑦᑐᑦ ᐃᓄᐃᑦ ᐱᐅᓯᖏᑦᑕ 
ᐃᓕᖅᑯᓯᖏᑦ ᒪᓕᒃᖢᒋᑦ ᐊᔪᕐᓇᑐᖅᓯᐅᖃᑦᑕᕐᒪᑕ ᐱᔮᖅᑯᒨᖏᑦᑑᒐᓗᐊᖅ ᐱᓕᕆᑦᑎᐊᕐᕈᒪᒐᓗᐊᖅᖢᑎᒃ 
ᑐᑭᓯᐅᒪᑦᑎᐊᖏᓐᓂᕐᒥᓄᑦᑕᐅᖅ ᐊᔪᓐᓇᖅᑑᕈᑎᐅᖃᑦᑕᕐᒪᑦ ᐃᓅᔪᓪᓗ ᐊᑲᐃᓪᓕᐅᕈᑕᐅᕙᒃᖢᓂ. ᑕᒪᓐᓇ ᓲᕐᓗ 
ᑲᒪᒋᑦᑎᐊᕐᕆᐊᖃᑦᑕᕗᑦ. 
 
ᑕᒪᒃᑯᐊ ᒐᕙᒪᒃᑯᑦ ᓲᖃᐃᒻᒪ ᒫᓂ ᐋᖅᑭᒃᓯᒪᒐᑦᑕᐃᓛᒃ ᑕᒪᒃᑯᐊ ᒪᓕᒐᓕᐅᖅᑎᐅᕙᑦᑐᑦ Westminister-
ᓂᕋᖅᑕᐅᕙᑦᑐᑦ ᒐᕙᒪᓕᐅᕈᑎᖏᓐᓂᒃ. ᑖᒃᑯᐊ ᓲᕐᓗ ᐋᖅᑭᒃᓯᒪᓲᖑᒻᒪᑕ ᓂᕈᐊᖅᑕᐅᓂᒃᑯᑦ ᑕᒪᒃᑯᐊᓗ ᖃᓄᖅ 
ᐊᑐᕐᓂᐊᑕᑦᑎᓐᓂᒃ ᒪᓕᒐᓕᐅᑎᖅᖢᑕ ᐊᒻᒪᓗ ᖃᓄᖅ ᓂᕆᐅᒋᔭᐅᓕᖅᐱᑕ ᒪᓕᒐᓕᐅᖅᑎᐅᔪᑎᒍᑦ.  
 
ᑕᒪᒃᑯᐊ ᓇᓗᓇᐃᖅᓯᑦᑎᐊᖃᑦᑕᕐᒪᑕ ᑕᒪᓐᓇ ᑕᐃᒪᓐᓇᐃᓕᖓᑎᓪᓗᒍ ᐃᓚᖓᒍᑦ ᑕᒪᓐᓇ ᐃᓅᓪᓗᓂᓕ 
ᐊᑲᐅᓗᐊᕌᓗᖃᑦᑕᖏᒻᒪᑦ ᑕᒪᒃᑯᐊ ᐋᖅᑭᒃᑕᐅᓯᒪᔪᑦ ᑕᑉᐹᓐᖓᑦ ᐊᖏᔪᖅᑳᓂᒃ ᐋᖅᑭᒃᑕᐅᒐᒥᒃ ᑕᐅᓄᖓ 
ᒥᑭᓐᓂᖅᓴᓄᑦ ᐱᓱᑐᐃᓐᓇᖅᑎᓄᑦ, ᐃᓄᑐᐃᓐᓇᕐᓄᑦ ᓲᕐᓗ ᑖᓐᓇ ᑐᓂᔭᐅᓪᓗᓂ.  
 
ᐃᒡᓗᖔᖓᓄᑦ ᐋᖅᑭᒃᓯᒋᐊᖃᑦᑐᒍᑦ ᑕᒪᒃᑯᐊ ᐊᖅᑯᑎᒥ ᐱᓱᒃᑎᑐᐃᓐᓇᐃᑦ ᐊᖏᕐᕋᖃᑦᑎᑐᐃᓐᓇᐃᑦ 
ᐊᑲᐃᓕᐅᕈᑎᖃᖅᑐᑦ ᑕᒃᑯᐊ ᓈᓚᖔᕆᐊᖃᖅᑕᕗᑦ ᑭᓱᒥᒃ ᓂᕆᐅᖕᒪᖔᑕ ᐊᒻᒪᓗ ᒐᕙᒪᐅᔪᑎᒍᑦ ᖃᓄᐃᑦᑐᓂᒃ 
ᐋᖅᑭᒃᓱᐃᓇᔭᕐᒪᖔᑦᑎᓐᓂᒃ ᑖᒃᑯᐊ ᓈᓚᓛᖔᕆᐊᖃᑦᑕᕗᑦ. ᐱᓕᕆᑦᑎᐊᕐᕋᓗᐊᖅᑐᒍᑦ ᑭᓯᐊᓂ ᐋᖅᑭᑕᒃᑎᓐᓂᒃ 
ᑐᓂᓯᓇᓱᖃᑦᑕᓚᐅᕐᓂᑎᓐᓄᑦ ᑕᒪᓐᓇ ᓴᐃᒪᕈᑕᐅᔪᓐᓇᖃᑦᑕᓚᐅᖏᒻᒪᑦ ᐃᓚᖓᒍᑦ. ᑕᒪᓐᓇ ᓲᕐᓗ 
ᐊᓯᔾᔨᕆᐊᖃᖅᑐᖅ. 
 
ᑕᐃᒪᐃᑦᑑᑎᓪᓗᒍ, ᐃᓛᒃ ᐊᒥᓲᒐᓗᐊᖅᑐᑦ ᐅᖃᐅᓯᒃᓴᒃᑲ, ᐅᖃᐅᓯᒃᓴᕆᔪᒪᖅᑲᐅᔭᒃᑲ ᐊᒥᓲᒐᓗᐊᑦ ᑭᓯᐊᓂ ᐅᓇ 
ᐃᓛᒃ ᐃᒃᐱᒋᓗᐊᖑᐊᖅᖢᒍ ᐃᓄᐃᑦ ᐱᐅᓯᖏᑦᑕ ᐃᓕᖅᑯᓯᑦᑎᐊᕙᖓᑦ. ᑖᓐᓇ ᒐᕙᒪᒃᑯᓐᓄᑦ ᐱᓇᓱᐊᕐᓂᐊᕐᕋᑦᑎᒍ. 
ᐃᓕᓇᓱᖕᓂᐊᕈᑎᒍᑦ ᐃᓄᐃᑦ ᖃᐅᔨᒪᔭᑐᖃᖓ ᑖᓐᓇ ᓲᕐᓗ ᑭᓲᖕᒪᖔᑦ ᐊᐱᖅᑯᑕᐅᖏᓐᓇᖃᑦᑕᕐᒪᑦ.  
 
ᐃᒪᓐᓇᓕ ᐅᖃᕈᓐᓇᖅᑐᖓ ᐃᓄᐃᑦ ᐱᐅᓯᖏᑦᑕ ᐃᓕᖅᑯᓯᖏᑦ, ᓲᕐᓗ ᒐᕙᒪᒃᑯᑦ ᐊᑐᐊᒐᖏᓐᓂᒃ ᒪᓕᒐᖏᓐᓂᒃ 
ᐋᖅᑭᒋᐊᖅᔫᒥᒍᑦᑎᒍᑦ ᐃᓄᐃᑦ ᖃᐅᔨᒪᔭᑐᖃᖏᑦ ᒪᓕᒡᓗᒋᑦ. ᑖᓐᓇ ᑕᐃᒫᒃ ᑐᑭᓯᓇᕐᓂᖅᓴᐅᔪᓐᓇᕐᒪᑦ ᐃᓄᐃᑦ 
ᖃᐅᔨᒪᔭᑐᖃᖓ ᓱᓇᐅᒐᓗᐊᕐᒪᒑᑦ ᑖᓐᓇᑑᑎᓪᓗᒍ ᑐᑭᖃᖏᑦᑑᔪᓐᓇᕐᒪᑦ. ᑭᓯᐊᓂ ᑖᓐᓇ ᐃᓄᐃᑦ ᐱᐅᓯᖏᑦᑕ 
ᐃᓕᖅᑯᓯᖏᑦ. ᑖᓐᓇ ᑕᕝᕙ ᓴᓐᖏᔾᔪᑎᒋᔭᕆᐊᖃᕋᑦᑎᒍ.  
 
ᑖᒃᑯᐊ ᒐᕙᒪᒃᑯᑦ ᐱᓕᕆᕙᓪᓕᐊᑎᐊᖅᓯᒪᔪᐊᓗᐃᑦ ᑕᒪᒃᑯᓂᖓ ᐃᖅᑲᓇᐃᔮᒃᓴᓂᒃ ᓄᓇᓕᖕᓄᐊᖅᓯᕙᓪᓕᐊᓪᓗᑎᒃ 
ᓄᓇᓕᖕᓄᑦ ᐊᔾᔨᒌ ᖏᑦᑐᓄᑦ ᑭᓯᐊᓂ ᑕᒪᓐᓇ ᒥᑭᓗᐊᖅᑐᖅ ᓱᓕ. ᓄᓇᕘᑦ ᒐᕙᒪᒃᑯᑦ ᓯᕗᓂᕆᓂᐊᖅᑕᑎᓐᓂ 
ᑕᐅᑐᖅᑰᖅᐸᕋ, ᐱᔪᓐᓇᐅᑎᖏᑦ ᐃᓚᖏᑦ ᑐᓂᔭᐅᔭᕆᐊᓖᑦ ᓄᓇᓕᖕᓄᑦ, ᕼᐋᒻᓚᒋᔭᐅᔪᓄᑦ ᓄᓇᕘᑦ ᒐᕙᒪᒃᑯᖏᑦ 
ᓴᓐᖏᓂᖓᑦᑕ ᐃᓚᖏᑦ ᑐᓂᔭᐅᒃᐸᑕ ᕼᐋᒻᓚᒋᔭᐅᔪᓄᑦ.  

ᕼᐋᒻᓚᒃᑯᑦ ᓲᕐᓗ ᐱᕕᖃᕈᓐᓇᕐᓂᖅᓴᐅᓕᖅᐸᑕ ᓄᓇᖁᑎᒥᓐᓂ ᓄᓇᓖᑦ ᐊᔾᔨᒌᖏᑦᑑᒻᒪᑕ 25-ᖑᓪᓗᑎᒃ ᑕᐃᒪ 
ᐊᔾᔨᒌᓕᒫᕋᓗᖕᒥᒃ ᒪᓕᒐᕐᒥᒃ ᐊᑐᖅᑕᐅᓂᐊᖅᑐᒥᒃ ᐋᖅᑮᔪᓐᓇᖏᓐᓇᑦᑕ ᐊᑲᐃᓕᐅᕈᑎᖃᓐᓂᐊᕐᒪᑦ. 
ᑕᐃᒪᐃᑦᑑᓂᖓᓄᑦ ᑕᐅᑐᖅᑰᑉᐳᖓ ᑕᕝᕗᖓ ᓂᕈᐊᖅᑕᐅᔪᓐᓇᕈᒪ Cabinet-ᒧᑦ.  
 
ᑖᓐᓇ ᕿᒥᕐᕈᖃᑕᐅᔪᒪᓇᔭᖅᐸᕋ ᒐᕙᒪᒃᑰᓪᓗᑕ ᑖᓐᓇ ᐱᔪᓐᓇᓂᖅᐳᑦ ᐃᓚᖓ ᑐᓂᒃᑲᓐᓂᕈᓐᓇᖏᒃᑲᓗᐊᖅᐱᑎᒍ 
ᑕᒪᒃᑯᓄᖓ ᓄᓇᓕᖕᓄᓪᓗ ᐃᓄᑐᐃᓐᓇᓄᕐᓗ. ᐅᓇ ᐊᒃᓱᕈᒻᒪᕆᒃᖢᖓ ᐅᒃᐱᕆᑦᑎᐊᒻᒪᕆᒃᑲᒃᑯ ᑭᓯᐊᓂ 
ᐃᑲᔪᖅᑎᒌᒃᑯᑕᖃᐃ ᓴᓐᖏᒃᑎᒃᑲᓐᓂᕈᓐᓇᓂᐊᖅᑐᒍᑦ.  
 
ᐃᓄᐃᑦ ᐅᖃᐅᓯᖓ ᑕᒪᓐᓇ ᐊᓂᒍᖅᓯᒪᓕᖅᑐᖅ ᒪᓕᒐᓐᖑᖅᓯᒪᓕᖅᑐᕐᓗ ᑕᒪᓐᓇ ᐅᕙᓐᓄᑦ ᐅᐱᒋᔾᔪᑎᒋᓯᒪᔭᕋ 
ᑖᔅᓱᒥᖓ ᓇᐅᑐᖅᓯᑕᐅᑎᓪᓗᖓ ᐃᓕᖅᑯᓯᓕᕆᔨᒃᑯᓐᓄᑦ ᑕᒪᓐᓇ ᐊᓂᒍᖅᑕᐅᔪᓐᓇᓚᐅᕐᒪᑦ ᑕᒪᓐᓇ 
ᖁᕕᐊᓲᑎᒋᓯᒪᔭᕋ.  
 
ᑕᐃᒪᐃᒃᑲᓗᐊᖅᑎᓪᓗᒍ ᑕᒪᒃᑯᐊᑦᑕᐅᖅ ᒪᒃᑯᑦᑐᕗᑦ ᐱᕙᓪᓕᐊᓂᐊᖅᑐᑦ ᑕᒪᒃᑯᐊ ᖃᓄᖅ 
ᐃᑲᔪᖅᐹᓪᓕᕈᓐᓇᕐᒪᖔᑦᑎᒍ ᓯᕗᓂᑦᑎᓐᓂ ᓄᓇᕗᒻᒥᐅᑕᐅᔪᑎᒍᑦ. ᓴᐃᒪᓇᖅᑐᒥᑦ ᐃᓅᓯᖃᕐᓂᐊᕈᑦᑕ ᑕᒪᒃᑯᐊ 
ᐊᑲᐃᓪᓕᐅᕈᑏᑦ ᐊᒥᓱᑦ ᓇᖕᒥᓂᖅ ᑭᓯᐊᓂ ᓇᖕᒥᓂᖅᑖᕆᒍᑦᑎᒍ ᐊᑲᐃᓕᐅᕈᑎᕗᑦ ᓇᖕᒥᓂᕆᔪᓐᓇᖅᓯᓗᒍ ᑕᐃᒪ 
ᑕᒪᒃᑯᐊ ᐋᖅᑭᐹᓪᓕᕈᑎᒃᓴᓂᑦ ᕿᒥᕐᕈᓇᑦᑎᐊᕈᓐᓇᓂᖅᓴᐅᓂᐊᕋᑦᑕ.  
 
ᑕᒪᒃᑯᐊ ᐊᑲᐃᓕᐅᕈᑏᑦ ᐊᖅᑯᓵᖃᑦᑕᖅᑐᑦ ᐅᕙᑦᑎᓐᓄᑦ ᐊᖅᑯᓵᖏᓐᓇᐅᔭᖅᑐᑦ ᖃᐅᑕᒫᑦ ᓱᕐᓗ 
ᐸᓯᔭᐅᔾᔪᑎᒋᑦᑕᐃᓕᒪᒍᑦᑎᒍ ᐅᕝᕙᓘᓐᓃᑦ ᓇᖕᒥᓂᕆᒐᓱᓐᖏᒍᑦᑎᒍ ᐋᖅᑭᔾᔮᖏᓐᓇᑦᑕ ᓱᕐᓗ ᐊᓚᙳᐊᖅᑐᑐᑦ 
ᐊᑲᐃᓕᐅᕈᑎᓄᑦ ᑕᐃᒪᐃᑐᐃᓐᓇᓂᐊᕈᑦᑕ. ᐊᑲᐃᓕᐅᕈᑎᒋᔭᕗᑦ ᑕᒪᒃᑯᐊ ᑭᓯᐊᓂ ᑲᒪᒋᑦᑎᐊᒻᒪᕆᓪᓗᒋᑦ 
ᐅᖃᐅᓯᕆᕙᒋᒡᓗᒋᓪᓗ.  
 
ᑖᒃᑯᓇᓂᑦ ᑭᓯᐊᓂ Cabinet Minister-ᑑᔪᑦ ᐃᓗᐊᓐᓂ ᑕᕝᕙᓂ ᑕᒪᒃᑯᓂᖓ ᐱᕙᓪᓕᐊᓂᐊᖅᑎᓪᓗᒋᑦ 
ᓯᕗᓂᒃᓴᓕᐅᑦᑎᐊᕋᓱᐊᖅᑐᓄᑦ ᓄᓇᕗᒻᒧᑦ ᑖᒃᑯᓄᖓ ᐃᓚᐅᔪᒪᕗᖓ, ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᒃ 
ᓂᕈᐊᕐᓂᐊᖅᑐᓂᑦ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᓐᓄᕌᖃᑏᒃ ᑕᐹᖅᔫᒃ. ᑕᐃᒪ ᐅᖃᓪᓚᒃᑎᓐᓂᐊᓕᕐᒥᔭᕋ ᒥᔅᑕ ᑕᑉᑑᓇ. 
 
ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓯᕗᓪᓕᖅᐹᒥ ᖁᕐᓗᖅᑐᒥᐅᑕᓂᑦ ᐃᑲᔪᖅᑐᑦ ᑕᒪᑐᒧᖓ 
ᖁᔭᒋᒍᒪᔭᒃᑲ ᒪᓕᒐᓕᐅᖅᑎᓪᓗ ᐊᒻᒪ ᐊᐃᑉᐸᕋᓗ, ᖁᕐᓗᖅᑐᒦᑦᑐᖅ ᓱᓕ, ᖁᔭᒋᔪᒪᔭᒃᑲ ᑕᒪᐃᑕ ᐃᓚᒃᑲᓗ 
ᖁᕐᓗᖅᑐᒥ.  
 
ᐅᑉᓗᒥ ᖁᕕᐊᓇᖅᑐᖅ ᐃᓚᐅᒐᒪ ᑕᕝᕙᓂ. ᐅᓇᑦᑕᐅᖅ ᒥᔅᑕ ᑐᑐ ᖁᔭᒋᔪᒪᒐᒪ ᑎᒃᑯᐊᕐᒪᖓ ᓯᕗᓕᖅᑎᒃᓴᓄᑦ 
ᑕᖅᑲᒧᖓ. ᓇᐃᑦᑐᒥᒃ ᐅᓂᒃᑳᕈᒪᔪᖓ ᐅᕙᒻᓂᒃ ᑖᒃᑯᓄᖓ ᐅᕙᒻᒥᓂᒃ ᐃᓕᓯᒪᖏᑦᑐᓄᑦ. ᐅᓪᕙᓗ ᖃᓄᑭᐊᖅ 
ᑭᕝᒐᓪᑐᕐᓂᐊᖅᑕᕋ ᑭᕝᒐᓪᑐᕐᓂᐊᖅᑕᓯ ᓄᓇᕗᒻᒥᐅᓂ. 
 
ᐃᓅᓯᒪᔪᖓ ᐸᒥᖅᑕᐅᓯᒪᔪᖓᓗ ᕿᑎᕐᒥᐅᓂᑦ. ᑕᐅᕙᓂᓗ ᓴᕙᒃᐸᒃᑐᖓ ᕿᑎᕐᒥᐅᓂ. ᒪᓕᒐᓕᐅᖅᑐᑦ (ᑐᓵᔨᑎᒎᑦ) 
ᑖᒃᑯᐊᑦᑕᐅᖅ ᒪᓕᒐᓕᐅᖅᑎᐅᖃᑎᑎᒍᑦ ᐊᐅᓪᓚᓚᐅᖅᓯᒪᒻᒥᒐᒪ ᐃᓅᕕᒻᒧᑦ ᐃᓕᓐᓂᐊᕆᐊᖅᑐᖓ 
ᐃᓕᓐᓂᐊᕐᕕᑦᑕᖃᖅᑎᓐᓇᒍ ᖁᕐᓗᖅᑑᒥ.  
 
ᑕᐃᒪ ᖁᓕᓂ ᐃᖅᑲᓇᐃᔭᖅᓯᒪᔪᖓ ᑕᐅᕙᓂ ᐅᐊᓕᓂᕐᒥᑦ ᐃᒪᖓᓂ. ᖁᕕᐊᓱᑦᑐᖓᓕ ᐅᐱᒍᓱᑦᑐᖓ 
ᐃᖅᑲᓇᐃᔭᖅᑎᐅᓚᐅᖅᑐᑦ ᖃᐅᔨᒪᔭᐅᓚᐅᖅᑐᑦ ᐃᓄᐃᑦ ᐃᑰᑕᖅᑎᑑᓪᓗᑎᑦ ᑖᓐᓇ ᐱᕚᓪᓕᕈᑕᒻᒪᕆᐋᓘᓚᐅᖅᓯᒪᔪᖅ 
ᐃᓄᓐᓂ ᖁᕐᓗᖅᑑᒥ. ᑕᐃᒃᑯᐊ ᒪᑐᓯᒪᓕᖅᑎᓪᓗᒋᑦ ᑕᐃᔅᓱᒪᓂ ᐅᔭᕋᓐᓂᐊᕐᓂᐅᔪᖅ ᐱᒻᒪᕆᐅᓗᐊᓚᐅᖅᑎᓐᓇᒍ 
ᑭᖑᓪᓕᕐᒥ ᐃᖅᑲᓇᐃᔭᕐᕕᒋᓕᓚᐅᖅᓯᒪᔭᕋ.  
 
ᐃᖅᑲᓇᐃᔭᖅᑐᑕ ᐅᔭᕋᓐᓂᐊᕐᕕᐅᔪᒥ ᐱᔭᕇᓚᐅᖅᓯᒪᔪᖓ ᓄᓇᓯᐅᑎᓕᕆᓂᕐᒧᑦ ᐊᒻᒪᓗ ᓇᒥᑐᐃᓐᓇᖅ ᑲᓇᑕᒥ 
ᐃᖅᑲᓇᐃᔭᕈᓐᓇᐅᑎᑖᖅᑐᖓ ᓇᓗᓇᐃᒃᑯᑕᕐᒥᑦ. ᑭᖑᓂᐊᒍᓪᓕ ᐃᓕᓐᓂᐊᕆᐊᒃᑲᓐᓂᓕᓚᐅᕐᒥᔪᖓ ᓄᓇᕗᒻᒥ 
ᓯᓚᑦᑐᓴᕐᕕᒻᒥ ᐊᖓᔪᖅᑳᖑᓂᕐᒧᑦ ᐃᓕᓐᓂᐊᖅᑐᖓ ᐊᒻᒪᓗ ᑭᓇᐅᔭᓕᕆᓂᕐᒧᑦ ᐊᒻᒪᓗ ᑲᒪᓂᕐᒧᑦ 



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  

ᐃᖅᑲᓇᐃᔭᖅᑐᓕᕆᓂᕐᒧᑦ. ᐱᔭᕇᕋᒪ ᑕᕝᕙᓂ ᓯᓚᑦᑐᓴᕐᕕᒻᒥ ᐅᕙᓐᓂᒃ ᐅᑉᐱᕆᔫᒥᓕᓚᐅᖅᓯᒪᒐᒪ ᓄᓇᑦᑎᓐᓂ 
ᓂᕈᐊᖅᑕᐅᓇᓱᑦᑐᖓ ᕼᐊᒪᓚᒃᑯᓐᓄᑦ ᓂᕈᐊᖅᑕᐅᓇᓱᓯᓚᐅᖅᓯᒪᔪᖓ, 1999ᒥᓂᑦ 2004ᒧᑦ ᑲᑎᒪᔨᐅᓚᐅᖅᑐᖓ 
ᕼᐊᒪᓚᒃᑯᓐᓄᑦ ᑐᖏᓕᕆᔭᐅᓪᓗᖓᓗ ᒪᐃᔭᒧᑦ. 
 
2000-ᖑᓕᖅᑎᓪᓗᒍ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᑦ ᑎᒃᑯᐊᖅᓯᓚᐅᖅᑐᑦ ᐊᐅᓚᑦᑎᔨᐅᓂᐊᕐᓗᖓ ᒥᔅᑕ 
ᐲᑕᓴᓐ ᒪᓕᒐᓕᐅᖅᑎᐅᖃᑎᒋᔭᕋ ᐊᒃᓱᐊᓗᒃ ᑕᐃᔅᓱᒥᖓ ᐱᐅᒋᔭᖓ ᐊᒻᒪᑦᑕᐅᖅ ᓄᓇᕗᒥ Development 
Corporation-ᑯᓐᓄᑦ ᑕᕝᕙᖓᑦ ᓂᕈᐊᖅᑕᐅᓕᓚᐅᖅᑐᖓ ᒪᓕᒐᓕᐅᖅᑎᖑᕐᓂᐊᓕᖅᑐᖓ. 
 
ᑕᒪᒃᑯᑎᒎᓇ ᖃᐅᔨᒪᓂᕆᔭᒃᑯᑦ ᐃᓚᖏᑦ ᖁᕕᐊᓇᖏᑲᐃᓐᓇᖅᑑᒐᓗᐊᖅ ᐃᓚᖓᒍᑦ, ᐃᓚᖓᒍᓪᓗ 
ᖁᕕᐊᓇᖅᑐᐊᓗᕙᑦᑐᑎᒃ ᐃᑲᔪᕐᓂᖃᕈᓐᓇᖅᑐᑦ, ᐃᓄᖁᑎᒋᔭᓄᑦ ᐊᒻᒪᓗ ᓄᓇᖅᑲᑎᒋᔭᕐᓄᑦ. ᑖᒃᑯᐊ ᐱᖓᔪᐊᓐᓂ 
ᒪᓕᒐᓕᐅᖅᑎᐅᔪᑦ ᐊᒥᓱᓂᒃ ᐱᔭᔅᓴᖃᖃᑦᑕᕐᓂᐊᕐᖓᑕ ᐊᔅᓱᕈᕈᑎᖃᕐᓗᑎᒃ ᐅᕙᖓᑦᑕᐅᖅ ᐃᖅᑲᓇᐃᔮᒃᑯᑦ 
ᖃᐅᔨᖃᑦᑕᖅᓯᒪᔭᒃᑲ ᓄᓇᓕᓐᓂ ᐊᕕᒃᑐᖅᓯᒪᔪᓂ ᑭᓯᐊᓂ ᐊᖏᓂᖅᓴᒧᑦ ᑐᕌᖓᓂᐊᖅᑐᑦ. 
 
ᓂᕈᐊᖅᑕᐅᕋᑕᕐᓂᑯᒐᓗᐊᖅᑐᖓ ᑕᕝᕗᖓᓗ ᓄᑖᖑᓪᓗᖓ, ᖁᓚᖏᑦᑎᐊᖅᑐᖓ ᑕᐃᒃᑯᐊ ᒥᓂᔅᑕᐅᓂᐊᖅᑐᑦ 
ᐊᒡᕕᐊᕈᑎᖃᖃᑦᑕᓂᐊᖅᑑᒐᓗᐊᑦ ᑭᓯᐊᓂ ᐱᔭᕇᕈᓐᓇᖃᑦᑕᓂᐊᖅᑐᑦ. ᑖᒃᑯᐊ ᐊᑲᐅᖏᓕᐅᕈᑕᐅᔪᑦ ᐊᕝᕙᖅᑯᑕᐅᔪᑦ 
ᑲᒪᒋᔭᕆᐊᖃᖅᑕᕗᑦ ᖄᖏᕐᓗᒋᓪᓗ. ᐱᕙᓪᓕᐊᓂᖃᕐᓂᐊᕈᑦᑕ ᓄᓇᕗᒻᒥᐅᑦ ᓄᓇᕗᒻᒧᑦ ᑭᒡᒐᑐᕐᓗᒋᑦ 
ᓄᓇᖃᖅᑐᓕᒫᑦ ᐊᔾᔨᒌᒥᑦ ᑲᒪᒋᓗᒋᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑕᑉᑑᓇ. ᑕᓐᓇ ᐅᖃᓪᓚᖁᓕᕐᒥᔭᕋ ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑕᖅ. ᐃᒃᓯᕙᐅᑕᐅᑏᓐᓇᕐᓂᐊᕋᒃᑭᑦ ᐅᖃᖅᑎᐅᖏᓐᓇᓂᐊᖅᑐᐊᓘᓕᕋᕕᑦ.  
 
ᐃᒃᓯᕙᐅᑕᖅ, ᓯᕗᓕᖅᑏ, ᒪᓕᒐᓕᐅᖅᑎᐅᖃᑎᒃᑲ, ᒫᓐᓇ ᓯᕗᓪᓕᖅᐹᒥ ᖁᔭᓐᓇᒦᕈᒪᔭᕋ ᓴᓪᓕᕐᒥ ᒪᓕᒐᓕᐅᖅᑎᐅᔪᖅ 
ᓂᕈᐊᒐᔅᓴᓕᐅᖃᐅᒻᒪᑦ ᐅᕙᓐᓄᑦ. ᑕᐃᒪ ᐊᒥᓲᓪᓗᑕ ᐃᓕᓯᓐᓄᑦ ᑐᕚᕆᔭᐅᔪᒪᒐᑦᑕ ᐅᑉᐱᕆᔭᐅᑦᑎᐊᕈᒪᓪᓗᑕᓗ 
ᒥᓂᔅᑕᐅᓂᕐᒧᑦ ᑲᑎᒪᔨᐅᑎᓪᓗᖓ, ᖃᐅᔨᒪᓂᖃᖅᑐᖓ ᐃᓱᒪᖃᖅᑐᖓᓗ ᑕᒃᑯᓄᖓ ᒥᓂᔅᑕᓄᑦ ᐊᕐᕌᒍᓄᑦ 9ᓄᑦ 
ᐊᔅᓱᕈᑦᑎᐊᖅᑐᖓ ᒪᓕᒐᓕᐅᖅᑎᐅᖃᑦᑕᖅᑐᖓ. 
 
ᒪᓕᒐᓕᐅᖅᑎᐅᓯᒪᓪᓗᖓ ᓯᕗᓪᓕᖅᐹᒥ ᐊᐃᑉᐸᖓᓂᓪᓗ ᑕᐃᒪ ᖃᐅᔨᒪᔭᐅᖃᑦᑕᓕᕋᒪ ᐃᒫᒃ 
ᓵᑕᑦᓴᐅᔭᕆᐊᖃᕐᓂᖏᓐᓂ ᒪᑐᐃᖓᔭᕆᐊᖃᕐᓂᖏᓐᓂ ᒐᕙᒪᒃᑯᑦ ᐊᒻᒪᓗ ᑕᒪᒃᑯᐊ ᓴᐳᑎᑦᑎᐊᖅᑐᒋᑦ ᓂᕈᐊᖅᑎᒃᑲ 
ᓄᓇᕗᒻᒥᐅᓗ ᑕᐃᒪᓗ ᐅᐱᒍᓱᒃᓯᒪᕗᖓ ᑕᕝᕙᓃᒋᐊᒃᓴᖅ ᑕᒃᑯᐊ ᓂᕈᐊᖅᑎᒋᓯᒪᔭᒃᑲ ᐊᖏᖅᓯᒪᒻᒪᑕ 
ᑭᒡᒐᖅᑐᐃᔨᖃᕈᒪᒻᒪᑕ ᐱᖓᔪᒋᓕᖅᑕᖓᓐᓂ ᐊᔅᓱᐊᓗᒃ ᖁᔭᒋᔭᒃᑲ ᑖᔅᓱᒧᖓ. 
 
ᒪᓕᒐᓕᐅᖅᑎᑐᐃᓐᓇᐅᓪᓗᖓ ᑕᕝᕙᓂ ᐃᓕᒍᓐᓇᖅᓯᓯᒪᒐᒪ ᖃᓄᑎᒋ ᒪᑐᐃᖓᔭᕆᐊᖃᕐᓂᖏᓐᓂᒃ ᐊᒻᒪ 
ᓈᓚᒋᐊᖃᕐᓂᖏᓐᓂ ᒥᓂᔅᑕᐅᔪᑦ. ᖃᐅᔨᒪᓪᓗᖓᓗ ᒪᓕᒐᓕᐅᖅᑏᑦ ᓴᖅᑮᒍᓐᓇᖅᑐᑦ ᐃᓱᒪᒃᓴᑦᑎᐊᕚᓗᓐᓂᑦ 
ᑐᑭᒧᐊᒍᑎᒋᓂᐊᖅᑕᖏᓐᓂᒃ ᑐᓂᓯᒍᓐᓇᖅᑐᑦ ᑕᕝᕙᓂ ᓄᓇᕗᒻᒥ. 
 
ᐱᖓᔪᐊᓐᓂ ᒪᓕᒐᓕᐅᖅᑎᓂ, ᐃᑲᔪᖃᑦᑕᕈᒪᓕᕋᒪ ᑕᒫᖓᖔᖅ ᒫᓂᖔᕐᓗᖓ. ᐱᖓᔪᐊᓐᓂ ᒪᓕᒐᓕᐅᖅᑎᐅᔪᑦ 
ᐊᔅᓱᕈᕐᓇᖅᑐᓂ ᐊᖅᑯᓵᖅᓯᖃᑦᑕᓂᐊᖅᑐᑦ ᖃᐅᔨᒪᓂᕋ ᒪᓕᓪᓗᒍ ᐱᔪᓐᓇᖅᑐᒋᒐᒪ ᐱᐅᔪᒥᒃ ᓈᒻᒪᑦᑐᒥᒃ ᑕᕝᕙᓂ 
ᒥᓂᔅᑕᐅᖃᑕᐅᑎᓪᓗᖓ. ᐋᖅᑮᔭᕆᐊᖃᖅᑐᒍᑦ ᑮᓇᐅᔭᓕᐅᕈᑎᒃᓴᐅᔪᒥᒃ ᐃᑲᔪᕈᑎᑉᐹᓪᓕᕐᓂᐊᖅᑐᒥᒃ ᐃᓚᑦᑎᓐᓄᑦ, 
ᓄᓇᑦᑎᓐᓄᑦ. 
 
ᐋᔩᖃᑎᒌᒋᐊᕆᐊᖃᖅᑐᒍᑦ ᓱᓕᑦᑎᐊᕐᓗᑕ ᒐᕙᒪᑐᖃᒃᑯᓐᓄᑦ ᐊᑐᕐᓗᒋᑦ ᑖᒃᑯᐊ ᓄᓇᕗᒻᒥ ᑭᓐᖒᒪᔭᖏᑦ ᐃᒻᒥᓂᒃ 
ᒪᑭᒪᒍᓐᓇᖅᓯᓂᐊᕐᖓᑕ, ᓲᕐᓗ ᑮᓇᐅᔭᑎᒍᑦ ᐊᖏᖃᑎᒌᒍᑕᐅᔪᑦ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓕᐊᖑᔪᓄᓪᓗ 
ᑲᑐᔾᔨᖃᑎᓂᒃ. ᐊᒻᒪᓗ ᑭᖑᑉᐸᒍᓐᓇᕐᓂᖅ, ᐃᖃᓗᒍᓐᓇᕐᓂᕐᒥ ᐊᓯᖏᓐᓂᑦ ᐱᑎᑕᐅᒍᓐᓇᕐᓗᑕ, ᑖᒃᑯᐊᓗ ᐊᓯᖏᓪᓕ 
ᐃᓕᓐᖓᔭᐅᑦᑎᐊᓕᕐᖓᑕ. ᑭᓯᐊᓂᓕ ᓄᓇᕗᒻᒥ ᐱᔪᓐᓇᖅᓯᕚᓪᓕᕈᓐᓇᕋᔭᕋᑦᑕ ᑮᓇᐅᔭᓕᐅᕈᑎᔅᓴᐅᔪᓂᒃ 
ᓴᓇᔾᔪᑎᔅᓴᑲᓐᓂᐅᔪᓂᒃ ᐊᕕᑦᑐᖅᓯᒪᔪᓂᒃ ᓄᓇᓕᓐᓂ ᐊᒻᒪᓗ ᐱᖁᑎᕐᔪᐊᖑᔪᓂᒃ. 

ᐊᒻᒪᓗ ᓴᓐᖏᓂᖅᑖᖅᑎᑕᐅᓂᕐᒧᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ ᐱᖃᓯᐅᔾᔨᓯᒪᓐᖏᒻᒪᑦ ᓄᓇᕗᒻᒥ ᑖᓐᓇ 
ᑲᔪᓯᑦᑎᐊᕈᑎᒋᔪᓐᓇᕋᔭᕋᑦᑎᒍ ᐃᑲᔪᖅᑐᖅᑕᐅᓗᑕ ᐊᒻᒪᓗ ᒐᕙᒪᐅᔪᓕᒫᓂᒃ ᖃᐅᔨᒪᑦᑎᐊᕆᐊᖃᖅᑦᑐᒍᑦ 
ᐊᑲᐅᔪᒦᑦᑎᐊᕋᓗᐊᕐᒪᖔᑕ ᑕᒪᐅᖓ ᑕᕝᕗᖓ ᐃᓚᓕᐅᑎᖃᑕᐅᓂᐊᖅᑎᓪᓗᑕ ᒐᕙᒪᑐᖃᒃᑯᓐᓄᑦ. 
 
ᐃᓅᓚᐅᖅᓯᒪᔪᖓ ᑲᖏᖅᖠᓂᕐᒥ ᐃᓕᓐᓂᐊᖅᑐᖓ ᑰᔾᔪᐊᕌᓗᒃ, ᔭᓗᓇᐃᕝ, ᖃᓪᓗᓈᓂᓗ 
ᐃᓕᓐᓂᐊᑲᓐᓂᖅᓯᒪᓪᓗᖓ ᕗᐊᑦ ᓯᒥᑦ, ᓵᔅᑲᑑᓐᒥ. ᐃᖅᑲᓇᐃᔭᕆᐅᓕᓚᐅᖅᓯᒪᔪᖓ ᐱᓐᖑᐊᖅᑐᓕᕆᔨᐅᓪᓗᖓ 
ᐊᕐᕕᐊᓂ, ᓄᓇᕗᒻᒧ ᐅᑎᓕᓚᐅᖅᓯᒪᓪᓗᖓ ᕿᑐᕐᖓᒃᑲ ᐃᓅᓯᖃᑦᑎᐊᓂᖅᓴᐅᖁᓪᓗᒋᑦ. 
ᒪᓕᒐᓕᐅᖅᑎᕈᕋᓱᓕᓚᐅᖅᑐᖓ ᓄᓇᕗᒻᒥᐅᓄᑦ ᐃᓅᓯᖃᑦᑎᐊᖁᔨᓪᓗᖓ.  
 
ᐱᓕᕆᖃᑦᑕᖅᓯᒪᔪᖓ ᐊᐅᓚᑦᑎᔨᐅᓪᓗᖓᓗ ᓄᓇᑦᓯᐊᕐᒥ ᑯᐊᐸᒃᑯᑦ ᐱᓕᕆᓂᕐᒧᑦ ᑲᑎᒪᔨᖏᓐᓄᑦ ᐊᒻᒪᓗ 
ᑯᐊᐸᐅᔪᓂᒃ ᐹᓪᓕ ᑯᐊᑉ ᐊᕐᕕᐊᓂ, ᑭᓴᕐᕕᒃ ᑯᐊᑉ, ᕼᐋᒻᒪᓚᒃᑯᓄᓪᓗ ᑲᑎᒪᔨᐅᓚᐅᖅᓯᒪᒋᓪᓗᖓ ᑲᖏᖅᖠᓂᕐᒥ 
ᒥᔅᑕ ᑯᓱᒐᕐᓗ. ᑲᑎᒪᔨᐅᓚᐅᖅᓯᒪᒻᒥᔪᖓ ᐊᐅᓚᑦᑎᔨᓄᑦ ᑲᑎᒪᔨᐅᓪᓗᖓ ᐅᑭᐅᖅᑕᖅᑐᒥ ᐱᓐᖑᐊᖅᑐᓕᕆᔨᒃᑯᓐᓄᑦ. 
 
ᑮᓇᐅᔭᓂᒃ ᖃᐅᔨᒪᓂᕆᔭᕋ ᐃᖅᑲᓇᐃᔭᖅᓯᒪᓪᓗᖓ ᑮᓇᐅᔭᓕᕆᓪᓗᖓ ᓄᓇᑦᑎᐊᑉ ᒐᕙᒪᒃᑯᖏᓐᓂᑦ ᐊᓪᓚᕝᕕᖓᓂ 
ᑮᓇᐅᔭᓕᕆᔨᒃᑯᖏᓐᓄᑦ. ᖃᐅᔨᖃᑦᑕᖅᓯᒪᒋᓪᓗᖓ ᑲᒪᓪᓗᖓ ᒥᑭᔪᓂᒃ ᐱᓕᕆᕕᐅᔪᓂᑦ ᑲᖏᖅᖠᓂᕐᒥ ᐊᒻᒪ 
ᐃᖃᓗᓐᓂ. 
 
ᖃᐅᔨᒪᓪᓗᖓᓗ ᑕᒪᒃᑯᓂᖓ ᐊᒃᓱᕈᕐᓇᐅᑎᒋᔭᐅᕙᑦᑐᓂᒃ ᐃᖅᑲᓇᐃᔭᖅᑎᑦᑎᔪᓂᒃ ᐊᒻᒪᓗ ᐃᖅᑲᓇᐃᔭᖅᑐᓂᒃ 
ᐃᓚᒌᓂᒃ. ᓄᓇᑦᓯᐊᕐᒥ ᐃᓪᓗᓕᕆᔨᕐᔪᐊᒃᑯᓐᓄᑦ ᐃᖅᑲᓇᐃᔭᓚᐅᖅᓯᒪᔪᖓ ᐊᐅᓚᑦᑎᔨᒧᑦ ᐃᑲᔪᖅᑎᐅᓪᓗᖓ, 
ᕿᑭᖅᑖᓗᒻᒥ ᓂᕈᐊᖅᑕᐅᓚᐅᖅᑎᓐᓇᖓ ᓯᕗᓪᓕᖅᐹᒧᑦ ᒪᓕᒐᓕᐅᖅᑎᓄᑦ. 
 
ᑕᒪᒃᑯᐊ ᐊᐅᓚᑦᑎᓂᕐᒧᑦ ᖃᐅᔨᒪᓂᕆᔭᒃᑲ ᐅᑉᐱᕈᓱᑦᑐᖓ ᐊᑑᑎᖃᑦᑎᐊᕋᔭᕐᖓᑕ ᒥᓂᔅᑕᐅᑎᓪᓗᖓ 
ᐅᖃᖃᑎᒌᓐᓂᐅᔪᓂᒃ. ᒥᓂᔅᑕᐅᔪᐃᑦ ᐊᒃᓱᕈᓕᕋᐃᒻᒪᑕ ᐃᓱᒪᓕᐅᕆᐊᖃᖅᑐᑎᒃ ᑖᒃᑯᐊ ᐃᓱᒪᓕᐅᕈᑕᐅᔪᑦ ᑕᒪᒃᑯᐊ 
ᑭᐅᔭᕆᐊᖃᖅᑐᑦ ᐃᓄᖁᑎᑦᑕ ᑭᓐᖒᒪᔭᖏᓐᓂᑦ ᓯᕗᓪᓕᐅᔾᔭᐅᔭᕆᐊᖃᕐᓗᑎᒃ. ᐅᑉᐱᕈᓱᑦᑎᐊᕋᒪ ᐃᓄᐃᑦ 
ᓯᕗᓪᓕᐅᑎᒋᐊᖃᕋᑦᑎᒍ ᑕᐃᒫᒃ ᑕᕝᕙ ᑖᒃᑯᓇᓐᖓᐃᓐᓇᖅ ᐅᕙᓃᑎᑕᐅᒐᑦᑕ. 
 
ᐊᒻᒪᓗ ᖃᐅᔨᒪᑦᑎᐊᕆᐊᖃᖅᑐᒍᑦ ᒐᕙᒪᒃᑯᑦ ᓵᑕᔅᓴᐅᒋᐊᖃᖅᑐᑦ ᒪᑐᐃᖓᑦᑎᐊᕐᓗᑎᒃ ᐃᓄᐃᑦ ᑐᑭᓯᐅᒪᓂᐊᕐᒪᑕ 
ᒐᕙᒪᒃᑯᖏᑦ ᖃᓄᐃᓕᐅᓕᕐᒪᖔᑕ. ᐊᒻᒪᓗ ᓱᓕᔪᖅᓴᓕᒃᑲᓐᓂᕆᐊᖃᖅᑐᑦ ᒪᑐᐃᖓᑦᑎᐊᕆᐊᖃᕐᓂᖏᓐᓂᑦ 
ᒐᕙᒪᒃᑯᖏᑕ ᐃᔨᕋᖅᑐᕆᐊᖃᓐᖏᓐᓂᖏᓐᓂᑦ, ᐅᑉᐱᕈᓱᑦᑐᖓ ᒥᓂᔅᑕᐅᔪᖅ ᐃᓕᒌᒋᐊᖃᖅᑐᑦ ᐊᒻᒪᓗ ᒥᓂᔅᑕᐅᔪᑦ 
ᐊᓯᐊᑕ ᐱᓕᕆᕕᖓᑕ ᐅᖓᑎᒃᑲᓐᓂᐊᓄᑦ ᐱᓕᕆᖃᑦᑕᕆᐊᖃᕐᓂᐊᕐᒥᔪᑦ ᑕᒪᒃᑯᐊ ᓇᓕᒧᑦᑎᑕᐅᒐᓗᐊᕐᒪᖔᑕ 
ᐃᓕᖅᑯᓯᐅᔪᑦ ᐅᑉᐱᕆᔭᕗᑦ ᐃᓕᖅᑯᓯᕆᔭᕗᓪᓗ ᐊᒻᒪᓗ ᒫᓐᓇᐅᓕᖅᑐᖅ ᒐᕙᒪᒃᑯᓐᓂᑦ ᐊᐅᓚᑦᑎᓂᐅᕙᑦᑐᑦ. 
 
ᐊᒻᒪᓗᑦᑕᐅᖅ ᓄᓇᕗᑦ ᒐᕙᒪᒃᑯᖏᑦ ᒪᑐᐃᖓᑦᑎᐊᕆᐊᖃᓕᖅᑐᑦ ᐃᓕᕋᒋᔭᐅᓐᖏᓪᓗᓂ ᓈᓚᒍᓐᓇᕐᓗᓂ, 
ᒪᑐᐃᖓᓗᓂ, ᐊᔾᔨᒌᑎᑦᑎᓗᓂ. ᒪᓕᒐᓕᐅᖅᑏᑦ ᓄᓇᕗᒻᒥᐅᓪᓗ ᓱᓕᔪᓂᒃ ᑐᓴᕆᐊᖃᕐᒪᑕ. ᓂᕈᐊᖅᑕᐅᒍᒪ 
ᒥᓂᔅᑕᐅᔪᒧᑦ ᑕᐃᒪᐃᑎᑦᑏᓐᓇᕋᓱᓐᓂᐊᖅᑐᖓ.  
 
ᒪᑐᒐ ᒪᑐᐃᖓᐃᓐᓇᕐᓂᐊᖅᑐᖅ ᐊᒻᒪᓗ ᑭᓱᑐᐃᓐᓇᑦᑎᐊᓂᒃ ᐅᖃᖃᑎᖃᕈᓐᓇᖃᑦᑕᓂᐊᖅᑐᖓ ᓴᖅᑭᑕᐅᔪᓂᒃ 
ᒪᓕᒐᓕᐅᕐᕕᒻᒥ. ᐊᒻᒪᓗ ᐊᐅᓚᓂᖃᕐᓂᐊᖅᐳᖓ ᐊᔾᔨᒌᒥᒃ ᒪᑐᐃᖓᑦᑎᐊᕐᓗᖓ ᓵᑕᔅᓴᐅᓗᖓᓗ. 
 
ᑲᑐᔾᔨᖃᑎᒌᒋᐊᖃᕋᑦᑕ ᐊᒻᒪᓗ ᐊᓯᖏᓐᓂᑦ ᑎᒥᐅᔪᓂᒃ ᓲᕐᓗ ᒐᕙᒪᑐᖃᒃᑯᑦ, ᓄᓇᓕᓐᓂ ᕼᐊᒻᒪᓚᐅᔪᑦ, ᓄᓇᕗᒻᒥ 
ᑐᓐᖓᕕᒃᑯᑦ, ᐊᓯᖏᓪᓗ ᐃᓄᐃᑦ ᑲᑎᔾᔨᖃᑎᒌᖏᑦ ᑲᑐᔾᔨᖃᑎᒋᓂᐊᕋᑦᑎᒍ ᑕᒪᒃᑯᓂᖓ ᑲᒪᓇᓱᑦᑎᓪᓗᑕ 
ᐊᔅᓱᕈᕈᑕᐅᔪᓂᑦ ᐊᖅᑯᓵᖃᑦᑕᓂᐊᖅᑕᑎᓐᓂ.  
 
ᖃᐅᔨᒪᔪᖓ ᒪᓕᒐᓕᐅᖅᑎᑐᐃᓐᓇᐅᓪᓗᓂ ᖃᓄᐃᒻᒪᖔᑦ. ᑖᒃᑯᐊᓕ ᐊᐅᓚᑦᑎᔨᐅᔪᑦ ᐃᖅᑲᐅᒪᒋᐊᓖᑦ ᑭᓯᐊᓂ 
ᐃᑲᔪᖅᑐᑕᐅᑦᑎᐊᖅᑲᑕ ᒥᓂᔅᑕᐅᒍᓐᓇᕐᖓᑕ ᒪᓕᒐᓕᐅᖅᑎᑐᐃᓐᓇᕐᓄᑦ. ᖁᓚᕐᓇᐃᖅᓯᒍᒪᔪᖓ ᐃᓕᔅᓯᓐᓂ 
ᒥᓂᔅᑕᐅᓗᖓ ᐃᓕᔅᓯᓐᓂ ᐱᓕᕆᖃᑎᖃᖃᑦᑕᓂᐊᕋᒪ ᐃᓅᓯᖏᑦ ᐱᐅᓯᕚᓪᓕᖁᓪᓗᒋᑦ ᑭᒡᒐᑐᖅᑕᓯ. 
ᒪᓕᒐᓕᐅᖅᑎᐅᔪᑦ ᓄᓇᕗᒻᒥᐅᓪᓗ ᓱᓕᔪᕆᓂᐊᖅᑕᒃᑲ, ᐃᓱᒪᐃᓐᓇᕐᓗᖓ ᐱᓕᕆᐊᔅᓴᖃᕋᑦᑕ ᑕᕝᕙᓂ ᒐᕙᒪᐅᔪᒥᑦ 
ᐊᒻᒪᓗ ᑕᒫᓂ ᓄᓇᕗᒻᒥ.  

ᐃᑲᔪᖅᑐᖅᑕᐅᓂᐊᕈᒪᒐᓗᐊᕆᕗᖓ ᒥᓂᔅᑕᐅᓂᕐᒧᑦ. ᖁᔭᓐᓇᒦᕌᓗᒃ.  
 

ᓂᕈᐊᕐᓂᖅ ᒥᓂᔅᑕᒃᓴᓂᒃ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑐᑐ. ᑕᐃᒪ ᓂᕈᐊᖅᐸᓪᓕᐊᓂᐊᓕᕋᔅᓯ. ᑖᒃᑯᐊ ᐊᓪᓚᑦᑎᕗᑦ 
ᑐᓂᐅᖅᑲᐃᓂᐊᖅᑐᑦ. ᑕᐃᒪ ᑕᕝᕗᖓ ᑭᖑᓕᕇᓪᓗᓯ ᓂᕈᐊᕆᐊᖅᑐᑎᐊᕐᓂᐊᕆᕗᓯ ᐅᐃᒪᔮᓐᖏᓪᓗᓯ.  
 
>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᑦ 18:31ᒥ ᐊᒻᒪ ᐱᒋᐊᒃᑲᓂᖅᑐᓂ 19:01ᒥ 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐅᑎᕐᒥᒐᔅᓯ. ᑕᐃᒪ ᖃᐅᔨᑎᑦᑎᔪᒪᓕᕆᕗᖓ ᒫᓐᓇ ᓂᕈᐊᒃᑲᓂᔾᔮᓐᖏᑦᑐᓯ.  
 
ᑕᕝᕙ ᑖᒃᑯᐊ ᓂᕈᐊᖅᑕᓯ ᒫᓐᓇ 6 ᑖᔅᓱᒧᖓ (executive council)-ᒧᑦ ᓄᓇᕗᒻᒥ ᑲᑎᒪᔨᐅᓂᐊᓕᖅᑐᑦ:  
ᓗᐊᓐ ᑯᓱᒐᖅ, congratulations [ᐅᐱᒋᕙᒋᑦ] 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ: ᑮᑦ ᐲᑕᓴᓐ, congratulations [ᐅᐱᒋᕙᒋᑦ] 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑖᓐ ᓯᐅᑦᓴᒃ, ᐅᐱᒋᕙᒋᑦ  
 
>>ᐸᑦᑕᑐᖅᑐᑦ 
  
ᐃᒃᓯᕙᐅᑕᖅ (ᑐᓵᔨᑎᒍᑦ): ᓗᐃ ᑕᐹᖅᔪᒃ, ᐅᐱᒋᕙᒋᑦ,  
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐲᑕ ᑕᖅᑑᓇ, ᐅᐱᒋᕙᒋᑦ  
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ: ᐊᒻᒪᓗ ᒥᔅᑕ ᕼᐊᓐᑐ ᑐᑐ, ᐅᐱᒋᕙᒋᑦ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒫᓐᓇ ᖃᐅᔨᒪᔪᖓ ᐱᖁᔨᕗᖔᕈᑎᒥ ᒪᓕᒐᓕᐅᕐᕕᖕᒥ ᓯᕗᓪᓕᖅᐹᒥ 
ᑲᑎᒪᓕᖅᐸᑕ ᓇᓗᓇᐃᖅᑕᐅᓛᖅᑐᑦ ᐱᖁᔨᕗᖔᕈᑎᒃᑯᑦ. 
 
ᒫᓐᓇ ᐊᐱᕆᓕᐊᓂᖅᐸᒃᑲ ᐱᖁᔨᕗᖔᕈᑎᑖᖁᓪᓗᒋᑦ ᓱᕋᑦᑎᖅᑕᐅᓂᐊᕐᒪᑕ ᓂᕈᐊᕈᑕᐅᕋᑖᖅᑐᑦ. ᒥᔅᑕ ᐊᐅᐸᓗᒃᑐᖅ, 
ᓅᑦᑎᒋᐊᖅᑐᖅ ᑖᒃᑯᐊ ᓂᕈᐊᕈᑕᐅᕋᑖᖅᑐᑦ ᓱᕋᑦᑎᔭᐅᖁᓪᓗᒋᑦ. ᐊᖏᖅᐱᓰ? 
 
ᐃᓚᖏᑦ ᒪᓕᒐᓕᐅᖅᑎᑦ: ᐊᖏᖅᐳᒍᑦ. 
  
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑖᒃᑯᐊ ᓱᕋᑦᑎᔭᐅᓂᐊᓕᖅᑐᑦ ᓂᕈᐊᕈᑎᐅᔪᑦ. ᐃᖅᑲᐃᑎᑦᑎᕗᖓ 
ᓯᕗᓪᓕᖅᐹᒥ ᐱᖓᔪᖓᓐᓂ ᒪᓕᒐᓕᐅᖅᑎᐅᔪᑦ ᓄᓇᕘᒥᑦ ᑲᑎᒪᓂᐊᖅᑐᑦ 1:30 ᐊᐃᑉᐱᕐᒥ ᓄᕕᐱᕆ 18, 2008-ᒥ 
ᑕᕝᕙᓂ ᒪᓕᒐᓕᐅᕐᕕᒻᒥ.  



ᐅᓪᓗᑐᐃᓪᓇᖅ, ᓄᕕᐱᕆ 14, 2008 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ  

ᐊᒻᒪ ᐃᖅᑲᐃᑎᑦᑎᔪᒪᔪᖓ ᒪᓕᒐᓕᐅᖅᑎᓂᑦ ᐃᓘᓐᓇᖏᓐᓂᑦ ᑲᑎᒪᓂᖅᑕᖃᕐᓂᐊᕐᒪᑦ ᖃᐅᒃᐸᑦ ᐅᓐᓄᓴᒃᑯᑦ 1:30 
ᓇᓄᖅ ᑲᑎᒪᕕᐊᓂ ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᓂᐊᕐᒪᑕ, ᑕᐃᒃᑯᐊ ᒪᓕᒐᓕᐅᖅᑏᑦ ᒥᓂᔅᑕᐃᑦ ᑲᑎᒪᔨᖏᓐᓄᑦ 
ᐃᓕᔭᐅᓐᖏᑦᑐᑦ. 
 
ᑲᑎᒪᓂᖅ ᐱᔭᕇᖅᐳᖅ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
  
>>ᑲᑎᒪᓂᖅ ᓄᖅᑲᖅᑐᖅ 19:04ᒥ 
  



 

 

 


